
        
            
                
            
        

    
	Ч. ЛОДОЙДАМБА

	 

	АЛТАЙД

	(Роман)

	 

	«Монголын зохиолчдын эвлэл» Улаанбаатар хотноо 1951 онд эрхлэн хэвлүүлсэн номыг 

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Их хөдөлмөрийн гавьяат зам өмнө нь тодорсон эрхэм олон залуу дүү нарт зориулав. 

	 

	ЗОХИОГЧИЙН ҮГ

	 

	Зохиолч би «Алтайд» гэдэг романы нэгдүгээр хэсгийг хэвлүүлснээс хойш жил өнгөрөв. Энэ хооронд уншигчдаас ирүүлсэн шүүмжлэл, зөвлөгөөн олон болно. 

	Анхны миний төлөвлөгөөгөөр бол хоёрдугаар хэсэг нь тусгай ном болж гарах ёстой байлаа. Гэвч зохиолчдод уншигчдын зөвлөгөөн эрхэм чухал учир, ирсэн саналуудыг баримталж, нэгдүгээр хэсгээ шинэ зүйл нэмэх зэргээр нэлээд их засамжилж, хоёрдугаар хэсгийн төлөвлөгөөг үндсээр нь өөрчлөн бичээд, нэгтгэсэн ном болгон хэвлүүлэв. 

	Зөвхөн «Алтайд»-ыг бичихэд биш, цаашдын минь бүтээлд үнэлж баршгүй тусламж зөвлөгөөнийг өгсөн олон уншигчдад гүн талархлаа дэвшүүлье!

	 

	Зохиогч Ч. Лодойдамба



	




	НЭГДҮГЭЭР БҮЛЭГ

	 

	НЭГ. ХӨШӨӨНИЙ ДЭРГЭД

	 

	— Өнөөдөр театрт юу гарч байгаа бол?

	— «Суман дээр» гэдэг опер1той. 

	— Тийм үү? Сайхан шүү?

	— Тийм. 

	— Чи дуртай юу?

	— Дуртай гэв. 

	Энэ яриаг Улаанбаатар хотын төвд, Монголын ард түмний бахархал болон мандаж байдаг аймшиггүй зоригт Сүхбаатарын хөшөөний довжоон дээр сууж байгаа хоёр залуу хоорондоо ярив. 

	Өргөн бөгөөд шулуун гудамжийг уруудан ирсэн цэвэрхэн агаарын урсгал талбай дахь хүмүүсийн амьсгалахад аятай сайхан ажээ. Тэнгэрт ганц ч үүлгүй бөгөөд тоо томшгүй үй түмэн од гялалзана. Шөнө нэлээд орой болсон боловч шуугиантай, хотын хөл бас л тасраагүй байлаа. Зуны эхэн сарын шөнө дулаан бөгөөд тааламжтай тул энгийн зугаацсан хүмүүс хүртэл гэрийн зүг явах хүсэлгүй ажээ. 

	Өргөн талбайн тал бүхэнд өндөр байшингууд сүндэрлэн, цонхоор нь чийдэнгийн гэрэл цацран. Байшингуудын хажуугаар засагдсан явган хүний замаар өдий төдий хүн ийш тийш тасралтгүй сүлжилдэн байгаа нь замын хажуугаар цувралдан, бадарсан чийдэнгийн гэрэлд тодорхой харагдаж байв. 

	Сүхбаатарын үлэмжийн сайхан дүрс, бүхнийг бахархан ерөөж алсыг харан, Монголын ард түмний ирээдүйн их хөгжлийг зааж байгаа мэт сүндэрлэн байлаа. Хөшөөг хүрээлэн татсан бат хүчирхэг гинжний доорх шатны дээр хоёр залуу зэрэгцэн сууж ярилцан байлаа. 

	Энэ залуус бол Баяр, Гэрэл хоёр юм. Баяр саяхан дээд сургууль төгсөж геологийн инженер болжээ. Харин Гэрэл бол их сургуулийн тоо физикийн гуравдугаар ангийг энэ жил төгсгөж, ирэх жил их сургуулийг төгсгөх гэж байгаа юм. 

	Баяр Гэрэл хоёр өнөөдөр 4 цаг гаруй суув. Ингэж суухдаа тэр хоёр, нэгэн бүхэл яриа ярьсангүй. Баярыг дуугүй суувал Гэрэл дуугүй сууна. Харин Баяр ямар нэгэн яриа эхэлбэл Гэрэл асуулт асуух, өөр том ярих зэрэг ярианы санаачлалыг булаан авч байв. 

	— Чи бид хоёр бол нэлээд багаасаа үерхэж... гэж хэлээд Баяр үгээ таслан цааш залган ярих гэтэл Гэрэл үргэлжлүүлээд

	— Чи тэгээд чухам хэзээ явах юм бэ? гэж асуув. 

	— СССР2-ийн шинжлэх ухааны академиас хүн ирэхийг л хүлээж байна гэж Баяр энэ асуултад хариулах дургүй боловч арга нь барагдсан байдалтай хариулав. Учир нь өнөөдөр Баярт ийм яриа хэрэггүй. Өнөөдөр Баяр, Гэрэлтэй сэтгэлийнхээ үгийг тодорхой ярилцаж, Гэрэлээс баттай үгийг сонсохыг хүсэж байгаа юм. Гэвч тэр яриагаа ярих аятайхан гогцоо гарч өгсөнгүй буюу бас Гэрэл, Баярын яриаг санаатайгаар тасалж байснаар ярьж чадсангүй. Баяр өөрийн яриаг тойруулж байгаад аятайхан ярина гэж бодсон нь бүтсэнгүй тул шууд эхлэн ярихаар шийдвэрлэжээ. Гэвч ярих ярианы нь дуусгал мэдэгдэх боловч, харин хэрхэн эхлэхээ бодож байв. Гэтэл Баяр ярианыхаа эхлэлийг олчхож магад, түүнийг нь самууруулъя гэсэн юм шиг 

	— Тэгээд тэр хүн чинь хэзээ ирэх юм бэ? гэж Гэрэл бас л асууж эхлэв. 

	Гэрэл, миний хэлэх гэж байгаа юмыг заавал мэдэж байгаа юм. Гэвч нэг л сонсох хүсэлгүй байна. Эсвэл ичиж зовоод байна гэж бодоод, асуултад нь хариулахын хамт өөрийн сэтгэлийн дотор тэмүүлж байгаа зүйлийг үргэлжлүүлэн ярихаар шийдсэн Баяр, 

	— Удахгүй ирнэ байх, Гэрэл минь би одоо, ингээд алс хол явлаа! 

	— Тэгээд... тэр хүн чинь яах гэж ирэх гэж байгаа юм? гэж Гэрэл асуудлаа олж ядсан юм шиг үгээ эвлүүлэн сунгаж асуусанд, 

	— Үгүй чи миний яриаг сонсож бай! Миний чамд ярих гэж байгаа үгийг чи мэдэж байгаа байх, энэ учраас аль сонсох дургүй байгаа бол үнэнээ хэл! Би тэгвэл ярих ч үгүй! гэж Баяр хэлэв. 

	Гэрэл, Баярын хэлэх үгийг мэдэж байгаа юм. Гэвч Гэрэлд түүнийг хэлүүлэхгүй, аль болохоор зайлуулах шалтгаан байгаа юм. Гэтэл Баярын шууд асуудалд тулгагдсан Гэрэл юу гэж хариулахаа бодож хэдэн секунд дуугүй сууснаа, 

	— Чамд тамхи байна уу? гэж асуув. 

	Гэрэл бол хар нялхаасаа тамхи татаагүй өдий хүрснээр барахгүй, тамхины утаанд дургүй билээ. Үүнийг Баяр сайн мэднэ. «Гэтэл тамхи юунд асуув, бас л миний яриаг замхруулах гэв үү?» гэж бодсон Баяр, 

	— Чи тамхиар яах нь вэ? гэж асуухад

	— Татах гэсэн юм, чи асаагаад өгнө үү гэж Гэрэлийн хэлэхэд Баяр тамхи гаргаж нэгийг асаагаад өгөв. Гэрэл түүнийг аваад эвгүй барьж, амандаа хийгээд утааг нь алгуур үлээнэ. 

	— Үгүй чи нэгэнт миний үгийг сонсох дургүй болохоор, би ярихыг оролдсоны хэрэггүй байна гэж Баярын хэлэхэд, Гэрэл, Баяр руу ширтэн хэдэн секунд дуугүй гөлөрснөө, 

	— Заавал өнөөдөр ярих хэрэггүй шүү дээ! гэж хэлэв. 

	— Чухам л өнөөдөр ярих хэрэгтэй болоод байна. Гэрэл ээ! Шинжилгээний ажил бол хэцүү шүү дээ, ялангуяа геологич... өндөр уул, гүн жалга... нэг л аягүй гишгэвэл амь алдана шүү дээ... тэгээд би явахынхаа өмнө чамаас баттай үг сонсож аваад явъя гэж бодсон юм. Миний бодоход бид хоёрын амьдрал холбогдоход саад болох юмгүй мэт, бид хоёр хар багаасаа үерхсэн, одоо бол бид хүүхэд биш, зан авир сэтгэлээ мэдэлцсэн хүмүүс шүү дээ. Би чамд сууя гэдэг үгийг хэдэн удаа хэлсэн, гэвч чи үргэлж хойшлуулаад байдаг, одоо шийдвэртэй үгээ хэлэх болсон байх аа гэж хэлээд Баяр санаа алдаж суудлаа засав. Баярын сэтгэл нэг талаар тайвширсан юм. Учир нь өнөөдөр орой хэдэн цагийн турш хэлэх гэж оролдсон үгээ хэлж авлаа. Нөгөө талаар догдлов. Учир нь хэлэхийг ч хэлэв. Харин Гэрэл юу гэж хариулдаг бол гэж бодсон юм. 

	Гэрэл хариу үг хэлэлгүй тамхиа оролдон, доошоо харж суув. Баярын сэтгэлийн нөгөө тайвширсан тал үгүй болж зөвхөн догдлох тал нь оргилж эхлэв. Баярт дахин ямар нэгэн асуултаар хариу шаард гэж яарах сэтгэл нь шаардахад бас нэг сэтгэл нь хүн бодож байж хариулах хэрэгтэй. Бодоогүй хэлсэн мянган үгээс бодож хэлсэн ганц үг жинтэй байдаг юм, тэвчиж хүлээ гэж хэлж байв. 

	Баяр, Гэрэлийн юу хэлэхийг хүлээж байлаа. Гэтэл Гэрэл санаа алдсанаа Баяр руу харав. Зурвас туссан чийдэнгийн гэрэл, нүүр дээр нь тусаад гөлрөн харж байгаа нүд нь тормойн гялтганаж, үргэлжлэн доош харснаас хацрыг нь дагаж, унжсан үс нь мушгиралдаад байгаа нь улам ч үзэсгэлэнтэй харагдав. Гэрэлийн уруул хөдлөх бүрд нь Баяр ойртоно. Гэтэл Гэрэл юу ч хэлсэнгүй, дахин доош харлаа. Баяр урам нь тасран санаа алдав. Тэгээд хийх юмаа олж ядсан юм шиг хоёр гарынхаа хумсыг шажигнатал хавиралдуулав. 

	— Баяр минь, тэр ч яах вэ бага хэрэг шүү дээ! гэж Гэрэл арга нь барагдсан дуугаар хариулав. 

	— Миний хэлсэн үү? гэж Баяр асуугаад хөмсгөө атируулан Гэрэл рүү харав. 

	Баяр, Гэрэлийн энэ үгийг сонсохын өмнө Гэрэл бол өөр хэний ч биш зөвхөн миний хүн гэж бат итгэж байсан юм. Гэтэл энэ үгийг сонссоноос хойш Гэрэл бол хэний ч байж болно ганцхан миний биш гэдэг бодол орж ирлээ. Гэвч энэ удаад энэ хоёр бодлын аль нэг нь нөгөөгөө бүрэн зайлуулж чадахгүй байв. 

	Баяр Гэрэл хоёр өнгөрсөн жилээс хойш дурлалын тухай үг ярьдаг болсон юм. Тэгээд энэ хооронд Баяр гурван удаа суух шаардлага Гэрэлд тавьжээ. Гэтэл Гэрэл нэгдүгээрт «хүлээе, бодъё» гэж хариулсан, хоёрдугаарт нь «сургуулийнхаа сүүлчийн ангид оръё» гэж хариулсан, гуравдугаарт нь «энэ бол амьдралд нэг шийдвэрлэх асуудал тул их бодох хэрэгтэй зүйл» гэсэн юм. Тэгээд Баяр өнөөдөр хэлэхдээ Гэрэл заавал үгээ хэлнэ, тэр үг нь санаандаа бодож явсантай нь яг нийлнэ гэж итгэсэн юм. Харин итгэсээр байтлаа асуусан учир бол санаж, итгэж, тааж байсан юмыг сонсоход сайхан байдаг билээ. Гэтэл «Тэр ч яах вэ, бага хэрэг» гэдэг Гэрэлийн хариулт бол Гэрэлийн тухай Баярын бодлыг хоёрдуулжээ. Учир нь нэгд, Гэрэлийг итгэж байсан, хоёрт, Гэрэл бол нэлээд жинтэй хүн гэдгийг Баяр олон жилийн нөхөрлөлөөс мэддэг, гуравт, Гэрэлийн хойшлуулах хугацаа сайн сэтгэлийн үүднээс байсан бол дууссан гэж Баяр бодсон юм. Иймд Баярын бүх бодол нь хоёрдож эхэллээ. Дурлалын холбоо бол нандин сэтгэлийн болохоор болд гинжнээс бат байдаг боловч хайр сэтгэлийн болохоор хөөснөөс эмзэг байдаг юм. Энэ учраас Гэрэлийн хойшлуулж байсан шалтгаан бол энэ өдрийн зан байдлын дэвсгэр нь байжээ гэж Баярт бодогдов. Чухам ингэж бодсон учраас

	— Баяр минь! Миний сэтгэл ямар байгааг чи мэдэхгүй байна. Гэвч бодъё, сайн бодъё! гэж Гэрэлийн хэлэхэд, Баяр түүнийг сэтгэл засах хоосон үг гэж хүлээж ойлгож авлаа. . 

	Гэрэл үгээ гэнэт таслаад буруулан харсан юм. Харин энэ хооронд Баяр, Гэрэлийг ч харсангүй, өөр юм ч харсангүй, гэвч нүдээ аньсангүй. 

	— Үгүй чи тэгээд юу хэлэх гээд байгаа юм бэ? гэж Баяр асуув. 

	— Чи юу хэлэх нь гэж бодож байна вэ? гэж Гэрэл эрж ядсан хүвэрхий гогцоонд хуруу нь орсон мэт сүрхий асуув. 

	Баяр юу ч хариулж чадсангүй. Гэвч Гэрэл надтай олон жил үерхсэн болохоор миний асуудалд «үгүй» гэж хариулж чадахгүй, дэмий л зайлж, ядаж байна гэж бодсон учир Гэрэл чамтай сайхан үерхсэн нөхөр байсан боловч түүнд дурлалын сэтгэлгүй байна шүү гэж нөгөө Гэрэл хэний ч байж болно ганцхан минийх биш гэдэг сэтгэл нь шивнэх шиг болов. 

	Тэгээд Гэрэл хэний ч байж болно, ганцхан миний биш гэдэг сэтгэл нь хөгжиж нөгөө сэтгэл нь дарагдаж эхэллээ. 

	— Чи над дургүй юм байна, тэгээд би дахин чамайг зовоож гуйхаа больё гэж бодож байна гэж Баяр хэлэв. 

	— Хэн маань гуйх билээ дээ, манай оронд хүн дуртай хөдөлмөрөө сонгож хийдэг, авьяастай мэргэжлээ шилж авдаг, сэтгэлтэй хүнтэйгээ амьдралаа холбодог юм гэж Гэрэл хэлэв. Гэрэлийн энэ үгэнд шийдэмгий өнгө байсан боловч тэр нь аргаа барсан аялгуутай холилдон гарсан юм. Гэвч Гэрэл бол хэний ч байж болно, ганцхан миний биш гэдэг сэтгэл нь бүрэн амьдралаа олоод нөгөө сэтгэл нь тэжээлгүй болж хатсан Баяр, Гэрэлийн үгсэн дэх аргаа барсан аялгууг сонссон үгүй, харин шийдэмгий өнгий нь дангаар нь ялгаж сонссон учир өөрөө мэдэлгүй босжээ. Гэрэл ч босоод зогсов. 

	— Чи надад дургүй юм бол юунд ингэж хүний амьдралыг барсан юм бэ? Эрт л хэлсэн бол дээр байсан шүү дээ! гэж хэлээд Баяр хүйтнээр инээмсэглэн ширтэв. 

	— Чи юу л гэж бодно, тэгж л бодохоос биш, гэвч мэдэх цаг байна биз, хүн хүнтэй баяраа, жаргалаа хуваалцах хэрэгтэй, харин гашуудлаа хуваалцах хэрэггүй юм. За яах вэ тэр ч миний буруу, би одоо харилаа гээд хөмхийгөө зууж, хэсэг зуур дуугүй зогссоноо түргэн эргэж, хэд алхаад зог тусан эргэв. Тэгэхэд нь Баяр юу ч дуугарсан үгүйд маш алгуур эргээд удаан алхсаар цааш явлаа. 

	Гэрэлийн сэтгэл ийм юм байсан ажээ. Бас тэгээд хуурамч үгээр түүнээ хучихыг оролдож байна. Гэвч зэсийг алтаар шарсан ч, мөнгөөр шарсан ч зэс хэвээр үлдэнэ гэж бодоход Баярын сэтгэлд нөгөө Гэрэл бол хэний ч байж болно, ганцхан минийх биш гэдэг бодол бүрэн ноёрхов. Ийм учраас би Гэрэлд бараг сөгдөх шахаж өөрийгөө доромжлов, юунд би ингэж өдий хүртэл хоосон юмыг хөөцөлдөв гэж биеэ зэмлэв. Гэвч Гэрэлтэй анх танилцсанаас хойших явдлуудыг бодоход хараамаар зүйл огтхон үгүй, харин баяр сэтгэлийн сайхан явдлууд байлаа. Баяр алслан холдож байгаа Гэрэлийг ширтсээр нэлээд зогсов. Гэрэл анхандаа хэд алхаад л эргэж харж явснаа сүүлдээ бүр шуудран бараг гүйсээр яваад олон хүний дунд орж удсан ч үгүй, харагдахаа болив. 

	Баяр тамхи асааж аваад, Гэрэлийн хойноос ширтэх зуур хааяа нэг шившиж сорж байлаа. Баярын сэтгэлд Гэрэл туршиж байна уу? Дахин нэг ярилцах уу? Би дэндүү ширүүдэв үү? гэж бодовч энэ бүхнийг нөгөө ноёрхсон сэтгэл нь хөөж гаргав. Тэгээд Баяр тамхиа дуусалгүй шидэж хөмсгөө атируулан санаа алдаад гэр рүүгээ дуртай дургүй алхсаар явлаа. 

	 

	 

	 


ХОЁР. ХАМТ ЯВАГЧ 

	 

	— Бид нартай багш нарын дээд сургуулийн профессор түүхийн шинжлэх ухааны доктор Бат гуай зуныхаа амралтыг ашиглан хамт явах болсон шүү дээ? тэр одоохон ирнэ гэж хэлээд Эрдэнэ барьж байсан үндсэн гансаа амандаа зуув. 

	Энэ тасалгаанд Эрдэнийн хамт таван хүн сууж ярилцана. Энэ бол Алтайг судлах геологийн хөнгөн экспедицийн гишүүд юм. Энэ орой тэд нөгөөдөр өглөө аялан гарах тухайгаа ярилцав

	— Бид нөгөөдөр гарах хэвээрээ биз дээ гэж Баярыг асуухад, 

	— Хэвээрээ, харин эндээс ямар ч ажилчид авч явахгүй, бүх ажлаа өөрсдөө хийцгээнэ, цөм мэдсэн биз дээ? гэж хэлэхэд нь Эрдэнийн хамар, амаар тамхины утаа багшран гарав. 

	Эрдэнэ бол учир мэдэх, амьдралаа хувьсгалын үед өнгөрүүлсэн бөгөөд нэлээд олон жил сургуулиар хүмүүжсэн хүн юм. Түүний бие геологийн хайгуулын ажлыг сүүлийн 10 гаруй жил тасралтгүй хийсэн тул одоо монгол нутгийг нэлээд сайн мэддэг болсноор барахгүй, геологийн нэлээд дадлагатай хайгуулч инженер болсон билээ. Сүүлийн жилүүдэд хэд хэдэн онцгой нээлт хийсэн юм. Энэ бол малчнаас инженер хүртэл өсөлтийн хөгжлийг хийсэн, манай орны олон хүмүүсийн нэг нь билээ. Одоо Эрдэнэ энэ шинжилгээний ангийн даргаар явах гэж байгаа юм. 

	Тасалгааны үүд дуугарч 60 гаруй 70 шахам настай туранхай нарийвтар өвгөн орж ирлээ. Тэр өвгөн эмэгтэй хүний шляп3 дарж өмсжээ. Эрүүнээс нь өтгөн бус боловч урт, буурал сахал үзүүр тийшээ нарийсан унжжээ. Дээд уруулын нь хоёр тал руу үзүүр нь жигд бус зоргодоо ургасан шаравтар сахал дорогш налан уруулыг нь таглажээ. Өвгөн дээлийн өлгүүрийн дэргэд түр зогсон түдгэлзсэнээ шууд Эрдэнэ руу очиж гараа барив. 

	— Бат гуайн бие сайн уу? гэж Эрдэнийн асуухад өвгөн нүднийхээ шилийг авч галстукийн үзүүрээр арчин, 

	— Яах вэ дээ, дажгүй, ертөнцийн тоос хөдөлгөж л явна гэж хэлээд нүдээ жартайлган, хоолойдоо хүд хүд гэж инээв. Гэвч энэ инээдэд хүнийг хүндэтгэн үзсэн өнгө тодорхой ажээ. Бат бол хүн бүхнийг хүндэтгэн үздэг бөгөөд өөрөө л ярьж байвал бүх ярианы амтыг мэдэж байдаг хүн юм. Гэвч энэ бүхэн нь түүнд гэнэт бий болсон чанар биш, амьдралын их сургуулийн туршид бий болсон билээ. 

	— Бат гуай та чинь эмэгтэй хүний шляп өмсчхөөд яаж мунгинаж яваа нь энэ билээ? гэж Эрдэнийн асуухад, Бат өвгөн малгайгаа авч үзсэнээ, 

	— Би ер нь нас өтлөх тутам улам л мунгинах болж байна. Гэвч нөгөө түүх дээрээ мунгиначихгүй юм сан гэж хэлээд шляпаа Эрдэнийн өмнөх ширээн дээр ажиггүй тавив. 

	— За Бат гуай, хамт явах нөхөдтэйгөө танилц гэж хэлээд Эрдэнэ, Батын дэргэд сууж байсан орос хүнийг зааж, СССР-ийн шинжлэх ухааны академийн ажилтан, геологийн шинжлэх ухааны доктор, профессор Николай Владимирович Панов, Монголд гурван удаа ирж ажилласан, монгол хэлэнд ус цас шиг, манай шинжилгээний ангийн зөвлөгчөөр явах гэж байгаа хүн гэж хэлэв. Панов босож Баттай гараа барихад, 

	— Дондогийн Бат гэж хэлээд Пановын толгойноос хөлийг нь хүртэл ширтэн харж байснаа, 

	— Энэ мөн чухаг олдох сайхан бие ээ гээд Пановын гарыг хоёр гараараа маш чанга атгав. 

	Дараа нь шинжилгээний ангийн цугларуулагч Төмөр, жолооч Идэртэй Батыг танилцуулав. Харин Бат, Баяр хоёр бол хуучин танил бөгөөд тэгэхдээ Баяр нь Батын хүүхдүүдтэй танилаар дамжиж өвгөнтэй танилцсан билээ. Бат бол өөрийн хүүхдүүд, тэдний танилуудтай маш дотно байдгаар барахгүй, тэдэнтэй хэдэн цагаар ярих, тэдэнтэй оролдож инээлцэж байдаг хүн юм. 

	Панов бол эх орны дайны өмнө Монголын дорно талыг геологийн талаар судлах ажлыг хийхээр Монголд гурван удаа ажилласан бөгөөд харин Улаанбаатарт анх удаа ирж байгаа хүн юм. Монгол хэлийг нэлээд сайн мэдэхээр барахгүй, монгол хүнтэй удтал ажиллаж, Монголын зан байдлыг сайн мэддэг болсон хүн билээ. 

	— Бат гуайн юм бэлэн болсон биз? Нөгөөдөр явна шүү дээ гэж Эрдэнийн хэлэхэд, 

	Хүүхэд минь бэлхэн гэж би хэлсэн шүү. Тэгээд надад нэг их юм байх биш дээ гэж хэлээд Бат өврөөсөө «бөхт» тамхи гаргаж бусдыгаа дайлав. 

	— За бид нарын очих газар бол чухам л «Мөчит дөрвөн хөлтний мөр нь гараагүй, мөгөөрс нимгэн хоолойны дуу нь хүрээгүй» газар шүү дээ. Тэнд шинжилгээний хүмүүс байтугай анчин, гөрөөчин ховорхон очсон юм. Хааш хаашаа 200-аас 250 километрийн дотор хүнгүй атар нутаг. Ийм эмнэг газарт шинжилгээ хийх нь бид нарын хувьд оногдсон гавьяа гээд Эрдэнэ эргэж Монголын газрын зураг дээр очих газраа заав. 

	Ерөөс Эрдэнэ бэл сэтгэл хөгжилтэй үедээ зохиолчдын шүлгүүдийн бадгийг өөрийн нэмэлттэй хамтруулан үгэндээ хэрэглэж байдаг юм. 

	Энэ ч учраас очих газраа тодорхойлохдоо Ц. Дамдин Сүрэнгийн зугаацахаар мордсон нь гэдэг шүлгээс зарим үгийг нь хаяад хэлсэн юм. 

	Гэвч Эрдэнэ ингэж шүлэглэн ярих нь маш ховор Түүний шүлэглэн ярих эсэх нь түүний сэтгэлийн байдлаас болдог юм. 

	Бат зураг руу ширтэн ажиглаж, өмнөх ширээгээ хуруугаараа цохилж байснаа Эрдэнийн үг дуусмагц, 

	— Турш машинаар яваад хүрэх үү? гэж асуув. 

	— Үгүй машинаа 200 гаруй километр орчим зайтай орхиод цааш мориор явцгаана гэж Эрдэнэ хэлээд бүгдэд нь анхааруулан маргааш цугларч ачаагаа ачуулна, нөгөөдөр өглөө 5 цагт гарна гэв. 

	Ингээд явах тухайн яриа дуусаж өөр ярианд орохын хамт Бат ярианы санаачлалыг авч эхлэлттэй боловч дуустал нь үл мэдэгдэх яриагаа эхлэв. Тэр түүхийн талаар өөрийн хийж байгаа зүйлээс эхлээд урьд өмнө Монголын түүхийн талаа гарсан ном, дэвтэр, хүмүүсийн хэлсэн үг зэргийг ярьж байлаа. Ингэж ярихдаа сонсогчдын байдлыг ажиглалгүй зөвхөн өөрийн яриандаа гүн орж, дуугаа өндөр нам болгон ярина. Гэвч Батын яриа үнэхээр сонирхолтой байв. Тэр нь түүхийн жижиг зүйлүүдээс эхлэн том асуудлыг урьд одоогийн шинжигчдийн үзэлтнүүдтэй холбож, бас яриандаа шог үг оруулж ярина. Заримдаа хүмүүс инээхгүй зүйлийг хэлээд өөрөө их л баясан инээнэ. Заримдаа бусдын инээд хүрэх юмыг хэлээд өөрөө дажгүй яриагаа үргэлжлүүлнэ. Батын яриа арай гэж шөнийн хоёр цагийн үед дуусахад цагаа харснаа, 

	— За үг олдож, үхэр холдож байна гэж хэлээд явах болов. Ингээд цөм харихаар явцгаав. 

	 

	 


ГУРАВ. АЛСЫН ЗАМД

	 

	Зуны эхэн сарын тунгалаг өглөө Улаанбаатараас баруун өмнө зүг үргэлжлэн хөвөрсөн засмал замаар нэлээд ихээхэн ачаатай, ачааны ЗИС-150 гэдэг машин алсын замд гарлаа. Энэ бол Алтай орох шинжилгээний анги юм. 

	Машины кабинд жолооч Идэр, Эрдэнэ хоёр суужээ. Эрдэнэ хуучивтар боловч, толийтол нь индүүдсэн хөх комбинезон өмсөөд энгэрийг нь товчийг нэгийг ч орхилгүй товчилжээ. Эрдэнийн аманд үл салагч үндсэн ганс нь хэвээр бөгөөд хэд сороод зогсох тул унтравч дахин дахин асаана. 

	Ханцуйгүй цамц өмссөн Идэрийн сүрхий түлэгдсэн, хүрэн хар булчин нь ил харагдаж, жолоогоо эргүүлэхэд нь мушгиралдан зангирна. Идэр бүдүүн хоолойгоор дуу аялж, замаа ширтэн жолоогоо чадамгайгаар зална. Эрдэнийн хааяа юм асуухад хэдхэн үгээр хариулаад дуугаа үргэлжлүүлнэ. 

	Идэр бол 10 гаруй жил машины жолоо барьж байгаа хүн бөгөөд шинжилгээний ангийн жолоочоор олон удаа явсан тул энэ ажилд нэлээд дадлагатай болсон хүн юм. Үргэлж дуу аялж явдаг бөгөөд машин нь сайн л явж байвал дуу нь ч сайн, ая хөгтэй болж явдаг юм. Гарааж нь Идэрийг өөр ажилд шилжүүлэхэд «Би жолоочоор төрөөгүй боловч, харин жолоо барьсаар үхэх гэж бодож байна» гэж хэлээд хэвээр үлдсэн ба бас хөнгөн машины жолооч болгох гэхэд болоогүй юм. 

	Кабинд дуу цөөтэй Эрдэнэ, үргэлж дуулж явдаг Идэр хоёр суусан тул яриагүй ажээ. 

	Машин дээр Панов Бат Баяр Төмөр дөрөв суужээ. Панов жижигхэн тоорцог хойш нь даран тавьж, саарал даавуу комбинезон өмсжээ. Гэдрэг нь дарж өмссөн тоорцог нь үсийг нь бүтэм бүрхэж чадаагүй тул наранд бага зэрэг гандсан хонгор шар үс нь салхинд хийсэн угалзалж явлаа. Пановын шулуухан бөгөөд хөгжилтэй зан авирыг гэрэлтүүлсэн нүүрт нь өдий төдий гоймон тавьсан мэт зурвас цагаан сорвитой нь наранд шарагдаж, борлосон царайд нь бүр ч тодорхой болжээ. Панов нь эх орны дайны үед салаан даргаас эхлээд дивизийн орлогч хүртэл ажиллаж бүх дайныг туулан байлдсан хүн юм. тэгэхдээ Панов нь морин цэрэгт байсан юм. Панов дайны үед Жигмид гэдэг монгол хүнээс Зөвлөлтийн армид бэлэглэсэн хурдан борлог морийг унаж явсан ба тэр Жигмидтэйгээ харилцаж чадахгүй болсон гэж нөхдөдөө ярьсан юм. тэгэхдээ тэр Жигмидтэйгээ уулзах юм сан, гэвч хаа байдгийг нь мэдэхгүй, радиогоор зарлуулбал олж болох болов уу гэх зэрэг ярьсан билээ. 

	Бас Бат түүний нүүр дэх цагаан сорвийг нь тухай асуусанд дайны шарх гэж цөөн үгээр хариулсан юм. Ер нь Пановын зан байдалтай холбож үзэхэд энэ сорви нь ямар нэгэн гутамшигт явдалтай бус харин гайхамшигт явдалтай холбогдсон юм болов уу гэж бодогдоно. 

	Гэвч чухам ямар явдалтай холбогдсоноо ярьсангүй тул хэн ч мэдсэнгүй. Харин холын замд яриа их байдаг тул мэдэгдэх биз ээ. 

	Пановын хажууд Бат шляп малгай, хар цув өмсөж суугаад байн байн нүднийхээ шилийг авч бараг л тохиолдсон юмаар арчина. Бат машин хөдлөхөөс эхлэн зогсолтгүй ярьсаар бөгөөд тохиолдсон байшин барилгын тухай хүртэл өдий төдий юм ярина. Энэ учраас машин хотын дундуур явсаар байхад Панов Улаанбаатар хотын хөгжлийн тухай нэлээд их юмыг сонссон ба хотоос гарснаас хойш хүртэл Батын яриа зогссонгүй. Төмөр хажуудаа нэлээд том хүрэн сумк4 зүүгээд Пановын эгц өөдөөс харан суужээ. Баяр, Төмөртэй зэрэгцэн, цоо шинэ хар комбинезоны гадуур, Баттай адил цув өмсөөд, танкчны хар савхин малгайг бага зэрэг даран өмсжээ. Хажуудаа цоо шинэ шар сумк зүүгээд бүснээсээ нэлээд урт иштэй геологичийн алхыг хар булигаар гэрээр дугтуйлан зүүжээ. Баруун гарын бугуйдаа жижиг компас5 зүүгээд цувны бүснээсээ торгон савхин гэртэй уулын компас, өндрийн хэмжүүр зэргийг зүүжээ. 

	Саяхан сургуулийн ширээнээс босоод анхдугаар удаа шинжилгээний ажилд яваа инженер геологич Баярт ингэж явах нь гоёл, хээнцрийн хэрэг биш, харин мэргэжилдээ дурласан бөгөөд шинжилгээний ажилд анх гарч байгаагийн тэмдэг биз ээ. Баяр олон жилийн өмнө, геологич болно гэж түүнд өөрийн амьдралын нэлээд хэсгийг зориулжээ. Гэтэл өнөөдөр геологич инженер болоод, шинжилгээний ажилд анх удаа инженерээр явж байна. Үүнд Баярын сэтгэл хөдлөхгүй байж хэрхэн болох билээ. Хүн хүч их гаргаж олдсон юмандаа дуртай ч байдаг, хайртай ч байдаг юм. Энэ учраас Баярт дээд сургуульд 5 жил болж, шалгалтуудыг догдлон өнгөрүүлж, олныг мэдсэн өдрөө баярлаж, зарим юмыг мэдэж ойлгож чадаагүй өдөр гомдон өөрийгөө зэмлэж явж олсон бөгөөд олон тооны шөнийг нойргүй өнгөрүүлснээр барахгүй, зарим өдөр хоол идэлгүй явж олсон инженер гэдэг нэр мэдэц бол үнэхээр бахралтай бөгөөд хүч зарж баймаажин олж авсан зүйл юм. Энэ учраас түүндээ хайртай нь ч аргагүй биз, дуртай нь ч аргагүй билээ. 

	— За ингээд алтан зам өмнө, амраг хүн ард хоцров гэж Бат, Баяр руу харж шууд түүнд зориулан хэлэхэд нь энэ үг хэнд зоригдсон үг гэдгийг мэдсэн Баяр, 

	— Таны суугаагаар бол алтан зам ард, амраг хүн өмнө хоцорсон юм биш үү? гэж Баяр хэлээд инээмсэглэн Батыг харав. 

	Бат суудлаа засаж суугаад, Баярыг зугаатай нүдээр нэвтлэн харж нүдээрээ инээмсэглээд, 

	— Би энэ үгийг танд л зориулж байна! Өглөө таныг гаргахаар ирээд олон хүн байхыг хараад ойртож ядаж байсан хүнийг л ард хоцров гэж байгаа юм шүү гэх зуур эрүүнийхээ сахлыг шувтран. Барагтай л бол хүний савыг хоосон буцаадаггүй Баяр энэ удаа юу ч дуугарсангүй харин царай нь улайна. Цохилтоо чангалах гэж Бат, 

	— Гэмт хүн гилбэлзэнэ, даарьт морь дайвалзана гэгчээр Баяр гуайн царай өглөөний хүүхний уруул шиг болж байх чинь, залуу хүн дажгүй, зовоод яадаг юм гээд ажиггүй Баярыг ширтэн инээмсэглэв. Баярын царай «тийм» гэсэн юм шиг улам улайв. 

	— Энэ мөргөлдөөн ч Бат гуайн бүрэн ялалтаар дуусжээ гэж Пановын хэлэхэд Баяраас бусад нь инээлдэв. 

	Харин Баярын уруул нь үл мэдэг мушгиралдан хөдөлж, инээмсэглэх дүрс хүчлэн үзүүлэв. 

	Үнэхээр ч Баярын сэтгэлээс Гэрэлийн дүрс, түүний үгнүүд салалгүй бодогдсоор байв. Тэр орой Сүхбаатарын хөшөөний дэргэдээс салснаас хойш Гэрэлтэй хэдэн өдөр уулзсангүй. Баяр Гэрэлд дурласан дурлалаа найдваргүй дурлал гэж эргэлтгүй тоолсон боловч Гэрэлийн дүрсийг сэтгэлээсээ зайлуулж чадаагүй юм. Сэтгэлээ тайван болгох гэж өөр юм бодоход ямар нэгэн юмгүй мэт санагдаад түүнийг эрж олмоор бодогдоод харин ч тайван бус болдог байв. Тэгээд юу дутагдаж байгааг санахад тийм юмгүй байдаг байлаа. Харин Гэрэлтэй холбогдсон өөрийн бүхий л явдлуудыг бодоход сэтгэл нь тэнэгэр болж тэр бүхэн нь харин явсаар нөгөө дутагдаж байгаа юмны тухай бодлыг зайлуулан үгүй болгодог байлаа. Харин гарахын урьд үдэш гудамжинд санамсаргүй дайралдаад маргааш өглөө 5 цагт гарахаа хэлэхэд нь, 

	— Амжилт хүсье, би чадвал гаргаж өгнө гэж өмнөө зогсож байсан Баярын цамцны захыг оролдож байгаад санаа алдан хэлжээ. Тэгэхэд нь «чадвал» гэсэн үгэнд нь Баярын зэвүү хүрээд хэд хэдэн гашуун үг хэлсэн юм. Гэтэл юу болсон юм. Баярыг гарах гэж байхад нь ганцаараа ирж уулзаад, 

	— Сайн яваад ирээрэй, бас миний бичсэнийг үзээрэй гэж хэлсэн юм. Баяр, Гэрэлийн бичсэн бичиг гэдэг юу хэлж байгааг ойлгоогүй учир асуумаар санагдсан боловч Баярын нөгөө сэтгэл нь хориглон зогсоосон юм. Энэ учраас Баяр үл мэдэгдэх бичгийг мэдэх хүн шиг болж өнгөрсөн юм. Баяр Гэрэл хоёрын ингэж уулзаад зогсож байхад машин дээрээ гараад байсан Бат харснаар Баярыг тэгж үгээрээ ичээн мохоожээ. 

	Нийслэлийн сүндэрлэсэн барилгууд уулсын цаана үлдэж, хотын бараа харагдахгүй болов. Харин хотын үйлдвэрүүдийн өндөр яндангуудаас оргилон байгаа хар утаа гэрийн цаанаас даллан үдэж байгаа янагийн гар мэт салхинд найгалзан гуйвсаар цэлмэг агаарт замхрав. 

	Туул голын хойд эргээр үргэлжилсэн ачааны галт тэрэг Улаанбаатарын зүг утаагаа савсуулан та нарт хэлүүлэх юм байна уу? гэж асууж байгаа мэт яндангаа уянгалуулан яваа нь илхэн үзэгдэж байв. 

	Машины замын хоёр талд бэлчээрлэн идэж байгаа малууд тасралтгүй тохиолдож, замаас зайдуу газар хотлон буусан гэрүүдээс аргалын нарийхан хөх утаа оргилон гарна. 

	 

	Сүрэглэн бэлчиж байгаа адууны дунд саяхан гарсан унагануудын зарим нь хэвтэн унтаж, зарим нь тоглож ийш тийш давхихад эх нь богинохноор унгалдан дагалдана. Адууны зүг хоовгор морьтой, арав хүрээгүй настай хүү, чийгтэй зөөлөн хөрсийг мориныхоо туурайгаар онгилон довтолж яваа. Түүний дундаас нь барьсан нарийн уургын үзүүр, бөгс нь ээлжлэн газар цохилж байв. Өглөө эрт тул айлуудын гадаа хувин барьсан эмэгтэйчүүд сүлжилдэх нь тодорхой харагдаж байлаа. Зарим айлуудын гаднаас үхэр бэлчиж, заримын гадна үхэр нь зэлэн дээрээ цугларан байв. Машин хүчээ аван хурдалж, Бат өвгөн зогсолтгүй ярьсаар байлаа. Ингэж байтал Төмөр өврөөсөө бүтэн хайрцагтай “Казбек» тамхи гаргаж задлан нөхдөө дайлав. Гэтэл Бат түүнийг ажиглан харснаа, 

	— Баярлалаа, би үргэлж «бөхт» татдаг. Ер нь үргэлж нэг тамхи татаж байвал зүгээр байдаг юм. Би тамхиа соливол бас ханиана шуу гэж хэлээд өврөөсөө тамхиа гаргаж нэгийг аваад хаах гэтэл түүний дээр ногоон чернилээр «Миний сэтгэлийн доторх хямрал хэчнээн их байгааг чи даанч мэдэхгүй байна. Чи надад муу санасан биз ээ, хүн хүнтэй жаргалаа хуваахаас бус зовлонгоо хуваасны хэрэг байдаггүй гэж бид хоёр ярилцдаг шүү дээ! Хүн хайртай хүнээ өөрөөсөө илүү хүндлэх хэрэгтэй, ер нь хүн сэтгэлгээ ухаанаараа удирдах хэрэгтэй шүү дээ. Гэвч энэ бүхнийг дараа болъё. Г. « гэж сүрхий таталж бичсэн бичиг нүдэнд нь тусав. 

	— Бат гуай та миний “Казбек»-ыг татахгүй гэсэн, харин өөрөө “Казбек» гаргаад л татаж байх шив дээ! гэж Төмөрийн хэлэхэд, 

	Бат тамхиа үзвэл үнэхээр ч “Казбек» ажээ: Тэгэхэд нь нөгөө өврөө дарж үзээд нэг хайрцаг «бөхт» гаргаж ирээд, 

	— Миний тамхи ч энэ л байна. Харин энэ тамхийг манай хүүхдүүдийн л нэг андуураад миний өвөрт хийсэн бололтой, залуу хүмүүсийн л явдалтай холбоотой, тамхи бололтой, юу ч гэсэн хадгалж яваад л аваачиж өгье гээд хоёулыг буцааж хийв. 

	Бат хүүхдийнхээ дурлалын бичгийг үзье гэдэггүй боловч заримдаа болзошгүй тохиолоо үздэг юм. Гэвч үзсэн юмаа үзээгүй болж өнгөрүүлдэг билээ. Энэ учраас тамхины хайрцаг дээр бичсэн зүйлсийг бас л нэг хүүхдийн нь юм биз гэж бодоод хадгалав. 

	Замын хажуугаар ном, дэвтэр бүсэндээ хавчуулсан хүмүүс хэсэг, хэсгээр зэрэгцэн морио гуядан довтлох нь машинаас бараг үл хоцорно. Энэ хүмүүс бол замын дагуу алсад харагдах сумын төв дээр байгуулагдсан түр сургуульд очиж хичээллэх гэж яваа хүмүүс болой. Замд тохиолдсон бүх явдлыг хараад Батын сэтгэлд 50 гаруй жилийн өмнө энэ замаар хөл нүцгэн, уранхай банзал, цамцтай гүйж явсан нь санагдана. 

	Тэгээд сэтгэл нь хөдөлсөн Бат тэр явдлаа нөхдөдөө ярив:

	— Би 50 гаруй жилийн өмнө энэ замаар гүйж явсан юм сан. Тэгэхэд энд цөм өөр байсан юм. Энэ зам хүртэл тэр үедээ зам биш жим байсан юм сан гэж хэлэв. 

	— Та яагаад үүгээр тэгж явсан юм бэ? гэж Панов асуув. 

	Бат чухам ийм асуулт нөхдөөсөө гаргуулж яриагаа үргэлжлүүлэх гэж үгээ тасалсан болохоос биш, цааш ярихаа зогсох гэсэн биш юм. 

	— Урьд эцэг минь намайг 10 настай байхад лам болгох гээд гандан дээр аваачиж нэгэн гавжид тушааж өгөв. Эцэг минь хоёр хоноод буцсаны дараа ламын зан авир өөр болсоор сүүл сүүлдээ тэсвэрлэшгүй болов. Өдөр бүр дунд голоос том хавчиг үүрч ус зөөнө. Өглөө нэг тагш хар цай, дугуйн хэлтэрхий, үдэд нэг тагш хоол, орой нэг тагш хар цай ууж идэж байв. Түүнээс илүү уувал ухаан муудна гэдэг байлаа. Би өлсөхдөө нохойд өгөх гэсэн тогооны угаадаснаас хүртэл уудаг байсан юм сан. Эвгүй л хөдөлбөл зодно. Бас зүгээр байтал зодно. Учир нь зодсоноор барчид арилж сайн лам болно гэнэ. Би зодуулаад хэдэн өдөр хөдөлж чадахгүй халууран дэмийрч байсан юм. Хэчнээн зодох тутам би улам хэдэр болно. Би хоол л бодохоос биш, цээжлүүлэх гэсэн хоёр гурван шад номыг нь тогтоохоо болив. тэгэхдээ миний тэнэг мангууд минь хүрч зодно. Нэгэн удаа хуралд хураад өлсөхдөө балин хулгайлж идэж байгаад баригдаж, хавьтсан бүхэнд зодуулав. Эцсийн эцэст ойр орчмын бүхнийг занадаг болов. Үнэнээ хэлэхэд өршөөлгүй болохоор худал хэлж сурав. Зодох тутам заль мэх минь их болов. Заль мэх минь их болох тутам зодох нь их болов. 

	Тэгээд эцэстээ арга барагдаад нэг өглөө усанд явах гэж гараад оргов. тэгэхдээ энэ замаар хөл нүцгэн уранхай банзал, цамцтай гүйж явав. Тэр үед энэ замаар уранхай, нооронхой Дээлтэй бадарчин, Богдод мөргөх гэж аялан замд тохиолдож ядарсан явган нүцгэн хүн, баяд ноёдын мал хариулсан өлсгөлөн хүмүүс тохиолдож байсан билээ. Бас зэрлэг ноход барьж идчих гээд явуулдаггүй байсан юм гэж хэлээд Бат үгээ таслав. Тэгэхэд нь:

	— Та тэгээд харьсан уу? гэж Баяр асуув. 

	Бат замын дагуу машинтай уралдаж хөгжилдөн яваа хүмүүсийг зөөлөн нүдээр ажиглаж харснаа, 

	— Үгүй, чадаагүй, би хөдөө хариад буцаж явсан лам нартай тохиолдоод баригдаж хүргэгдээд, хэдэн өдөр зодуулж заримдаа ухаангүй болж байлаа. Гэвч дахин хэд хэдэн удаа оргож байгаад харьсан юм сан. Би хэрэггүй нутаг руугаа зүтгэсэн юм сан гэж хэлээд Бат санаа алдаж дуугүй болов. Батын яриаг нүд цавчилгүй чагнаж явсан Төмөр, 

	— Яагаад тэр билээ? гэж асуув. 

	— Зүтгэж явсаар арай гэж нутагтаа очиход эцэг минь гүтгэлэгт ороод эрүүдлэгийн шархийн халууныг даасангүй үхээд, эх маань сэтгэлээр унаж шаналсаар өлбөрч үхсэн байж билээ. Би зовлон гэж юу байдгийг мэдсэн хүн юм шүү, тэр үзсэн зовлон минь миний духан дээрх гурван гүн атирааны цаана бунхлагдсан юм гээд, дээш харахад нь духан дээр нь хуруу зэрэгцүүлэн тавьсан юм шиг гурван гүн атираа тодорно. Тиймээ энэ гурван гүн атирааны цаана их юм нуугдаж байгаа юм. Бат бага насандаа эцэг, эхээсээ хагацаад баячуудын хүнд ажлыг хийж, тогоо өнгөлзөн, хоолтой хоолгүй, хэдэн жил тэнүүчлэн явсан юм. Тэгж явахад Батын сэтгэлд өнөөдөр аяга хоол хэрхэн олж идэхээс хэтэрсэн зорилго байгаагүй юм. Дараа нь хошуу захирагчтай эвгүй харилцсанаас болж автономитын цэрэгт хөөгдсөн билээ. Бат цэрэгт очоод бат хаалганы тулалдаанд сайн байлдаж явсан боловч хүрээнд буцаж ирсний дараа өвдөж, хэвтэх газар олдохгүй хавчигдсаар эцэст нь хог дээр хаягдаад золбин нохойтой хамт сар гаруй хэвтээд эдгэсэн юм. Бат үүнийгээ яриад цааш үргэлжлүүлэн, 

	— Би энэ бүхний эцэст бүх ертөнцийг занахад бэлхэн байсан юм. Би анх хүнд чадах чинээгээр тусалъя гэж бодож байсан бол энэ байдлаас хойш хүн бүхэн надад дайсан бөгөөд би хэнд ч хэрэггүй болжээ гэж бодож байлаа. Би хог дээр нэг хоноод байв. Өлсөх цангах минь их болоод шүлс ч гарахаа больж эхэлж байлаа. Би ингэж хэвтэж байхдаа үхье гэж бодоогүй юм. Тэгэхдээ хүний төлөө амьдрах бус, өөрийн төлөө амьдарна гэж бодож байсан юм. Ертөнц бол миний дайснаар дүүрэн юм гэж би итгэж байлаа. 

	Гэтэл нэг өдөр тос даавуу хоёр нь үл мэдэгдэх дээлтэй хөгшин чавганц ирж надад халуун цай, шөл өгөв. Би түүнийг авахгүй, идэхгүй гэж хэлэв. Учир нь би түүнийг сайн сэтгэлээсээ надад өгч байгаа биш, намайг ашиглах буюу хорлох гэж байна гэж бодсон юм. Бүх үзэж өнгөрүүлсэн зовлонгийн дараа хүн хүндээ тус болно гэдэг нь миний бодолд ангид хэрэг байв. Хүн өөрийн юмыг хүнд өгөх, ялангуяа над шиг хариугүй болсон хүнд өгнө гэдэг бол миний бодолд орж өгөхгүй байсан юм. Би чавганцын авчирснаас татгалзаад зогсоогүй, түүнийг харааж хөөсөн юм. Гэтэл тэр чавганц явсангүй. Намайг сургаж өдий төдий үг хэлсэн. Гэвч би өөрийн бодлыг хатуу баримтлан чавганцын үгийг амийг нь авах гэж байгаа жад шиг хүлээж аваад, түүнийг улам ширүүнээр харааж хөөв. Бас чавганц яваагүйгээр барахгүй миний духан дээрээс үнсээд, 

	— Хүү минь үхэхийг хүсээд хэрэггүй, амьд явбал алтан аяганаас ус уудаг юм гэж хэлээд нүднээс нь гарсан нулимс, үрчгэр хацрыг нь судлыг даган урсаж байсан юм. Би тэгэхэд эхэр татан уйлаад, дараа нь өгсөн юмыг нь идэж уусан билээ. Түүнээс хойш би миний ижил амьтад Монголд түм бум бий, тэр нь надад туслах, надаар туслуулах гэж хүсэж байдаг гэж мэдсэн юм. Учир нь намайг хог дээр хэвтэж байхад нөгөө чавганц болон түүний ижил хүмүүс өөрийн ховор хэрэглэдэг зүйлээсээ илүүчилж намайг тэжээж байсан юм. Энэ бүхнээс хойш би хүнд хэрэгтэй, хүн надад хэрэгтэй гэж бодож эхэлсэн юм. Би хүний төлөө амьдарч, би хүнд хэрэгтэй болж чадна, учир нь энэ хөгшин чавганц, хүнд надад хэрэгтэй байна гэж бодсон юм. Энэ бодол минь намайг хүний их хүчинд итгэдэг болсноор барахгүй, ертөнц бол миний дайснаар биш, миний нөхдөөр дүүрсэн юм гэж итгэдэг болгосон юм гэж Бат хэлэв. 

	Батын энэ бүх хатуу амьдрал нь тэр гурван гүн атирааны цаана бунхлагджээ. 

	Ардын төр ялж, анхны байгуулагдсан сургуулиуд хаалгаа нээж Бат мэтийн хүмүүс А, Э гээс танилцаж зүтгэсээр урьд ухаангүй мангуугаа дуудуулж байсан Бат, Бүгд Найрамдах шинэ Монгол Улсын ард түмэнд гайхагдсан эрдэмтэн болсон юм. Энэ их тэмцлийн гайхамшигт явдал нь түүний хөгжилт нүүрт тодорно. Энэ хөгжилд Батыг нөгөө хүнд итгэсэн, хүнд туслах сэтгэл нь хүргэсэн билээ. 

	Бат хэсэг зуур дуугүй сууж байснаа цааш үргэлжлүүлэн, 

	— Анх намайг сургуульд ороод байхад хоол унд, орон сууцаас эхлээд цөм дутмаг, чадвартай багшгүй хэцүү л байж билээ. Гэвч тэр бол их юмны эхлэл, өөрийн ардын юм байсан юм. Тэр бол одоогийн манай орны өдий төдий бага, дунд сургуулиудын эхлэл байсан юм гээд хажуудаа сууж байсан Пановын мөрийг алгадан бидний хийсэн олсон бүхэн бол та бүхний ач юм гэж хэлэв. 

	— Тийм ээ! Биднийг цөмөөрөө үндсээрээ сөнөх гэж байхад эд Пановууд аварсан юм. Тэгээд зогсоогүй, бид нараас барьж байгуулахад харамгүй тусалсан. Чухам энэ учраас монгол хүн оросыг ах, эгч, ээж, аав, аврагч, туслагчийн нэгдэл гэж үздэг юм. 

	Батын яриа дууссанаас хүмүүс нэг хэсэг дуугүй явлаа. 

	Төмөр, хүрээн дээр сууж байгаад нутагтаа харих гэж оргох замдаа чононд баригдаж үхсэн ахынхаа амьдралыг харамсан бодно. Ер нь хүн бүхэн Батын ярьсныг эргэцүүлэн бодно. Баяр, Батын адил тэр хатуу амьдралыг үзээгүй. Гэвч өөрийн дэлгэр баялаг, дүүрэн жаргалтай амьдралыг тэр хэцүү амьдралтай холбож үзэхэд үнэхээр тэнгэр газар хоёр шиг ажээ. Батын ярьсан зүйл Баярт үлгэр мэт бодогдоно. Гэтэл Бат Баярын энэ бодлыг тааварлан ойлгосон юм шиг, 

	— Залуу хүнд урьдын Монголын хатуу байдал үлгэр домог шиг байдаг юм. Тэд нар түүнийг үзсэнгүй. Баяр гуай 20 гаруй настай хүн байна. Та нар хараач, духанд нь ганц ч атираа алга. Гэтэл би ийм настай байхдаа нэлээд гүн болсон гурван атираатай явсан юм гэж хэлэхэд нь Баяр өөрөө мэдэлгүй духаа дарж үзэв. 

	 

	 


ДӨРӨВ. ШӨНИЙН ДАЙН

	 

	Шинжилгээний анги явсаар гурав дахь өдрөө өргөн говьд орж ирлээ. Зэргэлгээ татсан хязгаар нь үл үзэгдэх говийн дундуур өдөр турш хурдлав. Хааяа дэрсэн дотор айлууд байвч заримыг нь эзэд малаа хариулах, услах гээд явсан тул хүнгүй байна. Заримд нь хэдэн хүүхэд хөгшид өвгөд ээрэг гэр сахин байна. Явах замын дагуу тохиолдох элдэв худгаас малыг тасралтгүй усалж байгаа нь хааяа гүй тохиолдоно. Хэдхэн жилийн өмнө ямар ч усгүй байсан энэ зэрлэг бэлчээрт ингэж арвин ус бий болсон нь монгол хүн эзэнгүй байсан өргөн говь нутгаа амжилттай довтлон эзэлж байгааг гэрчилнэ. Заримдаа маш их бударгана, багалуур тохиолдоод машин явахад сүрхий саад болно. Энэ өргөн говийн дунд хулан, зээр, хар сүүлт хэд хэдэн зуугаар сүрэглэн явж, машиныг хараад хуйлран давхиж хурднаа шалгая гэсэн юм шиг заавал өмнүүр нь гарахыг тэмцэн хурдална. Зоргоор зугаалан байсан эдгээр амьтдад бараг тэд нараас хурдан эзэн орж ирэх нь их л тааламжгүй ажээ. Машинаас үргэсэн энэ амьтад аль нэгэн зүгт зайлаад гэнэт ямар нэгэн дохиогоор юм шиг эргэж машиныг гайхан зогсоно. Зарим газар говийн хуурай сайрын дагуу хулангийн ухсан худгууд гэрийн буурын чинээ дугуйран харагдана. Хулан өөрийн хурц туурайгаар говийн хуурай хөрсийг ингэж ухаад ус гаргаж уусныг үзэхэд энэ амьтад амьдрахын төлөө байгальтай тэмцэлдэж ямар их хүч гаргадаг ба тэдний хатуу амьдрал нь ямар нэгэн нарийн зүйлд сургасныг тодорхой үзүүлнэ. Метр хүрэхгүй газар ухаад ус гарах тийм газрыг энэхүү ангамал хуурай хөрснөөс олно гэдэг бол тийм амар хэрэг биш юм. 

	Гэвч хулангууд ийм худгийг өдий төдийгөөр ухаад ус гаргадаг нь үнэхээр гайхамшигтай ажээ. Тэд явсаар үргэлжилсэн ааргийн зах руу орлоо. Орчмын газраас хэдхэн метрийн өндөр эдгээр толгод нь хэдэн зуун мянган жилээр нарны хурц гэрэлд шарагдаж түлэгдсэн хүрэн хар чулуугаар бүрхмэл байвч ажиглан харахад хэдэн олон өнгөнүүд гялтганан хосолсон маш сайхан байгаль ажээ. Толгодын завсраар нь хуурай сайрууд могой мэт тахиралдан мушгиралдан хөвөрсөн нь зэрэглээнд хөвөлзөн гулгах мэт ажээ. Хааяа ихээхэн усархаг үер буухад энэ сайрыг дагаж ус урсаж түүнд хажуугийн толгодоос хурц улаан ягаан элсэн тунадсыг авчран маш гоёмсгоор олон өнгийн туяа гарсан хөрс тогтоно. Зарим газар энэхүү сайрын эрэг тав зургаа, түүнээс ч илүү метр өндөр болоод сүрхий эгц гацаа мэт болжээ. Үүнийг холоос харахад зарим нь маш урлагаар байгуулсан ордон, барилга мэт зэрэглэн харагдана. Эдгээр ааргийн толгодод бударгана, шаваг, харгана нэлээд ургаж заримдаа байгалийн эндүүрлээс энд хаягдсан юм шиг ганц заг, чанга эрчтэй дээс мэт мушгиралдан байгаа нь ойр орчмын загийн ой байгааг гэрчилнэ. 

	Бүрэнхий болоход шинжилгээний анги нэлээд явсан боловч шөнө болоход, эргэн тойронд бут болсон газар, машинаа зогсоож хайрга чулуун хөрсөн дээр хонох болов. Зарим нь брезент дэлгэж унтах байраа бэлтгэв. Зарим нь авч явсан түлш, усаар цай чанав. 

	Цэлмэг тэнгэрт тоо томшгүй одод гялалзан говь газрын шөнийн салхи баруун хойд зүгээс үлээв. Өдөр турш говийн халуун наранд шарагдаж яваад аятайхан сууцгааж энэ сайхан цэвэр агаарт ааг нь үнэртсэн цай ууж юм идэх нь хэчнээн тааламжтай хэрэг вэ, Хээрийн хоол цай гоц амттай гэж хүмүүсийн ярьдаг нь үндэстэй юм. Өдөр турш ядарч яваад орой болоход цай ууж хоол идэхэд энгийн цагт идсэн ууснаас илүү амттай байх нь эргэлзээгүй хэрэг юм. 

	Зуун грамм цагаан архигүйгээр хоол идэж чадахаа больсон Бат, хайрцгаа нээхэд нэлээд зайтай хайрцгийг нь ихэнх хагасыг шилтэй архинууд эзэлжээ. Тэгээд Бат нэг шилийг гаргаж ирээд

	— За хоолны өмнө үүнийг ууцгаая, би энгүй бол хоол идэж чадахгүй шүү гэж хэлэх зуур шилийг нээв. 

	Өдрийн турш аялсан урт замд ядарсан нөхөд нь зуу зуун граммыг тавтай ууцгаав. Ер нь алсын аянд явж байгаа хүмүүс нэг, нэг шил архи авч гарсан нь зайлшгүй ажээ. Гэвч Бат шиг хагас чемоданыг авч гарсан нь үгүй болой. Бат энэ тухай хэлэхэд, 

	— Би хоолныхоо өмнө зуун грамм хэрэглэдэг олиггүй заншлаасаа салахгүй дуусна шүү. За яах вэ, тохируулж уухад ажилд минь саад болох юм биш гэж хариулна. Үнэндээ ч Бат сүүлийн арван хэдэн жилийн турш хоолныхоо өмнө зуун граммыг хэрэглэж байгаа юм. Гэхдээ ганцхан удаа доктор цол авсан өдрийнхөө орой сүрхий согтсон юм. Ингээд хоол идсэний дараа цөм хэвтэцгээв. 

	Энэ хүмүүс юутай, ямар хортой амьтад байдаг нь үл мэдэгдэх говьд харанхуй шөнө орж ирээд унтах нь сэтгэлд тавгүй мэт юм. Ямар нэгэн хортой амьтан гарч ирээд амийг нь хорлоход болохгүй гэх шалтгаан огтхон ч үгүй юм. Гэвч энэ бүхнээс айгаад байвал юу ч бүтээж чадахгүй юм. Чухам энэ ч учраас шинжилгээнийхэн энэ говьд орж ирээд юунаас ч айж сэжиглэлгүй гэртээ хэвтэж байгаа юм шиг тавтай хэвтэцгээв. Ядарсан биед зуун грамм архи нэмсэн хүмүүс толгойгоо дэрэн дээр тавимагц унтацгаав. Бат юм ярьж эхэлсэн боловч дуу нь нам болсоор хамгийн түрүүнд дуугүй болжээ. 

	Бүгд унтсаны дараа гагцхүү Эрдэнийн нойр үл хүрэх тул дэмий л ийш тийш хөрвөлдөн хэвтэж элдвийг бодож байлаа. Эрдэнэ бол өдөр турш Идэртэй дуугүй явахдаа унтаж нойроо авсан хүн юм. Энэ говь газар хэвтэж байхдаа Эрдэнэ хэдэн жилийн турш геологийн хайгуул хийсэн Монгол орноо бодож байв. 

	 

	«Яндаж болдоггүй далай шиг

	Яасан баян нутаг вэ?

	Ямар их хувь заяагаар

	Бид нар эзэн нь болж төрөв...»

	 

	гэж цээжтэй бөгөөд үргэлж хэлж явдаг шүлгээ шивнэн хэлээд үнэн шүү, үнэндээ бид нарын хэвтэж байгаа энэ газрын хөрсөн дор ямар эрдэнэ хэчнээн хэмжээтэй байгаа юм гэдэг нь судлагдаагүй байна шүү дээ! Манай энэ өргөн нутагт хэчнээн их баялаг нуугдаж байгаа вэ? Геологичийн жаргалын орон шүү, ер нь ганц ч геологич биш дээ. Бас тэгээд нэгэн үрд бус, мөнхөд дурсагдах тийм юм бүтээх бололцоо бидэнд байна. Тэгвэл юу бүтээх хэрэгтэй вэ? юу ч бүтээж болно. Алексей Стаханов... энгийн нэг ажилчин. Одоо Стахановч гэвэл Зөвлөлтийн шилдэг бүтээлчдийн эрхэм нэр шүү дээ. «Геологичийн хөдөлмөр бол одоо хүртэл анх дэлхийн зураг дээрх «цагаан талбай» шинжлэгдээгүй газрыг судлагчдаас шаардаж байсан чанарыг шаарддаг юм. Геологич бол өндөр уул, өргөн говийг гаталж, машинтай, морьтой, явган явж зарим газар мөлхөж яваад газрын хөрсөнд нуугдсан баялгийг байгалиас булааж авч олны төлөө зориулан ашиглах үүдийг нээдэг хүмүүс юм» гэж шивнэн хэлэв. Энэ үгээр Улсын их сургуулийн геологич, газар зүйн ангийн нэгдүгээр жилийн сурагчдад гэдэг лекцээ эхэлдэг юм. Тэгэхдээ Эрдэнэ бол хүн бүхэнд мөнхөд дурсагдах юм бүтээх тухай ярьж өгдөг юм. 

	Эрдэнэ иймэрхүү юм бодоод хэвтэж байтал... гэнэт алсад ямар нэгэн юм дуугарах шиг болов. Бодлоо тасалж чих тавин чагнавал их бууны дуу нижигнэн сум дэлбэрэх сонсогдов. Ер нь юм бүхний бүдэг сонсогдохыг бодвол нэлээд холын чимээ бололтой. 

	— Юу вэ? Энэ хүн амьтангүй, цөл говьд юун их буу дуугарч, нисэх онгоц нисэн, бөмбөг дэлбэрдэг билээ ? ямар хачин юм бэ? аль би буруу сонсож байна уу? гэж бодоод хэвтрээсээ өндийн амьсгалаа хурааж чагнавал гарцаагүй ажээ. Нэг л сүрхий тулалдаан болж бий мэт байв. Гэвч энэ цөл говьд дайн болж байна гэдгийг итгэхгүй нэлээд удаан чагнав. Гэвч сонсох бүр улам тод болж эргэлзээгүй болов. Тэгэхэд нь нөхдөө сүрхий чанга дуудаж хашхирав. Ер нь тийм сайхан бодол бодож байсан хүн ингэж гэв гэнэт дайны чимээ сонсоод сандрах нь аргагүй биз ээ. 

	Эрдэнийн чанга буудалтад цочин сэрсэн нөхөд нь «юу болов?» гэж ам амандаа асуув. 

	— Та нар чагнаач! Их буу, нисэх онгоц гэж хэлээд Эрдэнэ баруун хойш харна. Гэнэт сэрсэндээ нойрмоглосон нөхөд нь аль ч учрыг ололгүй, дэмий л Эрдэнийг ширтэж байтал, Баяр нүдээ хэд дахин сэрвэлзүүлэн өндөлзсөнөө

	— Үгүй, энэ чинь... юун дайн бэ? сум, бөмбөг дэлбэрч байх чинь! гэхэд нөхөд нь сая тэр чимээг сонсов. 

	Эрдэнийн сонссон чимээ бүгдэд сонсогдов. Ингээд цөм хувцаслаж эхлэв. Бат тэр ч юм минь хаа байна? энэ ч юм минь хаа байна? гээд гутал хувцсаа сураглаж эхлэв Бат Пановын өрөөсөн гутлыг өмсчихсөн тул Панов гутлаа нэлээд эрэв. Гэвч солиог гаргав. 

	Бат босоод суниаснаа

	— Зэрлэг суманд дайрагдчихвал олиггүй үхэл шүү гэж хэлэв. 

	— Бушуухан эндээс холдъё гэж Бат нэлээд сандарсан дуугаар хэлэв. 

	Бат, юуг ч мэдэхгүй байж байгаад дайны хөл зэрлэг суманд дайрагдаж үхвэл хамгийн завшаангүй үхэл гэж бодоод «бушуухан эндээс холдъё» гэж хэлсэн юм. 

	Хэн энэ цөл говьд гэнэт дайны чимээ сонсоод сандрахгүй байх билээ. Гэвч сандрах гэдэг ганц үг бол олон хүнд олон янзаар тохиолддог юм. 

	Эрдэнэ, хүн амьтангүй говьд дайны чимээ гэнэт сонсоод бас л сандарсан юм. Гэвч одоо яах вэ, юун дайн энд болдог билээ. Энэ хүмүүсийг би оройлж яваа тул ямар шийдвэр гаргах вэ? гэж бодсон бодлоор түүний сандрал гарсан юм. 

	— Сайн чагнаж учрыг нь олъё гэж Эрдэнэ хэлэв Панов анх энэ чимээг сонсоод гайхах, сандрах хавсарсан юм. Гэвч яарах тутам улам хянамгай болдог хүн болохоор хөдөлгөөн нь хүртэл аажим бөгөөд бүхнийг дахин шалгаж үзсэн хянамгай байдалд шилжив. 

	— Дайн л байна. Бушуухан зайлбал дээр байхаа! гэж хэлээд Бат гартаа тохиолдсон юмыг хурааж эхлэв. 

	Панов тамхи гаргаж зуусан боловч, харин чүдэнз зурсангүй, унтраагүй байсан нурмаасаа асааж авлаа. 

	— Сайн чагная. Тэгээд хөдлөхөд хожимдохгүй, яарвал даарна гэж Пановын хэлэхэд Бат хүртэл барьж байсан юмаа тавиад уг чимээг чих тавин чагнав. 

	Гэтэл удалгүй гэнэт нөгөө дуу чимээ зогсов. Ямар ч чимээ аниргүй болоод ганцхан салхины үл мэдэг шуугиан сонсогдоно. Орчин тойронд нам гүм болсон боловч гэнэт сонсогдсон дайны чимээ гэнэт зогссонд хүмүүс бүр ч гайхацгаав. 

	— Дайн ингэж гэнэтхэн зогсох гэж үү? Дахин дуугарах болов уу? аль их буу, нисэх онгоцны ажиллагаа нь одоо дуусаад жинхэнэ тулалдаан нь эхлэхийн өмнө түр чимээгүй болж байгаа юм уу? Ер нь энэ говьд юун дайн болдог билээ дээ, аль байгалийн сонин үзэгдэл үү? гэх зэрэг өдий төдий янз бүрийн юм хүмүүсийн сэтгэлд орно. 

	Ер нь санаанд үгүй байсан юм заавал сонин байдаг юм. 

	— Энд дайн болох ёсгүй, энэ нь заавал өөр нэг юм байх... гэж Пановын хэлэхэд нөхөд нь хариу дуугарсангүй. Учир нь чимээ дахин гарч хүмүүсийн анхаарлыг татав. 

	Энэ удаа гарсан чимээ бол ямар нэгэн дайны чимээ бус, харин Оросын их хөгжимчин Чайковскийн хөгжим Евгений Онегин гэдэг оперын Ленскийн дууллыг тенер хоолойгоор дуулж эхлэв. Дайны чимээ гарах болов уу? гэж бодож байсан хүмүүс энэ хөгжим, дууллын чимээ сонсоод бүр ч гайхацгаав. 

	— Ямар жигтэй юм бэ? саяхан дайн болж байгаагүй бил үү? Харин одоо хөгжим болох чинь юу юм бэ? гэж Төмөр бусдаас асуув. Гэвч одоодоо юу гэдгийг нь хэн ч мэдэхгүй тул Төмөрийн асуудал хүн бүхний сэтгэлд эргэлдэж байгаа юм. 

	— Энэ бол байгалийн нэгэн чимээ бололтой, тэгэхдээ чухам юу вэ? гэдгийг би л мэдэхгүй байна. Гэвч байгалийн нууц бол өнөө биш ч болов, маргааш тайлагдах ёстой юм, маргааш биш боловч нөгөөдөр заавал тайлагдана гэж Панов хэлээд Баярын мөрийг түшин чагнав. 

	Ингэж байтал нөгөө хөгжим зогсоод, хэдэн минут нам гүм болсны дараа дахин чимээ гарсан нь үндэсний хөгжмийн ансамблийн найруулгаар морин хуур хүнгэнэн «Суман дээр» гэдэг оперын эхлэл хэсгийг тоглов. 

	Энэ аялгууг сонсоход Баярын сэтгэлд Сүхбаатарын хөшөөний дэргэд Гэрэлтэй сууж байсан нь, ярьж байсан үг нь бодогдоно. 

	— За нөхөд минь энэ нэгэн сонин үзэгдэл бололтой. Юу ч болов одоо унтаж амраад чадвал маргааш учрыг нь олцгооё тийм биз дээ! Николай Владимирович аа! гэж асуухад, 

	— Тэгэхээс өөр энэ шөнө яах вэ дээ! гэж Панов хэлэв. Ингээд цөм хэвтэх болов. Гэтэл Пановын дугтуй хөнжил, Баярын дэвсгэр үгүй ажээ. Нэлээд эрэл болсны дараа Бат инээж

	— Би мартаж орхижээ. Түрүүн хураагаад машин дээр ачсан гэж хэлэв. Хөгжмийн чимээ хэдэн минут үргэлжлээд үгүй болов. Дахин ямар ч чимээ гарсангүй, цөм хуучин хэвээр хэвтэцгээв. 

	— За үүнийг юу гэж бодож байгаа таавраа ярилцъя гэж хэвтэртээ ороод дэрээ засаж байсан Баяр хэлэхэд, Бат хоолойгоо зассанаа, 

	— Юу ч байж магад юм. Монголын эртний зарим хаадын хүүрийн орчим нар салхинд дуугардаг элдэв хөгжим хийсэн байдаг байсан юм шүү... ер нь... гэтэл Баяр таслан, 

	— Саяын чимээ цөм одоо үеийн юм байдаг шүү дээ гэж хэлэхэд, 

	— За тэгвэл яах вэ. Миний таавар цохигдоод, хөхөөг хүйдсээр цохидгийн адил «хэлдэг л сэн, болдог л сон, яачхав даа» л биз гэж Батын хэлэхэд цөм инээлдэв. 

	— Францын их зохиолч Жюль Верн «Ахмад Грантын хүүхдүүд» гэдэг зохиолдоо эрдэмтэн Пагнел Австралийн талд хөгжим сонсоод маргааш нь явж үзэхэд тэдний хоносон газраас хэдэн километр зайтай газар байсан нэгэн фермийн эзэн шөнө пианинаар тоглосон байжээ гэж бичсэн байдаг. Өнөөдрийн чимээ магад ийм юм ч байж болох юм гэж Баярын хэлэхэд Бат хэвтрээсээ өндийн, 

	— Одоо миний ээлж болсон биз дээ. Аяганы хариу өдөртөө, агтын хариу жилдээ гэж үнэн үг байдаг шүү дээ! Саяын чимээ нэг морин хуур юм уу, аль нэгэн ганц хоёр хөгжим дуугарсан бол өөр хэрэг. Гэтэл их буу, нисэх онгоц, симфони хөгжим шүү дээ! гэж Бат хэлээд буцаж хэвтэв. 

	— Тэгвэл миний таавар таных шиг л болоо биз гэж Баярын хэлэхэд бас л цөм инээлдэв. 

	Миний бодоход ойр хавьд радио хүлээн авагчтай айл байж ч магад юм гэж Пановын хэлэхэд бас л Баяр угтаж аваад, 

	— Айл байгаа гэж бодвол ч өөр хэрэг л дээ, харин гагцхүү ойр хавьд хүн байхгүй гэж бодсоноос л ингэж тааварлан ядаж байна гэж Баяр хэлэв. 

	— Энэ хавьд цахилгаан соронзын долгионыг татах ямар нэгэн хүчин байгаад, аль нэгэн хотын радио нэвтрүүлгийг татсан байж болох юм гэж Панов хэлэв. 

	— Долгионыг татсан байж болно, гэвч дуу гарч болохгүй шүү дээ гэж Баярын хэлэхэд Панов, 

	— Харин би дуу татсан юмыг нь олсон бол энэ үзэгдэл тодорхой болох байсан шүү дээ, Гэтэл чухам тэр нь л олдохгүй байна гэж Панов хариулав. 

	Тэд, энэ шөнийн явдлыг элдвээр тайлбарлах гэж нэлээд ярилцсан авч бие биеийнхээ тааврыг бут цохисоор ямар ч амжилт олсонгүй. Тэгээд унтацгаав. Харин маргааш нь эрт босоцгоож эргэн тойронд бараг таван километр газрыг нэгжин үзсэн боловч урьд шөнийн дуу чимээний нууц нь хэвээр үлдэв. 

	Нэгэнт тэд нарын зорилго, Алтай орж шинжилгээний чухал ажил хийх тул шөнийн явдал хэдий сонин боловч аргагүй орхиж үдээс хойш цааш явлаа. 

	 

	 


ТАВ. АЛТАЙН АНЧИД

	 

	Шинжилгээний анги маргааш нь нар жаргахын үед нэгэн сумын төв дээр очиж дунд сургуулийн байшинд буув. Эндээс цааш мориор явах болжээ. Очих газар ойртсон тул газарчин болон, очих газрын тухай нутгийн ард түмэнтэй ярилцаж танилцах зэрэг нэлээд ажлуудыг хийхээр хэд хонох болов. 

	— Би сумын намын үүрийн даргатай уулзаж ярилцав. Маш сайхан зантай хүн байна. Унаа морьдод зовох хэрэггүй, бид хангаж өгье гэв. Бас өнөө орой хэдэн хүнтэй уулзуулах болов гэж Эрдэнэ гаднаас орж ирээд нөхдөдөө хэлэв. 

	— Газарчны тухай юу болов гэж комбинезоныхоо тасарсан товчийг хадаж байсан Панов асуув. 

	— Ярьсан ер нь бид нарын очих газрыг мэдэх хүн тун ховорхон гэж намын үүрийн дарга хэлж байна. Тэр газрыг мэдэх хүн гуравхан байдаг гэнэ. Түүний нэг нь энэ хавар хот орохоор яваад эргэж ирээгүй байгаа юм гэнэ. Хоёр нь энд байгаа боловч нэг нь 80 гаруй настай өвгөн гэнэ. Хоёрдох нь дөрөвдүгээр багийн ард Дамдин гэдэг хүн гэнэ гэв. 

	— Тэгвэл тэр Дамдин гэдэг л бид нарт газарчилж өгөх бололцоотой хүн шив дээ гэж хэлээд Баяр гаднаас Эрдэнэд авчирсан хоолоо ширээн дээр тавив. 

	— Тийм юм... гэвч энэ хүн сарын өмнө мориноос унаж бэртээд саяхан хэд хоногийн өмнө эмнэлгээс гараад байгаа юм гэнэ гэж хэлээд Баярын тавьсан хоолноос халбагадан амандаа хийв. 

	Газарчин олдох найдвараар муу болжээ. Говьд ажиллахад газарчингүй явдал бол бараг л нүдгүйтэй адилхан юм. Ер нь шинжилгээний ажлаа амжилттай гүйцэтгэх нь сайн газарчин олохтой нягт холбоотой юм. Очих газар бол газрын зураг дээр цагаанаар тэмдэглэсэн шахам зэрлэг газар газарчингүй явна гэдэг бол аюултай. Ус олж ууж чадахгүй харангадаж үхэхэд амархан гэдэг нь мэдээжийн хэрэг билээ. «Мэдэхгүй зам нүх шиг» гэж зүйр үг байдаг бас буруу замаар будаа тээвэл буцахдаа шороо тээнэ гэж үг байдаг билээ. Энэ учраас шинжилгээнийхэн цөм газарчны тухай асуудлыг хамгийн чухалд үзэж байгаа болно. Тэд Эрдэнээс энэ асуудлыг олон талаас нь янз бүрээр асуусны дараа газарчны тухай асуудал, олдох найдваргүй болсон ажээ гэж бодоцгоов. 

	Эрдэнэ хоолоо идэж дуусаад босож тамхиа ноцоож татахын завсар нөхдөөс бусад ажлын тухай асуув. Бусад ажил гэвэл бас л ихээхэн юм байсан билээ. Сумын төв дээр лекцүүд унших, сумын газар орны тухай хүмүүстэй ярилцах, юмаа морин ачаанд тохируулж баглах, машинаа үлдээхэд бэлтгэх зэрэг бусад ажлууд байлаа. 

	Энэ ажлууд барагтаа шийдвэрлэгдсэн ба лекцийн тухай асуудал бол өнөөдөр хамгийн сүүлчийн лекцийг Баяр 3 цагаас эхлэн сумын клубт хийх, бусад лекцийг буцах замдаа хийх болсон ажээ. 

	Ингээд шинжилгээнийхэн амрахаар хэвтэцгээсэн ба харин Баяр лекцээ хийхээр явлаа. 

	Оройн 5 цагийн орчим хүмүүс сэрцгээж бас Баяр лекцээ хийгээд ирэв. Ингээд Баяр лекцэд хэчнээн хүн цугларсан, ямар асуулт гарсан, юу гэж хариулсан тухайгаа нөхдөдөө ярилаа. Яг 6 цаг болоход байшингийн үүдийг хүн цохив. 

	Хаалгаар намын үүрийн дарга Дашням, өвгөн Галдангийн хамт орж ирлээ. Галдан өвгөний энгэр дээр сайн малчны тэмдэг бас хэд хэдэн одон медаль гялалзана. Энэ бол залуудаа говийн нэртэй анчин байгаад сүүлдээ багийн дарга, нэгдлийн дарга зэрэг ажил хийгээд ан хийхээс нэлээд тасарсан хүн юм. Залуудаа бол 4-5 тэмээтэй яваад л түүндээ зээр, сүүлт, аргал, янгирын мах дааж ядтал ачаад ирдэг хүн байсан юм. 

	Энэ бол үргэлж олон түмний ажлын түрүүнд явахыг хүсдэг нутгийн нэг идэвхтэн ард билээ. Нэгдүгээр таван жилийн төлөвлөгөөний эхний үеэр бичиг үсэг сурч, ном сонин уншдаг болсноор биеэ сая л нэг хүн болж байна гэж тоолоод үргэлж уншсан юмаа хүнд ярьж явдаг нэг төрлийн сайн ухуулагч болсон хүн юм. Одоо 80 гаруй настай болсон боловч өөрийгөө яагаа ч үгүй байна гэж хэлдэг ба гэвч өндөр насанд дарагдсан нь тодорхой болсон юм. 

	Улсын сайн малчин цол үүнээс арваад жилийн өмнө авсан ба тэр нэрээ гавьяатайгаар хадгалж явахын тул хэчнээн ажилладаг хүн юм. Нутгийн олондоо ихээхэн хүндтэй болоод ардууд түүнийг Га авгай гэж нэрлэдэг хүн юм. Га авгай бол нэгдэлд ороод хэдэн жил болж байгаа бөгөөд одоо нэгдлийнхээ тэргүүлэгч гишүүн юм. 

	Бас нэгдлийн тэмээ хариулах зэргээр Га авгай нэгдэлдээ чадах ядахаараа ажлаа үргэлж хийдэг хүн билээ. 

	Га авгай босго алхмагц зогсоод малгайгаа авч бүгдийг бөхөлзөн амарчлахад дагз дээр нь ширэлдсэн буурал гэзэгний тав нь модолзоно. 

	Эрдэнэ зочидтой нөхдөө танилцуулсны дараа суухыг урихад нь Га авгай сандал дээр очиж суув. Харин Дашням, өршөөгөөрэй! Би нэлээд ажилтай боллоо. Тэгээд явъя. Та нар Га авгайтай ярьчих, дараа нь 8 цагт Дамдин гуайтай ирнэ. Би түүнтэй ярилцсан, зөвшөөрөх гүй л байна. Гэвч та нар өөрсдөө ярилцана биз гэж хэлээд явлаа. 

	Га авгай Дашнямын гарснаас хойш, 

	— Манай дарга сайн хүн шүү. Ховорхон хүн гэж хэлэв. 

	Дашням бол залуу хүн юм. Гэвч нутгийн олондоо их л хүндтэй болжээ. Энэ бол хүнтэй чанга ярьдаггүй. Гэвч ярьсан хүнээ өөрийн үгэнд барьж чаддаг хүн юм. Хүнтэй олон үг ярьдаггүй боловч хэлэх хэдэн үгээ олж хэлдэг хүн билээ. Энэ учраас нутгийн олон нь түүнийг их л хүрээлжээ. 

	Эрдэнэ Га авгайн дэргэд ойртож суугаад түүнд тамхи барьж дайлахын завсар, 

	— Бид таныг урьсан явдал бол танаас Алтайн Бичигт богдын тухай, түүний тойрон газрыг асууж танилцах гэсэн юм. Бид нар бол шинжилгээний». . гэж хэлэхэд Га авгай угтаж аваад, 

	— Би та нөхдийн тухай сумын ханын сониноос ч уншсан бас намын үүрийн даргаас ч сонссон. Харин та бүхэн надаас чухам юуны нь тухай сонсох гэсэн бол? би мэдэх л юм байвал дуртай хэлж өгнө гэв. 

	— За тэгвэл бүр сайн байна. Та тэр газрынхаа тухай урьдаар ярьж өгнө үү? харин дараа нь бид асууя гэж хэлээд Эрдэнэ нөхдөө харснаа, 

	— Тэгвэл дээр биз дээ? гэж асуув. 

	Нөхөд нь цөм зөвшөөрөн толгойгоо дохив. 

	— За тэгвэл би ярья. Бичигт богд бол эндээс 6-7 өртөө орчмын газар байна. Анчин гөрөөчин хүнээс өөр ямар ч хүн очоогүй, зэрлэг газар байгаа юм. Ер нь анчин гөрөөчин ч ховорхон очдог юм даа. Би 10 гаруй удаа гөрөөлөхөөр өвөл цагт очсон юм сан. Ер нь өвлөөс бусад улиралд хүн очдоггүй юм даа. Урьд Хятад руу явдаг зам зүүн сугаар нь өнгөрдөг байсан юм гэж эндэхийн өвөгчүүд ярьдаг юм. Би энэ нутагт сүүлд цагаачлан ирсэн хүн болохоор чухам тэр үеийг нь мэдэхгүй. Бас урьд зам тоссон сайн эрчүүд, дээрэмчид орогнож байсан юм гэнэ билээ. Би наад салбараас нь хэтрээгүй юм. Сайн мэддэг газарчинтай явахгүй бол усыг нь олоход хэцүү дээ. Хэдэн худаг, горхи нь бүр зориуд л хүнээс нуугдсан юм шиг газар байдаг юм. Ер нь хэд хэдэн хүн мэдэхгүй байж зоримог тэнэгээр яваад буцаж ирээгүй юм. Бодвол хатаж цангаж үхсэн байх. Усны талаар аюултай газар шүү. Газар нь асга хад хавцал болсон сүрхий бартаатай. За тэгээд ан гөрөөс гэвэл ч хэлээд хэрэггүй юм гэж хэлээд Галдан өвгөн толгойгоо сэжлэн алгаа үрж, шивширнэ. 

	— Газрын хөрс, чулуу нь ямар бол? гэж Баяр асуув. 

	— Чухам ямар эрдэнэ хөрсөнд нь нуугдаж байдгийг мэдэхгүй, харин сайн цахиур, зөөлөн билүү их байдаг юм. Өнгө нь тийм бусад газраас ялгаварлагдах онцгой юмгүй байхаа гэв. 

	— Яагаад Бичиг богд гэж нэршсэн юм бол гэж Бат асуув. 

	— Бичигтэй хад байдаг юм гэж би багадаа сонссон юм. Харин үзсэн хүн одоо байхгүй болсон гэхэд нь Бат сахлаа имэрснээ, 

	— Чухам юу гэж бичсэн байдаг бол? гэж асуугаад Галдангийн амыг ажиглана. 

	Бат, Бичигт богд гэдэг үгийг анх Улаанбаатарт сонсоод түүнийг очиж үзэхээр амралтаа ашиглаж гарсан юм. Бичигт богдын бичгийг үзэхгүй бол би буцахгүй шүү гэж ч хэлж байсан юм. Энэ учраас юу бичсэн бол гэж асуугаад түүнд нь юу гэж хариулах бол гэж Га авгайн амийг нь салалгүй харж байлаа. Гэтэл Га авгай тамхи асааж аваад түүнээ хэд сорсны дараа, 

	— За мэдэхгүй, урьд нэг баатар тэр уулыг онголж бичсэн юм гэж өвгөд ярилцдаг юм сан. Харин Чингисийн цэргийн хоноглосон газар, Чингисийн морио уяж байсан хад, гүүн зэлний гадас гэж бас цуварсан хоёр хад байдаг юм. Бас Чингисийн харвасан хад гэж нэг сэтэрхий хад, байдаг юм. Та нар наад талаас гарвал цөмтэй нь тохиолдоно. За тэгээд ямар онож харваж байхыг нь үзсэн биш, тэгээд хэзээ л чулуу хад харвадаг хүн байв гэж, аль зохиомол үгийг хэлж барах вэ гэж хэлснээ амьсгалаа татаж хөмсгөө зангидсанаа

	— Цаашлах тутам хачин сонин юм тохиолддог гэж ярьдаг юм. Урьд намайг анх дагуулж явсан хүн гал бадарсан гөрөөс үзсэн гэж ярьдаг сан. Бас гар руугаа толгой руугаа харагдахгүй юманд цохиулаад хэдэн цаг ухаангүй байсан энэ тэр гээд л урьд улс ярьдаг байсан юм. Над ч юм мэдэгдээгүй гэж Га авгай ярив. 

	— Ямар амьтан байдаг бол? гэж Панов асуув

	— Янз бүрийн дээ аргал, угалз, янгир ямаа, хар үнэг, ирвэс, баавгай, бэлд нь цагаан зээр, хар сүүлт, хавтгай бас бүргэд, янз бүрийн шувууд, за ер нь баялаг орон шүү. Чухам л анчин хүний жаргалын орон доо. Бас тэгээд амьтад нь хүнээс ер айхгүй шүү гэж хэлээд нүдээ цавчлахад нүдэнд нь Бичигт богдын үргэдэггүй амьтад харагдах мэт болов. 

	Ингэж ярилцсаар байтал Дамдины ирэх цаг болов. Га авгай Бичигт богдын наад талын бусад байдлуудын тухай бас зарим зүйлүүдийг ярьж байтал үүд тогшиж, удалгүй 50 орчим настай, ханхар өргөн цээжтэй, хүрэн бор царайтай хуучивтар шляптай, хар хүрэн даавуу дээлтэй бөгөөд өрөөсөн гартаа урт ташуур тулаад явахдаа баруун хөл нь сүрхий доголно. Тэр хүн бүгдтэй мэндлээд Идэрийн тавьж өгсөн сандал дээр суув. 

	— Миний нэр Дамдин, намын үүрийн дарга намайг явуулав. Дарга өөрөө хоёрдугаар баг дээр очих ажил гарсан тул ирж чадсангүй гэж Дамдин хэлээд Пановыг ширтэнэ. 

	— За хүүхэд минь би явъя даа гээд Га авгай босов. 

	— Та сууж ярианд оролцохгүй яав гэж Бат хэлээд бас, босов. Га авгай тэмээ хураах зэрэг ажилтай, бас орой нэгдлийн тэргүүлэгчдийн хуралтай тул явалгүй болохгүй гэж хэлээд явахад нь Эрдэнэ түүнд баярласнаа илэрхийлжээ. Га авгай тэгээд гарах гэж явснаа, 

	— Бичигт богдын ан... аргал угалз, хар үнэг, хавтгай... гээд нүдээрээ инээмсэглэн хэлснээ за явъя гэж хэлээд эргэж явсан болой. 

	Ингээд шинжилгээнийхэн Дамдинтай ярилцав. Дамдин Бичигт богдод нэлээд гүн явсан боловч Бичигт хадыг нь үзээгүй ажээ. Ер нь шинжилгээнийхэн Дамдины ярианаас Га авгайн ярьснаас илүү юм олж сонссонгүй. 

	Гэвч шинжилгээнийхэнд Дамдин бол тусгай хэрэгтэй хүн байв. Түүнийг газарчилж өгөх болов уу? гэж горьдож байсан юм. 

	Гэтэл Дамдин бол Дашнямтай яриад ч газарчлахыг зөвшөөрөөгүй. Учир нь Дамдинд хоёр шалтгаан байсан юм. 

	Үүний нэг нь Дамдин бол хөл муутай болсон хүн. Хоёрт, Улаанбаатарт сургуульд сурч байсан их хүү нь хэзээ хэзээгүй эргэж ирэх болсон юм. Энэ хоёр шалтгаанаас Дамдин газарчнаар явахыг татгалзсан юм. Бас энд ирэхдээ шинжилгээнийхэн газарчнаар явж өгөхийг гуйна. Тэгэхэд нь үнэн учраа ярьж явахгүй гэдгээ шууд хэлнэ гэдэг шийдвэртэй ирсэн юм. Дамдин сумын төвөөсөө өртөө гаруй газар нутагладаг бөгөөд хөлөө хугалаад эмнэлэг дээр 20 шахам хоног эмчлүүлж хоёр хоногийн өмнө гарч унаагаа захиулсанд өнөө өглөө иржээ. Гэтэл Дашням шинжилгээнийхэнтэй уулзаж Бичигт богдын тухай ярьж өгнө үү? гэснээр харихаа хойшлуулж ярилцах болсон юм. 

	Харин шинжилгээнийхний байранд орж ирээд нэг их нүүр үзсэн хүнтэй учирсан билээ. Тэр их нүүр үзсэн хүн нь бол Панов байсан билээ. Гэтэл Пановын байдалд

	Дамдиныг таних шинжгүй тул би буруу хүнийг таньж байна гэж бодсон юм. Гэвч яагаад ийм их үзсэн нүүр байдаг билээ гэж бодоод Пановын хөдлөх бүрд нь ажиглаж байсан билээ. 

	— Бид нарын ажлын амжилт сайн, газарчинтай явахдаа салшгүй холбоотой юм. Иймд танд бололцоо байвал бидэнд газарчилж өгнө үү? гэж Эрдэнийн хэлэхэд Пановоос нүд салгалгүй ширтэж байсан Дамдин өөрөө мэдэлгүй эргэж харснаа ширээний буланг маажлан байж, 

	— Би эрхмүүдийн хамт явахад дуртай юм. Гэтэл одоодоо нэгд, хөл муу, хоёрт, бага сага ажилтай гэж хэлээд Панов руу нүд нь дахин шилжсэн юм. 

	Дамдины энэ үгийг сонсоод шинжилгээнийхэн ямар ч дуу гаралгүй дэмий л Эрдэнийг харцгаасан билээ. Учир нь газарчнаар явж өгөх болов уу гэж найдаж байсан ганц найдлага Дамдины энэ үгтэй хамт үгүй болсон юм. 

	Ингээд Дамдин явсан юм. Гарахдаа Пановыг сүрхий ажиглан түүний дүрсийг нүдэндээ сайн тусгаж авахыг хичээв. Гэвч газарчингүй яаж явах билээ гэж бодож байсан шинжилгээнийхэн Дамдины байдлыг мэдсэнгүй болой. 

	 

	 


ЗУРГАА. ХУРДАН БОРЛОГИЙН ЭЗЭН

	 

	Шинжилгээнийхэн өөр ямар нэгэн газарчин олох гэж хоёр өдөр сурвалжилсан боловч олдсонгүй. Га авгай энэ байдлыг мэдээд өөрөө ирж явахыг хүссэн боловч энэ насанд дарагдсан өвгөн хэрхэн явж чадах билээ. Сумын эмч ч бүр татгалзан хориглов. Өвгөн анхандаа «Би та нарын аргагүй байдлыг харж байгаад яаж газарчингүй явуулах билээ дээ» гэх зэргээр ярьж байсан боловч элдэв нандин үгээр ярьсан бүхний нь хориглоод байхад. 

	— За яах вэ эрийг нас, уулыг цас дарна гэдгээр та нар намайг тоохгүй байна. Би ингэж юманд гологдож байгаагүй юм сандаа. Та нар намайг мэдэхгүй байна гэж маш гомдолтой хэлээд явсан юм. 

	Ер нь Галдан анх орж ирээд шинжилгээнийхэнтэй ярилцаж байхдаа намайг газарчнаар явж өгнө үү гэж гуйх байх гэж горьдож байсан юм. Гэтэл энэ горьдлого нь хоосон өнгөрчээ. 

	Дараа ярьж гараад араас дуудах болов уу гэж эргэж харсаар хашааны үүдэн дээр уясан мориндоо хүртэл ард нь хүн дуугарахад баярлан эргэж харвал шинжилгээнийхний зарим нь цонхоороо «баяртай» гэж гараараа дохиж байв. 

	Тэгэх дээр нь арга нь барагдаад очиж газарчнаар авч явахыг элдэвчлэн гуйв. Гэтэл шинжилгээнийхэн«та настай хүн байна», «Бас таны зүрх муу учир өндөр газар тохирохгүй» гэх зэрэг өдий төдий юм ярьж хориглоод байх дээр нь насанд дарагдаагүй хөнгөнөө үзүүлэх гээд түргэн хөдөлсөн чинь таварцаглан унах олиггүй юм болов. Сүүлдээ аргагүй болж харьсан билээ. 

	Шинжилгээнийхэн нэгэнт газарчин олдохгүй болсон тул Дашням хөтчөөр нэлээд хашир хүн олж өгөх болов. Гурав дахь өдрийн өглөө эрт босож хөдлөхөөр шийдээд юмаа чандалж байтал нээлттэй цонхоор морин туурай тачигнан удалгүй Дамдин нэгэн бага хүүхдийн хамт орж ирлээ. 

	Дамдины нүдэнд Баярын цог гялалзан Пановыг ширтэнэ. Шинжилгээнийхэн түүний яарсан, баярласан байдлыг гайхан харна. Дамдин босго алхаж, зогсоод өврөөсөө жижигхэн боодолтой юм гаргаж, бага хэмжээний фото зураг аваад түүнээ нэг гаргаад л, дараа нь Пановыг ширтэнэ. Хажууд нь зогсож байгаа хүүхэд нүдээ бүлтийлгэн Пановыг ажиглан байснаа байшин дүүрэн чанга дуугаар

	— Ааваа! Мөн байна гарцаагүй гэж хашхирав. 

	Дамдин дахин зургаа нэг харж бас Пановыг харснаа амандаа «Тийм байна» гэж шивнэн хэлээд Панов руу шууд очиж түүнийг өрөөсөн гараараа тэврэн үнсэв. Учир нь үл мэдэгдэх энэ байдлыг харсан хүмүүс дэмий л гайхацгаана Дамдины гарт тэврүүлсэн Панов ч учрыг ололгүй инээмсэглэн гайхаж Дамдиныг ширтэнэ. Хүүхэд нь ч Пановын дэргэд очжээ. Тэгээд дараа нь Дамдин Пановын дэргэдэх сандал дээр сууж алчуур гаргаж хөлсөө арчих зуур нөгөө зургаа Пановт өгөв. 

	Панов зургийг хараад инээмсэглэн гайхан ширтэнэ. 

	— Үгүй энэ чинь юу болоод байна даа гэж тасалгаа дотор болж байгаа байдлыг ойлголгүй гайхан сонирхож байсан. Баяр асуув. 

	— Их баяр болоод байна гэж Пановын хөдөлгөөн бүхнийг алдалгүй ширтэнэ. 

	— Таны нэр хэн билээ? гэж Панов зургийг ажиглан үзэх зуур асуув. 

	— Миний нэр Дамдин гэдэг гэж Дамдины хэлэхэд Панов түр бодолхийлж, 

	— Жигмид биш үү? гэхэд нь

	— Жигмид бол миний овог, эцгийн минь нэр шүү дээ гэж Дамдин хэлээд олныг баяр нь багтаж ядсан нүдээр эргүүлэн харлаа. 

	Панов энэ жижиг фото зургийг Дамдин өгөхөд нь ч хам хэний зураг юм гэдгийг мэдэлгүй нэлээд ажигласан юм. Гэтэл тэр нь өөрийнх нь зураг байв! Тэр зураг дээр дайны ширүүн аюулд бүргэлзсэн Панов морин цэргийн хувцастай авхуулсан байв. Панов өөрийн зураг гэдгийг мэдээд уг хэргийн бүх учрыг сая ойлгож, 

	— Аа тийм, тийм, Жигмидийн Дамдин гэхэд чинь нэр нь Дамдин байдаг шүү дээ. Маш сайхан учрал байна гээд Дамдины гарыг чанга бариад дараа нь хүүхдийг авч үнсээд өвөр дээрээ суулгав. 

	— Үгүй, энэ чинь юу болоод байна вэ? гэж Дамдин Панов хоёрын үл ойлгогдох баясгалант байдлыг хараад ойлгож ядсан Эрдэнэ асуув. 

	— Үнэхээр сайхан учрал болоод байна. Товчхон хэлбэл бид хоёр хурдан борлогийн эзэд байна гэж Панов хэлэв. 

	Иймэрхүү үл ойлгогдох байдал удаан үргэлжилсэнгүй. Ойлгохыг хүссэн нөхөд элдэв асуудал тавьж байгаад явдлын учрыг ярилцав. 

	— Би урьд олонд гайхагдсан хурдан борлог морьтой байв. Тэр мориороо хөөгөөд 50 гаруй чоныг алсан юм сан. Энэ 50 гаруй чоныг би дангаар, алсан юм шүү. Харин нөхөдтэй хамсаж алсан чоно гэвэл нэлээд олон байх аа. Манай нутгийнхан миний борлог морийг чонын эрлэг гэж нэрлэсэн юм. Гэтэл Зөвлөлтийн Эх орны дайны үед тэр борлог морио тодорхой гэгчийн захиатайгаар байлдаж байгаа Зөвлөлтийн армид бэлэглэсэн юм сан. 

	Намайг морио бэлэглэх гэж байхад Жанцан гэж нэг золиг «Чи хайран морио Оросын хоолонд өглөө дөө», «Чамд морины заяагүй болно» гэж байсан юм. Тэр муу нохой хүүр болж, газар бузарласан л даа. Золигт өнөөдрийн энэ явдлыг үзүүлээд хоёр нүдийг нь чичих юм сан. За тэр хогийг яриад хэрэг алга, ийм сайхан өдөр тэр бузар амьтныг ярьсны хэрэг байхгүй гээд сонсож байгаа хүмүүс рүү харснаа үргэлжлүүлэн

	— За тэгээд миний борлог морь ямар морь байсан юм. Бас ямар сонин учрал тохиолдож байсан. Би морио фронтод юу гэж хэлж өгсөн тухай хэдэн жилийн өмнө гарсан «Малгайтай чоно» гэдэг жижиг номд бичсэн билээ. Би борлог морио бэлэглэснээс хойш яг 134 хоноод байтал нэг өглөө захиа ирэв гэж хэлээд Дамдин өврөөсөө нэгэн боодолтой юм гаргаж олон давхар боодол задлаад уг захиаг авч Пановт өгөв. 

	— За нөхөд, энэ захиаг уншицгаа! Тэгээд дараа нь ярьцгаая гээд Дамдин, Пановыг зөөлөн нүдээр харан нурууг нь энхрийлэн илэв. 

	Захиаг Панов үзвэл Монголоор бичсэн тул гайхаж эргүүлбэл нөгөө талд нь хөх чернилээр бичсэн өөрийнх нь захиа байв. 

	Цаасны нь эхэнд танкны зурагтай, цаасан дээр яарч таталж бичсэн бичиг, үг нь дайны ширүүн жилийн явдлыг санагдуулна. Тэр захиа нь Пановт окопын амьдрал, үхэлдэн тулалдсан ширүүн аттак, Сталинградаас Альп хүртэл туулсан алдарт ялалтыг бодогдуулна. Энэ үл мэдэг шарласан боловч үнгэгдэж нухлагдаагүй захидлын халуун үг, он, сар, өдөр нь цөм түүхийн их явдалтай холбоотой юм. Панов захидлыг эргүүлэн тойруулан харж байснаа Эрдэнэд өгөв. 

	Бүгд Эрдэнийн гарт байгаа захианаас нүд салгалгүй ширтэнэ. Эрдэнэ захиаг харж аман дотроо уншихад нь захиа руу өндөлзөж байсан Бат

	— Ганцаараа идсэн гахай хагардаггүй, олуулаа хувааж идсэн оготно турж үхдэггүй, шүү гэж хэлэхэд

	— За би чанга уншъя гээд Эрдэнэ, Дамдин Панов хоёрыг ээлжлэн харснаа

	— Украины нэгдүгээр фронтын гвардийн морин дивизийн хайгуулын сумангийн дарга ахлах дэслэгч Н. В. Пановоос. Довтолгоонд орохын өмнөх хэдхэн минутыг ашиглаж учирч нүүр үзээгүй боловч угаас дотно монгол нөхөр Дамдин таны амрыг эрж, ажлын их амжилт хүсье. Энэ оны 11 дүгээр сарын дундуур би таны хурдан борлог морийг захиатай чинь хамт хүлээж авлаа. Таны энэ бэлгийг авснаас хойш хоёр сар гаруй болжээ. Гэвч би өнгөрсөн хугацаанд захиа бичихийг яарсангүй. Учир нь таны захиа дээр бичсэн даалгаврыг би биелүүлж эхэлсний дараа танд бичье гэж бодсон билээ. Энэ учраас намайг удтал захиа бичээгүйд зэмлэхгүй биз ээ. Харин одоо би танд захиа бичих юмтай болов. Иймд би борлог морийг унаад гүйцэтгэсэн дайны явдлыг бичье. Би борлог морио унаад хэдэн хүмүүсийн хамт хайгуулд гарлаа. Тэгээд би хамт явсан нөхдийнхөө арын хаалт болж шигүү модон дотор зогсож, ойр орчмыг харуулдан байтал гэнэт моторын дуу нүжигнэн, хажуу талын замаар мотоциклтой хүн өнгөрөв. Энэ бол Германы штабын холбоочин гэдгийг би мэдэв. Иймд тэр хүнийг амьд барих хэрэгтэй болов. Би модноос гарч хойноос нь давхив. Үнэнийг хэлэхэд би тохиромжтой газар очоод бууж, моторыг нь буюу дугуйг нь хага буудъя, тэгвэл барьж болно гэж бодсон юм. Харин борлог морь, мотоциклыг гүйцнэ гэж огт ч бодсонгүй билээ. Гэтэл миний борлог морь чихээ хулмайн сунасаар улам бүр ойртож байв. Үүнд газрын бартаа тусалсан юм. Гэвч миний борлог морины чадал голлосон юм шүү. Ингээд удсан ч үгүй би хэдэн метр зайтай очив. Гэтэл ард минь мотоциклуудын дуу паржигнаж сонсогдов. Түргэн зуур эргэж харвал мотоциклтой 10 гаруй германчууд довтлон ирж явлаа. Би одоо яах вэ? гэж бодоод зугтааж яваа Германыг хартал миний морь хэдийнээ түүний хажууд ирж, цохих буюу барь гэсэн юм шиг эвтэйхэн налж өгөв... 

	— Чоно цохиход бас л тэгээд л ханарч налаад л өгдөг юм гэж Дамдин хэлээд инээмсэглэн Пановыг харж, толгойгоо хөдөлгөнө. 

	Дамдин энэ захидлыг олон удаа уншсан бөгөөд үг бүхнийг цээжилснээр барахгүй, Дамдины гэрийнхэн захидлын үгийг цээжээр мэддэг болсон юм. 

	— ... Би Германыг шууд шүүрэн аваад зүүн тийшээ эргэн зугтав. Түргэн зуур барьсан хүнийхээ хоёр гарыг нь эрхий хурууг дотогш харуулан хазаад эмээлийнхээ урьд дээгүүр хөндлөн тавьж нэг гараараа багалзуур дээр нь дарж нөгөө гараараа хөлийг нь хумхин авав. Борлог морь улам ч хурдлав. Хойноос минь буудаж эхэллээ. Би гар байтугай ам ч чөлөөгүй бас эргэж харж болохгүй байв. Бариад авч явсан золиг хэдэн сараар аваагүй бохир хумсаараа нүүрийг минь маажих нь тэсэж болмооргүй боллоо гээд Эрдэнэ Пановын нүүр рүү харахад нөгөө цагаан сорви нь улам ч тод болсон юм шиг бодогдов. Сонсогчид цөм Пановын нүүр рүү харцгаав. Дамдин Пановын нүүрийг ямар байх вэ гэж зохион боддог байсан юм. Гэвч үзсэн бодсон хоёр нь бас л өөр байжээ. Дамдин малгайгаа аваад Пановыг харснаа түүний цагаан сорвитой нүүрийг илж үзэв. 

	— Таны нүүр сайхан эдгэсэн юм байна гэж Дамдин хэлэхэд, 

	— Тийм ээ. Манай эмч нар сайн эвлүүлсэн юм шүү гэж Панов хэлээд инээмсэглэхэд түүний нүүрийн цагаан сорви нь гөлгөнөн сорвигүй газар нь хумирна. 

	— ... Би борлог морины хурдан газрын бартаа хоёрт найдан явлаа гээд Эрдэнэ захиагаа үргэлжлүүлэн араас хөөж яваа германчуудын бархиралдах дуу, олон моторын тажигнах чимээ, автоматын дуутай холиолдон бүр сүртэй байлаа. Энэ үед нөгөө авч яваа золиг багалзуурыг нь чанга шахсанаас муужирч маажихаа зогсов. Би ч алчих бол гарзтай гэж бодоод хөнгөн дарах болов. Нэг харахад морины шанаанаас цус гарч байлаа. Сум дэргэд нь тусахад чихээ бүр дэлэндээ наан хурдлахад нь нүдэнд ус цэлгэнэх шиг болов гэхэд Дамдин сэтгэл нь маш ханамжтайгаар инээмсэглэнэ. Бусад нь Эрдэнийг түргэн унш гэж нүдээрээ шаардана. Эрдэнэ хоолойгоо засаад

	— ... Гэтэл гэнэт миний өмнө гурван метр шахам өргөн бөгөөд маш гүн жалга байв... Өршөөгөөрэй! Довтолгооны дохио өгөв. Үргэлжлэлийг дараагийн захиа дээр бичье. Баяртай Панов гэж уншаад Эрдэнэ гайхан захиаг дахин эргүүлж үзвэл үргэлжлэлгүй байлаа. 

	Харин нөгөө тал дээр нь Пановын оросоор бичсэн захиа нь байв. Эрдэнэ захианы тал бүрийг нарийвчлан харж дахин дахин эргүүлнэ. 

	— Цааш нь уншаарай? гэж Төмөр шаардахад Эрдэнэ урамгүйгээр «үргэлжлэлгүй юм» гэв. 

	Энэ захиа үргэлжлэлгүй гэхэд анх сонсож байгаа хүмүүс итгэсэнгүй бас Эрдэнэ нь ч өөрөө дахин үзсэн боловч үргэлжлэлгүй гэдэгт итгэсэнгүй, түүнийг олох гэж эрэв. 

	— Тиймээ энэ захиа ингээд дууссан юм гэж Дамдин хэлэхэд, 

	— Тэгвэл дараагийн захиаг нь өгнө үү? гэж Баяр хэлэв. 

	— Дараагийн захиа нь ирээгүй, үүнээс хойшхыг нь энэ хүн л мэднэ гэж Дамдин хэлээд Пановыг харлаа. Дамдинд үүнээс өөр захидал ирээгүй юм. Гэвч Дамдин заавал ирэх ёстой гэж шуудан ирэх бүрд асууж лавлаж байсан билээ. Гэтэл ирсэнгүй. Харин жалгыг борлог морь яасан бол гэдэг асуудал Дамдинд үргэлж орж ирдэг юм. 

	Тэгэхэд нь Дамдин өөрөө өөртөө харайсан гэж хариулдаг байлаа. Гэвч яасан бол гэдэг асуудал бас л дахин дахин гарч ирдэг, ирэх бүрд нь л Дамдин харайсан гэж хариулсаар одоо хүрчээ. Аймаг, сумын төв, Улаанбаатараас ирсэн хүнээс хүртэл Пановын тухай асуудаг байсан юм. Гэтэл нэг ч хүн, захиа бичээгүйг бодоход амь алдсан байж магадгүй гэж хэлсэн юм. Гэвч бас л үгүй байх, хүлээгээд л байгаарай гэж нэгэн дуу хэлээд байх шиг болдог байв. Хариу захиа бичих гэсэн боловч тэр фронт дээр яарч бичсэн захиандаа Панов адресаа6 бичээгүй юм. 

	Харин Панов бол Дамдины адресийг хаяснаас болж захиа бичээгүй юм. Гэвч Панов өөрийн анхны захианы дээр адресаа бичээгүйгээ бичсэн шиг бодоод л Дамдинаас захиа ирэх байх гэж хүлээдэг байлаа. Тэгэхэд нь адресийг нь тааварлан санаж байгаад нэгэн захидал бичсэн нь эзэн ололгүй эргэж очсон юм. 

	Ийм шалтгаанаас болж энэ хоёрын харилцаа тасарсан юм. Гэвч энэ хоёр сэтгэлдээ үргэлж харилцаж байсан юм. Дамдин дайны үед төрсөн хүүдээ Панов гэж нэр өгсөн нь одоо хамт явж байгаа юм. 

	Үүнд Панов өөрийн унаж байсан борлог морины эзэн бол. . Жигмид гэдэг хүн байх ёстой гэж бодож байсан билээ. Энэ ч учраас Дамдины анхны байдлыг үзээд гайхсан юм. Тэгээд Дамдины овог бол Жигмид гэдгийг сонсоод сая овог нэрийг нь сольж борлог морь бэлэглэсэн хүн бол Жигмид гэж буруу бодож явснаа мэджээ. 

	 


ДОЛОО. ГАЗАРЧИН ОЛДОВ

	 

	— Надад Дамдин гуайд бичиж явуулаад эзнээ ололгүй эргэж очсон захиа бий юм сан. Гэвч нэгэнт ийм сайхан учрал болсон тул би өөрөө яривал дээр гэж бодож байна. Гэвч яах вэ? гэж хэлээд Панов инээмсэглэн нөхдөө харав. 

	— Ярьсан нь дээр байлгүй яах вэ, За бид сонсохыг хүлээж байна гэж Бат өвгөн хэлэв. 

	— За би ярья. Харин эхлээд би тэр морийг хэрхэн хүлээж авсан тухай хэдхэн үг хэлэхийг хүсэж байна. Тэгээд... гэхэд нь жалгад тулсан борлог морь яасан тухай сонсохыг хүссэн Баяр тасалж аваад, 

	— Миний бодоход жалга яаж гарснаа урьдаар яривал дээр гэж бодож байна. Гэвч нөхөд юу гэж бодож байна даа гэв. 

	— Миний бодоход морио хүлээж авснаас эхлэн яривал дээр гэж би бодож байна гэж хэлээд Дамдин бүхнийг харахад түүний царайд нь сэтгэлийг нь догдлол илэрхий байлаа. 

	Дамдины сэтгэл догдолж байв. Учир нь «Борлог морь жалгыг яах бол Панов үүнийг ярихаа хойшлуулах гээд байхыг бодоход лав л олигтой юм болоогүй бололтой» гэж бодоход жалгын тухай яриаг хойшлуулмаар санагдсан учир морь хүлээж авснаас эхэлж ярихыг шаардав. Дамдины энэ байдлыг мэдсэн Эрдэнэ, 

	— Морины эзний хүслээр болбол дээр байна гэв. 

	Панов инээмсэглэн Дамдиныг харснаа, 

	— За тэгвэл 1942 оны намар манай дивиз нэмэлт хийж, фронтын ойрын ар талд байлаа. Нэгэн өдөр хэд хэдэн сумангуудад морьд хүлээлгэн өгөх болов. Энэ үе бол бид Сталинградын их довтолгоог эхлэх гэж бэлтгэж байсан үе юм. Волгын зүүн эрэгт фашизмыг булшлах Сталины бэлтгэсэн, Зөвлөлтийн ард түмний их нударга зангирч байсан үе юм. Тэр үед дэлхий дахины олон сая жирийн хүмүүс бид нарыг ширтэж байв гэж Пановын хэлэхэд Бат угтаж аваад, 

	— Тийм ээ хүн төрөлхтөн, Зөвлөлтийн армийн аварга хүчинд итгэн Сталин Сталинград гэдэг хоёр үг хүн бүхний зүрхэнд цохилж байсан юм гэв. 

	Яриа сонсогчдод Панов улам ч том, улам ч сүртэй болсон юм шиг харагдана. 

	— Бас холбоотон гэгдэж байсан Англи, Америкийн Трумэн, Черчилль мэтийн амьтад СССР унах нь гэж баярлан горьдож байсан юм гээд Панов цааш үргэлжлүүлэн Тийм үед Монголын ард түмэн, бидэнд чадах бүхнээ тусалж байсан юм. Чухам тийм үед бид Монголын ард түмнээс ирүүлсэн шилдэг морьчуудыг хүлээж авах боллоо. Би суман дарга байсан болохоор урьдаар очоод морьдыг харвал нэгэн борлог морь нүдэнд ялгаран тусч байв. Түүнийг цулбуурдан авбал морьд хүлээлгэн өгч байсан ахмад намайг дуудав. Би борлог морийг хөтөлсөөр очив. 

	— Та энэ морийг авъя гэж бодож байна уу? гэж, надаас асуув. 

	— Тиймээ авъя гэж бодохоор барахгүй авч байна гэж би хариулав. 

	— Энэ борлог морийг хэн ч авч болно. Гэвч урьдаар энэ захиаг уншаад үз гэж хэлээд нэг захиа надад өглөө. 

	Би захидлыг уншив. Тэр захиа нь Германыг занан хорссон, нөхрийн халуун үгээр бичигдсэн байв. Тэр бол Дамдин гуайн захиа байсан юм. Гэтэл өөр сумангийн дарга нэг залуу дэслэгч тэр борлог морийг надтай булаалдав. Гэвч нэгд, борлог морийг урьдаар авсан, хоёрт, цолын талаар ахмад гэж надад өгөв. Тэгж би борлог морийг анх хүлээж авсан юм гэж хэлээд Панов инээмсэглэв. 

	— За одоо та нөгөө жалгад тулснаасаа эхэлж ярина биз дээ гэж Баяр хэлэв. 

	— За тэгье, би жалга харзанд эргэж буудалцах юм билүү гэж бодсон боловч морь минь бүр хоёр чихээ шилэндээ наан харайж байхыг хараад харайлгахаар шийдэв. Тэгээд... 

	— Амыг нь сул тавиад өөрөө гэдрэгээ суу гэж хэлээд Дамдин гараа чанга атган өндөлзөнө. 

	Дамдины энэ байдал инээдэмтэй боловч хэн түүнийг шоолон инээх билээ. Харин цөм бахархан харна. Дамдин гэнэт өөрийн байдлыг мэдээд нэлээд зовон алчуур гаргаж, хөлсөө арчаад гэдрэгээ суув. 

	— ... Миний морь жалга дээгүүр сунав. Би дорогш харахад нисэж байгаа юм шиг байж билээ... гэхэд минь Дамдин нүдээ бүлтийлгэн далавчаа хумхин дайрч байгаа бүргэд шиг болон биеэ хураана. 

	— ... Гэтэл жалгын нөгөө эрэгт хойд хөл нь дутуу буух шиг болов... гэж Пановын хэлэхэд, 

	— Битгий ташуурд! гэж хашхирснаа царай нь нэлээд улайгаад инээмсэглэв. 

	— Би урагшаа болов. Борлог морь ухас хийгээд жалганы нөгөө талд гараа нааш хурдлав... гэхэд Дамдин санаа алдаж Пановын далыг алгадаад хөлсөө гараараа арчин маш чанга инээв. 

	— Ёо ёо, та битгий базаад байгаач гэж Баярын хэлэхэд хажууд нь сууж байсан Бат, 

	— Миний буруу гээд Баярын гуя дээр тавьсан гараа авав. Бат Пановын яриаг сонсож байхдаа Баярын гуяг хөхөртөл базсан байв. 

	— Би тэр мориороо олон тулалдаанд орж нэлээд олон фрицүүдийг тэр ертөнцөд тонилгосон юм. Тэгээд 1945 оны 5 дугаар сарын 9-ний өглөө Германы цэргийг ялж сөгдүүлсэн Зөвлөлтийн армийн нэгэн дивиз Эльба голоос морьдоо усалж байсан юм. Тэр морьдоо усалж байсан ялагчдын дотор би борлог морио усалж байсан юм. 

	Тэгээд хоёр хоногийн дараа бууж өгсөн Берлиний гудамжаар манай анги тачигнуулан явахад би өөрийн дивизийн хамт борлог морьтойгоо явсан билээ. 

	Тэгж монгол нөхрийн сайн сэтгэлээс өгсөн борлог морийг унаж би Зөвлөлтийн аварга армийн хамт Сталинградаас Альп хүрсэн билээ гээд Панов үгээ таслав. 

	— Баярлалаа танд, их баярлалаа гэж Дамдин Пановт хэлэхдээ хугарсан хөлөө бүр мартаад боссон байлаа. Түүний амыг харахад инээж байгаа боловч нүднээс нь бөөн бөөн нулимс дусалж байв. Гэвч энэ бол баярын нулимс, бахдалын нулимс байв. 

	— Пановын байлдааны алдар бол зөвхөн Пановын амьдралд биш, бүх шударга хүн төрөлхтөнд дурсгалтай бөгөөд бахдам зүйл байсан юм. Оросын ард түмний зоригт армийн баатрууд хүн төрөлхтнийг фашизмын боолчлолоос аварсан юм. Гэтэл өгсөн ганц морь нь тийм алдарт явдалд оролцсоныг дуулаад Дамдин баярлахгүй байж хэрхэн болох билээ. Дамдин борлог морио Зөвлөлтийн армид бэлэглэх гээд сумын төв рүү хөтөлж явахдаа:

	 

	«Махлаг борлог морь минь

	Малийн даагаад тэнцээрэй. 

	Махчин фашистыг дарахад

	Унаа болж яваарай»

	 

	гэж дуу зохиогоод дуулж явсан нь одоо бүр ард түмний дуулдаг дуу болжээ. 

	Бас тэгээд Дамдин, Зөвлөлтийн арми Берлинийг эзэлсэн тухай мэдээг сонин дээрээс уншихдаа морин цэрэг оролцож уу? гээд мөр бүхнийг нь шалгаж байсан юм. Гэтэл өөрийн борлог морь Берлинд орсныг дуулаад зогссонгүй, унаж явсан хүнтэй нь тохиолдсон нь Дамдины сэтгэлийг хөдөлгөжээ. 

	Тасалгаанд байгчид нэг хэсэг дуугүй сууцгаав. Гэвч нөмий нь нүд Пановыг ширтэнэ. Энэ хүн Зөвлөлтийн хэдэн сая байлдагчдын хамт шударга хүн төрөлхтний амар жаргалын төлөө амиа цөлөн явж фашизмын дээрэмчдийг устгасан тул үнэхээр ч харж байхад сайхан юм. Бас Пановт харуулах юм байна. Түүний цагаан эрээн болсон нүүрт нь хүртэл хүн төрөлхтний эрх чөлөөт жаргалын төлөө тэмцсэн их тэмцлийн гал бадарч байгаа юм. 

	— Тантай миний борлог морийг булаалдсан тэр дэслэгч одоо хаа байдаг бол? Би түүнд нэг сайн морь бэлэглэх юм сан гэж Дамдин хэлээд Пановыг ширтэв. Гэтэл энэ яриаг чагнаж байсан хүү

	— Миний борлогийг өгөөрэй гэв. 

	Панов инээмсэглэн өвөр дээрээ сууж байсан хүүхдийн толгойг илээд урт санаа алдан, 

	— Тэр дэслэгчийг Василий Родионович Иванов гэдэг юм сан. Морь булаалдсанаас хойш бид хоёр танилцаж эцэстээ маш дотнын найз нар болж билээ. Тэр маань Одер мөрнийг гатлахад гарамгай байлдаад Зөвлөлтийн баатар болсон юм сан. Харин дараа нь Берлинийг авахад үхсэн билээ гээд Панов Дамдины хүүгийн толгойг илэв. 

	— Хайран хүн, тийм сайн хүн үхсэн гэж үү дээ? Хайран хүн гэж Дамдин асуух харамсах хоёрын дундуур хэлэв. 

	— Тийм ээ, үхсэн юм. Хэдэн сая тийм сайн хүний амиар бид ялалтыг олж авсан билээ. Нэг нэгээр нүүрэлдэн тулалдсан тэр дайны ялалт бол хатуу үнээр олдсон юм гэж Пановын хэлэхэд Бат байраасаа босож, Тийм ч учраас бүх шударга хүн төрөлхтөн, Зөвлөлтийн ард түмний гавьяаг мөнхөд дурсаж түүнд хайр талархлаа дэвшүүлж байгаа юм гэв. 

	Дараа нь тэд Пановоос дайны тухай, борлог морины тухай нэлээд юм асуусанд Панов цөмийг нь хариулав. Бас өөрөө цэргээс халагдсан, хурдан борлог морь Зөвлөлтийн армийн агтад үлдсэн зэрэг зүйлүүдийг ярив. Дамдин Пановын мөрийг алгадан

	— Би та нартай явна. Бас нөхөр Панов гуайн унах морийг би өгнө. Миний борлог морины дүү бас чоно гүйцдэг нэг борлог морь бий. Түүнийг унаж яв гэж хэлээд Пановыг үнсэв. 

	Дамдин бол хэзээнээс бурхан шашин гэж сүсэглэдэггүй, ан агнахад маш дуртай хүн юм. Бас тэр сайн моринд их дуртай, мориор чоно хөөж авлахад дуртайгаар барахгүй морийг элдэвт сургахдаа их чадвартай хүн юм. Энэ учраас түүний морьд нь сайн хурднаас гадна элдэв янзын сургуультай байдаг болой. 

	Иймд Пановт унуулах гэж байгаа борлог морь бол бас л элдэв сургуультай морь юм. 

	 

	 


НАЙМ. ЧОНОТОЙ ХӨӨЦӨЛДСӨН НЬ

	 

	Шинжилгээнийхэн суман дээр очсоны дараа 5 дугаар өдрийнхөө өглөө эрт 15 морьд хэрэглэн цааш явлаа. 

	Ачааг Эрдэнэ Дамдин хоёроос бусад нь ээлжлэн хөтөлнө. Харин ачаа хөтлөөгүй үедээ замын хажуугаар явж элдвийг судлах буюу ан хийнэ. 

	Бас хэд хэдээрээ нийлж ачаагаа дагаж элдвийг ярилцана. Үүнийг санаачлагч бол үргэлж Бат өвгөн байдаг байлаа. Хоёр хоног явж энэ нурууг огтлоод гурав дахь өдрийн өглөө өргөн говьд орлоо. Анхандаа тарчиг ургасан хөмөл, монгол өвс, энд тэнд бутлан ургасан хайрга хөрстэй газраар явлаа. Энэ ургамлууд нь хэдэн зуун жилээр түлэгдсэн хайрга чулуун хөрсний өнгөнд дарагдаад холоос харахад түүнээс үл ялгарна. Харин энэ газрын ургамлын бахархал болсон сөөвгөр харганууд, би л энд ганцаараа өндөр нь юм гэсэн шиг сүглийн харагдах бөгөөд холоос харахад зэрэглээнд өргөгдөн үнэхээр ч сүртэй ажээ. Эдгээр бутнууд арай гэж хураасан чийгээ алдахгүйн тул хомсхон навчаа халуун нарны илчнээс нуун хумхижээ. Аль ч тал руу харахад нь хэмжээ хязгааргүй өргөн тал үргэлжлэн цаад үзүүрт нь давлан хөвөлзөх нуур далайнууд шиг юм цэнхэртэн харагдана. Энэ нь говьд явж сураагүй хүнд нэг л их ус харагдана. Гэвч энэ бол зэргэлгээ юм. Энэ ч учраас ойртох тутам улам холдоно. Шинжилгээнийхэн явсаар удалгүй хужир болсон элсэн хөрстэй газар орлоо. Хурдан ч явж болохгүй болов. Морьдын хөлөөр бужигнасан хужир хамар амаар нь орж найтаалгана. Заримдаа маш их дэрс тохиолдоно. Халуун нь тэсвэрлэмгүй зарим газар амьсгалах агаар ч ховорхон олдоно. Халуун нар дээрээс шарж бараг улайстал халсан хайрга элс дороос жигнэнэ. 

	Баяр, Панов хоёр ан хайж явсаар ачаа хөсөгтнөөсөө нэлээд холджээ. Тэр хоёр элдэв амьтад ургамлын тухай ярилцахын хамт тал бүрийг хайгуулдан харж явлаа. Хэдхэн өдрийн өмнө эд нар нэгэн хар сүүлт алаад боодог хийж идсэн тул хүн бүхэн түүний амтанд оржээ. Иймд энэ хоёр юу боловч нэг ооно буудаж алах гэж чармайн явлаа. 

	Пановын борлог морь гүйн алхахад. Баярын морь шогшино. Хатирахад нь цогин, сарвайх тул хэдэн өдрийн явдалд агсагдсан Баяр нэлээд ядарч байв. Гэвч бүхнийг сонирхсон Баяр өөрийн ядарсан тухай дурдах ч байтугай сонсох ч дургүй байлаа. 

	Ингэж явтал тэр хоёрын өмнөхөн талаас нэгэн амьтан босож зугтав. Ажиглан харвал говийн жижиг хөх чоно ажээ. 

	— Чоно! гэж хэлээд Баяр буугаа мөрнөөсөө мултлав. 

	— Битгий бууд! гэж Панов хэлэв. 

	Учир нь Панов монголчууд чоно, үнэгийг мориор хөөж алдаг гэж олонтоо сонссон боловч түүнийг үзээгүй юм. Энэ учраас чоно гүйцдэг борлогийг унаж яваагаа ашиглаж өөрөө хөөж үзье гэж бодсон юм. 

	— Буудахгүй, харин хөөж гүйцээд цохьё. Миний морь чоно гүйцдэг шүү дээ гэж Панов хэлээд чонын хойноос тогтож ядан агсагнаж байгаа борлог морины солбиж байгаа чих рүү харлаа. 

	— Тэгвэл бушуухан явъя гээд морио ташуурдан ухасхийв. 

	Баярын давхилтад хөөрсөн борлог морь гэнэт ухасхийхэд Панов золтой л унасангүй. Эгшин зуур хурдан борлог морь Баярын хажуугаар харвасан сум шиг өнгөрөхөд давхиж байгаа Баярын морь зогсож байгаа юм шиг хоцров. Хэдэн секундийн дараа Пановын морь чонд ойртон очив. Сэтэл хөөж байгааг мэдсэн чоно хүч тавин зугтав. Гэнэт ухасхийгээд Пановоос 50 гаруй метр холдоод анхандаа уг хэмжээгээ алдахгүй зугтааж байв. Гэвч 20 шахам минут хөөцөлдсөний дараа борлог морь нь улам ойртон чонын үхэл босгон дээр ирэв. Панов цохихоор ташуураа бэлтгэв. 

	Ам нь ангалзан хэл нь сунаж хоёр тийшээ зайчин харах нь эргэж дайрах гэж байгаа юм шиг санагдана. Нэгэн үе мориныхоо амыг татмаар ч Пановт санагдав. Гэвч татсангүй. Учир нь нэгдүгээрт, ангийн хор, хоёрдугаарт, үзээгүй юмыг үзэх хүсэл нь түүний шаргуу занг улам их болгов. 

	Чоно эцсийн хүчээ гаргаж хар чацга гожгодуулавч борлог морины туурайн чимээ улам ойртон тачигнаж байлаа. Пановын нүд нь том болон ташуураа далайн чонын толгойг ширтэнэ. Пановын гарт яваа яргай ташуур чонын толгой руу нь буух хугацаа мөчийн хувиар тоологдох болов. Хурднаараа олон чоныг хөөж тонилгосон борлог морь амьтны буруу талаар орохоор давхихад нь Пановын ташуурт дүнгээ даатгасан итгэл нь илэрхий ажээ. Метр хагас зай үлдэв. Гэтэл борлог морь урагшаа таварцаглан унахад зүтгэн тэмүүлж явсан Панов хүчиндээ эмээлээсээ ховхрон мориноосоо салаад урагшаа тонгорцоглон унаад цааш хэд бөмбөрөөд зогслоо. 

	Пановын барааг алдсан Баяр явсаар нэгэн элсэн манхан дээр гарч нэлээд удаан дурандан харсан боловч Пановын барааг олж харсангүй. Энэ хооронд морь нь тарчиг ургасан ногоо хазлав. Говьд явж хаширсан хүн бол энэ өвс бол хортой тул мориндоо идүүлэхгүй юм сан. Гэтэл Баяр түүнийг мэдэхгүй тул мориндоо нэлээд их идүүлэв. Тэндээс Баяр цааш нэлээд явж дахин нэг элсэн толгой дээр гараад өмнөхөд үргэлжлэх өргөн талыг дурандвал Пановын морь зогсож байгааг олж харлаа. Тэгэхэд нь Панов лав чоноо алжээ гэж бодоод морио ташуурдан тэр зүг хурдлав. 10 гаруй минут яваад ойртож очвол мориныхоо хажууд Панов дорогш харан гулдайн хэвтэж байв. Түүнийг хараад Баяр морио зогсолгүй ташуурдан дэргэд нь ирээд шууд харайн бууж очвол Панов хөдлөхгүй хэвтэж агаад баруун гутлын ул нь хажуу тийшээ эргэжээ. Пановын ингэж хэвтэх нь Баярт их л аягүй харсдан яачихсан бол гэж бодогдохоос биш тэгсэн болов уу гэж юу ч бодсонгүй. 

	— Николай Владимирович аа! Юу болов гээд цээжнээс нь өргөв. Ямар ч хариу дуу гарсангүй. Тэгэхэд нь өвөр дээрээ гэдрэг нь харуулан хэвтүүлж байгаад ус цутгаж өгөв. 

	Гэтэл Панов ямар ч хариу дуу гарсангүй тул Баяр «Николай Владимирович аа» гэж хашхираад царай нь үрчилзэн түүнийг харж байснаа ийш тийшээ харлаа. Гэтэл дэргэд нь зогсож байгаа морьдоос өөр юу ч харагдсангүй Баярт, Панов үхэв үү гэж бодогдсон юм. Гэвч энэ бодол нь бас л удаан тогтсонгүй. Учир нь Пановыг мориноос унаад үхэж гэхэд итгэмээргүй бодогдов. Тэгээд Баяр Пановыг хоёр, гурван удаа дугтрав. Бас алчуураа норгон магнай дээр нь тавив. Гэтэл Пановын нүд алгуур нээгдэж, 

	— Баяр гуай юу! гэж хэлээд дахин анив. 

	— Тийм би байна, та яагаа вэ гэж Баяр хашхирсан боловч хариу дуугарсангүй. Тэгэхэд нь Баяр хүүхэд шиг уйлав. Хэдэн минут болсны хойно дахин нүдээ нээж Баяр руу хараад уруулаа үл мэдэг хөдөлгөн, 

	— Морь гэж хэлээд дуугүй болов. 

	Баяр яах ч аргаа ололгүй дэмий л хацраа Пановын хацарт наана. 

	— Ус өгөөч гэж Панов уруулаа хэлээрээ чийглээд Баярыг ширтэнэ. 

	Баяр маш түргэн ус өгөв. 

	Ингэж байтал Панов юм ярьж эхлэв. Баяр ч уйлахаа больж Пановт ус өгөх, түүний үгэнд хариулах зэрэг үйлчилж байлаа. Удалгүй Панов бүр сэргэв. Түүний баруун хөл нь шагайгаараа мултарчээ. Пановын хөл нь тэсвэрлэшгүй өвдөж байлаа. Гэтэл Баярын хацарт хатаж амжаагүй нулимсыг хараад Панов хөлдөө шаналан «ёо» гэж хэлэхийн оронд «зүгээр» гэж хэлээд өндийв. 

	Баяр, Пановын хөлийг барилж байснаа гэнэт мушгин татахад хүд гэж дуугараад орсон боловч харин өвдөх нь нэмэгдэн хавдаж эхлэв. Баяр алчуураа гаргаж түүнийг боов. 

	Ингээд хоёул үг дуугаралгүй бие биеэ харалцан суув. Пановын царай үрчилзэн өвчиндөө шаналахад Баярын царай үрчилзэнэ. 

	— Зүгээр, зүгээр шагай орсон хойно, ингээд хоёулаа хөдөлье гэж Панов хэлэв. 

	Гэтэл Баярын ард түс гэж ямар нэг хүнд юм унав. Эргэж харвал морь нь унаад тийчилж байв. Бүх бие нь дагжганан чичирч нүд нь алаглан эргэлдэнэ. Баяр босож тарчилж байгаа морио үзсэн боловч чухам юу болсныг мэдсэнгүй. Панов босож очих гээд хөлөө хөндөж, чадсангүй буцаж суув. Баяр дэмий л мориныхоо энд тэнд нь гаран ажиглаж байлаа. 

	— Ингээд босох болов уу? гэж асуугаад Баяр, Пановыг юу хэлэх бол гэж харлаа. 

	Баяр морио найдлагагүй болов гэж бодсон юм. Гэвч Баяр үүнээсээ айсангүй. Учир нь хөл нь мултарсан боловч дэргэд нь яриад сууж байгаа Панов бол ямар ч аюул учрахад түшиг мэт санагдаж байлаа. 

	Панов ч Баярын энэ бүхий байдлыг мэдээд, 

	— Жаал харъя даа, босохгүй бол яах вэ. Нэг морь байна хойно хөсөгтөө очиж болно гэж хариулав. 

	Дараа Панов унасан тухайгаа ярив. Пановын морь үлийд бүдрэн таварцаглахад тэр унасан ажээ. Харин нөгөө хөөж явсан чоно чухам хашаа явсныг хэн ч мэдсэнгүй ажээ. 

	Тэр хоёр тамхи татаж нэлээд суув. Оройн наран жаргаж, үдшийн салхи салхилав. Баярын морь бүр үхэв. 

	Ингээд тэр хоёр Баярын морийг орхиж эмээлээ аваад борлог морин дээрээ сундалдан явлаа. Пановын хөл нь улам ч их өвдөнө. Гэтэл тэр нь элдэв инээдэмтэй үлгэрүүд ярьж өөрөө ч өвчнөө түр мартан нөхрийнхөө сэтгэлийг хөгжөөн явна. Удалгүй гэгээ тасарч харанхуй болжээ. 

	— Хөсөг маань тэр зүгт яваа бил үү? гэж Панов заан асуухад Баяр ийш тийш харж нэлээд эргэлзсэнээ өөр зүг рүү заав. Ингээд хоёулын зүгээ компасаар олох гэвэл Пановын компас мориноос унахад нь эвдэрчээ. Харин Баяр нөгөө олон компасаа чемодандаа хийж унтаад өглөө авсангүй мартжээ. 

	— Би ч чонотой хөөцөлдсөөр яваад бүр зүгээ алдсан шүү. Юу ч гэсэн таны заасан зүг өөд явъя гээд цааш явлаа. 

	Тэр хоёр нэлээд явав. Гэтэл өмнөөс нь маш том улаан сар газраас гарч байгаа мэт тодрон гарлаа. тэгэхдээ тэд буруу зүг явж байгаагаа мэдэж эргэв. Тэнгэрт од гялалзан гарлаа. Тэгээд хэчнээн явавч хөсгөө олж чадсангүй тул зогсож мориноосоо буугаад чимээ өгөх гэж хэд дахин буудав. 

	Хариу чимээ огт гарсангүй. Бас л хаашаа явахаа ярилцан нэлээд зогслоо. 

	Баяр Панов хоёрт нөхдөөс төөрөв гэдэг бодол нэг л орохгүй байлаа. Тэр хоёр хэрэв нөхдөө өнөө шөнө олохгүй бол өглөө болоход нэгэн баримжаа олдоно. Тэгээд хөсгөө олно гэдэг бодлоор сэтгэлээ тэжээнэ. 

	 

	 


ЕС. УГАЛЗ

	 

	Баяр Панов хоёр чонотой хөөцөлдөж, морио үхүүлэн бүхэл өдрийг барсан тэр өдөр, хөсөг нь шууд явсаар байлаа. Нар шингэхийн үед ногтруу бөөн бөөнөөр баруун зүг ниснэ. Бас хар сүүлт цөөн цөөнөөр цувалдан баруун тийшээ шогшино. Дамдин түүнийг харж байснаа хажуудаа явсан Эрдэнэд, 

	— Та үүнийг харж байна уу? гээд нисэж байгаа ногтруунуудыг заав. 

	— Ногтруунууд уу?

	— Тийм. 

	— Юу гэж?

	— Удахгүй угалз болох тэмдэг шүү дээ. Угалз болохын өмнө л ингэдэг биз дээ гэж Дамдин хэлэв. 

	Эрдэнэ хэдэн жилийн өмнө ямар ч халхавчгүй өргөн говьд машинтай явж байгаад бүтэн хоёр хоног угалзанд цохиулсан тул говийн угалзын аюулыг ямар гэдгийг сайн мэднэ. Иймд угалз болно гэж Дамдины хэлсэн нь түүний сэтгэлд эвгүй бодлыг төрүүлнэ. Учир нь хэрэв энэ өргөн говьд угалзанд цохиулбал амь алдаж ч болох юм. Бас тэгээд морьд, ачаа зэрэг өдий төдий юмтай яваа нь улам ч их бэрхшээлтэй болгов. Энэ учраас юуны өмнө яах вэ гэдэг асуудал гарч ирлээ. 

	— Баруун тийш өртөө гаруй яваад Зүрх хайрхан гэж уул бий. Тэнд л очиж хоргодох уу даа гэж Дамдин хэлэв. 

	Үүнд Дамдин Зүрх хайрхан гэж заахдаа долоовор хуруу нь тэнгэрийн хаяанаас нэлээд дээгүүр чиглэв. Говийнхон «ойрхон» гэж хэлээд ингэж заасан газар сүрхий хол байдгийг Эрдэнэ сайн мэдэх тул Зүрх хайрхан нэлээд хол байгаа юм байна гэж ямар ч тайлбарлаагүй мэдэв. 

	— Бид түргэн явбал угалзаас өмнө хүрч чадах уу? гэж Эрдэнийн асуухад, 

	— Чадна биз дээ гэж Дамдин хэлэв. 

	Эрдэнэ морины амыг татаж зогсоод нөхдийгөө дуудаж ирүүлээд угалз болох тухай хэлсэнд

	— Хэн хэлж байна. Яаж мэдэв? гэж Бат асуув. Энэ ямар нэгэн юмны учрыг олохгүй бол «яагаад?», «тийм биш!» «миний бодоход» гэж дахин давтаад салдаггүй энэ өвгөнд хэдэн үг хэлэхгүй бол бас л «яагаад» гэдэг асуудлаа тавиад салахгүйг сайн мэддэг Эрдэнэ үл мэдэг инээмсэглээд, 

	— Дамдин гуай хэлж байна. Тэр ногтруу нисэж, сүүлт цуварч байгаа нь угалз болохын тэмдэг гэнэ. Одоо олон яриа хэрэггүй, шалавхан хөдлөө гэж Эрдэнэ хэлэв. Эрдэнэ Зүрх хайрхан руу түргэн явъя гэж шийдвэрлэсэн юм. Гэтэл нэг сүрхий асуудал гарч ирлээ. Энэ бол Панов, Баяр хоёрыг олох хэрэгтэй болов. Тэр хоёр өглөө л салж явсан ба түүнээс хойш үзсэн хүнгүй ажээ. 

	Бас тэр хоёр буудах дохио өгсөн боловч хариу буудлага сонсогдсонгүйгээс гадна хэдэн тийш нь дурандаад олж харсангүй ажээ. 

	Баяр, Панов хоёрыг олох гэж удвал бүгдээрээ угалзанд ямар ч халхавчгүй дайрагдах хэрэг болно. Иймд яах вэ?

	Тэр хоёрын хойноос Дамдиныг явуулбал олж ирэх биз. Гэтэл Дамдингүй бол Зүрх хайрхныг ч олохгүй байж магад, олсон ч хаана ч хэрхэн хоргодож угалз өнгөрүүлэхээ мэдэхгүй юм. Өөр хүн явуулаад олохгүй, энэ элсэн манхан дэрс болсон өргөн говьд хоёрхон морьтой хүнийг эрж олоход нэлээд дадлагатай хүн хэрэгтэй. 

	Ингээд хэсэг ярилцсаны дараа Эрдэнэ юу ч болов Зүрх хайрхан руу явах шийдвэр гаргав. 

	Ингээд тэд нар цааш хөдлөв. Удалгүй морьдоо хатируулж эхлэв. Нэлээд явсны хойно морьд нь бүр цогьж эхлэв. Эрдэнэ ирээгүй хоёр нөхрийнхөө төлөө сэтгэл нь зововч юуны өмнө олонх хэсэг нь угалзын аюулаас гарах нь чухал билээ. Энэ учраас дэмий л замын хоёр талыг харуулдан нүдэндээ торсон бүхнийг ажиглан заримыг дурандан харж явлаа. Гэвч тэр хоёр нь харагдсангүй. Бас явдал дундаа буудаж дохио өгөвч хариу сонсогдохгүй байлаа. 

	Ачааны өмнө Дамдин юу ч ярилгүй, тэнгэрийн хаяаг хөмсгөө зангируулан ширтсээр хатируулна. Тэр нь хааяа зангирсан хурц нүдээр ард нь ачаа хөглөөд довтолж яваа Төмөрийг харахад нь түргэн яв! Бушуу! гэж байгаа нь илэрхий байлаа. Бат ачаагаас нэлээд сүүлд үүнд өчүүхэн ч анхаарлаа тавихгүй, заримдаа хатируулна Эрдэнэ явж байгаад, Батыг харвал тэр ачаанаас салаад баруун ч хойшоо сүрхий давхиж явлаа. . 

	— Бат гуай та хаачих нь вэ? гэж асуув. Гэтэл хариу ч дуугарсангүй, эргэж ч харсангүй, улам хурдлан явлаа. Өвгөн цааш зогсолтгүй явсаар нэгэн босоо чулууны дэргэд очоод буув. Эрдэнэ анх Батыг явахад нь удахгүй эргэж ирнэ биз гэж бодож явсан юм. Гэтэл Бат нөгөө чулууг хэсэг зуур тойрч харснаа өмнө нь тавтай гэгч нь суугаад ямар нэгэн юм бичиж эхлэв. Тэгэхэд нь Эрдэнэ зогсож хашхиран дуудвал хариу дуугарсангүй харин яв гэж байгаа бололтой дохив. Эрдэнэ арга нь барагдаж, Батыг бушуухан очиж авчрах гэж түүний зүг давхив. 

	Давхисаар Батын дэргэд ойртож очоод

	— Та чинь яав аа. Түргэн явахгүй бол болохгүй болоод байна гэж Эрдэнийн хэлэхэд

	— Эрдэнэ гуай та үүнийг үзээч. Дамдин гуайн өглөөний ярьдаг хөшөө чинь энэ байна гэж хэлээд ямар ч яарсан шинжгүй нөгөө бичгээ үргэлжлүүлэн бичиж байлаа. 

	Эрдэнэ анх очихдоо уур нь нэлээд хүрч очсон юм. Гэтэл Батын байгаа байдлыг хараад уур нь үгүй болж, энэ хөшөөний л бичгийг бичиж авбал бусад юм гайгүй гэж бодоод сууж байгаа өвгөнийг талархсан билээ. Гэвч түргэн явах хэрэгтэй болно. 

	— Бат гуай буцах замдаа бичиж ав л даа. Бас угалзын дараа ч бичиж авч болно. Харин одоо түргэн явах хэрэгтэй гэж хэлэхэд нь 

	— За за энэ бичиг Хубилай хааны үеийн бичиг байна. Дөрвөлжин үсгийн анх гарч байсан хэлбэр байна шүү. Үүгээр урьд Хубилайн баруун өмнө замын өртөө байсан бололтой... Та миний дэргэд суу л даа. Би танд бичгийг нь уншиж өгье гэж Бат хэлэв. 

	— Бат гуай түргэн явъя гэж Эрдэнийн хэлэхэд. 

	— За одоо би бичээд дуусах гэж байна. Зургийн аппарат авчраад зургийг нь авах юм сан. Та яваад аппарат авчрахгүй юу гэж хэлэхэд нь арга нь барагдсан 

	Эрдэнэ инээд алдав

	Эрдэнэ, Батыг энэ хөшөөний бичгийг бичиж авахаас нааш явахгүй нь гэж мэдээд мориноос бууж дэргэд нь ирээд

	— Их үлдэж байна уу?

	— Дуусах уу? 

	— Тийм 

	— Юмгүй дундаас нь өнгөрөөд байна гэж Бат хариулаад хөшөөний бичгээ үргэлжлүүлэн бичиж байлаа. 

	Эрдэнэ үг дуугүй дэргэд нь зогсож харлаа. Нэлээд болсны дараа Бат арай л гэж нөгөө бичгээ бичиж дуусаад босож

	— Энэ чинь гантиг чулуу байна шүү дээ гэж хэлээд хөшөөг барилж үзлээ. 

	— Гантиг биш л дээ. Баргилт байна гэж Эрдэнийн хэлэхэд

	— Би гантиг л гэж бодлоо шүү. Геологич хүн хэлж байгаа болохоор баргилт л байлгүй яах вэ гэж Бат хэлэв. 

	Эрдэнэ хөшөөг барилан үзэж

	— Сайхан баргилт байна. Барилгын хана, ширээний хэрэглэл, юмны дүрслэл хийвэл маш сайхан болно шүү. Та энэ хээг нь үзээч. Зурсан юм шиг гэв. 

	Бат түүнийг барилан үзэж тойрон явна. Гэтэл Эрдэнэ хөсөг рүүгээ харснаа. 

	— За явалгүй болохгүй гэж хэлээд эргэж мордов. Бат ч мориндоо мордлоо. Замдаа Бат хөшөөн дээр бичигдсэн бичгийг ярьж өгөв. Түүнд «Чингис хаан баруун зүгийн байлдаанд явж байхдаа энд эрхэм зарлиг буулгасныг хойно түүний ач хүү дурдан, санаж энэ пайлуурыг босгов. Төрийн буухианаас бусад хүмүүс мориноосоо бууж өнгөр гэж бичсэн байжээ. Энэ хоёр нэлээд удаан явсны дараа ачаагаа гүйцэв. Үдшийн бүрэнхий болохын хэрд алс тэртээ тэнгэрийн хаяанд нөгөө Зүрх хайрхан харагдана. 

	Зүрх хайрхан бол говь газрын нэлээд өндөр уул бөгөөд олон оны наранд түлэгдсэн хүрэн бор хад чулуугаар бүрхмэл юм. Өвөртөө хоёр, гурван өвөлжөөтэй бөгөөд урьд зарим жил айлууд нүүдэллэн ирдэг байсан юм. Харин сүүлийн 10 гаруй жилийн дотор айл ер ирсэнгүй юм. Учир нь айл өвөлждөгийн нэг шалтгаан бол нэгэн сайн худагтайгаас болсон хэрэг бөгөөд гэтэл сүүлийн жилүүдэд сайн бэлчээрүүдэд өдий төдий сайхан худгууд бий болжээ. Дамдин энэ өвөлжөөний нэгэнд хоргодож угалзын аюулаас зайлахаар шийдвэрлэсэн ажээ. Шөнийн 11 цаг өнгөрч байлаа. Гэвч Зүрх хайрхан хүрэхэд бас л нэлээд бөглүү үлджээ. Морьд нь хурдан явдалд усан хулгана болсон бөгөөд Дамдин нөхдөө бүр түргэн явахыг шаардан тэнгэрийн хаяанаас нүдээ салгалгүй байгааг харахад угалз эхлэх нь удахгүй болж байх шиг байлаа. 

	Улам түргэлэн явсаар л байв. Ингээд арай л гэж шөнө дундын орчимд Зүрх хайрхны зүүн өмнөх үзүүрийн нэгэн өвөлжөөнд хүрэв. Тэд нарыг очиход өвөлжөөн дээр байж байсан хэдэн хар сүүлт зугтааж зайлав. Дамдин мориныхоо амыг татан зогсоод 

	— За энд буудаллана. Шалавхан хөдлөхгүй бол болохгүй болсон шүү. Аанайдвал сүйд болно. Морьдоо чөдөрлөөд цөмийг гурав гурваар нь хэрцгээ. Угалз удахгүй болоод байна гэж хэлээд мориноосоо буув. Цөм бууцгааж« Дамдины хэлснийг гүйцэтгэв. Үүний дараа цөм нэгэн элгэн хадны өвөрт сууцгаан Дамдины заавраар толгойгоо бүтээв. Удсан ч үгүй тэнгэр газар нийлэх шиг болоод гагцхүү элсний ширхгийн шуугих дуу сонсогдон орчин тойронд юу болж байгаа нь үл мэдэгдэнэ. 

	Угалз хүчтэй болох тутам хүн бүхэн хоёр нөхдийнхөө төлөө сэтгэл нь улам их зовно. Гэвч одоо яах ч аргагүй ажээ. Талд алга болсон хоёр хүнийг эрж олох нь битгий хэл, бие биесээ харж чадахгүй болов. 

	Анхандаа тэд нар хоёр нөхдийнхөө тухай элдэв таавар сэжиглэл ярилцаж байсан боловч сүүлдээ ярих дээр аманд нь элс ороод ярьж ч чадахаа болив

	Гэвч хүн бүхний бодлоос Панов, Баяр хоёр гарахгүй байлаа. Эд нар өөрсдөө хөдөлж ч чадахгүй, байгалийн эрхэнд ороод байсан атал бид ч яах вэ нөгөө хоёр маань л яаж байгаа бол гэж бодоцгооно. 

	Гэтэл нөгөө хоёр нь хаа хэрхэж яваа бол гэдэгт эд нарт ямар ч хариу үл олдоно. 

	 

	 


АРАВ. СҮҮЛЧИЙН СУМ

	 

	Панов, Баяр хоёр борлог морин дээр сундалдан нэлээд явав. Гэвч ачаа хөсгөө олохыг битгий хэл, чухам аль орчим явааг нарийн тодорхойлж чадсангүй. 

	Шөнө дундын хэрд баруун хойноос сүрхий хүчтэй салхилж эхэлснээ гэнэт ертөнц эргэлдэх мэт болон элсэн шуурга босоод чухам л газар тэнгэр нийлж эхлэв. Хүчтэй салхинд хийссэн элс завсар зайгүй цохилон, явах байтугай нүдээ харж байх аргагүй болов. 

	— Буухаас өөр аргагүй шив дээ гэж Пановын хэлэхэд ард нь явсан Баяр маш түргэн буугаад Пановыг түшиж буулгав. Пановын хавдартай хөл нь мориноос буухад тэсвэрлэж болшгүй өвдсөнд тэр шүдээ хавиран зуув. Тэгэхэд нь Баяр

	— Таны хөл өвдөж байна уу? гэж асуухад Панов хэсэг зуур дуугүй байснаа, 

	— Эр хүн зоригтой бол чоно яадаг билээ? гэж хэлээд хүнгэнэтэл инээв. Панов, Баярыг «Таны хөл өвдөж байна уу? гэж асуухын хамт энэ үгээ хэлье гэж бодсон боловч дуугарч чадаагүй юм. Гэвч дуугарсан явдал бол хөлийн өвчин намдсан биш, харин хөлийнхөө өвдөхийг сэтгэлийн хатуугаар ялснаас болсон юм. 

	Салхин улам хүчтэй болж эргэн тойрон юу ч үзэгдэхгүй болов. Пановын буухад Баярын эмээл, хөглөрөн унаснаас үргэсэн борлог морь цахилахад нь цулбуураа сулхан барьж байсан Баяр алдсанаар борлог морь салхи уруудан чимээ тасрав. 

	Тэр хоёр юу ч дуугарсангүй, морины явсан зүг рүү харж хэсэг зогсов. Ингэж байтал хоёр биеэ ч харахгүй болоод, заримдаа жижигхэн чулуу хүртэл хийсэн ирж цохилно. 

	Ингээд харанхуйлсан салхинд явгарсан тэр хоёр аргагүй болж салхины уруу хараад сууцгаав. 

	— Энэ чинь баахан базаахгүй юм болох нь уу даа гэж Панов хэлэв. Панов базаахгүй юм бүр болсон гэдгийг мэдэж байв. Гэвч түүнээ хэлсэнгүй. Учир нь нэгдүгээрт Баярын сэтгэлийг дэмжиж байх хэрэгтэй. Хоёр дугаарт эцсийн дүгнэлт хийх цаг бас л болоогүй байлаа.

	— Харин л даа. Заримдаа угалз хэдэн хоногоор үргэлжилдэг юм гэнэ билээ. Арай тэр нь биш байгаа даа гэж Баярын хэлэхэд

	— Аль нь ч байсан бид хоёр ч дажгүй л дээ. Харин нөхөд минь ачаа хөсөгтэй сандарч байгаа байх гэж хариулав. 

	Ингэж тэр хоёр ам ангайж болохгүй тул ярилгүй сууцгаав. 

	Ингэж хүн хажуудаа дотнын нөхөртэй атал ярихгүй байх нь маш хэцүү байдаг юм. Гэвч хүн ярихгүй суувч сэтгэхгүй сууж чадахгүй болно. Ингэж дуугүй суухад хүний сэтгэлд түмэн зүйлийн юм орж ирнэ. Нэгэн бодол ороод сэтгэлд нь хэдэн олон эргэлдэж боловсрогдоод гарахад дахин шинэ бодол орж ирнэ. Салхи намдах тэмдэг огт гүй бөгөөд харин исгэрэн улам хүчтэй болж байлаа. 

	— Николай Владимирович аа! үүнийг аваач гээд Баяр Пановт дөрвөлжин чихэр өгөв. Баяр өглөө гарахдаа дөрвөлжин шоколад гурав, зузаан хурууд хоёрыг авчээ. 

	— Хайрлах хэрэгтэй. Угалз хэдэн хоног ч үргэлжилж магад, олон хоног үргэлжилбэл хэрэг болно. Бас савтай усаа хайрлах хэрэгтэй шүү! Харин одоо хоёулаа нэгийг хувааж идье гэж хэлээд Панов хагас шоколадыг буцааж өгөв. 

	Баяр шоколадаа хайрлах хэрэгтэй болов гэж бодсон! болно. Гэвч Пановыг өлсөж байгаа байх гээд бүтэн! шоколадаа өгсөн ба харин өөрөө идье гэж бодоогүй юм. Гэтэл Панов хагас шоколад өгөхөд нь түүнийг идэв. Харин Панов өөртөө үлдээсэн хагас шоколадаа савандаа хийв. 

	Бас нэлээд дуугүй сууснаа унтахаар ярилцаж толгойгоо цамцаараа ороогоод элсэн дээр хэвтэж ядарсандаа унтав. Нэлээд удаан унтжээ. Панов хөлийнхөө өвчинд шаналан сэрэв. Гэтэл Баяр нь унтаж байгаа тул түүнийг сэрээсэнгүй. 

	Харанхуйлан хийсэж байгаа элсийг нэвтлэн улаан туяа татаж байгааг бодвол өдөр бодсон ажээ. Панов сэрээд юуны өмнө Баярыг чагнасан бөгөөд дараа нь нөхдөө бодов. 

	Ер нь хүн ийм үед өөрийн байдлыг мэдээд нөхдийнхөө байдлыг мэдэхгүй тул нөхдийнхөө тухай санаа зовдог юм. 

	Ингэж байтал Баяр сэрэв. Тэгээд хоёулаа нөхдийнхөө тухай ярив. Бас Панов хэд хэдэн шог үлгэр ярьж инээлгэв. Ингэсээр бас л нэлээд удаж бас л унтав. Харин Панов хөлийнхөө өвчний тухай нэг ч үг дуугарахгүй ба Баярыг тэр тухай ярихад саатуулан өөр юм ярина. Гэтэл хавдсан хөл нь маш их өвдөж байлаа. 

	Угалз хоёр дахь өдрийнхөө өглөөний 9 цагийн орчим гэнэт эхэлсэнтэйгээ адил гэнэт зогсов. Говийн халуун нар дахин шарж эхэллээ. Тэгээд тэр хоёр явах болов. Гэтэл хаашаа явах вэ гэдэг асуудал гарч ирлээ. Нар болон ургамлын навч нахианы байдлаар баримжаа авч нөхдийнхөө байх ёстой зүгийн барагцааг олж аваад явав. Тэгээд хоёулаа явав. 

	Энэ хоёр зүгээ зөв олж авсан бөгөөд алхам бүр нь Зүрхт хайрхан руу ойртуулж байв. Хэдийгээр очвол зохих газар аа алхам алхмаар ойртовч энэ хоёр даанч удаан явж байна. Цааш явах бүр амрах нь олон болж газар харах нь муу болж байв. 

	Гэвч би явж байна, Бээжин сууж байна гэж сайхан үг бий дээ. 

	Нэгэн хэсэг явсны дараа амрав. 

	— Та уу л даа! Би говийн хүн биш боловч талын хүн шүү гээд Баяр Пановын өгч байгаа савтай усыг авсангүй. Гэвч хэлнийхээ үзүүрээр хатсан уруулаа долоож байлаа. 

	— Би цангаагүй байна. Тэгвэл дараа ууя гээд Панов барьж байгаа усныхаа савыг бөглөв. Энэ саванд хэдэн балга ус байгаа юм. Үүнд байсан усны ихэнхийг Баяр уусан юм. Гэвч тэр өөрөө хуваан ууж байгаа гэж итгэснээр усны ихэнхийг ууснаа мэдээгүй юм. 

	Панов ууж байгаа дүрс үзүүлээд хүд хүд залгиж байсан боловч үнэндээ савны амыг хэлээрээ бөглөөд уухгүй байсан юм. 

	Гэтэл сүүлчийн балга усыг тэгж болохгүй болсноос тэр хоёрын хооронд дахин дахин дамжиж байлаа. Учир нь энэ саванд хэдэн балга ус байгаа юм. Баяр Панов минь өвчтэй яваа хүн, би ч гайгүй гэж бодоод Пановт өгөхийг хичээнэ, Харин Панов би хал үзэж хашир таньсан хүн цангахыг даана. Бас тэгээд Баяр минь намайг үүрч улам ядарч байна гэж бодоод Баярт усаа өгөхийг оролдоно. 

	— Явъя даа гэж хэлээд Баяр босов. 

	— За одоо би өөрөө явж чадна... 

	— Зүгээр зүгээр би огт ядраагүй байна! Саяхан үүрч эхлээд хэн ядардаг юм гээд Баяр шууд очиж Пановыг үүрэн. Панов анхандаа нөхөртөө үүрүүлэхийг шууд татгалзан өөрөө ташуураа тулаад нэлээд явсан боловч сүүлдээ үнэхээр явж чадахгүй болж туйлдаад, хэд хэд дахин шургачиж ойчоод хөлөө сүрхий хөндсөн юм. Гэвч тэр үүрүүлэхийг татгалзсаар байсан боловч Баяр хүчээр шахам үүрсэн юм. 

	Панов элдэв юм ярьж Баярын сэтгэлийг зугаацуулан явна. 

	Үд өнгөрч халуун нь улам их болов. Баяр их л ядарч байсан боловч түүнээ мэдэгдэхгүйг хичээн эцсийн хүчийг шавхан алхана. Хэсэг яваад л сууж амран элдэв юм ярилцана. 

	— Бид хоёр нэлээд хөглөж явна шүү. Гэвч энэ бол сургууль шүү дээ гэж Панов хэлээд инээмсэглэв. 

	— Тиймээ ер нь тэгээд геологич хүнд иймэрхүү явдал олонтоо тохиолдож магад юм гээд Баяр хатсан уруулаа хэлээрээ чийглэв. 

	— Чухам даа. Би 10 гаруй жилийн өмнө дундад Азид, нэг төөрөөд хагас шомбонз устай, 2 дөрвөлжин шоколадтай 4 хоносон юм. Геологич... сайхан бөгөөд хэцүү ажил даа! гэж Панов хэлээд хөлсөө арчив. 

	Тэгээд тэр хоёр шоколад идэж түүний тухай нэлээд ярилцаад, цааш мөн л хуучин хэвээр Баяр, Пановоо үүрч 50 гаруй метр яваад амрав. 

	— Николай Владимирович аа гээд Баяр, Панов руу харснаа инээмсэглэж, дуугүй болов. 

	— Та юу хэлэх гээд болив? гэж Пановын асуухад Баяр хариулах үгээ олж ядан элсээр оролдож байснаа, 

	— Нөхөд минь угалз яаж өнгөрүүлсэн бол? гэж асуув. Гэвч энэ нь Баярын хэлэх гээд зогссон зүйл биш байв. Учир нь тэр тухай хэчнээн олон ярилцсан юм. Панов ч түүнийг мэдэж, 

	— Та нэг юм хэлэх гээд л байх шиг байна. Ийм үед бид хоёр нууж хаах юмгүй ярих хэрэгтэй юм шүү. Юм ярихад ядрал биеэс зайлдаг юм гэж хэлээд Баярыг дөлгөөн нүдээр ширтэв. 

	Баярын хөлөрч, элсэнд дарагдсан хүрэн бор царай нь улайсхийж

	— Би ч юм ярих вэ дээ гээд дахин дуугүй болов, 

	Үнэндээ Баяр, Пановт, Гэрэлийн тухай ярих гэсэн юм. 

	Ер нь хүн хатуу цагт ороод байхдаа өөрийн сэтгэлийн хамгийн дуртай, хамгийн нандин юмыг ярих дуртай байдаг юм. Энэ ч учраас Баяр, Гэрэлийн тухай ярьсан юм. Харин ямар нэгэн чалчаа сэтгэл Гэрэлийн тухай ярихыг шаардсан биш юм. 

	— Хоёулаа сэтгэлийнхээ үгийг ярилцаж сайхан зөвлөе л дөө. Эзгүй хээр хоёулаа ингэж яваад нэг нэгнээсээ нуух юм юу байх вэ, сайхан ярилцъя гэж Пановын хэлэхэд

	Баяр түүнийг харснаа инээмсэглэн далдарч нэлээд урт санаа алдаад, 

	— Би нэг танил хүүхэнтэй байсан юм 

	— За тэгээд, ёстой нэг сайхан яриа байна. Тэгээд ярилдаа. 

	— Тэгээд зүгээр... үгүй ер нь зарим нэгэн хүүхнүүдийн зан ойлгогдохгүй байх юм

	— Хүүхнүүд үү?

	— Хүүхнүүд ч гэж дээ. Хүүхний зан, 

	Танд ойлгогдохгүй байгаа бол надад, туршлагатай, эхнэртэй хүнд ойлгогдож магад шүү дээ. Та ярь, зөвлөе ярилцъя, тэгвэл ойлгогдож магад шүү дээ. 

	Баяр дуугүй гутал дээрээ элс асгаж байснаа шуударч Гэрэлтэй хэзээ хэрхэн танилцаж нөхөрлөж байсан, дараа нь дурлалаа ярилцах болсноос эхлээд хөшөөний дэргэд яаж тарсан зэрэг бүх явдлаа Пановт ярьж өглөө. Панов юм бодож нэлээд дуугүй сууж байснаа гэнэт, 

	— Та ялимгүй өчүүхэн зүйлээр ч гэсэн гомдоочихсон юм биш биз дээ! гэж асуув. Гэтэл, Баяр гомдоосон зүйл огт байхгүй, миний бодоход нэг бол адгийн хуурамч хүн бололтой, эсвэл намайг бүр сөгдүүлэх гэсэн хүн байх, би л өөрийгөө доромжилж сөгдөхгүй дэг гэх зэрэг ярилаа. Баярын яриаг сонсоод Панов хүнгэнэтэл инээснээ, 

	— Баяр гуай та ер нь эмэгтэй хүнээр гуйлгаж байгаад эхнэртэй болно гэж боддог бол эхнэргүй ганцаараа амьдрах амьдрал бүрэн хангагдав гэж үзэхэд болно шүү гэж хэлэв. 

	Баяр юу ч дуугарсангүй. Баяр, Гэрэл бол миний биш гэж бодсон юм. Гэвч яагаад Гэрэл миний биш юм бэ гэдэг асуудал үргэлж орж ирдэг байсан билээ. Харин тэгээд миний биш гэж хэлэх юм. Баярт олддоггүй юм. Энэ учраас Пановыг нэг юм хэлэх болов уу гэж горьдож байв. 

	— Таны ярьсныг сонсоод үзэхэд та л нэг зүйлээр гомдоосон бололтой юм. Гэвч та хот ороод надтай нэг уулзаарай. Миний бодоход горьдлого бий шүү! гэж Пановын хэлэхэд Баярын нүд сэрвэс хийснээ, 

	— Тийм гэж үү дээ! гэв. 

	— Тийм, харж л байгаарай. Харин хурим дээрээ л сайн суудал өгөөрэй гэж Панов хэлээд бас хүнгэнүүлэн инээв. 

	Гэвч Гэрэлд дурлалын ямар нэгэн найдлага байгаа гэдэгт Баяр итгэсэнгүй. 

	Гэрэл бол Баярын хувьд хоёр давхар дотнын хүн байсан билээ. Гэрэл бол Баярын хайр дурлалыг нь булаасан янаг хун байв. Эд нар зан зангаа авалцсан багын найз байлаа. 

	Гэрэлийг арван жилийн дунд сургуулийн 5 дугаар ангид байхад нэгэн өглөө багш нь цагаан нэхий дээлтэй, өрөөсөн хамрыг нь нус уруулыг нь давж унжсан хүүхдийг дагуулж ирээд дэргэд нь суулгасан юм. Гэрэл цэвэрч гэж ангидаа гайхагдсан сурагч байсан ба дөрвөн жил нэгэн ширээн дээр хамт сууж ариун цэврийн талаар ангидаа тэргүүлж байсан Дуламын нь элэг аймагт ажиллах болоод тэр ээжийг аавынхаа хамт хөдөө явсан тул Гэрэл тэгж ганцаараа сууж байсан юм. Иймд балиар нь хармагц илхэн тэр жаалыг Гэрэл маш тааламжгүй хүлээж авсан билээ Бас тэгээд тэр жаал суумагц ямар ч зөвшөөрөл авалгүй дэвтрүүдийг нь авч үзсэн нь Гэрэлийн дургүй сэтгэлийг улам ч их болгов. Түүгээр ч зогссонгүй анхны завсарлагаагаар босох гээд Гэрэлийн чернилийг нь унагааж золтой л хагалан асгачихсангүй. 

	Ингээд завсарлагаагаар хүүхдүүд тэр жаалтай танилцсан ба харин Гэрэл дуугарах ч дургүй байв. Баяр бол хөдөөгөөс ахтайгаа жингээр орж ирээд, ах нь арван жилийн сургуульд түүнийг оруулсан юм. Харин бага сургуулийг суман дээр төгсгөсөн юм. 

	Гэрэл багшаасаа Баярыг өөр хүнтэй суулгаж өгөхийг гуйсанд багш нь «Чи урьдаар түүнтэй сайн танилц, тэгээд дараа нь болъё» гэж хэлсэн юм. 

	Баяр сургуулийн байранд сууж, сургуулиас өгсөн өмд, цамц өмсөөд нэлээд өөр болсон авч нөгөө унжсан нус нь хэвээрээ л байв. Тэгээд «нусгай жаал» гэж нөхөд нь хэлэхэд зангидсан бор гар үзүүлээд «үүнийг хэн гэдгийг таних уу!» гэж асуудаг байлаа. 

	Нэг өдөр багш нь Оросын их эрдэмтэн Ломоносовын түүхийг ярьж өгөв. Архангельскийи энгийн нэгэн тариачны хөвүүн Ломоносов дэлхий дахинд алдартай их эрдэмтэн болсон гайхамшигт түүх сурагчдын сэтгэлийг их л хөдөлгөв. Яриа дууссаны дараа Баяр босоод, 

	— Багшаа! Би Ломоносовтой адилхан эрдэмтэн болно гэж хэлэхэд нь нөхөд нь шоолон инээлдсэн ба харин Гэрэл, 

	— Урьдаар нусаа тат гэж сүрхий хортойгоор дахин дахин инээн хэлсэн юм. 

	Энэ ярианаас ч болсныг бүү мэд. Багшийн хэдэн удаа ярьсан ариун цэврийн тухай ярианаас болсныг ч бүү мэд юу ч гэсэн Баярын унжсан нус л богино болсоор удалгүй далд орсон билээ. Хагас жилийн шалгалт болж Баяр дундгүй харин олонх хичээлдээ шалгагдсан юм. Тэгээд «над Ломоносов болох найдвар байна уу?» гэж багшаас асуухад нь Багш нь «Бас л бага байна. Бүх хичээлдээ онц сурах хэрэгтэй. Харин маршлын тэмдгийг өвөрлөөгүй цэрэг бол цэрэг биш гэж оросын их жанжин Суворов хэлсэн юм. Тэрчлэн их эрдэмтэн болох найдварыг өвөртлөөгүй сурагч бол сурагч биш юм шүү ! гэж хэлсэн юм. Түүнээс хойш Баяр ч нөхдөдөө бор гараа зангидан үзүүлэхээ больж, Гэрэл ч Баярыг ад үзэх нь битгий хэл харин хамт суусандаа бахархдаг болжээ. Өдөр бүр Баяр, Гэрэл хоёрын нөхөрлөл бэхжин Гэрэлийн эцэг эх нь Баярыг хүүхэд шигээ үздэг болжээ. Зун болох дээр баяр нутагтаа буцаж амран. Харин гэрэл пионерын лагерь дээр амардаг байв. Баяр ч бүх хичээлдээ онц сайн сурдаг болов. . Баяр хичээлээ сайн давтдагаас гадна нөхдөдөө сайн тусалдаг, ном их, уншдаг чухам л нэг, арван жилийн сургуулийн сурагч байлаа. Их эрдэмтэн бол их хичээллэдэг хүнийг хэлдэг юм гэж багшийнхаа хэлсэн үгийг бодон бодон юм мэдэж авахын төлөө бүх хүчээ шавхан зүтгэв. 

	Гэрэл, Баяр хоёрын нөхөрлөлийн холбоо улам батжиж амьдралдаа олсон амжилт тохиолдсон хохирлоо нэгэндээ хэлэлгүй өнгөрдөггүй болжээ. 

	Нэг нь тав авбал хамтран баярлаж, нэг нь 3 авбал хамтран гомдож, нэг нь шалгуулахаар ороход нөгөө нь догдолж байдаг болов. Гэтэл нэг жил Гэрэлийн эцгийн уушгины архаг өвчин нь хөдлөөд эмч, төрсөн нутагтаа явж удаан амрах хэрэгтэй гэснээр Гэрэлийнхэн хөдөө явав. Тэгээд Гэрэл, Баяраас 2 ангиар хожимджээ. Гэрэлийг хөдөө байхад тэр хоёрын нөхөрлөлийн харьцаа тасарсангүй. Харин бие биеийгээ хүсэх сэтгэл улам ч их болж байв. 

	Хэтрүүлж хэлбэл бараг л хотоос Гэрэлийн нутаг руу явсан шуудан бүхэнд Баярын захиа, Гэрэлийн нутгаас хот руу ирсэн шуудан бүхэнд Гэрэлийн захиа тээгдэж байлаа. Дараа нь Гэрэлийн эцэг эдгэрч гэр бүлийн хамт хотод орж ирлээ. Баяр дээд сургууль төгсөхийнхөө урьд жилээс эхлэн Гэрэлтэй урьдахаас өөр харьцаатай болсон юм. Учир нь Гэрэлд хязгааргүй итгэсэн нөхөрлөлийн сэтгэлийн нь дотор дурлалын сэтгэл зүсэн орж ирлээ. Хэрэв урьд Гэрэл нь Баярт сайн нөхөр гэж хүндлэгдэн хайрлагддаг байсан бол дурлалын сэтгэл төрснөөс хойш Гэрэл бол амьдралын гуа сайхан бүхний шингэл болоод Гэрэлгүйгээр түүний амьдрал дүүрэн сайхан байж болохгүй гэж бодогддог болов. Гэрэлтэй уулзаагүй байхдаа, Гэрэлтэй уулзаж байхад түүний ярьсан юм, байсан байдлыг нэгд нэгэнгүй сэтгэн бодож дахин уулзахдаа хэлэх сэтгэлийн үгээ эвлүүлэн боддог байлаа. Гэтэл Гэрэлтэй уулзмагц нөгөө эвлүүлэн бодож бэлтгэсэн үг нь хэлж боломгүй буюу бас нандин сэтгэлийг нь бүрэн илчилж чадаагүй үг мэт санагдаад өөр юм ярьдаг байлаа. Ер нь Гэрэлтэй өдөр тутам уулзаж багын явдлынхаа тухай, уншсан номынхоо тухай болон элдвийг шүүмжлэн ярилцаж байх нь амьдралын аргагүй шаардлага мэт санагддаг байв. Бас Гэрэлийн ангийнхан, Гэрэлийн багш нар нь тэр ч байтугай Гэрэлийн гудамжныхан хүртэл Баярт нэг л дотнын хүмүүс мэт санагддаг болов. 

	Нэгэн орой хотын Цэцэрлэгт хоёулаа маш орой болтол суужээ. Шөнө орой болж нимгэн хувцастай Гэрэл даарсан тул Баярын цамцыг хувааж нөмрөв. Энэ хоёр урьд өмнө нь нэгэн цамц нөмрөөд бороо өнгөрөөх зэргээр олонтоо байсан юм. Гэвч энэ удаа түүнээс шал өөр байлаа. Нимгэн хувцастай Гэрэлийн биеийн илч нь Баярыг цоргиж юм ч яримааргүй ингээд л суугаад баймаар бодогдов. Баяр хэдийгээр «Би чамд хайртай» юм уу эсвэл «Би чамд дурлаж байна» гэж Гэрэлийн хэлэхийг сонсоогүй боловч Гэрэл надад дуртай ч, хайртай ч гэдэгт итгэж байв. Гэтэл заримдаа энэ итгэл бол Гэрэлийн байдал, үгний нь сэжүүрээс тусган авсан зүйлээс тааж хийсэн дүгнэлтээс гарсан итгэл байсан тул Гэрэлийн баттай үгийг хэд дахин сонсохоос нааш бүрэн итгэлтэй зүйл боломгүй санагддаг байв. 

	— Чи даарч байна уу? гэж Гэрэлийн асуухад Баяр хариу дуугарсангүй. Гэтэл урьдаас нь ширтсэн Гэрэлийн амьсгал нь Баярын нүүрийг илээд авах шиг болов. Баяр, Гэрэлийн ар дахь сандлын түшлэг дээгүүр тавьсан гараа өөрийн мэдэлгүй хумхин Гэрэлийн хүзүүгээр татаж аваад уруул дээрээс нь үнсэв. 

	Баярт нөгөө хэлэх гээд эвлүүлж яддаг боловч хэлж чаддаггүй үгээ хэлсэн шиг санагдав. 

	— Баяр минь хэрэггүй, хэрэггүй гэх Гэрэлийн шивнэн» хэлсэн үгийн заримыг Баяр сонссонгүй. Гагцхүү «Баяр минь» гэсэн үгийг сонсжээ. 

	Тэгээд тэр хоёр юу ч ярьсангүй цаг гаруй суугаад дараа нь Гэрэлийн гэр рүү явав. Баяр, Гэрэлийг хүргэж өгөв. Гэрэлийн хашааны үүдэн дээр нэлээд зогсож байгаад салахдаа, бие, биедээ баяртай ч гэж хэлж чадсангүй. Үүнээс хойш тэр хоёр бие биеэсээ ичээд хэдэн өдөр уулзаж чадахгүй байв. Харин энэ хооронд Баярын сэтгэлд ямар нэгэн баясгалангийн оч дүрэлзэн шатаад «Гэрэл бол өөр хэний ч биш зөвхөн миний хүн» гэдэг бодол эргэлтгүй орж ирээд сэтгэл нь нэг л өөр болж заримдаа дуу дуулмаар шүлэг бичмээр санагддаг болжээ. 

	Үүнд Баярыг анх үнсэхэд нь Гэрэл зэмлэж буруушаасан бол Баяр гомдох ч үгүй, уурлах ч үгүй байсан юм. Гэрэл өөр хүнтэй суугаад сайхан амьдрахад Баяр атаархах ч үгүй, гомдох ч үгүй, харин багынхаа үнэнч нөхрийн жаргалд нь бахархан баярлах байсан юм. Гэвч Гэрэлийг үнссэн тэр оройноос хойш Гэрэл бол хэний ч биш, зөвхөн миний хүн гэж бодоод Гэрэл бол миний амьдралын цэцэг тул өөр хүнтэй янагийн холбоо байж болохгүй гэж бодов. Гэвч Баярын энэ сэтгэл хардах сэтгэл биш, Гэрэлд хязгааргүй итгэх сэтгэл байв. 

	Баяр, Гэрэлтэй хэдэн өдрийн турш уулзаж чадсангүй. Гэвч өдөр өнгөрөх тутам уулзах хүсэл нь улам бүр дүрэлзэн шатна. Түр салалт нь их дурлалыг шатаадаг, бага дурлалыг унтраадаг гэж Оросын нэгэн зохиолчийн бичсэн нь Баярын сэтгэлийн байдалд яг тохиров. 

	Гэвч энэ хоёр удаан хугацаанд уулзахгүй байж чадсангүй. Нэгэн орой гудамжинд яг мөргөлдсөн юм. Сүүлдээ энэ хоёрын бат нөхөрлөл, бие биеэ хязгааргүй итгэсэн дурлал болон хувирч нөхөрлөлийн холбоо нь дурлалын холбоогоор давхардан бэхжив. 

	Баяр суух тухай ярихдаа Гэрэл «Сургуулиа төгсгөе, ядахдаа би сүүлийн ангид оръё, бодъё. Энэ бол амьдралдаа ганц шийдвэрлэх асуудал, бодъё, сайн бодох хэрэгтэй» гэдэг байв. Баяр ч Гэрэлийн энэ үгийг зүйтэй үг гэж бодсон юм. Учир нь хэдийгээр нөхөрлөл ба дурлалын хооронд дахь зай маш богинохон бөгөөд жинхэнэ дурлал бол нөхөрлөлөөр дамждаг боловч амьдралаа холбох асуудлыг түр цагийн сонирхлын цаламд хийж болохгүй юм. Энэ учраас Гэрэл, бид хоёр үүнээс өмнө, бие биеэ нөхөрлөлийн нүдээр харж байсан бол одоо бие биеэсээ харилцан дурлагчийн нүдээр харж амьдралын сайн хань болж чадах эсэхийг шалгах хэрэгтэй гэж Баяр боддог байв. Гэвч Баяр энэ шалгалтын эцсийн дүн бол бид хоёрын хамтарсан баясгалант амьдрал юм гэдэгт огтхон ч эргэлздэггүй байв. Баярт Гэрэлийн дурлалын үнэ бол асар их хайр сэтгэл байх ёстой гэж бодогддог байв. Гэрэлийн дурлал бол анхны дурлал тул бас анхны дурлалаар хариулагдах ёстой бөгөөд чухам үүндээ ариун нандин чанар нь байна гэж бодогддог байв. 

	Гэтэл хөшөөний дэргэд явахынх нь өмнөхөн болсон явдлаас эхлэн энэ бүх бодол нь Баярт үл мэдэгдэх шалтгаанаар урван хөрвөлдөж нөгөө «Гэрэл бол өөр хэний ч би, зөвхөн миний хүн» гэдэг бодлыг нь хажуугаар «Гэрэл бол хэний ч байж болно, зөвхөн минийх биш» гэдэг бодол орж ирээд удалгүй хоёрдугаар бодол нь улам тодорч, нэгдүгээр бодол нь улам бүр балардаж ирэв. 

	Гэвч Гэрэлийн тухай бодол Баярын сэтгэлд дахин дахин орж ирдэг байв. 

	Энэ өргөн говьд Пановтой хамт амьдралаа үхлээс булаан ядаж явахад нь Гэрлийн тухай бодол байн байн орж ирж байв. Баяр, Пановтой Гэрлийн тухай ярьсны дараа ялангуяа хөшөөний дэргэдэх Гэрэлийн байдлыг санасны дараа Гэрэл бол хэний ч байж болно. Зөвхөн минийх биш гэдэг бодол дээр нь чамайг ийм хэцүү ажилд явах гэж байхад тийм зан гаргаж байдаг болохоор Гэрэл бол олиггүй адгийн муу хүн гэдэг бодол нэмэгдэн орж ирлээ. 

	Тэгээд муу хүний тухай бодох хэрэггүй. Би Гэрэлийн тухай бодлыг энэ элсэн дотор хаяя. Чухам яг энэ хязгаар нь үл мэдэгдэх элсний дотор хэн ч олохгүй газар булаад орхичихъё гэж Баяр бодов. Тэгээд энэ элсэнд булчихсан юм шиг хэвтэж байсан газраасаа зайлж хэвтэв. Пановтойгоо өөр юм ярьж элсэнд булсан бодлоос зайлах гэж оролдов. Гэвч Гэрэлийн тухай бодлоо чухам энд хаяж чухам энд л орхиж нурсан элсэнд булсан шүү дээ гэж бодоход энэ орчмын газраа сайн тэмдэглэж авмаар санагдав. Бас бодлоо энд хаялаа гэж бодоход бие нь хөнгөрөх ч юм шиг, үгүй ч юм шиг нэг л хачин бодогдов. 

	Баяр, Панов хоёр нэг хуруудаа хувааж идээд, цааш явах болов. Тэгээд тэр хоёр цааш нэлээд явлаа. Гэвч явах нь улам бага болоод амрах нь улам их болно. Панов хэдэн удаа Баярын ярианы хоорондуур нь усаа өгсөн боловч уусангүй. Орой болж халуун наргүй болсон авч өдөр турш халсан газар дороос жигнэх ба тэр хоёрын хүч бүр шавхагдаж байлаа. 

	Шөнө зарим газар алгуур явж, зарим газар хэвтэж унтав. Гэвч бүхэл шөнөдөө бараг бүтэн километр явж чадсангүй ба Баяр хэд хэд дахин шургачиж ойчив. 

	Шөнө дундаас хойш Баяр, Пановоо үүрээд арай чарай алхаж явснаа зогсож, 

	— Николай Владимирович аа! Та хараач, энэ сайхан модтой нуур байна. За нэг сайхан залгилъя, ер нь сүрхий цангаж байна шүү гээд явж байсан зүг рүүгээ заана. 

	— Хаана нуур байна?

	— Та хараач дээ. Тэр байна. 

	— Үгүй би харахгүй байна. Чухам хаана байна гэж. 

	— Энэхэн байна шүү дээ. 

	Панов ажиглан харсан боловч юу ч харагдсангүй бөгөөд хязгаар нь үл мэдэгдэх өргөн говь, захгүй юм шиг үргэлжлээд харанхуй шөнийн бүдэгт замхарна. Тэгэхэд нь Баяр санааны зэрэглээнд дэмийрч байна гэж мэдээд, 

	— Та үүнийг уучих гээд Панов савтай усаа Баярт өгөхөд тэр, хоёр балгаад ус нь дуусав. 

	— Та санааны зэрэглээнд дэмийрч байх шиг байна гэж Пановын хэлэхэд, 

	Баяр усаа уугаад нуурын зүг харвал өмнө нь хязгааргүй өргөн говь манхайн харагдав. Тэгэхэд нь Баяр сая санааны зэрэглээнд дэмийрснээ мэдэв. 

	— Тийм байна. Би дэмийрч байна гээд барьж байгаа усны савыг харснаа, 

	— Үгүй би уухгүй гээд Пановт өгөхөд Панов юу ч дуугарсангүй аваад хоосон саваа мөрөвчлөв. 

	Баяр, хоёр балга ус ууснаа ч огт мэдсэнгүй. Ингээд тэр хоёр хөдлөлгүй амарч хэвтэв. Дараа нь цааш явсан авч, хол явж чадсангүй. Бас л амарлаа. Ингээд хэвтэж байтал удалгүй дорнодоос цагаан туяаны зах гийв. Үүрийн ширүүн салхи салхилж эхлэв. Гэтэл Пановын нүдэнд нэгэн юм сүүмэлзэн бүртэлзэв. Түүнийг ажиглан харвал чоно ажээ. 

	— Баяр гуай! Чоно байна гэхэд ядарсандаа хэвтмэгц унтсан Баяр хариу дуугарсангүй. Гэтэл чоно ойртон ирж оцойн суугаад ульж эхлэв. Баяр ч сэрэв. 

	Чоно бол олон янзаар ульдаг юм. Анд гаръя гэж нөхдөө дуудах, идэш оллоо хүчин туслаач гэх зэрэг янз бүрээр ульдаг болно. Энэ удаа тэр чоно идэш оллоо, хүчин туслаач гэсэн тасалдангуй дуугаар улина. Удалгүй арав гаруй чоно цуглаад цөм хөг нийлүүлэн улилдана. Тэгээд бүр ойртон ирж газар малтана. Баяр чонын улилтын дуугаар сэрсэн бөгөөд хоёул цугларан улилдаж байгаа чоныг ажиглаж байснаа, 

	— Чоно үүрийн гэгээ тусахад л дайрдаг юм гэнэ билээ гэж Баяр хэлээд өндийж суув. 

	— Танд сум бий юу? гэж асуугаад Панов өврөө тэмтрэв. Гэвч нөхдөдөө чимээ өгөх гэж буудсаар байгаад авч гарсан сумаа дууссан тул юу ч олдсонгүй. 

	Харин Баярт ганц сум олджээ. Баяр түүнээ авч буугаа цэнэглэн мөрөвчлөхөд

	— Битгий бууд! Хамгийн хэрэгтэй цагт буудах хэрэгтэй гэж Панов хэлснээр Баяр буугаа бэлхэн хэвээр тавив. 

	Ингэж байтал бас хэдэн чоно нэмж ирлээ. Чоно улилдахаа болив. Бодвол тэд нар бүр хүчин хүрэлцэн гэсэн бололтой. Чоно даруй арваад метр зайтай ирээд оцойн сууцгааж амаа ангайн эвшээлдэнэ. Гэтэл үүрийн гэгээ тусч ойрын юм сайн харагдах болов. 

	Ингэж амаа ангайсан чононд хүрээлэгдээд сууж байхад Баярт ямар ч завшаангүйгээр чонын хоол болох нь хамгийн муухай үхэл гэж бодогдоно. Гэтэл Пановыг харахад ямар ч айсан сандарсан юмгүй, хутга гаргаж бариад сууж байна. Баярт үхнэ гэж бодоход хамгийн тусгүй нь хэчнээн жил геологич болъё гэж зүтгэн яваад одоо арай ч гэж шинжилгээний ажилд гарсан атлаа юу ч хийж чадахгүй гэдэг бодол байлаа. Чононууд бол олон, тэгээд бас улайрсан чононууд огт буцдаггүй гэж ярилцдагийг Баяр олон сонссон билээ. Гэвч үхнэ гэдэг бодлын хажуугаар Баярт би заавал амьдрах ёстой гэж бодогдоно. Тэгээд Пановын тайван бөгөөд шийдэмгий байдлыг харахад үхнэ гэдэг бодол нь үгүй болоод харин заавал амьдарна гэдэг бодол нь ганцаараа үлдэнэ. 

	Харин амаа ангайлган байгаа чононуудыг харахад үхэж магадгүй гэдэг бодол төрнө. Баяр бол амьдралдаа анх удаа амьтайгаа холбогдсон аюулын өмнө учраад байгаа юм. Энэ учраас чононд бүслэгдээд байгаа явдал бол Баярын сэтгэлийг анх удаа үхлийн тухай бодуулж байгаа болно. Гэвч энэ сэтгэлийг нь Пановын тайван шийдэмгий байдал улам шахаж амьдрах ёстой гэдэг сэтгэлийг нь тэжээн босгоно. Учир нь ингэж хоёулаа өргөн говьд ядарч явахдаа Баяр, Пановт амьдралын маш хүчтэй түшиг гэж итгэж байгаагаас Пановын байдал Баярын сэтгэлд гүн их нөлөөг үзүүлнэ. 

	Панов бол чоно олон болоод ойртож байгааг аюултай юм гэж бодовч ингээд амьдрал дуусна гэж огт бодсонгүй. Учир нь, Панов үүнээс илүү аюултай, олон удаа тулгараад амьд гарч байсан байна. Харин энэ аюулаас амьд гарахад маш их хүчдэл хэрэгтэйг Панов мэдэж байлаа. Үүнд хамгийн чухал нь сандарч болохгүй, саруул ухаантай байх явдал гэж бодож байлаа. Тэгээд улам ч тайван байна. Пановын энэ байдал түүнийг түшиг минь гэж бүх сэтгэлээр итгэж байгаа Баярт улам бүр итгэлийг өгч байв. 

	Чононууд улам бүр ойртож байлаа. 

	— За одоо буудъя!

	— Урьдаар хутгаа бэлтгэ! Тэгээд бууд! Харин тэр том чоныг буудна шүү гэж Панов хэлэв. Баяр буугаа бэлтгэхийн хамт хутгаа бэлтгэн хажуудаа тавьж гохоо дарав. 

	— Буудаач!

	— Авалцсангүй... 

	— Дахин дар л даа. 

	Баяр дахин хоёр гурван удаа дарсан боловч бас л авалцсангүй, 

	— Яах вэ. Авалцахгүй юм. 

	— Дажгүй нэгийг нь хутгалж албал лав буцах байх энэ гээд Панов хутгаа бэлтгэв. Тэр хоёр нуруугаа нийлүүлэн хутгаа бэлэн бариад бас буугаа дэргэдээ тавин цохиход бэлтгэж, чонын довтолгоог хүлээв. 

	— Хөдөлж болохгүй. Хамгийн чухал нь сандарч болохгүй. Ирснийг нь хутгалаад л байна шүү гэж Пановын хэлэхэд Баяр толгойгоо дохихоос өөр дуу гарсангүй. 

	— Дажгүй... Би урьд эх орны дайны үед сумантайгаа Германчуудад бүслэгдээд л гарч байсан юм. Түүнийг бодвол юу байдаг юм бэ гэж Панов хэлээд омголтсон уруулаа хазална. 

	Ингэж байтал чононууд цөм босоцгоон баруун хойш ширтэж байснаа зүг бүртээ тархан шогшицгоов. Дайрах гэж байсан чоно ингэж тархан явах нь гайхалтай ажээ. Баяр, Панов хоёр учрыг нь олохгүй гайхан алслан холдож байгаа чононуудыг ширтэж байв. Гэнэт, алсад хоёр дахин дуу гарав. 

	— Нөхөд минь байна гээд, Баяр өндийн босож Пановыг тэврэн аваад үнсэв. 

	— Тийм байна гээд Панов, Баярыг үнсэж дараа нь хөлсөө арчаад инээмсэглэнэ. 

	— За энэхэн манхан дээр гаръя. Тэд нар маань харах байхдаа гэж Панов хэлээд өөрөө босох гэснээ хөлөө хөндөв. тэгэхдээ Баяр бас л Пановоо үүрээд манхан өөд алхаж оройд нь гарах гэтэл унаад эргэж гулсан хормойд нь очив. 

	— Чи манхны орой дээр гарч тэдэнд мэдээ өг! Би эндээ байя гэж Панов хэлэхэд Баяр гүйн манхны орой дээр гараад зогсов. Алсад хоёр морьтой хүн сүүмэлзэн харагдана. Тэр хоёр хүн дахин хоёр будаад тал бүхэн рүү дурандав. 

	Баяр дурандаж байна. Одоо лав биднийг харах байх гээд баярлан эргэж Пановт хэлэх гэтэл хөлийн доорх элс нурж гэдрэг гулсав. Баяр нунтаг элснээс хэд самарснаа хазаад авлаа. Гэвч тус болсонгүй амаараа дүүрэн элстэй бөмбөрсөөр Пановын дэргэд очив. 

	Дахин яарч түргэн гарах гээд бас дахин гулсан унав. Тэгээд арай чамай манхны орой дээр гарвал нөгөө хоёр хүн цааш явж байлаа. Баяр хашхирсан боловч тэр хүмүүс сонссонгүй. Гэтэл Панов мөлхсөөр манхны орой дээр гарлаа. 

	Тэр хоёр улам бүр холдож байгаа хүмүүсийн хойноос ядарч анилдсан урамгүй нүдээрээ ширтсээр хоцров. 

	Гэвч тэд, нөхөд нь тэр хоёрыг эрж явааг үзсэнээр барахгүй нөхөд нь морьтойгоо явж байгааг харжээ. Үүнд тэд нөхөд минь угалзыг аюулгүй өнгөрүүлсэн бололтой гэж бодоод баярлана. 

	Удалгүй нар гарч халуун нь тэсвэрлэшгүй болов. Үдийн хэрд тэр хоёр сүүлчийн хүчээ шавхан элс самардаж мөлхөж байлаа. 

	Панов хагас шоколад гаргаж түүнийгээ Баярт эмтлэн өгөв. 

	— Та хаанаас олов гэж Баяр асуув. Баярт үнэхээр гайхалтай юм санагдсан юм. Учир нь, Баяр өөртөө байсан шоколадыг хувааж идээд дууссан гэж бодож байсан билээ. Гэтэл хаанаас хагас шоколад гаргаж ирэв. 

	Үнэндээ энэ шоколад бол Панов, Баярын шоколад өгөх бүрд нь үлдэж байсан шоколад юм. Одоо түүнээ Панов зарцуулж байгаагаа Баярт хэлснээр, гэнэт гарч ирсэн шоколадны асуудал дуусав. 

	 


АРВАН НЭГ. ЭРЭЛТ 

	 

	Шинжилгээнийхэн Зүрх хайрхны өвөрт угалз өнгөрүүлжээ. Харанхуй элс манаран хуйлрах тул бие биеэ ч харахаа болив. Бас морьдоо ч чухам хаачсан, яаж байгааг мэдсэнгүй. Заримдаа аль нэг нь, байраасаа хөдлөх хэрэг гарвал бусдаасаа урт олс татаад түүнээ дагаж тэмтрэн явна. Энэ хооронд тэд нар ирээгүй нөхдөдөө маш их санаа зовж байсан тул хааяа нэг хоорондоо яривал үргэлж нөхдийнхөө тухай ярилцдаг байв. 

	Гэвч Дамдин борлогтой хойно тэр хоёр маань гайгүй байх, бас тэгээд угалзад цохиулаад ч хүн осолдохгүй гэх зэрэг ярьснаар тэдний сэтгэл бага зэрэг тайтгаравч бас л Панов, Баяр хоёр яаж яваа бол бид нар ч яах вэ бүгдээрээ байна. Тэр хоёр минь хоёулаа шүү дээ гэж бодно. Гэвч одоодоо ямар тусламж үзүүлэх билээ гэхэд ямар ч тусламж үзүүлж чадахгүй нь өөрсдийнх нь байгаа байдлаас тодорхой ажээ. 

	Тэгээд угалз арилмагц шалавхан явж угтан эрэхээр тогтжээ. Ер нь угалз арилахын өмнө нөхдөө хаана байгаа гэж хаашаа явах билээ. Орчин тойрны юу ч харагдахгүй энэ элсэн шуурганд баримжаалах юмгүй, хэдхэн л алхвал эргэж ирэх найдваргүй ажээ. Гэтэл энд хэрэглэх ганцхан баримжаа бол татсан олс тул ийм баримжаагаар хэчнээн хол явж гавих билээ. 

	Ингэж байтал угалз арилж тэнгэр цэлмэг болоод тэд нарын нүдэнд ертөнц бүх дүрсээрээ үзэгдэв. Гуравлан хэрсэн морьд нь төдий л явж чадсангүй тул хол биш байв. Тэд туйлдаа хүртэл цангасан морьдоо байраас нь баруун талд ойрхон байгаа нэгэн хуучин худгаас усалцгаав. Өөрсдөө ч авч явсан цэвэр усаараа цай чанаж ууцгаан гол орцгоож Панов, Баяр хоёрыг эрэхээр дөрвөн эрэлчин гарлаа. Эрдэнэ, Идэр хоёр нэг бүлэг, Бат, Дамдин хоёр нэг бүлэг болж явав. Эд нар хэсэг яваад л буудаж дохио өгөх ба дурандана. Ингээд анхны өдрөө хэчнээн явсан боловч Баяр Панов хоёрыг олж чадсангүй. Шөнийн 10 цагийн орчимд хэлэлцсэн ёсоор майхандаа цугларч цай хоол идээд морьдоо солиод дахин эрэлд гарлаа. Гагцхүү энэ удаа Идэр майхан сахиж оронд нь Эрдэнэтэй хамт Төмөр явлаа. Тэд нар тэр шөнөдөө эрсэн боловч бас л олсонгүй. Нөхдөө эрээд олдохгүй байх тутам сэтгэл нь улам зовцгоон буудах нь улам улам олон болно. Үүнд өглөө Баяр, Панов хоёрт харагдаад цааш явсан хоёр хүн бол Эрдэнэ, Төмөр хоёр байсан юм. Баярын ядарсан дорой дуу тэр хоёрт дуулдах нь битгий хэл, зуугаад метрийн цаана тархан идэж байгаа ногтруунуудын анхаарлыг татаж чадаагүй билээ. 

	Эрдэнийн хамаг анхаарал гагцхүү нөхдөө олоход зорьжээ. Тэр амнаасаа огт салгадаггүй гансаа хүртэл өвөртлөөд, өдөр турш тамхи татсангүй. Тэгээд Эрдэнэ, Төмөр хоёр өдөр турш ямар ч амжилтгүй, элсэн говийг хөрөөдөн эрсэн юм. 

	Харин Дамдин, Бат хоёр явсаар өглөөний нар тусч байхын үед Баярын үхсэн морины хүүрийг олсон авч цааш юутай ч тохиолдсонгүй. Морины хүүрийг харснаас хойш сэтгэл нь бүр ч зовов. Дамдин тэр үхээд нэлээд хөөсөн морийг нарийвчлан үзээд шүд нь хөхөрсөн тул хортой ногоо идэж үхсэнийг мэдсэн юм. Тэгэхэд нь, Батын амнаас үргэлж гардаг «Яаж мэдээ вэ?» «Тийм гэж», «Миний бодоход» гээд үргэлжилдэг яриа нь ч гарсангүй. Харин хязгааргүй үргэлжилсэн говийг нүд салгалгүй дурандаж байлаа. 

	Дамдин морины хүүр үзээд тэр хоёр осолдоод элсэнд дарагдсан юм биш байгаа гэж бодов. Гэтэл, Панов шиг хүнээс үхэл айдаг юм. Харин та нар бушуу эрж олох хэрэгтэй гэж ямар нэгэн дуу хэлэх шиг болдог байлаа. 

	Ингээд тэр хоёр бас л юм олсонгүй явсаар үдшийн бүрэнхий болохын үед нэгэн элсэн манхны өвөрт нь ирээд цааш хаашаа явахаа ярилцаж байтал гэнэт манхны ард буу дуугарав. 

	Тэр хоёр бие биесээ харалцан инээв. Учир нь, тэр хоёр энэ бууны дуу бол Панов, Баяр хоёрын дохио гэж боджээ. 

	Бат морин дээрээсээ хоёр дахин буудав. Гэтэл дараагаар дөрөв дахин буудах дуу сонсогдов. Тэр хоёр баярлан «Нөгөө хоёр маань» гэж хашхираад морины амыг эргүүлэв. 

	Тэгээд бушуухан давхиж манхан дээр гарвал цаана нь бас нэгэн элсэн гүвээ харагдана. Тэгэхэд нь, давхиа дундаа Дамдин буудав. Гэтэл, тэр гүвээний цаана бас буу дуугарав. Морьдоо ташуурдан уралдсаар нөгөө гүвээн дээр гарвал өмнөөс нь хоёр морьтой хүн хурдлан ирж байв. Харвал Эрдэнэ, Төмөр хоёр ажээ. Бат, Дамдин хоёр хүрч очвол Эрдэнийн буу мөрөндөө байгаа боловч бас нэгэн буу бариад давхиж байлаа. Тэр хоёрыг очмогц Эрдэнэ, Төмөр хоёр зогсож, 

	— Дайралдсангүй юу? гэж Эрдэнэ асуугаад барьж байгаа буугаа зааж, Николай Владимировичийн буу байна гээд тэр хоёрыг харахад нь, Эрдэнийн царайд гуниглалын туяа тодорно. 

	Дамдин, Бат хоёр үг дуугүй бууж тэр бууг үзэв. Дамдин бууг бариад үзэж байхад нь түүний нүднээс нулимс тусална. 

	Тэгээд аман дотроо «Панов Панов» гэж шивнэн хэлснээ «Нүгэл байгаа даа» гээд ханцуйгаараа нулимсаа арчиж «Эрье даанч даа олохгүй» гэж өөртөө хэлээд санаа алдан ийш тийш харна. 

	Эрдэнэ, Төмөр хоёр ч мориноосоо буув. Оллоо гэж баярласан сэтгэл хоосон болсон тул цөм урамгүй байлаа. Гарцаагүй Пановын буу ажээ. Энэ бол харсан хүн бүхний нүдэнд туссан маш гоёмсог хийцтэй шувууны 2 амтай буу юм. Пановын энэ буу бол түүний түүхтэй холбоотой зүйл билээ. Панов урьд Тулын бууны заводод хар ажилчнаас эхлээд слесарь зэрэг ажил хийж байсан ба дараа Сталины 1 дүгээр таван жилийн төлөвлөгөөний эхний үед сургуульд орж эрдмийн хүн болсон юм. Тэгээд дараа, Панов Казахстанд чухал баялгийг нээж Сталины шагнал авахад Тулын заводынхон өөрийн ажилчин байсан эрдэмтэндээ бахархаж тусгайлан хийсэн ангийн буу бэлэглэсэн юм. Иймд энэ буу бол Зөвлөлт засгийн ачаар хар ажилчнаас алдартай эрдэмтэн болсон Пановын түүхтэй холбоотой буу юм. 

	Дараа нь: Бат, Дамдин хоёр хортой ногоо идэж үхсэн Баярын морьтой тохиолдсоноо ярив. Бас Эрдэнэ, Төмөр хоёр Баярын эмээлийг олсноо ярьжээ. 

	Хүмүүсийн сэтгэл улам ч их зовж Панов, Баяр хоёр амьд уу? үхсэн үү? гэдэг асуудал улам хурц болоод, бүх зүйлээс үзэхэд үхсэн байж ч болох юм гэдэг бодол төрж байв. Гэвч, тийм хүмүүст үхнэ гэдэг бол боломжгүй санагдаад амьд байгаа байх гэдэг найдвар хүн бүхэнд бий болно. 

	Тэгээд тэд нар, мөр олох гэж оролдовч ойр орчимд юу ч харагдсангүй. Дамдин мөр хайж явснаа хэвтээд элсний ширхгийг шагайн харснаа «Нөхөд минь энд морины мөр байна» гэж нөхдөө баярлуулсан боловч цааш мөр нь олдохоо болив. Учир нь 20-оод минутын өмнөөс нэлээд хүчтэй салхи гараад нунтаг элсийг урсган хөдөлгөсөн тул энэхүү сул элсэн дээр мөр байсан ч, үгүй болжээ. 

	Хүмүүс бие биеэ харалцан хэдэн минут шахам дуугүй зогсов. 

	— Үгүй, үхэх ёсгүй, эрье, сайн эрье. Харин эрэл удаашрах тутам энэ усгүй говьд аюултай, За мордоцгооё гэж Дамдин хэлэв. 

	Тэд нар хоорондоо 200-300 метрийн зайтай самнан шөнийн 3 цаг хүртэл эрсэн боловч юу ч олсонгүй. Харин сүүлдээ дохио болгож буудсаар байгаад авч явсан сумаа ч дуусаад бас хашхирсаар байгаад хоолой нь сөөв. 

	— За одоо майхандаа очъё. Тэгээд морио сольж унаад эрцгээе. Өнөөдөр олохгүй бол хэрхэвч болохгүй гэж Эрдэнэ хэлэв. Эрдэнийн үгэнд хэн ч хариу дуугарсангүй. Гэвч цөм Эрдэнийг дагаж майхан руугаа давхин явцгаав. Үүрийн гэгээ тусч хол бараа бүртэлзэн харагдах болов. 

	Довтолсоор байтал майхны нь бараа харагдан гадна нь түлсэн галаас цэнхэр утаа бургилан гарна. 

	Морьд нь майхны цаад талд бэлчээрлэн идэж байлаа. 

	Нөхдийнхөө өмнө давхиж явсан Дамдин морины амыг татаж, 

	— Нөхөд өө! Хараач борлог морь? Тэр... Тэр байна, гэж майхан руугаа заав. 

	Цөм харвал үнэхээр чөдөртэй морьдын дотор борлог, эмээлтэйгээ сул идэж байв. 

	 


АРВАН ХОЁР. ЗА ХӨДӨЛЬЕ 

	 

	Баяр, Панов хоёр элс маажлан мөлхсөөр 11 цаг болов. Нар улам ч хүчтэй шарна

	— За нэг амаръя. Хүч сүрхий сулдаж байна шүү. Бас ядахдаа аманд элс орсон нь заваараад байна гэж манхны орой дээр мөлхсөөр арай л гэж гарсан Баяр хэлэв. Тэгээд тэр хоёр түрүү урагшаа харсан хэвээр хөдлөлгүй хэвтэв. 

	Баярт ингээд үхэх нь үү? гэж аюултай бодол байн байн орж ирнэ. Гэтэл, амьдралын сайхныг үзээгүй өөрийнхөө өмнө тавьсан хэчнээн сайхан бөгөөд их зорилгыг биелүүлээгүй байж дөнгөж хорин хэдхэн наслаад үхнэ гэж санахад тэр зугтааж байгаа амьдралаасаа бүх чадлаараа зуурах хэрэгтэй гэж бодогдоно. 

	Би Алтайд очиж чадахгүй гэж үү? би Улаанбаатарт очоод нөхөдтэйгөө ярилцаж чадахгүй гэж үү? би Монгол орноор явж эрдэнэсийг нээж чадахгүй гэж үү? гэдэг асуудлууд түүнд орж ирнэ. Гэвч би энэ бүхнийг чадна гэж хариулах гэхэд үндэс олдохгүй. Гэтэл чадахгүй гэж хариулах гэхэд хүсэл олдохгүй байв. 

	Баяр аль, бага сургуульд байхаасаа эхлээд амьдралдаа ямар нэгэн гайхамшигт их зүйлийг хийх юм гэж боддог байсан билээ. Тэгэхдээ амьдрал бол энэ насаар дуусахгүй, түүнийг хэдэн арван жилээр биш, хэдэн мянга, түмэн жилээр урт болгож болно гэж боддог билээ. Би биеэрээ 100 жил амьдарч чадахгүй ч гэсэн бүтээлээрээ мянган жил амьдарч чадна гэж боддог ч байсан, хэлдэг ч байсан билээ. 

	Тэгээд нэг л том зүйл хийнэ. тэгэхдээ тэр хийсэн юм минь олон олон жил хүмүүсийн баяр баясгаланд үйлчлэх зүйл байх ёстой гэж боддог байсан юм. 

	Заримдаа тооны эрдэмтэн болж, эвклидийн геометрийг өөрчлөн шинэ геометр зохионо гэж боддог байсан, заримдаа Ломоносов шиг бараг бүх шинжлэх ухаанд шинийг нээсэн хүн болно гэж боддог байсан, заримдаа их зохиолч болж хүн төрөлхтний эрдэнийн санд орсон гайхамшигт зохиолуудыг бичнэ гэж боддог байсан билээ. Тэгэхдээ бүтээл бол олон түмний баймаажин гайхамшигт юм болж чадна гэж боддог байлаа. 

	Ингэж өөрийн бүтээх зүйлийг эрсээр байгаад эцсийн эцэст геологич болж газрын хөрсөнд нуугдсан баялгийг олон түмний алган дээр тавьж өгнө гэж шийдсэн юм. Тэгэхдээ хүний тусад олон олон жилээр үйлчлэх баялгийг нээхийн тул удаан амьдрах хэрэгтэй. Бас их хүч гаргах ёстой гэж мэдсэн юм. Гэтэл, тэр их юмыг бүтээхэд хамгийн чухал хэрэгтэй амьдрал нь одоо хутганы ирэн дээр тавигдаад байна. 

	Харин Баяр бол муу амьдралаас сайн үхлийг дээр гэж үздэг юм. Учир нь, олны хэргийн төлөө сайн үхэх явдал бол олны жаргалд үйлчилж байгаа бөгөөд мянган жил дурсагдах үйлийн нэгэн юм гэж үздэг билээ. Харин одоо энэ говьд юу ч хийж чадаагүй яваад үхнэ гэдэг бол завшаангүй үхэл гэж бодсоноос яагаад ч болов амьд гарах хэрэгтэй гэж бодож байлаа. 

	Гэтэл, яаж амьд гарах вэ? гэхэд нэг л найдвартай хариу олдохгүй байв. 

	— Баяр гуай! Улаанбаатарт очоод энэ явдлаа «Элсэн говьд мөлхсөн нь» гэж гарчиглаад өгүүллэг болгож сонинд бичээрэй! Сайхан юм болно шүү гээд Панов инээх гэснээ чадсангүй, харин ядарч туйлдаа хүрээд гал нь буурсан нүдээр Баярыг харж дохино. 

	Баяр хариу дуугарсангүй, уруулаа долоогоод санаа алдав. 

	— Бид хоёрыг нөхөд минь олох болов уу? гэж Баяр сул дуугаар асуув. 

	— Ололгүй яах вэ. Хэн эрвэл тэр үргэлж олдог гэж дуу байдгийг мэднэ биз. Та үүнийг идчих гэж Панов шоколад гаргаж Баярт өгөөд өндийн сууж суниав. 

	— Үнэндээ энэ хоёрын тэр үеийн байдалд үхэл гэдэг аюултай зүйл босгон дээр гарч ирээд байгаа юм. 

	Панов бол, хэр чадлын хувиар урагшаа хөдөлж чадахаа больсон хүн. Гэвч түүнд сэтгэлийн маш их хүчин байгаа учир зөвхөн урагшаа хөдөлгөх нь битгий хэл, амарч суухдаа өндийж суниах чадал гарч байгаа юм. 

	— Бид хоёр ингээд үхчихвэл завшаангүй байна даа гэж хэлээд Баяр, Пановыг харж гөлөрнө. 

	— Үхнэ, юун амархан юм бэ. Та Челюскенцийг санаач. Хязгааргүй далайн дунд өчүүхэн мөсөн дээр хаягдаад байхад нь үхэл гэдэг зүйл бид хоёрын өмнөхөөс том харагдаж байсан байж магадгүй шүү. Гэвч аврагдсаар Москвагийн гудамжаар хэдэн сая хүмүүсийн баяр хүргэсэн гаруудыг талархан инээмсэглэж явсан шүү дээ. Нохойныхоо махыг идэж, өмнөд туйлыг нээсэн Амундэссон, Ази, Африк, Австралийн өргөн говийг хэдэн хоногоор ус хоолгүй туулж байсан Пржевальский, Михул Махлай зэрэг олон олон хүмүүс, амьд гарч байсан байхад, бид хоёр хаанаас үхдэг юм бэ. Би ч хамгийн наад зах нь чиний хурим хүртэл амьд явна гэж бодож байна шүү гээд Панов хүнгэнэтэл инээв. 

	Гэвч түүний энэ инээдэд туйлдан ядарсан өнгө илэрхий байлаа. Амьдралыг үхлээс булааж авах хэрэгтэй юм. Хэн амьдралын төлөө жинхэнэ ёсоор тэмцэж чаддаг бол тэр амьдралд гавьяатай ч байдаг, түүнийг амьдрал ч хүндэтгэн хайрладаг, түүнээс үхэл ч айж зайлан явдаг билээ. Гэвч амьдрал гэдэг бол их өргөн зүйл юм. Салганасан бузар гутамшигт амьдрал, цацарсан ариун гэрэлт амьдралын хооронд тэнгэр газар шиг зай байдаг юм. Тэгээд бас амьдрал, бол анх хүнд үрийн төдийгөөр олддог. Харин түүнийг усалж тариад цэцэглүүлэх, жимс гаргах тэр жимсээ үр ач, олон түмэндээ идүүлэх, бас үргэлж жимс гарч улам цэцэглэж байх болгох нь түүнийг эзэмшигчээс болох юм. 

	— Николай Владимирович аа! Би энэ явдлаа «Зовох цагт нөхрийн чанар танигдана» гэж гарчиглаад өгүүллэг болгож бичнэ гээд Баяр инээмсэглэн тохой дээрээ өндийв. 

	— Энэ бол өөр яриа, тэгэхдээ «Элсэн говьд мөлхсөн нь» л гэвэл зүгээр дээ гэж Панов хэлээд Баяр руу харж хажуулдан хэвтэв. 

	Баярт босоод явмаар санагдав. Гэвч босох гэсэн нь нэг л болмооргүй байв. Гэтэл нөгөө амьдрах хэрэгтэй, яагаад ч амьдрах хэрэгтэй гэдэг нь бодогдов. Тэгвэл амьдрахын тул босоод Пановоо үүрээд түргэн алхаад зогсолтгүй явж нөхөд дээрээ очих хэрэгтэй гэж бодогдов. 

	Гэтэл Панов хуучны нэгэн орос дууг уянгалуулан дуулж эхлэв. Баяр өндийж суугаад түүнийг чагнаж байснаа, 

	— Та мөн догь дуулах юм аа гэж хэлэв. Панов дуугаа тасалж нүдээрээ инээмсэглэн, 

	— Тийм байна гэж үү? тэгвэл оперын жүжигчин болох юм байна гээд инээмсэглэснээ гэнэт царай нь хувирч юу болов? гэж хэлээд эргэж харлаа. Баяр ч эргэж харав. 

	Гэтэл саяхан зүтгэж мөлхсөөр арай чарай гарч ирсэн манхны ёроол өөд Пановын борлог морь цулбуураа чирсээр гарч ирлээ. 

	Санааны зэрэглээ биш байгаа гэж тэр хоёр бодоод нүдээ арчин анивчин дахин дахин харлаа. Гэтэл борлог морь бүр дэргэд нь хүрч ирээд зогсов. 

	Ура! Борлог морь гээд ухасхийн Пановыг тэврэх гэтэл гэдрэг хараад ухаан алдан унажээ. Панов бол цангаж өлсөхийн хувьд туйлдаа хүрчээ. Тэр авч явсан уснаас хэдхэн балгыг уусан ба юмнаас маш багыг идсэн билээ. Панов өөрийгөө яаж ийгээд болно, харин Баяртаа өгөх хэрэгтэй гэж бодсоноос тэр Баяраас илүү цангаж өлссөн ба хүчин чадлаар Баяраас илүү доройтсон билээ. 

	Гэвч, Пановт маш их сэтгэлгээний хүчин байсан юм. Тэр нь, түүнийг барьж явсан юм. Гэтэл борлог морийг хармагц сэтгэл нь давармагц ухаан алдан унасан болно. 

	— Николай Владимирович аа! гэж хашхирвал хариу дуугарсангүй тул Пановын толгойг өндийлгөн өвдөг дээрээ тавиад та яаж байна гэж хэд дахин асууснаа нүднээс нь нулимс гарлаа. Нэлээд удсаны дараа Панов санаа алдаад Баяр руу ширтэж байснаа инээмсэглэж, 

	— Эрэгтэй хүн нулимсандаа хацар нь цайрдаг гэдэг үнэн юм аа гэж хэлэв. 

	Ингээд нэлээд байсны дараа Панов сэргэж хоёул борлог мориндоо сундалдан баруун зүг явж хоёр цаг болсны дараа Зүрх хайрхны бараа харсан ба дахин нэлээд явж байгаад дурандвал уулын хажуу өөд гараад идэж байгаа морьдоо харав. 

	Удалгүй майхны гадна очиж Идэртэй уулзав. Мориноосоо буухдаа Баяр, Пановын бууг борлог морьтой тохиолдсон манхны ёроолд мартаж орхисноо мэджээ. Ингэж очсон Панов, Баяр хоёрын борлог морь эмээлтэйгээ идэж байсныг хоёр нөхдөө эрээд амжилтгүй буцаж очсон нөхөд нь харжээ. 

	Тэд нар уулзаж бүхий л явдлаа ярилцвал Панов, Баяр хоёр, борлог морьтой тохиолдож унаснаас хойш 30 минутын хойно нөхөд нь тэд нарын буугаа хаясан газар очсон ажээ. 

	 


ХОЁРДУГААР БҮЛЭГ

	НЭГ. ХЭН ТАТАВ?

	 

	Шинжилгээнийхэн Баяр, Пановтайгаа учирч баяр болцгоогоод, хоёр өдөр өнжиж, гурав дахь өдрийн өглөө эрт босон цааш хөдлөв. Ингээд хэдэн өдөр Бичигт богдын салбар уулуудаар хэсүүчлэн ихээхэн хэмжээний газрын геологийн зургийг авсан ба нэлээд зүйлийг цугларуулав. 

	Үүнд, энэ зэрлэг газар уулсын хавцал, сайр зэргээр нуугдсан усыг олоход маш бэрх ажээ. Ийм газар, хэрэв Дамдин яваагүй бол ус олж уухгүй, хатаж үхэх нь болзоогүй хэрэг биш, бүр эргэлзээгүй хэрэг байв. 

	Дамдин зөвхөн ус байгаа газрыг олохдоо чадамгай биш, ууж болох эсэхийг бараг хармагц тодорхойлно. 

	Энэ нь их говийн амьдрал хэн бүхнийг ямар сүрхий шинжлэх ухаанд сургасныг үзүүлнэ. 

	Аймшигтай их хад хавцлуудыг өгсөн уруудах, асга, хясааг дамжин, зарим газар морьтой, зарим газар морио хөтөлж явгалан явсаар нэгэн орой уулсын завсар дахь аятайхан газар буудаллав. 

	Эргэн тойрон хадархаг өндөр уулс харлан харагдаж түүний элгэн дэх эгц өндөр хадан цохионууд хүрэн бор элгээ наранд ээх мэт харагдах бөгөөд жаргаж байгаа нарны туяанд улам ч олон өнгийн гэрэл цацруулан байгалийн гоёмсгийг гайхуулан, шинжилгээнийхний хорхойг хөдөлгөнө. Алсад харагдах уулсын оргил манан будан татаад, холоос харахад зэрэглээнд өндөр нам болох нь түүний баялгийг нээн гаргахаар ирсэн зочдыг амарчлан мэндэлж байгаа мэт ажээ. 

	Тэд нарын буусан газар, хадны завсраас нэгэн горхи шуугин гарсан бөгөөд түүний хажуугаар нэлээд олон тоорой мод ургажээ. Оройд нь багшран ургасан навч мөчир нь нар борооны халхавч мэт бөгөөд бас горхины дагуу газар энэ хатуу хахир говьд ямар учралаар бий болсон нь гайхаж баярламаар нэлээд өргөн хэмжээний сайхан зүлэг үргэлжилжээ. 

	Энэ газар нь байгалийн талаар аятайхнаас гадна геологийн хөрсний талаар маш сонирхолтой тул шинжилгээнийхэн энд төвлөж хэдэн өдөр ажиллахаар шийдвэрлэжээ. Дамдин эндээс цааш хэтэрч байгаагүй тул үүнээс цааших газрыг үл мэднэ. 

	Асга хадын оройгоор элдэв амьтад сүлжилдэх бөгөөд энэ эзгүй ууланд туйлж явсан зэрлэг амьтдад, шинэ эзэн орж ирэх нь аягүй ба бас сонин хэрэг байжээ. Гэвч эзэнгүй байсан нутгаа өдөр ирэх тутам эзэмшин ашиглаж байгаа монгол хүмүүстэй эвлэрэхээс өөр яах билээ дээ. 

	Аргал, угалз, янгир ямаанууд өндөр хадны орой дээрээс шинэ зочдыг ширтэн ажиглаж байгаа нь үнэхээр ч эвлэрэх гэж байгаа мэт байлаа. Тэр ч байтугай огторгуйд халин дэлэн дэгдэх хүчит шувуунууд хүртэл шинжилгээний ангийнхны дээгүүр эргэлдэн нисэж, зочдыг угтан буулгаж байгаа мэт ажээ. 

	Удалгүй цагаан майхан босоод, утаа оргилон, цай хоол буцалж эхлэв. Өдөр турш өгсөн, уруудан зүтгэж ядарсан морьд нь дэлгэсэн ногоон торго шиг сайхан зүлгэн дээр тархан тавтай иднэ. 

	Хүнд аянд нэрвэгдэж ядарсан хүмүүс нь цай ууж, хоол идэж хэсэг амарцгаав. Тэгээд оройн сэрүүн болохын хамт явганаар ажилдаа гарцгаав. Энд хуурай сайраас бусад газраар явган явахаас өөр аргагүй юм. Энэ ч учраас тэд явган явцгаав. Пановын хөл бүр зүгээр болоод явган явахад ямар ч саадгүй болсон ба Дамдин бага зэрэг майжганан доголохоос өөр гэмгүй болжээ. 

	Эрдэнэ, Бат, Төмөр гурав газар орны ерөнхий байдалтай танилцахаар явлаа. Дамдин, Идэр хоёр морьдоо харах, майхнаа сахих, юмаа эмхлүүлэх зэрэг бусад ажил хийхээр үлдэв. 

	Панов, Баяр хоёр элдэв өөр бичигч хэмжүүр хэрэглэлүүдээ зохистой газар олж тавих ба тохиромжтой газраас салхины хүч хэмжих ажлыг хийхээр явлаа. 

	Нар бүр жаргаснаас хойш цөм майхандаа цугларав. Тэгээд геологич нар нь өдрийн цуглуулсан зүйл, хэмжсэн юмсынхаа тухай, тэмдэглэлээ бичихээр лаа барьж сууцгаав. 

	Удалгүй тэнгэрт тоо томшгүй од гялалзан гарлаа. Нэлээд орой болсон хойно хиргүй тунгалаг сар ертөнцийг гийгүүлэн дорнод уулын цаанаас өнгийж гарлаа. Эргэн тойронд лаглайн харласан хар хаднуудын орой, цаадах тэнгэрийн цэнхэр өнгөнд дэвсгэрлэн, элдэв дүрсийг бий болгожээ. Зарим нь цаадах үүлтэй таширлан бүр үүлэнд тулсан юм шиг сүндэрлэн харагдана. Юм бүхэн нь маш гайхамшигтай бөгөөд шөнийн тэнгэрийн өнгө нь үнэхээр өнгө нийлсэн ажээ. 

	Шинжилгээнийхэн хоол идэцгээж, цай уусны дараа унтахаар хэвтэцгээв. Тэр шөнө Төмөр морьд манах тул хувцсаа сольж өмсөөд, буугаа авч манаанд гарлаа. 

	Идэж байгаа морьд нь сарын саруулханд илхэн харагдана. Сэрүүхэн салхи хойноос үлээж, маш тааламжтай бөгөөд нойр ч үл хүрнэ. Одын байдлыг ажиглавал шөнө дунд болж байх шиг байна. Төмөр, морьдынхоо цаана гараад нэгэн хадны хажууд очиж тамхи, татан хажуулдан хэвтэв. 

	— Яасан сайхан уулууд вэ! Нэлээд чадалтай л архитекторын төлөвлөгөөгөөр уран мастеруудын гараар л засагдсан юм шиг. Энэ сайхан оргилуудын дэргэд Египетийн пирамидууд ч ялимгүй бодогдоно. 

	Гэвч энэ бол байгалийн бүтээл, харин Египетийн пирамид бол хүний бүтээл юм. Ер нь говь тал гэдэг чинь сайхан орон юм даа. Нэг бол юм урлаг оргил, эсхүл индүүдсэн юм шиг хоолой хөндийнүүд, хаанаас л харвал цөм алган дээр байгаа юм шиг. Нүд чинь гүйцвэл харагтун! Би бэлэн байна гэж бүтсэн мэт. Иймэрхүү талд амьсгалахад хүртэл нэг л чөлөөтэй дэлгэр, манай нутагт одоо үед ингээд л хэвтэж байгаа бол хамар ам хорстол таана л ханхилаад ямар сайхан байх билээ дээ. Говь талын сайхныг мэдэхгүй залуу хүмүүс говийн хүн болсноос хангайн бух болсон дээр юм гэдэг гэнэ билээ. Тэр хүмүүс энэ бүхнийг үзүүлээд «Нүдээ нээж гараа хөдлөг» гэж хэлэх юм сан. Энэ уул, хад шиг лүглийсэн бөхтэй ёстой л ганган улаан тэмээнүүд говиос өөр хаана байгаа юм бэ? Заг бол бараг л чулуун нүүрс гэсэн үг шүү дээ! Хэрэм барилга шиг өндөр оргил, нүд алдам хязгааргүй тал хөндий, харгана, багаалж, шаваг, тоорой мод, баавгай, ирвэс, үнэг чоно, элдэв гүрвэл, гөрөөс, хулан, тойром, цайдам, бүрд, тэсвэрлэж болшгүй халуунд шүд хага ташсан устай хүйтэн худгууд, тал говиос өөр хаана ингэж хослон жигдэрсэн байдаг билээ? Хүмүүс нь хүртэл хөрс даасан хүрэн бор царайтай, говь гэдэг чинь сайхан орон юм даа. 

	Гэвч хангай бас сайхан нутаг шүү. За даа хүн л дасаж сурсан бол тэр нь л сайхан байдаг юм даа. Нэгэнд нь хангай сайхан, нөгөөд нь хот сайхан, гуравдахад нь тал сайхан, дөрөвдөх нь говь сайхан, бүгдэд нь эх орон сайхан юм даа. Ингээд үзэхэд «Хангай, говийн хооронд халхын сайхан нутаг» гэж Д. Нацагдорж сайхан бичсэн юм шүү... Үгүй би буруу хэлж байна... «Говь, хангай» гэж говиор эхэлдэг байх аа. Тийм тийм говиор эхэлдэг... гэж бодтол цамцны нь араас хүн татаад авах шиг болов. 

	— Хэн ингэж татдаг билээ? гэж бодоод эргэж харвал арваад метрийн цаана лүглийн харагдах том хадаас өөр юм үл харагдав. Тэгэхэд нь дахин урьдах ёсоор хэвтэв. 

	Төмөр араас нь юм татахад, хүн татлаа гэж бодоод, өргөж харсан юм. Гэтэл биш байв. 

	Тэгээд би л буруу бодож л дээ. Ер нь энэ говьд хэн намайг татах билээ гэж бодоод дахин урьдах юмаа үргэлжлүүлэн бодов. 

	Гэтэл хэдэн минут болсны дараа дахин бүр хүчтэй угзран татлаа. Төмөр цочин босох гээд урагшаа халтирч унав. Маш түргэн босож харвал бас л нөгөө хаднаас өөр юу ч харагдсангүй. 

	Хэрэв нэгдүгээр таталтын дараа Төмөр хэн намайг татав гэж дээ. Би буруу боджээ гэж бодсон бол хоёрдугаар удаа татсаны дараа аргагүй л намайг татсан шүү дээ. Харин юу татсан бэ? тэгээд харагддаггүй ямар сонин юм бэ бодох зуур, буугаа бэлтгээд «хэн бэ?» гэж чанга бус дуугаар асуусан. Гэвч хариу ч дуугарсангүй, юм ч харагдсангүй. 

	Тэгээд дахин хэвтсэнгүй, гэвч юу намайг татав? гэж бодогдоно. Харин чухам тийм юм намайг татав гэж хэлэх юм олдохгүй байв. 

	Ингээд явж байтал өмнөх гүвгэр дээр нүдний буланд нэгэн хүн зогсож байх шиг харагдаад агшин зуур далд орлоо. Төмөр анх тэр амьтныг харахад бүр л хүн шиг харагдсан боловч эргэлдэх нь арай л урт биетэй юм шиг харагджээ. Төмөр түүнийг чоно бололтой гэж бодоод дахин харагдвал буудна гэж бодоод цаашаа явлаа. Гэтэл өмнөх гүвгэрийн цаад руу ямар нэгэн аажим явцтай том амьтны хөлөөр чулуу нурж байгаа нь тодхон сонсогдоно. 

	Чоно биш, болхи амьтан бололтой гэж бодоод юу ч гэсэн очиж харахаар урдах гүвгэр дээрээ гараад харсан авч ямар ч амьтан харагдсангүй болой. 

	Төмөр үүнээс хойш хэвтсэн ч үгүй, зогссон ч үгүй явлаа. Ингэж байтал үүрийн гэгээ алсаас цайвартан сэрүүн салхи сэнгэнэж эхлэв. Төдий л өмнөх өндөрлөгийн орой дээр нар тусаж нөхөд нь босоцгоов. 

	Хамгийн түрүүнд Бат босоод майхны гадаа зогсож өглөөний тунгалаг агаарыг цээж дүүрэн татан суниаснаа Төмөр рүү шууд ирэв. 

	— За Бат гуай сайхан нойрсов уу? гэж Төмөрийн асуухад Бат инээмсэглэн, 

	— Яриа юу байх вэ. Харин та манана гэж нэг, манаж байна гэж нэг, манасан гэж нэг ингээд, гурван удаа унтчих гэж байгаа биз дээ. Хашир хүн, дажгүй гэв. 

	— Харин хүслээр болсонгүй шүү гэж Хэлээд Төмөр инээмсэглэв. 

	Төмөр, Батад хэвтэж байхад нь татсан юмны тухай хэлмээр санагдсан юм. Гэвч хэлсэнгүй. Учир нь: учир нь мэдэгдээгүй юм ярьж цуурхал тараагаад хэрэггүй гэж бодсон юм. Тэгээд Төмөр, явдаг хоёр морийг хэрсэн хэрээсийг тавив. Нөхөд нь цөм босож Баяр, Идэр хоёр цай чанав. 

	Баяр гал түлж, цайгаа тавьсны дараа урьд орой тавьсан хэмжүүрүүдээ эргэж үзэхээр явлаа. 

	Төмөр майхандаа орж цай болтол түр дуг хийхээр хэвтэв. Шөнө турш нойргүй явсандаа ядарсан Төмөр хэвтсэн дороо унтлаа. Дамдин, Панов, Эрдэнэ гурав ч босоцгоов. Хүмүүс ор дэрээ хурааж, идэх юмаа бэлтгэж байтал Баяр буцаж ирлээ. 

	— Үгүй энэ чинь ямар сонин юм бэ? урдах гүвгэрийн цаана тавьсан хэмжүүрүүд алга болсон байна гэв. 

	Энэ бол бүхэнд гайхагдахаар сонсогдов. Учир нь тэр төмөр хэмжүүрийг хэн авах билээ. Зарим нь, Баяр тоглож байна уу? гэж санав. 

	Гэвч тэр үнэн ажээ. Баяр ойр хавь нь нэлээд эрсэн боловч олсонгүй болой. Дараа нь, тэд Төмөрөөс асуусан боловч, бас л мэдэхгүйгээс өөр хариу сонссонгүй. Төмөр, хэмжүүргүй болсныг сонсохдоо шөнийн явдал нь санагдав. 

	Гэвч араас нь татсан тухай хэлсэнгүй. Харин өмнөх гүвгэр дээр хүн шиг юм харагдаад далд орсон. Тэгээд түүнийг эгц харсан чоно гэж бодсон, уулын цаад руу чулуу нурааж байх нь сүрхий том чоно бололтой байсан гэх зэрэг зүйлүүдийг ярив. 

	— Чулуу нурааж байсан бол чоно биш шүү. Чоно бол туйлын хянамгай амьтан. Чулуу нурааж байсныг бодвол том болхи л амьтандаа гэж Дамдин хэлэв. 

	Зарим хүмүүсийн дотор энэ зэрлэг ууланд хүн байгаа юм бол уу? гэж бодогдоно. Гэвч энэ бодол нь ямар ч үндэсгүй болохоор дороо үгүй болно. Учир нь, энэ аглаг газар хүн байж хэрхэн болох билээ. 

	Тэгээд ойр хавьд нь байж магад гээд хэдэн хүн авч хагас цаг гаруй эрсэн боловч олсонгүй ажээ. 

	 


ХОЁР. ШӨНИЙН БУУДЛАГА

	 

	Тэд шинэ байрандаа гурав хоног ажиллав. Нэлээд үлгэр, чулуу цуглуулав. Эндэхийн үе давхарга нь ихэнхдээ галт уулын дэлбэрэлтийн гашуун чулуулаг, гарнит, пегматитээс тогтжээ. Кварцын үе нэлээд элбэг тохиолдоно. Харин туналтын буюу метаморфийн чулуулаг маш ховор ажээ. Цагаан тугалганы чулуу (касситерт) зэсийн ба хүхрийн колцедан болон бусад (сульфитсууд тохиолдох боловч тэр нь үзтэл ашиглалтад ашиггүй, туйлын хомс байлаа. Баяр урьд өдөр алт баймаар, сэжигтэй прит бүхий кварцын үеийг олж, зургийг нь гаргаж нөхдөдөө өгчээ. Тэгээд Панов уг үед алт байх боломжтой газар тул шалгаж үзэхээр үргэлжид нь хоёр нүх гаргаж үзэх санал гаргаад тэр нүхээ малтахаар явцгаав. Дамдин майхнаа сахиж морьд, харахаар үлджээ. 

	Харин Эрдэнэ ганцаараа шинжилгээний ажил хийхээр хэрэглэлүүдээ аваад явлаа. Заримдаа явж болохгүй газар тохиолдоход нь мөлхөж, мөлхөж болохгүй газар тохиолдоход нь гулсан явсаар майхнаасаа нэлээд холджээ. 

	Ингэж шовх шовх хаднуудыг дамжин туулж сонирхогдох чулуулгийг цохин буталж, өсгөдөг шилээр нарийвчлан шинжилж, заримаас нь, үлгэр чулуу авч явахад нь амьдралын бүх гоёмсог сайхан үүнд л байх шиг санагдаад, харин өөрөө энэ асар, том нурууны эзэгтэй болсон юм шиг бодогдоно. Гэтэл ингэж бодоход энэ хөрсөн дор нуугдаж байгаа нууцыг дэлгэж баймааж жинхэнэ эзэгтэй нь болж чадах юм гэж бодогдоно. 

	Хийсэн юм чинь ялимгүй байна. Хийх юм чинь маш их байна, туйлын их байна. Жинхэнэ эзэгтэй болоход олон олон удаа ирж, байгаа бүхнийг мэдэхээр барахгүй түүнийг хүнд өгөх хэрэгтэй гэж ямар нэгэн дуу хэлээд байх шиг бодогдоно. 

	Эрдэнэ бол манай сэхээтэн нарын, дунд үеийн хүн бөгөөд 25-6 насаа сургуулиудаар дамжин өнгөрүүлсэн билээ. Одоо Эрдэнэ бол бүх амьдралаа тусал туслаар нь геологийн шинжлэх ухаан, монгол орны газрын хөрсний их баялгийг нээх ажилд зориулсан юм. Тэгээд геологичоор ажилласан энэ хугацаандаа нэлээд зүйлийг нээсэн боловч бас л нээвээс зохих зүйлээ нээж чадаагүй мэт үргэлж бодогддог байжээ. 

	Эрдэнэ, нар жаргаснаас хойш майхныхаа зүг эргэв. Өдөр турш цуглуулсан чулуунууд нь маш хүнд учир анхандаа нэлээд явж байгаад амардаг байсан, боловч сүүлдээ түргэн түргэн амардаг байлаа. Ингэж явтал бүр харанхуй боллоо. Харанхуй шөнө энэ зэрлэг уулаар явахад маш аймшигтай ажээ. 

	Хаашаа л харвал лаглайсан хар хад тэврээд л ав гэж байгаа юм шиг байв. Гэвч Эрдэнэ ийм газраар олонтоо явж байснаар барахгүй, чухам амьдрал нь ингэж явахад угаасаа зохиогдсон мэт санагдаад сэтгэл нь сайхан байдаг билээ. 

	Эрдэнэ нэг өндөрлөгийг даваад, хэдэн тал нь хадаар бүрхэгдсэн талбай руу орж алгуурхан алхаж байтал, ард нь хүн исгэрэх шиг боллоо. Зогсоод чагнавал гарцаагүй ажээ. тэгэхдээ адууны манааны хүний исгэрэл байлаа. 

	«Ойр айл байхгүй атал энд юуны адуу, юун адууны манааны хүн байх билээ» гэж бодоод  сонсогдсон зүг рүү чагнав. Исгэрэл нь нэг урт гараад, дараа нь хэд дахин богиноор үргэлжилнэ. Бас энэ хэмжээ ба хөгөө үл алдана. 

	Эрдэнэ нөхдөө байж магад гээд дуудсан боловч хариу дуугарсангүй!  ч тасарсангүй болой. 

	Тэгэхэд нь ямар нэгэн жижиг шувуу биз гэж бодоод тамхиа татсаар цааш явлаа. Гэнэт ард нь хүүе хүүе гэж дуудах шиг болов: Эрдэнэ цочин эргэж, 

	— Би энд байна. Хэн бэ? гэж хашхирвал ямар ч хариу дуу гарсангүй, харин дуу нь хад цуурайтан нижигнэнэ. Дахин «Би энд байна. Хэн бэ?» гэж хашхирсан боловч хариу дуу гарсангүй. 

	Эрдэнэ, шар шувуу «хүүе хүүе» гэж дуудсан байх гэж бодсон боловч тэр бодол нь удаан тогтсонгүй учир нь: хэрэв исгэрсэн нь жижиг шувуу байсан бол энэ орчим шар шувуу байх ёсгүй. Шар шувуутай газрын жижиг шувуу шөнө дуу гарах ёсгүй болой. Гэтэл алсад нөгөө исгэрэх дуу сонсогдсоор байв. 

	Тэгээд дахин «хүүе» гэх болов уу гэж бодоод нэгэн чулуун дээр суув. Тал бүрд өндөр хаднууд сүглийн харагдаад салхины чимээ элдэв янзын үл мэдэгддэг шахам чимээнүүдийг гаргана. Нөгөө алсад сонсогдох исгэрлээс өөр тод чимээ сонсогдсонгүй. Тэгэхэд нь юмаа, сууж байсан газраа орхиод, дорбихдоо7 хоёр сум хийгээд «хүүе» гэж дуу гарсан зүг хэсэг хэсэг зогсож чагнан явлаа. Нэлээд явсан авч юм огт тохиолдсонгүйгээр барахгүй, нөгөө зүүн өмнө сонсогдож байсан , зүүн хойно сонсогдох болов. Тэгэхэд нь буцаж ний дууг чагнан явбал улам ойртсоор нэг том хадны ёроолд тулж очив. Гэтэл ний  дуу хадны орой дээрээс сонсогдох мэт ажээ. 

	Хэд дахин хашхирав. Гэвч  зогссонгүй, аргаа бараад «чамайг буудна» шүү гэж хүртэл хашхирав. Гэвч  зогссонгүй. Эрдэнэ өөрийн байдлыг ажаад дотроо инээмсэглэв. Учир нь, сүглийсэн өндөр элгэн хадны өмнө буу бариад хашхирч байх нь маш инээдэмтэй санагдав. Ингэж байтал, юмаа орхисон зүгт нь чулуу нурж байх шиг сонсогдов. Тэгээд тэр зүг явлаа. 

	Ингэж явтал хажууд нь нэг нарийхан дуутай хүн хяхарсан дуугаар маш эвгүй инээв. Эрдэнэ энэ инээдийг гэнэт сонсоод цочин зог тусаж, бүх биед нь хүйтэн дааварлаж, үс нь босох шиг болоод дуу гарах гэсэн нь амьсгал нь дотогш татаад дуугарч болсонгүй. Эрдэнэ хөдөлсөн ч үгүй хэсэг зуур зогссоноо, гэнэт, 

	— Хэн бэ? Дуу гарахгүй бол... гэтэл бүр дооглосон байдалтай улам муухай инээв. Тэгэхэд нь «Нөхөд маань л намайг дамшиглаж байна» гэж бодоод, 

	— Та нарыг мэдэж байна шүү гэж сүрхий чанга хэлэв. Гэвч хариу ч дуу гарсангүй, бас инээхээ ч зогсов. 

	Эрдэнэ шар шувуу бололтой гэж бодоод, санаа н баахан тайвшрав. Тэгээд орчин тойрныг чагнавал нөгөө чулуу нурах чимээ сонсогдохгүй ажээ. Харин хэдийд чимээ нь тасарсан эсэхийг Эрдэнэ мэдсэнгүй. 

	Тэгээд бас л баахан зогсов. тэгэхдээ юм ч бодсонгүй, харин эргэн тойрныг л ажиглан чагнаж байлаа. 

	Орчин тойронд юм дуугарах шиг, бас юм хөдлөх шиг санагдана. Гэвч нарийвчлан чагнаж ажиглавал бас л үзэгдэх ч үгүй, сонсогдох ч үгүй байна. 

	Ингэж байтал харин нөгөө инээд дахин сонсогдов. Тас тас гэж хяхран инээх нь маш эвгүй сонсогдоно. Тэр муухай дуу хаднуудад цуурайтан нижигнэх нь улам аягүй сонсогдоно. 

	Эрдэнэ ингээд энэ ууланд янз бүрийн дуу сонсон зогсож байх нь аймшигтай бөгөөд сонин санагдана. Зарим хүн энд байсан бол чөтгөр байна гэж хэлж болох байсан болой. Гэвч Эрдэнэ ингэж бодсонгүй. 

	Инээд хэсэг тасалдаад, дахин дахин үргэлжилж байлаа. Эрдэнэ тэр зүг нарийвчлан харж бүхнийг ажиглав. Гэвч хөдөлж байгаа ч юмгүй ганцхан инээд л сонсогдоно. Тэгэхэд нь Эрдэнэ гайхаж тэр зүг хэд алхахад нь гэнэт сүр сар гэж нэг нэлмэгэр хар юм нисэн ирэх шиг болоход нь Эрдэнэ түүнийг чиглүүлэн дараагаар хоёр буудав. Уул хад нурах шиг их цуурай гарлаа. Хэдхэн метрийн зайтай газар тэр хар юм унахад нь очиж, гар чийдэн тусгаад үзвэл нэг шар шувуу тарчлан үхэж байлаа

	Ингээд Эрдэнэ «хүүе» гэж дуудсан ба хяхран инээсний эзэн нь шар шувуу байж гэж мэдлээ. Гэвч эвгүй дуу сонсож цочсондоо сэтгэл нь нэг аягүй болоод буугаа дахин сумлаж хэсэг зуур зогслоо. Бас юу исгэрсэн бэ? гэж бодогдоно. 

	Тэгээд цаашаа алгуур эргэж явлаа. Ингэж явсаар барагцаалбал майхандаа ойртож байлаа. Нэлээд ядарсан тул түр амрахаар суужээ. Тэгээд нэг тамхи асааж аваад татаж байтал ойрхон шиг хүн ярилцахад нь цочин босож

	— Зогс! Хэн бэ? Бүү хөдөл! Буудна шүү гэж хашхиран хэлэв. Гэтэл хүмүүс хариулсангүй. Харин инээлдэв. Хэсэг инээлдсэний дараа, 

	— Бид байна. Та чинь яасан чанга хашхирах юм бэ? гэж хэлсээр том хадны хажуугаар хоёр хүн гарч ирлээ. 

	Эрдэнэ, Баяр Төмөр хоёрын дууг сонсоод сэтгэл нь нэг л аятайхан болов. Тэр хоёр Эрдэнийн бууны дуу сонсоод угтан иржээ. 

	Тэгээд тэр гурав уулзаад хамтран явах зуур Эрдэнэ шар шувууны «хүүе» гэсэн, инээсэн тухай ярилцав. Бас майхандаа очоод нөхдөдөө ярив. Тэгэхэд нь шар шувуутай газар шөнийн цагт аймшиггүй исгэрэн дуу гардаг тэр зоригт шувуу нь ямар шувуу вэ? гэдэг нь таавар хэвээр үлдэв. Учир нь шөнийн цагт шар шувуу унтаж байгаа шувуунуудыг барьж иддэг тул шар шувуутай газар шөнийн цагт жижиг шувуунууд маш хянамжтай байдаг нь бүхэнд тодорхой хэрэг болой. 

	Гэтэл яагаад тэр шувуу тийм сүрхий зоригтой исгэрэв. 

	 


ГУРАВ. ГАНГАН ТӨГС 

	 

	Эрдэнэ хоол цайгаа ууж идсэний дараа шинжилгээнийхэн унтахаар хэвтэцгээв. Харин Идэр манаандаа гарлаа. 

	Цөм хэвтсэний дараа Панов 

	— Өнөөдөр хэний ээлж билээ? гэж асуухад 

	— Дамдин гуайн ээлж гэж Баяр хариулав. 

	— Би юу ярих вэ дээ. Харин та нарын л яриаг сонсмоор байна. Ер нь би та нарын сонирхмоор юу ярих билээ дээ гэж Дамдин хэлэхэд Бат хоолойгоо зассанаа. 

	— Өнгөрсөн жил манай түүхчид нэг хурал хийв. Гэтэл... 

	— Бат гуай, Дамдин гуайн яриаг сонсоцгооё. Та өнөөдөр нэг сонсогч болбол зүгээр шүү дээ гэж Баяр хэлэв. 

	Баяр, энэ үгийг Батын ярианаас уйдаж залхсандаа хэлсэнгүй. Батын яриаг хэчнээн сонсовч хүн уйдахгүй билээ. Бат үргэлж шинэ юм ярихаас гадна түүхийн ямар нэгэн үзэгдлийн тухай ярихдаа түүнийг ямар эрдэмтэн юу гэж үзэж байсан. Тэр нь зөв буюу буруу хэрвээ зөв бол яагаад, бас хэрэв буруу бол ямар шалтгаанаас гэх зэргээр маш сайхан ярьдаг юм аа. Бас Бат ярихдаа нэг өнгийн дуугаар үргэлжлүүлэн хөврүүлдэггүй, үргэлж дуу нь хувиран, өндөр, нам, урт удаан болж ярьдаг учраас түүний яриа бүр ч сонин байдаг билээ. 

	Харин энэ удаа Баяр, Дамдины яриаг сонсоцгооё гэсний шалтгаан бол нэгдүгээрт, ярианд цөм оролцох хэрэгтэй. Хоёрдугаарт, Дамдины туулж өнгөрүүлсэн амьдралд маш сонин юм их байх ёстой гэдэг хоёр шалтгаанаас болсон хэрэг билээ. 

	— Би ч бас заримдаа сонсогч болдог л доо. Харин өнөөдрийн хувьд Дамдин гуайн яриаг сонсох нь зүйтэй байна гэж Бат хэллээ. 

	Ингээд цөм Дамдиныг юм ярихыг шаардав. Эрдэнэ, заншил ёсоороо хэвтэртээ ормогц, тамхиа асааж авлаа. Цөм нэг хэсэг дуугүй болж Дамдин ч нөхдөдөө юу ярихаа бодов. 

	— Би та нарт нэг дээрэмчний тухай ярья даа гэж Дамдин хэлээд хэвтрээ засав. 

	— Юугаа л ярина вэ, таны дур. Харин бид хүлээж байна шүү гэж Бат хэлэв. 

	Дамдин нэлээд чанга дуугаар, 

	— Урьд манжийн ноёрхлын үе хэвт ёстын хоёрдугаар онд гэдэг юм сан. Европын хэдэн он болох нь бэ дээ? гэхэд, Бат, 

	— 1909 он, бадруулах төр 34 он, хэвт ёст 4 он суусан юм гэснээ үгээ таслав. 

	— За тэгвэл 1909 онд, миний нагац ах Нямаа нутгийн хэдэн хүмүүстэй хамтран жин тээхээр Хөх хот руу аялжээ. Хятад нутагт ороод хоёр хоног явж нэгэн шөнө мичид гудайхын үед буудаллаад тэмээг уян хоножээ. 

	— Нагац чинь аль хошууны хүн байсан юм гэж Бат асуув. 

	— Хуучин Дарханбаатар вангийн хошууны хүн, би ч бас тэндхийн л дээ. Эзэрхэг үед манай эцэг хошуу түшмэлтэй хэрэлдсэнээр өртөөнд хөөгдөж энэ нутагт нэг ёсны цагаачилж ирсэн юм сан гэж Дамдин хэлэв. 

	— Дарханбаатар вангийн хошуу гэдэг чинь одоогийн Завхан аймгийн Хөхморьт, Говь-Алтай аймгийн Баян-Уул сум шүү дээ. Урьд хатан баатар Магсаржавт цохигдсон цагаанууд Дарханбаатар вангийн хүрээг Хатанбаатар вангийн хүрээ гэж бодоод балласан юм шүү. Бас... гэснээ үгээ тасалж за больё Дамдин гуай та ярь гэв. 

	— За тэгээд өглөө босвол манай нагацын авч явсан тэмээнээс гурван ат бас өөр нэг хүний хоёр ат үгүй болсон байв гэнэ. 

	Цөм бууцаа тойрч мөрийг нь харвал хоёр морьтой хүн хөтлөөд баруун хойш явсан байв гэнэ. Тэгэхэд нь ойр зогссон байх магад гээд явж мөрдвөл зогсолтгүй шууд явчихсан байна гэнэ. Ингээд манай нагац мөрдөн явах бэлж хоол хэрэглэл, тогоо шанага аваад сайн тэмээ унаж мөрийг нь мөшгөн явсан гэнэ. Хоёр өдөр яваад гурав дахь өдөр үдийн хэрд маш их уулын савд оржээ. Энэ бол монгол нутагт нэлээд гүн орж ирсэн байжээ. 

	Тэгээд нарийхан замаар зогсолтгүй явсаар хагас өдөр болж харанхуй бүрэнхий болохын үед тэмээ авагсдын буудаллаад хөдөлсөн буудал дээр очжээ. Гурван чулуу түлж гал түлсэн байр нь цасан дээр харлан эргэн тойронд нь хонины дал чөмгийн яс, цайны шаар зэрэг хэвтэнэ. Голомтыг нь өмнөхөн хуйгүй том хутга байсныг авч үзвэл бариулыг нь бөгжилсөн гурван төмөр бөгж дээр таван хошуу малыг маш урлагаар сийлж хийсэн байв гэнэ. Нагац маань тэр хутганы хийцийн сайхныг үргэлж бахархан ярьдаг сан. Бүснээсээ огтлон авч ишийг нь гарган ороогоод ардаа хавчуулж гэнэ. 

	Бүр харанхуй болж орчны юм бараг харагдахгүй болжээ. Сар гарахыг хүлээх зуур, богцноосоо мах гаргаж идэв гэнэ. Удсан ч үгүй дорнодоос өрөөсөн булангүй том сар гараад, харанхуйд унтсан мэт ертөнц тодрон харагдаж нойрноосоо сэрэх шиг боллоо. Ингээд цаашаа явжээ. Үүрийн гэгээ тусахын үед зам нь өндөр хадны хавцлын дундуур гарсан хуурай сайртай нийлж цаашаа үргэлжилжээ. Хажуугийн «өндөр гацааны орой толгой дээр нь нурах гэж байгаа юм шиг өнгийнө. Зам нь бүр нарийссаар сүүлдээ ганц хүний явж болохуйц нарийн сайр болов. Цаашаа цаг гаруй явтал хоёр талын эгц гацааны үзүүрийн зааг газар хүрэв. Зам нь энэ заагаар гарсан бололтой боловч маш том чулуу хөндлөн хаажээ. Гэтэл нөгөө мөр тэр чулуунд тулаад үгүй болсон байв гэнэ. 

	Ажиглавал чулууны доорх газар руу л орчихсон юм шиг ажээ. Нагац маань нэг хэсэг гайхан зогсов гэнэ. «Миний тэмээг энгийн хүн авсангүй, уулын савдаг сахиус лус юм уу бурхан авсан бололтой» гэж бодоод, наманчлан» залбирч «Баян хангай минь миний тэмээний оронд над юм хайрлаарай. Өчүүхэн ядуу намайг өршөөгөөрэй» гэж хэлээд өвдөг дээрээ сөгдөж хэд дахин мөргөжээ. 

	Тэгээд босож буцах гэснээ чулууны цаад руу нь юу байгааг хармаар санагджээ. «Лус савдгийн буюу бурхны орон харагдаж магад, хэрэв харагдах юм бол заяа буян дэлгэрэх болно» гэж бодоод тэмээнээсээ бууж өндөр хад өөд авирч гарлаа гэнэ шүү. Зүтгэсээр арай гэж оройд нь гарвал, цаад руу нь зам нь нэлээд өргөн болсон ажээ. Бас нөгөө хүмүүсийн явсан мөр нь тодорхой байна. 

	Нагац маань ар руу нь бууж, хэсэг зуур юм бүхнийг ажиглан зогсжээ. Хүний сэтгэл сонин юм шүү. Ингээд ажиглаж байхад юм бүхэн л өөр ертөнцийн юм шиг харагдаад аргагүй л лус савдгийн орон ийм байдаг байх гэж бодож байж билээ гэж нагац маань яриад инээдэг байж билээ гээд Дамдин хоолойгоо засав. 

	— За тэгээд гэж Дамдины хоолойгоо зассан өчүүхэн зайг тэсвэрлэж ядсан Бат хэлжээ. 

	— Гэтэл баруун талын хажуугаар явган хүний мөр гарсныг харав. Тэр мөрийг дагаж явсаар маш өндөр элгэн хаданд ойртон очвол, түүнд агуйн нүх байна. Тэр нүх рүү ороход төдий л хэцүү биш, чулуугаар аятайхан шат тавьжээ. Нагац маань нөгөө олсон хутгаа бэлтгэж баруун агуйд оров. Юу ч харагдахгүй харанхуй ажээ. Нэгэн хэсэг түдгэлзэн зогссоноо цааш хэд алхвал хөлд нь юм тээглэхэд чүдэнз зурж харах гээд чүдэнзээ зуртал маш их дуу гаран хөх улбар гал гараад хадан агуй нурах шиг болж, нагац маань ухаан алджээ. Нагац маань нэг ухаан орвол гэгээтэй газар хэвтэж байж гэнэ. Бас хүн ярилцах шиг болоход нь цочиж, өндийн харвал цагаан нэхий дээлтэй үнэгэн лоовууз сөхөж өмссөн хоёр залуу хүн зогсож байжээ. Нагац маань лус савдаг юм уу! Бурхан биелээд байна гэж бодоод шууд наманчлан мөргөжээ. Гэтэл тэр хоёр хүн инээж ямар нэгэн юм ярьж байгаа бололтой ам нь хөдөлж байна гэнэ. Нагац маань чих нь сүнгэнэн, нүд нь эрээлжлэх тул тэр хоёрын юу гэж ярьж байгааг сонсож чадсангүй. Газрын байдлыг ажиглавал нөгөө агуйн нүхний шатны дэргэд ажээ. Тэгж байтал нагац маань тэр хоёрын яриаг сонсож ойлгох болов гэнэ. 

	Тэгээд

	— Та нар чинь жирийн хүмүүс байна уу? аль савдаг, сахиус бурхан байна уу? гэж асууж гэнэ. Гэтэл тэр хоёр учир тоймгүй инээлдэн байснаа нэг нь. 

	— Бид хоёр ч энгийн хүмүүс байна. Харин та чинь юун хүн байна даа? гэхэд нь нагац маань өөрийн явдлыг эхнээс нь аваад адгийг нь хүртэл ярьж өгчээ. 

	— Аавын хэлдэг үнэн байна шүү! гэж нөгөө нь хэлээд нэг рүүгээ харснаа, эргэж нагац руу

	— Бид бол Ганган Төгсийн хүү нар! Манай гэр үүнээс хол биш байна. Та тэмээгээ авъя гэвэл, мөрөөр нь яв. Хагас өртөө яваад манай гэрт хүрнэ. Аавд учраа хэлбэл тэмээг чинь өгнө дөө гэв. 

	— Нөхөд минь тэмээгээ ч олохыг хүсэлгүй яах вэ дээ. 

	Ганцхан замыг минь том чулуу боочхоод гарч болохгүй юм, үгүй тэгээд та нар чинь үнэхээр жирийн хүн юм биз дээ гэлээ гэнэ. 

	Тэр хоёр бас инээхэд ах маань дэмий л гайхан харж байж гэнэ. 

	— Бид яах ч аргагүй жирийн хүн. Харин та энэ хутгыг хаанаас олов? гэж нөгөө олсон хутгыг үзүүлжээ. 

	Нагац маань хутгыг хаанаас олсноо ярьж өгчээ. 

	Бид энэ хутгыг авна. Харин одоо таны нүдийг бооно. Бид таны тэмээг хадны наад талд гаргаж өгье. Та нүднийхээ боолтыг битгий тайлаарай. Хэрэв тайлсан байвал амь байхгүй гэж бодоорой. Бид хоёрын хашхирахын хамт боодлоо тайлаарай. Мэдэв үү гэж гэнэ шүү. 

	Нагац маань анхандаа нүдээ боолгохгүй гэж хэлэх юм үү гэсэн боловч «за даа энэ хоёр намайг алъя гэвэл нүд боолгож юу хийх юм бэ. Зүгээр л хутгалчихна биз гэж бодоод нүдээ боолгожээ. Нүд боох зуур тэдгээрийн нэг нь. 

	За та энэ замаар явсаар байтал чинь нэгэн хөндийд хүрнэ. Тэр хөндийг хөндлөн огтлоод хойд захад нь гарахад эгц ханан хад байна. Түүний өвөрт таван гэр байх бий. Түүний баруун талын жижиг гэрт ороорой. Тэр гэрт нэг өвгөн байна. Түүнд учир явдлаа гаргаж хэлээрэй гэж хэлэв гэнэ. 

	Ингээд нагац маань нүдээ боолгоод сууж гэнэ. Заримдаа хажуугаар нь яваа хүний хөлийн чимээ ойртоно. Заримдаа холдоно. 

	Нэлээд болсны дараа, 

	— За одоо тайлж болно гэж хашхирах алсад цуурайтан сонсогдож гэнэ. Нүднийхээ боодлыг тайлаад харвал дэргэд нь хүнгүй байхад нөгөө чулуу руу очвол тэмээг нь хадны наад талд гаргажээ. 

	Харин нөгөө талд нь хүмүүсийн ярих сонсогдоно. 

	— За би ингээд явах уу? гэж нагац маань асуужээ. 

	Хадны цаанаас чанга дуугаар. 

	— Тийм, харин хутганы тухай аавд битгий хэлээрэй. Ёндон гэдэг хүнд, нууцаар хутгыг бид хоёр авсан гэж хэлээрэй гэв. 

	Нагац маань тэмээгээ унаад цаашаа явахдаа тэр хоёрыг жирийн хүн гэдэгт эргэлзэнэ. «Амьдаараа бурхны оронд очих уу. « гэж бодож явсан гэж ярьдаг юм сан. Харин тэд нарыг чөтгөр гэж бодсонгүй, учир нь чөтгөр бол мөргүй сүүдэргүй гэж ярьдаг сан. Тэгэхлээр мөртэй сүүдэртэй байгаа энэ хоёрыг чөтгөр гэж бодсонгүй ажээ. Харин нар шингэхийн үед нөгөө хэдэн гэрийн өмнө хүрч, уяан дээр нь буугаад, тэмээгээ уятал, зүүн талын гэрээс нэг хүн гарч шууд ирээд. 

	Юун хүн бэ? гэж асуухад нь нагац маань өөрийн ирсэн учрыг товчхон ярьж өгөв. 

	Гэрийн гаднах байдал, байгаа мал, нохойнуудыг харвал жирийн нэг монгол айлуудын хот гэдэг нь эргэлзээгүй тул бурхны орон биш гэж бодогдовч бас амьдаар бурхны оронд ирсэн байж магадгүй шүү гэж горьдоно. 

	Нагацын маань дэргэд байсан хүн. 

	— Би таны тэмээг авсан юм. Та аав дээр ор. Харин өөрсөдтэй зам дайврын хятад хамт явсан юм гэж хэлээрэй гэж хэлжээ. 

	Нагац маань хэлсэн ёсоор гүйцэтгэнэ гэж хэлэхийн хамт тэр хүний нэрийг асуувал Ёндон гэдэг хүн мөн тул нагац маань нөгөө хутганы тухай хэлэх зүйлээ хэлжээ. 

	Тэгээд нагац маань баруун талын гэр рүү орохоор явсан авч үүдэн дээр нь очоод нэг л орж чадсангүй тулгамдан зогсжээ. Гэтэл уяан дээр зогсож байсан хүн «та орооч зүгээр» гэж хэлснээр зориглон орж гэнэ. 

	Гэрийн доторх байдал нь энгийн нэгэн монгол айл бөгөөд урт, богино дөрвөн авдар, хоймроосоо баруун тал руугаа зэрэгцүүлэн тавьжээ. Авдрууд дээр юу ч тавиагүй бөгөөд зүүн талд нь навтгар ор зассаны өмнө элгээ хүрсэн цагаан сахалтай ханхар цээжтэй өвгөн цай ууж сууна. Гэр дотор 2 лаа барьснаас гадна тулгандаа ил гал түлсэн тул гэрийн доторх юм өдөр мэт харагдана, Өвгөн, нагацыг ороход хөмсгөө зангидан ширтсэнээ. 

	— Хэн бэ? Жаргал уу? гэв. 

	— Үгүй өвгөн гуай, би явуулын хүн байна гэж хариулах зуур нагац маань баруун талд нь дэвссэн ширмэл ширдэг дээр очиж суужээ. 

	— Тэмээний эрэлчин үү гэж өвгөн асуужээ. 

	Тийм байна гэж нагац маань хэлсний дараа өвгөн нутаг, усыг нь асуув. 

	— Жаргал! гэж өвгөн хүнгэнэсэн бүдүүн дуугаар дуудав. Удалгүй нэгэн жижигхэн хүүхэд орж ирээд өвгөний өмнө зогсов. 

	— Түшиг Ёндон хоёрыг дууд. Бас Чулууныг дууд, Бушуу! гэж зандран дуу гарахад нь хүүхэд хариу дуугарсангүй гүйн гарлаа. 

	— За чи хө, хаалга яаж гарав гэж өвгөн хүнгэнэсэн бүдүүн дуугаар, нагацаас асуужээ. Нагац маань хоёр хүн гаргаж өгсөн тухай ярьжээ. 

	Удалгүй гаднаас дуудсан хүмүүс нь орж ирээд өвгөний өмнө зэрэглэн зогсжээ. 

	— Миний тангараг юу билээ? гэж өвгөн зандран асуув. 

	Тэр гурав зэргээр «Монголоос өвчин ишиг ч авахгүй Хятадаас сэтэрхий зүү ч дээрэмдэнэ» гэж уншин хэлэв. 

	Тэгвэл та хоёр яагаад энэ монгол хүний тэмээг авсан бэ! Чулуун чи энэ хоёрыг тавь, тавь ташуурд гэж маш ууртайгаар хэлэв. 

	Хоёр нь юу ч дуугарч чадахгүй, бүлтэлзэн чичирнэ. Нэг нь хананд хавчуулсан ташуурыг авч ирэв. Тэгэхэд нь нагац маань. 

	— Өвгөн гуай минь, бидэнтэй дайврын хятадууд явсан юм сан. Тэгээд андуурсан байлгүй дээ гэж хэлжээ. 

	Тавь, тавин ташуураас мултарч болох арга нээгдсэнд баярласан Ёндон өвгөний өмнө сөхөрч, 

	— Аав минь өршөөгөөрэй. Бид майханд нь хятад хүмүүсийн дуу гарахаар тэмээг нь авсан юм. Үүнээс хойш бид хянамжтай явъя гэж Ёндон хэлэв. Тэгэхэд нь өвгөн маань нагац руу ширтэн, 

	— Чи муу нохой Хятадын тэмээний хойноос явж байгаа юм биш биз? гэж асуув гэнэ. 

	Нагац маань бүхий л үнэн учраа хэлсэн гэнэ. Харин дайвраар явсан хятадууд бол ядуу хүмүүс байсан юм гэж хэлэхэд нь, 

	— Хятад бол хятад, ядуу, чадуу над падгүй гэж өвгөн хэлснээ гарцгаа! гэж зандрав гэнэ. 

	Нөгөө гурав гүйн гарахад, нагац маань ч гарахаар босжээ. 

	Гэтэл өвгөн нэлээд тайван дуугаар. 

	— Чи сууж бай, хүүхдүүдийг гар гэж хэлсэн юм гэжээ. 

	Нагац маань яргагүй л буцаж суув. Учир нь энэ ойр хавийн хүмүүс дахин аянга шиг өвгөний дэргэд удаан суух хүсэл байсангүй. 

	Анх ороход нь нагацад маш сайхан өвгөн харагдаж байсан бол энэ бүхний дараа, түүний урвалдан эргэлдсэн нүднээс нь харгис сэтгэлийн гал бадарч, ойр хавьд нь сууж байх битгий хэл, санаж бодоход хэцүү санагдаж байсан гэж нагац маань хэлдэг сэн. Гэвч нагац маань аргагүй л сууж байжээ. Өвгөн дахин Жаргалыг дуудав. 

	Удалгүй Жаргал орж ирээд, өвгөний тушаалыг хүлээн зогсов. 

	— Чи явж, энэ хүнд хоол хийлгэж ир гэж өвгөн хэлэхэд Жаргал шалавхан гарч явав. 

	Нагац маань хөдөлж ч чадахгүй, дуу гарч ч чадахгүй сууж байж гэнэ. 

	Өвгөн, нагацын маань хошуу, нутгийг асууж танилцав. Хоол идсэний дараа унтахаар хэвтжээ. Өвгөн нагацаас нутгийн байдлыг нь асууж танилцаарай, дараа нь өөрийн түүхийг ярьж өгсөн гэнэ гээд Дамдин үгээ таслав. 

	— Өвгөний түүх нь ямар байсан бол? гэж Баяр асуув. 

	— За тэгвэл би ярьж өгье гээд Дамдин үргэлжлүүлэн ярьсан нь:

	— Тэр бол Ганган Төгс гэдэг хүн, уул нь Сартуулын хошууны юм гэнэ. Албан татварт оногдсон зуун ланг Дашин хүүд төлөх болоод байгаа хэдэн хонио барагт нь өгөв. Бас дөрвөн гүү байснаа өгчээ. Хүрсэнгүй гэнэ. Дашин хүүгээс хойшлуулахыг гуйхаар очиж, учраа гаргавал, нэг омогтой хятад «чи өгөхгүй бол хонгоны мах хорсоно шүү» гэж хэлээд дооглон инээхэд нь, уур нь хүрээд, түүнийг хоёр цохиод, монголоос идэж ханадаггүй, мангас гэдэс чинь хагарна. Хэдэн манжтай чинь хамт хөөж зайлуулбал зохино, гэх зэрэг нэлээд олон үг хэлсэн гэнэ. Гэтэл төр дайрсан хэрэгтэн гэж баригдаад Улиастайн Бат-гүнд хоригдов. 

	— Бат-гүн гэж юу вэ? гэж Баяр Дамдины яриан дундуур асуувал, 

	Бат угтаж аваад, 

	— Улиастайд байсан шорон, нэг л ёсны манжуудаас монголд байгуулсан Бастиль8 юм гэв. 

	— Бат-гүнд 2 сар гаруй болоод, хэдэн хүмүүсийн хамт оргож гараад, жингийн зам тосож Хятадын юм дээрэмдэн явжээ. Дараа нь тэр ууланд суусан юм гэнэ. Ганган Төгс анх арван гурвуулаа шоронгоос оргосон агаад тэд эрхий хурууныхаа өндгийг хагалж, цусыг нь ууж байгаад «монгол хүнээс өнчин ишиг ч авахгүй, хятадаас сэтэрхий зүү ч дээрэмдэнэ» гэж тангарагласан юм гэнэ. 

	Харин анх хамт гарсан нөхөд нь цөм үхэх буюу алагджээ. 

	Ганган Төгс үргэлжлүүлэн ярьсан нь: «Энэ хооронд бид нэлээд юм дээрэмдсэн, ихээхэн зүйл хулгайлсан билээ. Бид чисчүүгээр морь аргамжиж, дурдангаар ачаа татаж явсан ч удаа бий юм. Хамт гарсан нөхөд үгүй болоод байна. Харин энэ хүмүүс бол сүүлд нийлсэн юм. Харин Жаргал гэдэг хүүхэд бол хүрээн дээр сууж байгаад оргож яваад чононд бариулах гэж байхыг нь манай нөхөд олж ирсэн билээ. Нутагт минь эхнэр, хоёр хүүхэдтэй үлдсэн юм сан. Хойно сураг дуулбал өлбөрч үхсэн гэнэ билээ гэж өвгөн хэлээд санаа алдахад нь түүний ширүүн нүднээс нулимс бөмбөрч байжээ. Хэдийгээр өвгөний байдал жигшигдэвч түүний сүүлчийн үг нь нагацын минь сэтгэлийг ихэд хөдөлгөжээ. 

	— Тэгээд та чинь дээрэмчин хүн юм шив дээ гэж нагац маань асуужээ. 

	Өвгөн хэсэг зуур дуугүй байснаа, 

	— Үгүй, би дээрэмчин биш, өшөөгөө авагч гэхэд нь манай нагац, 

	Таны өшөөгөө авах замд гэмгүй хүмүүс олноор үрэгдэж магад юм байна даа гэхэд нь:

	— Тийм биш, би монголоос авахгүй, харин ганцхан хятадаас авна. Тэгэхлээр өшөөгөө авч бардмаар чадна гэж өвгөн хэлжээ. 

	Хятад бүгд ч таны дайсан биш шүү дээ. Хятад дотор сайн ч байдаг, муу ч байдаг, бас манайханд ч сайн, муу байдаг шүү дээ гэж нагац маань хэлэхэд, 

	— Юу! Чи юу гэнэ ээ гэж өвгөний хашхиран хэлэхэд нагац маань цаашаа дуу гарсангүй. Нагац маань энэ өвгөнтэй санал тохирохгүй байсан боловч, түүний үгийг сөрж чадсангүй. Учир нь эргэн тойрон түүний гарт зарагдсан хүмүүс байгаа тул Ганган Төгсийн өршөөлгүй уурыг хөдөлгөвөл амьд гарахад хэцүү болой. 

	Ингээд нагац маань унтсан гэнэ билээ гэж Дамдин хэлээд дуугүй боллоо!

	— Би, урьд Засагт хааны аймгийн материалыг судалж байхад, Ганган Төгс хулгайчийг барьсан хүнд хоёр мянган лан шагнана гэж чуулган дарга Түүрэгч ван Артсаарын гарын үсэгтэй бичиг байсан. Тэр Ганган Төгс мөн байх нь ээ гэж Бат хэлэв. 

	Тэр Ганган Төгс мөн байсан юм. Ганган Төгс монгол хүн бүхнийг өөрийн нөхөр гэж үзэж байсан бол түүнийг барьсан хүнд мянган лан шагнах тухай улаан шугамт бичигт монгол хүн, тэгэхдээ ван хүн гарын үсэг зурсан байжээ. 

	— Тэгээд таны нагац чинь маргааш нь яаж буцсан юм бол? гэж Төмөр асуув. 

	— Өглөө босоход нь тэмээнүүдийг нь авчирч өгчээ. Харин нөгөө чулуун хаалтыг Түшиг Ёндон хоёр гаргаж өгсөн. тэгэхдээ урьдын адилаар нүдийг нь боосон тул яаж зайлуулсныг нагац маань мэдээгүй гэдэг юм гэж Дамдин хэлэв. 

	— Чүдэнз асаахад юу тэгж сүрхий дуу гарсан юм бэ? гэж Төмөр асуухад:

	— Тэр ч яах вэ. Зарим агуйнуудад маш их тэсрэгч хий хуралдаж байгаад, чүдэнз зурмагц тэгдэг явдал байдаг юм. Харин тэр чулууг яаж өнгөрдөг юм бол гэж Панов хэлжээ. 

	Тэгээд шинжилгээнийхэн цаашаа Ганган Төгсийн амьдрал яаж дууссан тухай ярилцсан боловч мэдэх хүнгүй ажээ. 

	— Ганган Төгсийн тухай шүүмжлэн ярилцсаар унтацгаав. 

	 


ДӨРӨВ. ГАЛТ УГАЛЗ

	 

	Маргааш өглөө шинжилгээнийхэн эрт босоход, намираа бороо орж, маш их цахилгаан цахиж байлаа. 

	Ялангуяа майхнаас баруун хойш харагдах уулын цаад руу сүрхий их цахилгаан цахиж байгаа нь бүхэнд гайхагдав. Заримдаа газар ба хуралдан бөөгнөсөн үүлний хооронд гялалзсан утас татсан юм шиг цахилгааны зурвас гэрлүүд гялалзана. Эрдэнэ Бат Төмөр гурав урьд өдөр Баярын олсон прит бүхий кварцын үеийн үргэлжид нь хагас метр шахам ухаад орхисон хоёрдугаар худаг дээр очиж ажиллахаар явлаа. Эрдэнийн урьд шөнө орхиод эргэж олдоогүй юм барагцаалбал, тэр худгийн орчим тул урьдаар түүнийг эрж олоод дараа нь худгаа ухаж шинжлэхээр төлөвлөжээ. Баярын гаргасан зургаар бол барагцаалбал гурван метр хэр ухахад кварцын үед тулах байлаа. Үүнийг нь ч Панов зөвшөөрсөн ба харин алт байх нь байхгүйгээсээ илүү боломжтой юм гэж хэлсэн. Гэвч нэгэнт ухаж үзсэн тул сайн шалгах хэрэгтэй гэж шийдвэрлэсэн билээ. Энэ учраас Эрдэнэ Бат Төмөр гурав бол притэд алт байна уу, үгүй юу гэдэг асуудлыг шийдвэрлэх үүрэгтэй болой. Тэр гурав Эрдэнийн юмыг цаг гаруй эрсэн боловч олсонгүй тул аргагүй мухардаж гайхсаар худаг руугаа явлаа. Худаг дээр ойртож очсон Төмөр гэнэт зогсож, 

	— Эрдэнэ гуай! Таны юм энэ байна гэж нүх рүү заав. Эрдэнэ Бат хоёр очиж үзвэл нүхэн дотор Эрдэнийн юм хэвтэж байв. Хүүдий нь өрөөсөн талаараа урагдаж зарим юм нь савнаасаа гарчээ. Харин боодол нь хэвээрээ байжээ. 

	— Та газар тавилаа гээд нүхэнд хийж л дээ, ер нь сүрхий сандарсан бололтой гэж Бат хэлээд инээмсэглэнэ. 

	— Гэтэл Эрдэнэ юмаа бүртгэж үзвэл замдаа идэх гэж хийсэн хэдэн зүсэм талх нь үгүй ажээ. Харин бусад юм нь хэвээрээ байлаа. 

	Тэр гурав худгийн амсрыг тойруулан ажиглавал нүхнээс гаргасан шороон дээр хоёр хөлийн мөр байх нь тодорхой харагдавч борооны усанд урсаж чухам юуны мөр болох нь мэдэгдэхгүй болжээ. Бас тэр мөр цаашаа хайрга чулуун хөрсөнд ороод мэдэгдэхгүй болжээ. 

	Үүнээс гадна урьд шөнө Эрдэнэ чулуун дээр сууж байгаад хажуудаа юмаа тавьсан тул юм байгаа газрын дэргэд заавал том чулуу байх ёстой юм. Гэтэл энэ орчинд тийм чулуугүй ажээ. 

	Эдгээрээс үзэхэд Эрдэнийн юмыг энд ямар нэгэн юм авчирсан бололтой. Бас хэдэн зүсэм талхыг авсныг үзэхэд хүн энд авчирсан бололтой. Үүнийг, хоёр хөлийн балархай мөр байгаа нь улам ч тодорхой гэрчилнэ. Гэтэл хүн энэ бүхнийг хийсэн гэхэд тохирсон зүйлийн хажуугаар, энэ бүхнийг хүн хийгээгүй гэхэд баримт болсон зүйлүүд олон байлаа. Хэрэв хүн байсан бол талхыг авахдаа хүүдийг нь урж авахгүй байсан болой. Бас тэгээд энэ аглаг ууланд хэн байх билээ. Ер нь хүн байна гэж бодох сэдэв тэд нарт огт тохиолдсонгүй. Төмөрт нөгөө шөнө араас нь татсан юм санагдавч бас л тэр нь хүн байсан юм гэхэд баримт болж үл чадна. Төмөр энэ хооронд өөрийгөө хэдэн удаа татсан юмны тухай нөхдөдөө хэлээгүй боловч чухам юу татсан бол гэж олонтоо бодоод хүн л биш, чөтгөр л биш нь дамжиггүй. Харин юу гэдэг нь нэг л мэдэгдэх биз гэж бодсон болой. 

	Тэгвэл Эрдэнийн юм энэ нүхэнд хэрхэн оров? гэж асуудал гарахад бас л нөгөө хүний тухай бодол орж ирнэ. Тэгвэл хэрэв хүн байвал бид нарт сайн санаатан хүн байх уу?, аль муу санаатай хүн байх уу? гэж ярилцав. 

	Гэтэл муу санаатай хүн байсан бол өдийд тэд нарт нэлээд их хохирол учруулж, хор хийсэн байх ёстой. Нэгэнт хор учруулаагүй болохоор хүн байвал сайн санаатай хүн байгаа бололтой. Гэтэл хэрэв санаа сайтай хүн байсан бол тэдэнтэй заавал уулзах ёстой болой. 

	Гэтэл уулзаагүй болохоор тийм хүн үгүй ажээ. Бас хүнтэй уулзаж чадахаа больсон оргодол байж гэж бодвол, нэгдүгээрт, энд шинжилгээний ангийг ирэхийн хамт зайлж холдох ёстой байсан болой. Хоёрдугаарт, ингэж хүний орхиод явсан юмыг юунд авах билээ. 

	Тэр гурав нэгээс нь нөгөөг нь гаргаж эргэцүүлэн бодовч Эрдэнийн юм чухам хэрхэн энд ирсэн бэ? гэдэг асуудалд хариу өгч чадсангүй. Гэвч бодох бүрд нь энэ ууланд тэд нараас өөр хүн байхгүй нь илэрхий болж байлаа. . 

	Ингээд тэр гурав ажилдаа орлоо. Төмөр, нүхийг нь царилдан сийчиж, Бат шороо татаж гаргана. Гарсан бүхний нь Эрдэнэ нарийвчлан үзнэ. Намираа бороо зогсолтгүй орж байлаа. Төмөрийн нүүр рүү ус урсаж байхад ажиггүй шороотой гараараа нүүрээ арчина. Удалгүй түүний нүүр шавраар бүрхмэл болов. Алт бол байгальд хольцоогүй байдаг боловч цэврээр олдох нь ховорхон юм. Энэ учраас алт байх ёстой. Притийн үед хүрснээс хойш улам бүр нарийвчлан үзлээ. Алт байхгүй ажээ. Энэ шороонд алтны жижиг хэсэг байсан бол Эрдэнийн туршлагатайгаас гадна шуналтай үзэж байгаа нүднээс зайлж үл чадна. Гэвч гарсангүй. 

	Тэр өдөр Баяр Панов хоёр майхныхаа баруун хойд талын уулыг давж ажиллахаар явлаа. Хэдийгээр хайрга хөрстэй авч, газар нь удаан бороонд нэвтэртэл норсон тул яваад айхавтар гулгана. Заримдаа тохиолдсон сонирхогдох зүйлийг урьдчилан шинжилгээ хийж, заримдаа үе давхаргын уналт, дэлгэлтийн өнцөг, шугам зэрэг хэмжээнүүдийг авч, геологийн урьдчилсан зургийн тухайллыг гаргах тул маш удаан явна. 

	Оройн 6 цагийн үед уулын нуруун дээр гарч ирлээ. Уулын цаад талд өндөр биш бөгөөд хормойноос нь цааш маш өргөн талбай үргэлжлэн харагдана. Талбайн энд тэнд нь хэдэн мянган жил халуун наранд дарагдсан хүрэн хар, хад сүндэрлэн харагдана. 

	Тэнгэрийн хаяа баруун хойноосоо ярагдан үүл шингэрэн нүүж, бороо удахгүй арилах төлөвтэй болов. 

	Цахилгаан цахилах нь бага болж байв. Гэвч энгийн газар цахилахаас хэдэн хувь илүү бөгөөд маш сонин цахилна. 

	Заримдаа тасралтгүй цахилах цахилгаан нь тэнгэр газрын хооронд татсан гэрэлтэй металл утас мэт тахиралдан үрчилдэн харагдана. Гэвч энэ нь хэдэн секунд үргэлжлээд зогсож, нэлээд удсаны дараа дахин цахилна. Харин тэнгэр цэлмэх тутам бага бөгөөд завсарлах зай нь холдоно. 

	Панов Баяр хоёр энэ өмнөө тодорсон үлэмжийн сонин үзэгдлийг гайхан харж дуугүй зогсов. 

	— Яасан сайхан юм бэ?

	— Тийм байна. Байгалийн ховорхон бүтээлийн нэг байна гэж Панов хэлээд, өврийн дэвтрээ гаргаж юм бичив. 

	Баяр ч юм бичив. 

	Тэгээд нэлээд удсаны дараа Баяр эхлэн явах гэтэл Панов түүнийг зогсоов. Учир нь цахилгаан бол хамгаалалтгүй үед маш их аюултай гэдэг нь бүхэнд тодорхой бөгөөд цахилгаан хэдийгээр хүн төрөлхтний амьдралын хэрэгцээнд нэлээд гүн нэвтэрсэн боловч, өдий болтол тайлбарлагдаагүй чанар олон байгаа юм. Ялангуяа агаарын цахилгаан бол маш догшин зүйл бөгөөд түүнд судлагдаагүй чанар улам ч олон байдаг болой. Иймд энэ цахилгааны маш их хуримтлал болсон газар руу зүгээр л орох нь аминд аюултай юм. 

	Тэнгэр цэлмэж эхлэв. Говьд хаяа нь ярагдсан үүл түргэн арилдаг юм. Энэ учраас саяхан зузаан үүлээр бүрхмэл байсан цэнхэр огторгуй манхайн нээгдэв. 

	Цахилгаан утас ч үзэгдэхгүй болоод нэлээд удав. Харин озоны ширүүн үнэр хамар цоргин анхилна. 

	Тэгээд тэр хоёр талбай руу орж цааш нэлээд явав. Тэдэнд цахилгаантай холбож үзмээр зүйл огт тохиолдсонгүй. Ингэж явтал харанхуй болж эхлэв. Тэр хоёр цахилгааны сонин үзэгдлийн тухай элдэв таавраа ярилцан, луглайсан хар хаднуудын дундуур сүлжин явав. 

	Ингэж явсаар нэгэн өндөр хадны хажуугаар тойртол гэнэт хад чулуу нурах шиг их чимээ гарахад тэр хоёр цочин зогсов. Ямар нэгэн том амьтан өмнүүр нь маш хурдан давхив. Ажиглавал маш гайхалтай юм харагдав. Учир нь тэр давхисан амьтны биеэс хөх гал сүүмэлзэнэ. Биеийн байдлаар тэр хөх гал сүүмэлзсэн амьтан нь угалз бололтой. 

	— Хөх гал гээд Панов заахад Баяр юу ч дуугаралгүй гайхамшигт угалзны хойноос гөлрөн ширтэв. Хэдхэн секундийн дараа өнөөх угалз ч хадны цаад руу ороод харагдахгүй болов. Тэр хоёр гайхамшигт угалзыг дахин харах гэж нэлээд гүйсэн боловч олж харж чадсангүй. Тэгээд майхан руугаа буцав. Харин галт угалз бол өнөөх сонин цахилгаантай холбоотой. Учир нь хурдан яваа угалзын үсэнд хуралдсан цахилгаан харанхуй шөнө бүрэлзэн харагдаж байгаа юм гэж тэр хоёр ямар ч зөрөлдөөгүй тохиролцон ярилцав. 

	Гэтэл энд ямар учраас ингэж арвин их цахилгаан хуралддаг билээ гэдэг асуудал таавар хэвээр үлдэв. Иймд энэ цахилгаан их хэмжээгээр хуралддагийн учрыг олбол бүх зүйлийн түлхүүр олдох ёстой юм. 

	Арван цагийн үед майхандаа очиход нь нөхөд нь цуглаад хоолоо идэж байлаа. Тэр хоёр тохиолдсон сонин зүйлүүдээ ярив. 

	Шинжилгээнийхэн галт угалзын тухай зэрэг зүйлийг Галдан өвгөн ярихад огт үнэмшээгүй юм. Гэтэл хоёр нөхөд нь нүдээрээ харжээ. Баяр Панов хоёр галт угалзын тухай өөрсдийн тайлбарлалаа нөхдөдөө ярьсанд түүнийг татгалзах хүн гарсангүй. Харин Дамдин Энэ уулын савдаг, сахиусны тухай урьдын анчдын ярьдаг гайхалтай зүйлүүдийг ярив. Энэ яриа бол дэмий яриа биш, энэ учраас шинжилгээнийхэн байгалийн элдэв гайхамшигт үзэгдлүүдийн тухай Дамдинд ярьж өгөв. 

	Байгальд тайлбарлагдашгүй гайхамшигт зүйл байдаггүй болой. Өчигдөр тайлбарлагдашгүй нууц гэж байсан зүйл өнөөдөр шинжлэх ухааны үүднээс тайлбарлагддаг юм. Хэрэв өнөөдөр тайлбарлагдаагүй бол маргааш заавал тайлбарлагдах нь эргэлзээгүй бөгөөд харин тайлбарлахын тул их хүч, авьяас шаргуу ажиллагаа хэрэгтэй юм. 

	Иймд цахилгаан утас, галт угалз зэрэг гайхамшигт үзэгдлүүдийг бий болгож байгаа шалтгааныг хэзээ нэг цагт тайлбарлах нь дамжиггүй юм. Тийм боловч өмнөө тулгарсан асуудлыг хойд үедээ үлдээх нь шинжилгээний жинхэнэ хүмүүсийн хэрэг биш, байгалийн нууц арвин тул хойдох үеийнхэнд тайлбарлах юм олон болой. Энэ ч учраас сонин үзэгдлүүдийн сурвалжийг олж мэдэх хүсэл хүн бүхний дотор оволзоно. 

	Цахилгааны сонин үзэгдлийн тухай яриа хүмүүсийн энэ ярианаас дотоод сэтгэлд орсны дараа Эрдэнэ притийн үед алт олдоогүй тухай ярив, 

	— Байх ёстой л юм сан даа. Та нар газрыг нь байдлыг бодолдоо гэж Баяр урамгүйгээр Эрдэнэ Панов хоёрыг ээлжлэн харлаа. Өдөржин шахам ажиллаж тодорхойлсон юм нь амжилтгүй болсонд залуу геологичийн сэтгэл их л урамгүй байлаа. 

	Анх гарахдаа алхам бүрдээ л эрдэнэсийг олно гэж бодож байсан нь ажил дээр шал өөр болжээ. 

	Панов инээмсэглэн Баяр руу харж байснаа

	— Юу ч гэсэн дүрс аваачаад лабораторид шинжлэх хэрэгтэй л дээ. Ер нь тэгээд шинжилгээний ажилд 99 дахин амжилтгүй хоцроод харин 100 дээр нь гялалзсан амжилт олдог явдал олонтоо байдаг шүү дээ гэж хэлэв. 

	Панов, Эрдэнийн тодорхой ярианаас Баярын олсон притийн үед алт байхгүй гэдгийг мэдсэн юм. Энэ учраас Панов чухам яагаад уг притийн үед алт олдсонгүй тухай шалтгааныг тоочин ярив. 

	— Галт уулын оргилолтын чулуулаг шүү дээ. Тэгээд кварцын үед хэрэв толбо буюу зосны үүр байх юм бол прит байх шинжтэй. Тэгээд ч прит олджээ. Харин притийг дагаж алт байх ёстой. Гагцхүү алт ч биш, зэс, хар, цагаан тугалга, вольфрам, никель, мөнгө, цагаан алт, тэр ч байтугай элдэв үнэт чулуунууд байж ч болно шүү дээ. Та нар үзэлдээ гээд Баяр эргэж хэсэг жижиг хүүдийтэй чулууны нэгийг аваад маш түргэн задалж дотроос нь гурван хэсэг чулуу гаргаж, ширээн дээр тавив. 

	Эрдэнэ Баярын тавьсан чулууны нэгийг барилан, Баярыг харж юм бодно. Панов салхинд цохигдож унтарсан лааны голыг тасалж аваад түүнийгээ имрэн, ширээн дээр байгаа чулууг ажиглаж байснаа, притийг дагаж, заавал алт байх ёсгүй шүү дээ. Магадгүй кварцын хүйтэн судал байсан байж болно шүү дээ гэхэд нь Баяр дахин ярьсан боловч, Панов, Эрдэнэ хоёрын тайлбарын өмнө тогтож чадсангүй. Ер нь притийн үед элдэв металл, минералууд байдаг боловч, бас юу ч байдаггүй притийн үе байдаг болой. Газрын хөрсөнд хүйтэн судал гэж юу ч үгүй үе байдаг юм. Тэрчлэн ашиглахад ашиггүй бага хэмжээний металл, минералыг агуулсан притийн үе байдаг билээ. Иймд энэ бүхэн нь туршлагагүй геологичийг битгий хэл, туршлагатай догь геологичийг хүртэл будилаантуулдаг удаа олонтоо байдаг юм. Энэ учраас Баяр притийн үед мэхлэгдсэн нь боломжгүй зүйл биш, түмэн бололцоотой зүйл бөгөөд гэвч дахин Баярыг хуурч чадахгүй биз ээ. 

	Ингээд тэд унтацгаав. Энэ өдрийн ажилд нэлээд ядарсан тул хэвтэртээ орцгоогоод юм ч ярилцсангүй. 

	Гэвч хүмүүсийн зарим нь унталгүй юм бодож байлаа. 

	— Эрдэнэ гуай та унтсан уу? гэж Панов асуув. 

	— Бие нэлээд ядарсан мэт боловч, нэг л нойр хүрэхгүй байна гэж Эрдэнэ хэлээд алгуур хөдөлж хэвтрээ засав. Панов бүр өндийж суугаад, 

	— Таны талх чинь зөгийн бал хавчуулсан талх байгаагүй биз? гэж асуув. 

	Энэ үгийг сонсоод Эрдэнэ ч өндийв. Учир нь Эрдэнэ бас л энэ тухай бодож байсан бөгөөд Пановын асуултаас үзэхэд өөрийн таавар, түүний таавартай тохирсон мэт бодогдов. 

	— Тийм, балтай байсан гэж хэлэхэд нь Эрдэнийн шүд майхны зөрүүлсэн баадангийн завсраар туссан зурвас гэрэлд яралзах шиг Пановт харагдав. 

	Ингээд тэр хоёр ярилцаж эхлэв. Яриандаа болоод чанга чанга дуугарсан тул нөхөд нь ч цувран сэрцгээж, ярианд оролцов. 

	Эрдэнийн юмыг авч нүхэнд хийсэн амьтан бол хүн ч биш, харин баавгай гэж ярилцав. Учир нь баавгайн хамгийн дуртай хоол бол зөгийн бал бөгөөд хүүдийтэй юмнаас зөвхөн зөгийн балтай талхыг урж авсан тул баавгай байж болох юм. Говийн баавгай бол бажуул гэдэг үндсийг иддэг бөгөөд энэ үндэс бол мөн л чихэрхэг зүйл болой. Иймд энэ таавар бол үнэн байж боломжтой юм. Бас тэгээд нүхний амсар дээр байсан хоёр балархай мөр бол хүний гутлын мөрөөс арай л өргөн байсан явдал энэхүү тааврыг зөв гэдгийг нэмж батална. 

	Энэ бүхнийг ярилцсаар бараг үүр цайхын өмнө тэд унтацгаав. 

	 


ТАВ. ПАНОВЫН АЖИГЛАЛ

	 

	Шинжилгээнийхэн бас л хэдэн өдөр ажиллав. Хэдэн өдөр нартай сайхан байлаа. Сонин үзэгдлүүдийн эх сурвалж ч тайлбарлагдсангүй. Харин нэлээд үлгэр чулуу цуглуулан ихээхэн газрын геологийн зургийг гаргав. Галт угалзыг ч үзсэнгүй. Нөгөө цахилгаан утсыг ч харсангүй ажээ. Ер нь энэ үзэгдлүүдийг тайлбарлал үгүй таавар хэвээрээ үлдээгээд, олонд тараавал Бичигт богдын савдгийн тухай ярианы санд нэмэр болох нь эргэлзээгүй юм. Гэвч байгалийн нууцыг тайлбарлахад хүчнээс гадна мэдлэг хэрэгтэй. Бас хөдөлшгүй баримт хэрэгтэй. Хэчнээн баримт цуглуулж чадвал зөв тайлбарлалд төчнөөн ойртож чадна. Гэтэл тэр газар маш их цахилгаан хуралддаг шалтгааныг тайлбарлах баримт олох нь битгий хэл нөгөө ихээр хуралддаг цахилгааныг дахин үзсэнгүй. Ямар нэгэн юмыг тайлбарлахын тул түүнтэй холбогдсон үзүүрийг барьж авах нь чухал билээ. Гэтэл тийм сэжүүр ч олдсонгүй. 

	«Шинжлэх ухаан бол хүнээс бүх амьдралыг нь шаардана. Харин хэрэв танд хоёр амьдрал байсан бол тэр чинь ч бас үл хүрнэ» гэж их эрдэмтэн И. П. Павловын хэлсэн үг бол шинжлэх ухааны салбар бүхэнд өөрийн эргэлзээгүй үнэнийг баталж байгаа билээ. 

	Иймд Бичигт богдын нууцыг тайлбарлахад бас л их хүч мэдлэг хэрэгтэй болой. 

	Сүүлийн өдрүүдэд шинжилгээнийхний хүч, ухаан цөм цахилгааны сурвалжийг олоход чиглэгдээд, бараг л яриа бүхэн нь цахилгаан болон түүний сурвалжийн тухай болов. Бас Эрдэнэ Панов Баяр гурав цахилгаантай холбоотой болов уу гэмээр сэдвүүдийг олсон боловч цааш нь гүнзгийрүүлэн судлахад нь буруу болжээ. Гэвч цөхөрсөнгүй, улам л шуурхайлан зүтгэсээр байлаа. 

	Нэгэн өдөр шинжилгээнийхэн цагаан гэгээ тасрахын үед цугларав. Өдөр турш хэсүүчлэн ажиллаж ядарсан хүмүүс тавтай ярилцан сууцгааж хоол идэх нь ямар сайхан байв. Ингээд удалгүй цэлмэг хөх тэнгэрт од түгж харанхуй болов. Майхны дотор ямар ч чимээ аниргүй лааны гэрэл сүүмэлзэн Эрдэнэ, Панов, Баяр гурав тэмдэглэлээ бичих, судалсан газрынхаа геологийн урьдчилсан баримт зураг хийх зэрэг ажлуудаа хийж байлаа. Төмөр тэр гурвын олсон үлгэр чулуунуудыг ангилан хүүдийлж, тодорхойллыг бичиж Дамдин, Төмөрийн урагдсан комбинезоныг оёж байсан ба харин Бат Идэр хоёр хазаар ногтоо аваад идэш хөөж нэлээд холдсон морьдоо ойртуулж ирэхээр явцгаав. 

	Баяр өмнөх зургаа ажиглан транспортираа барин дохиж байснаа зөөлөн хоолойгоор дуу аялж эхлэв. 

	Тэгснээ сүүлдээ бүр хоёр гараараа дерижёрлон дохиж намилзана. Ажлаа төгсгөж байсан Эрдэнэ Панов хоёр Баярыг улам бүр сонирхон харсаар байхад, Баяр түүнийг мэдэхгүй, бүр ч намбатайгаар дохино. 

	— Та чинь догь дерижёр9 юм аа гэж Пановын хэлэхэд Баяр сая өөрийн байдлыг мэдэж, дуулж дохихоо зогсоод инээмсэглэн, транспортираа ширээн дээр тавих зуур, 

	— Бичигт богдын эзэн нь миний дуунд уярч, нууцаа нээж өгөх болов уу гэж бодож байна гэв. 

	Ингээд тэд хөгжмийн тухай нэрт хөгжимчдийн зохиолуудын тухай, өөрсдийн хөгжмийн авьяасын тухай ярилцав. Энэ ярианд нь Эрдэнэ маш идэвхтэй оролцов. 

	— Хөгжим, дуу, аялгуу бол амьдралаас ургасан лянхуа цэцэг юм. Хөгжим нь хүний сэтгэлийг баяжуулж, түүнд бүтээлийн их хүч өгсөн хүчирхэг зэвсэг байх ёстой гэж Эрдэнэ хэлээд сайхан дуу, аялгуунуудын тухай ярив. 

	— «Ганган улаан тэмээгээр галбын говийг туулна» гэдэг дууг та нар бодоцгоогооч гэж Эрдэнэ хэлээд түүнийг аялснаа, 

	— Энэ дууны аялгуу үгэнд амьдралын ялагч чанар, ялагдашгүй их амьдрал өргөн говийг цэцэглэн туулж байгаа нь санагддаг юм гэж дуугаа өндөр нам болгон, ярианы аялгуундаа гарын хөдөлгөөнөө тохируулан ярилаа. 

	— Тийм шүү, жишээ нь Америкийн радиогоор явж байгаа жааз сонсоход хүний гүн сэтгэлэг, амьдралын хөг биш, харин сэтгэл дарсан бахираа цохилт сонсогдоод, сэтгэл санааг базаад авах шиг санагддаг юм гэж Панов хэлэхэд нь түүний царай нь үрчилзэн байв. 

	Ингэж байтал гаднаас Бат Идэр хоёр орж ирэв. Бас Дамдин Төмөр хоёр данхтай цай бариад орж ирлээ. Тэр хоёр Эрдэнэ Панов Баяр гурвыг ажиллаж байхад ажлаа дуусаад чимээгүй гарч цай чанасныг тэр гурав мэдсэнгүй ажээ. 

	Цөм цай аягалж аваад уухад ганцхан Бат юм эрсээр байлаа. 

	— Бат гуай юу эрээд байгаа юм бэ? Цайгаа халуун дээр нь уугаач, танд тохируулж аагтай сайхан цай чанасан шүү гэж Дамдин хэлэв. Гэвч Бат дуугүй, хэсэг шуухинаж байснаа, 

	— Аяга минь үгүй байна. Та нар юм харав уу? гэж асуув, 

	— Та орой найрын ширээн дээр хоолтой нь орхисон байдаг шүү дээ. Тэнд л байгаа биз. Би аваад ирье гээд Баяр гүйн гарлаа. 

	Найрын ширээ гэж шинжилгээнийхний майхны зүүн талд байдаг дөрвөлжин чулууг нэрлэдэг бөгөөд заримдаа түүн дээр тавтай ярилцан хоол иддэг юмаа. 

	Баяр, Батын аягыг нэлээд удаан эрсэн авч олсонгүй. Тэгээд буцаж орж ирээд, 

	— Байхгүй л байна шүү дээ. Та нар оруулаагүй биз? гэж бүгдээс асуув. Дараа нь хэдүүлээ гарч эрсэн боловч олсонгүй. 

	— Хайран аяга, миний сайн нөхөр нэг орос над 1925 онд бэлэглэсэн юм сан. Би тэр аягаа харахад нэг л дотно байдаг юм. Хайран аяга олон жил ганцхан тэр аяганд цай уусан юм сан. Би ер нь өөр аяганд цай уудаггүй гэх зэрэг өдий төдий юм ярив. 

	Энэ аяга бол Батад үнэхээр үнэтэй аяга юм. 

	Ардын хувьсгал ялсны дараа сургууль төгсгөж гараад хөдөө байгуулсан нэг бага сургуулийн багш байж билээ. Тэгэхэд тэнд нь нэг залуу орос эмч байсан юм. Батын сургуулийн хүүхэд нь оргож явчхаад байхад нь, хичээл заах гээд чадахгүй байхад нь тэр эмч Батад үргэлжлэн тусалж байсан юм. 

	Тэр орос хэдийгээр өөрөө Ленинградын хүн байсан авч хэдхэн байшинтай хошууны төвд хоёр жил гаруй суухдаа «уйдаж байна, ядарч байна» гэж нэг ч удаа хэлдэггүй байснаар барахгүй, үргэлж шог үг ярьж, инээж баясаж явдаг байсан юм. Бас хөгжим, дууны бүлгэм хүртэл байгуулаад ажлынхаа заваар өөрөө удирдаж байсан юм. , 

	Нэгэн удаа сургуулийн хүүхдүүдийг тарж алга болчхоод хошуу дарга байсан туслагч Эрэлчин Туслагч гэж түүнийг эзэрхэг үед хошуу туслагч байсан болохоор нь нэрлэдэг байжээ. Батыг шоронд хийнэ, энэ тэр гэж сүрхий загнаад, шийтгэх болж байхад, тэр орос туслагч Эрэнчингээс гуйж Батыг 3 хоногийн хугацаатай дааж аваад тарсан хүүхдийг Баттай хамт явж цуглуулсан юм. Тэгээд Баттай салшгүй нөхөр болсон ба түүнийг явахад нэлээд олон хүмүүс үдэж өгснийг бага сургуулийн багш Бат толгойлж байсан юм. Батад түүнтэй нөхөрлөсөн үе болих мэдлэг олсон үе байснаас гадна Батын юм сурах цаашдын амьдралын чиглэлийг тодруулсан үе байлаа. 

	Тэр орос хүн Батад аягыг бэлэглэн өгсөн тул Бат тэр аягандаа хязгааргүй хайртай байдаг юм. Бат сүүлийн жилд бичиж гаргасан «Шинэ Монголын орчин үеийн түүх» гэдэг номынхоо эхэнд «энэ их барилгын эхний суурийг тавьж байхад, бидэнд тусалсан эрхэм хүмүүст дурсган бичив» гэж бичсэн нь бодвол тэр орос мэт манай хувьсгалын анхны жилүүдэд бидэнд бие хайргүй тусалж байсан Зөвлөлтийн хүмүүст дурсгасан биз ээ. 

	— Тэр аяга бол энгийн аяга биш, бараг Зөвлөлт-Монголын нөхөрлөлийн музейд байж болох аяга, олохгүй бол... гэж Бат хэлтэл морьд нь гэнэт маш сүрхий үргэв. Хөл нь сайн эдгэрээгүй байсан Дамдин, аягаа алдсандаа гашуудсан Бат хоёроос бусад нь буугаа бариад хашхиран гүйн гарцгаав. Гэвч юу ч үзэгдсэнгүй, бас тэд нар нэлээд явсан авч, юутай ч тохиолдсонгүй. Тэгээд яахаа ярилцан зогсож байтал, 

	— Та нар энэ зүүнтээ чулуу нурж байхыг сонсож байна уу? гэж Төмөр хэлэв. Цөм тэр чимээг чагнан зогстол гэнэт буу дуугаран уул, хад нурах шиг болов. Буун дуу нижигнэн цуурайтахад Панов, Идэр, Төмөр гурав хэдийн хэвтжээ. Эрдэнэ гэдрэгээ алхам ухраад хөшөө мэт болон зогсов. Харин Баяр юм чагнах гээд буугаа газар алдсан тул түүнийгээ аваад, учраа үл олон гайхаж зогсоно. 

	— Хэвтэцгээ! гэж Пановын бүдэг боловч захирангуй хэлэхэд Эрдэнэ урьдаар буугаа газар тавиад дараа нь сөхрөн, гараараа газар тулж маш аажмаар хэвтэв. 

	Харин Баяр яг гэтэл бөгсөөрөө суугаад, хажуу тийшээ хэвтэв. 

	— Энэ чинь бид нарыг буудаж байна уу даа гэж Эрдэнэ Пановоос шивгэнэн асуухад, 

	— Чимээгүй, буу маш ойрхон дуугарсан шүү. Бүү хөдөл гэж хэлээд, Панов эргэн тойрныг нарийвчлан ажиглана. 

	Зөвлөлтийн эх орны дайны туршид тагнуулын тасгийн даргаас хорооны дарга хүртэл үүргийг хүлээж байлдан явахдаа ёстой л нэг шарсан мах анддаггүй хайгуулч байсан юм. 

	Пановын нүд сарны гэрэлд гялалзан эргэлдэж орчин тойрныг нэгжинэ. Бас амьсгаагаа хураан газар чагнана. Хэдэн секунд ингэж байснаа, 

	— Ойр хавьд юмгүй бололтой, сонин юм даа. Буу л маш ойрхон дуугарсан, юу ч гэсэн сэрэмж хэрэгтэй... 

	Төмөр тэр хадны наад тал руу мөлхөж очоод «хэвт» гэж хэлээд заахад нь Төмөр мөлхөн удалгүй заасан байрыг нь эзлэв. 

	— Идэр тэр хадны наад тал руу мөлхөж очоод хэвт! гэхэд нь Идэр, Төмөрийг бодвол маш болхи мөлхсөөр заасан байрыг нь эзлэв. 

	Эрдэнэ Баяр хоёр Идэрийг мөлхөж байх зуур хаашаа мөлх гэж хэлэх бол гэж бэлтгэж байв. Гэтэл Идэрийг байраа эзэлсний дараа, 

	— Та хоёр бүү хөдөл, би тийшээ явна. Хэрвээ би буудалцвал Идэр, Төмөр хоёр цувран мөлхөж очоорой гээд Панов хөдөлж байгаа үгүй нь мэдэгдэхгүй боловч, маш түргэн урагшилсаар хадны сүүдэрт ороод үзэгдэхгүй болов. 

	Эрдэнэ, Пановыг явахад «Та битгий яв, осолдож магад!» гэж хориглох гэсэн боловч, хамаг төлөвлөгөөг нь эвдчихэж магад бас тэгээд Панов бол туршлагатай хүн гэж бодоод дуугарсангүй юм. 

	Гэтэл Панов, хадны цаад руу далд орсноос хойш сэтгэл нь зовж хойноос нь явах уу? яах вэ? гэдэг асуудал сэтгэлд нь зэрэгцэн орно. 

	Панов чинь, нөхөр чинь осолдож магад, тэр чинь ганцаараа явсан шүү?! Хойноос нь бушуу яв гэж нөхрийн төлөө тэмүүлэх сэтгэл нь шаардахад, Пановын чадварт итгэх сэтгэл нь Николай Владимирович цөмийг нь мэдэх байгаа, хойноос нь очвол төлөвлөгөөг нь эвдэж магад, бид нарыг энд бай гэсэн болохоор байж байх ёстой. Явж болохгүй гэж хэлнэ. 

	Гэвч Пановын чимээ тасраад удах тутам түргэн яв, бушуу яв гэсэн сэтгэл нь дийлсээр өөрөө мэдэлгүй урагшаа ахина. 

	Гэтэл нэг харсан чинь Баяр бүр өвдөг дээрээ дөрвөн хөллөж хайрга шаржигнуулан мөлхөж байлаа. 

	— Баяр зогс! Николай Владимирович мэдээ өгөхөөс нааш нэг ч алхам урагшаа бүү хөдөл гэж шивнэн хэлээд өөрөө ч урагшлахаа зогсов. 

	Ингэж байтал Панов буцаж ирэхэд сэтгэл нь амарсан нөхөд нь угтаж очив. 

	— Юм байхгүй, ер нь та нар буугаа алдаагүй биз? гэж Панов асуув. 

	Гэтэл нөхөд нь цөм «үгүй» гэж хариулав. 

	— Аль вэ та нарын бууны амыг үнэртье гэж Пановын хэлэхэд нөхөд нь ээлжлэн бууны амыг Пановт үнэртүүлэв. Панов, Баярын бууны амыг үнэртсэнээ замгийг нь сөхөж хоосон хонгио гаргаж ирээд, 

	— Тийм байх аа, буу даанч ойрхон дуугарсан юм. Бас яг буу дуугарсны дараа Баяр гуай буугаа газраас авч байх шиг харагдсан юм гэж хэлээд инээмсэглэв. Амьтны хөлийн чимээ гарав гэхийг гэнэт сонсоод Баяр сул барьж явсан буугаа алдахад нь тэр нь дуугарсан ажээ. 

	Ингээд цөм майхныхаа зүг явлаа. Гэтэл майхны ойр очтол бууны дуунд сэжиглэн, бэлтгэсэн Дамдин Бат хоёр угтаж ирэв. Ингээд цөм майхандаа орсонд Бат дахин аяганыхаа тухай ярив. 

	Гэвч зай завыг нь олж байгаад Батын үгийг тасалж явсан тухайгаа Эрдэнэ ярьж өгөв. 

	— Идэр та их бууч байсан юм аа. Харин Төмөр гуай явган цэрэгт байсан бололтой гэж Панов хэлэв. 

	— Та яаж мэдэв, би их бууч байсан юм гэж Идэр сонирхон асуухад, 

	— Та хэвтэхдээ дадамгай авч мөлхөхдөө базаахгүй байна билээ. Харин Төмөр гуай бол аль алинд нь дадмаг байдаг гэж Панов хэлэв. 

	Тийм ээ, Панов яг таажээ. Идэр цэрэгт байхдаа их бууч байсан бөгөөд Халх голын байлдааны үед холын их бууны буудагч байжээ. Тэр ч байтугай Баянцагаанд бүслэгдсэн Японы бэхлэлтийн шугамыг мэргэн буудсан гэж командлалаас сайшаал хүлээж явсан болой. 

	— Эрдэнэ гуай, бид хоёр хэвтэхдээ ямар ангид байсан бололтой байна? гэж Баяр инээмсэглэн асуухад

	— Та хоёр хэвтэхдээ хөгшин тэмээний, мөлхөхдөө мэлхийн ангид байсан бололтой гэж бүдүүн хоолойгоор инээн хэлснээ ер нь сурах хэрэгтэй юм шүү. 1, 2-оос ахисаар байгаад тооны шинжлэх ухаан болдог. А, Б-ээс ахисаар байгаад хэл бичгийн шинжлэх ухаан болдог! Хэвтэх мөлхөхөөс ахисаар байгаад цэргийн шинжлэх ухаан болдог шүү дээ гэж Панов хэлэв. 

	Ингээд зарим нь манаандаа гарч, зарим нь унтахад бэлтгэв. 

	 


ЗУРГАА. БИЧИГТ ХАД

	 

	Шөнө нэлээд бороо орлоо. Өглөө босоход бас үргэлжилсэн хэвээр байлаа. Өглөө босож цай уухад Батад, Панов илүү авч явсан шилэн аягаа өгсөнд хагас дундуур цай хийж аваад хэд балгаснаа «Энэ муу шил уруул түлэх гэж байна» гээд тавьжээ. Нөхөд нь өөрсдийн аягыг өгөх гэхэд нь авсангүй. Харин «Цай уу» гэж хэлэх бүр аяганыхаа түүхийг үргэлжлүүлэн ярьдаг болов. Ингээд цөм ажилдаа гарлаа. Харин Төмөр Дамдин хоёр майхнаа сахиж, морьдоо харахаар үлдэв. 

	Явагчид бүгд хамтаар баруун хойшоо хоёр цаг хэр яваад цахилгаант талын өмнөх уулын орой дээр гарч ирэхэд бороо арилсан боловч тэнгэр бүрхэг хэвээрээ байлаа. Цахилгаан цахилах нь маш гоёмсог бөгөөд гялтганан жиргэнэх нь алтан мөнгөн утас мэт харагдана. 

	Тэд хэсэг зуур тал руу харж орох эсэх тухай ярилцав. Тэгээд юу боловч захаар нь тойрон ажиллахаар тогтож хоёр хэсэг тасран явлаа. Баяр Панов хоёр талбайн өмнө талыг дагаж ажиллахаар явцгаав. 

	Харин Эрдэнэ Бат Идэр гурав талбайн хойд талыг барин явлаа. Идэр алх барьж Эрдэнийн заавраар чулуу бутлан үлгэр чулуу авна. Бат авсан үлгэр чулууг хүүдийлж тодорхойлон дугаарыг бичих зэрэг ажил хийнэ. 

	Энэ орчмын газар бол галт уулын гашуун чулуулаг буюу пегматит юм. Энэ хооронд шинжилгээнийхэн энэ орчмын газраас хүхрийн колчедан цагаан тугалганы чулуу зэрэг зарим сульфидуудыг олсон боловч, бэлтгэл нь багаас гадна баялаг нь маш хомс ажээ. 

	Гэвч сульфидууд олдож байгаа явдал бол ямар нэгэн үнэт металл арвин хэмжээгээр олдож болох горьдлогыг геологич нарт төрүүлнэ. Ер нь элдэв сульфидууд бол үнэт металлуудын хүдрийн зооринд орох хаалга, их нээлт рүү хөтлөх зам гэдэг юм. Гэвч заримдаа сульфидууд нь үнэт металлыг олох хүслээр геологичдыг мансууруулаад, эцэст нь хоосон горьдлогоос өөр юм бэлэглэдэггүй явдал бас л мундахгүй байдаг юм. Хэдий тийм боловч энэ орчмоос сульфидууд олдох бүрд геологичдын зүгт ямар нэгэн үнэт металлын хүдэр заавал олдох юм шиг бодогдоно. Гэтэл тийм юм үл олдоно. 

	Эрдэнэ Бат Идэр гурав нэлээд явсан боловч өнөөх л зарим сульфидуудаас өөр юм тохиолдсонгүй. Тэгээд үд өнгөрөхийн үед нэгэн чулуун дээр сууж амарцгаав. Тамхи тавтай татаж хэдэн минут амарсны дараа босож явах гэтэл тэд нарын байгаа газраас хагас километр гаруй хадан дээр нэгэн хүн зогсож байснаа тэд нарыг хараад хаднаасаа буув. 

	Баяр, Панов хоёр нөхдөөсөө салж нэлээд явлаа, Мөн л онцын юмтай тохиолдсонгүй. Тэгээд хоёулаа тамхи татан амарч байлаа. Баяр дуугүй юм бодон сууж байснаа, 

	— Николай Владимирович аа, бид энэ цахилгаантай байхад нь энэ тал руу орж үзэхгүй бол цахилгааны сурвалжийг нь лав олж чадахгүй шүү гэв. 

	Тэгээд тэр хоёр хэсэг зуур ярилцсаны дараа гүн бус боловч тал руу орохоор шийдэв! Нэлээд явсаар маш эрт зам байсан гэмээр газар очлоо. Баяр Панов нар тэр хуучин замыг дагаж явсаар өндөр элгэн хадны дэргэд тулж очив. . Ёроолд нь очиход хадны дэрлэсэн орой, толгой дээр харагдана. Хадны элэг рүү ширтэж байсан Панов зааж, 

	— Түүнийг хараач гэхэд нь Баяр харвал хадны элгэнд нь маш урлагаар хийсэн ямааны толгой, тусгайлан зассан бололтой тавиур дээр тавигджээ. Түүний дор бүр эртний монгол бичгээр таван үе сийлж бичсэн бичиг байв. 

	Үсгүүд нь хадныхаа өнгөтэй яг адил бөгөөд нэлээд өндөрт бичигдсэн тул бүдэг харагдана. 

	— Ямар урлаг хийсэн толгой вэ? гэж хэлэх зуур Панов хадны аль нэг өнцөгт нь өөр ямар нэгэн сонин юм байж магад гэсэн юм шиг ажиглана. Гэвч өөр сонин юм харагдсангүй. 

	— Бүр эртний бичиг бололтой, тэр сүүл нь бас тэр цацалга нь... гээд Баяр үгээ таслан хошуугаа мурилзуулаад үсэглэхийг оролдоно. 

	— Гаргагдах нь уу? гэж Панов асуув. 

	Энэ бичиг нь олон жил болсон учир хадныхаа өнгөтэй болоод зарим хэсэг нь харагдахгүй болжээ. Баяр нэлээд удаан үсэглэв. 

	— Гаргагдахгүй, бас балархай гэдэг нь гэж Баяр хэлээд Пановыг харснаа дахин бичиг рүүгээ харлаа. 

	— Бүр нэг ч үг гаргагдахгүй байна гэж үү? гэж Панов асуув. 

	Хэрэв газрын хөрс ингэж ил харагдаж байсан бол Панов Баяр хоёр зовлонгүй уншиж чадах сан. Гэтэл энэ бол газрын хөрс биш, бичиг, тэгэхдээ хуучны монгол бичиг юм. Гэвч энэ эзгүй газар хадан дээр байгаа бичгийн нэг хоёрыг боловч гаргаж уншихад сонин тул Панов, Баяраас нэг хоёр үгийг ч гаргаж уншаад хэлж өхийг шаардана. 

	— Тэр хоёрдугаар мөрний эхний үг байна шүү дээ. 

	— За тийм байна. Тэр юу гэж? гэж Панов асуугаад Баярын үсэглэн ядаж байгаа амыг ширтэнэ. 

	— Ад гэж юм уу даа гэж Баярын хэлэхэд Панов

	— Ад юу гэж байгаа юм бэ? гэж асуув. 

	— Харин мэдэхгүй, тэр гуравдугаар мөрний дороосоо хоёр дах үг нь «хамаг» бололтой. Бас дөрөвдүгээр мөрөнд «их ээж... « Дараах мөрний эхний хоёр үг нь «Трирри жин» бололтой... бусад нь огт гаргагдахгүй байна гэж Баяр зааж байгаад хэлэв. 

	Ингээд тэр хоёр хэчнээн оролдовч хоёр, гурван тасархай үгээс өөр юм гаргаж уншиж чадсангүйгээр барахгүй чухам гаргаж уншсан тэр хоёр гурван үгийн зарим нь ямар утгатай, юу гэсэн үгийг ч мэдэж чадсангүй. Бас чухам зөв гаргаж уншсан юм уу, буруу гаргаж уншсан юм уу мэдсэнгүй ажээ. 

	— Өвгөндөө очиж хэлье. Тэр маань уншиж чадах байх гэж Панов хэлэв. 

	Тэгээд Панов тэндээ хүлээх, Баяр явж нөхдөө дуудаж ирэх болоод гүйн явлаа. Эрдэнэ Бат Идэр гурав амарч суухад хадан дээр зогсож байгаад тэд нарыг хармагц хаднаасаа буусан хүн бол тэд нарыг дуудах гэж явсан Баяр байжээ. 

	Удалгүй Баяр, Эрдэнэ Бат Идэр гурав дээр амьсгаадан гүйж ирээд

	— Бат гуай сонин юм байна... явцгаая гээд амьсгаадна. 

	— Юу байна, за тэгээд? гэж Бат хүүдийтэй чулуугаа мөрөвчлөх зуур асуув. 

	— Хадан дээр бичигдсэн эртний бичиг... гэхэд нь Бат үүрч байсан хүүдийтэй чулуугаа таягдан хаяад. 

	— Хаана? гэж хагас дутуу асуугаад Байрын ирсэн зүг рүү гүйн нөхдөөсөө нэлээд холдсоноо гэнэт зогсон хагас эргэж

	Баяраа, хүү минь, чухам аль зүгт байна? гэж асуув. 

	Баяр инээмсэглэж, бичиг байгаа газрыг барагцаалан зааж өгөхийн хамт Бат өвгөний хөл газарт хүрэх эсэх нь үл мэдэгдэн алга болов. 

	Эрдэнэ, Идэр хоёр Батын таягдсан хүүдийтэй чулууг аваад Баяртай гурвуулаа явлаа. Энэ үед хадны цаад руу орсон Батын бараа харагдахгүй болов. Бас «Николай Владимирович оо» гэж үргэлжлэн дуудах нь алслан холдсоор сонсогдохоо болив. 

	Замдаа Баяр нөхдөдөө үзсэн харснаа ярьж өгөв. Тэд нар алгуурхан бараг хагас цаг явсны дараа нөгөө хаданд хүрч очвол Панов ч алга. Бат ч алга байлаа. Гэтэл хадны нөгөө үзүүрээс тэд нарыг хүн дуудахад нь харвал Панов байлаа. Тэр гурав явж очвол Бат ухаангүй хэвтээд, «бие нь татвалзан чичирч байлаа. Батын гутлыг нь тайлж, гар хөлийг нь нойтон шороогоор булжээ. Панов хайргатай шороо малтан, Батын хөл дээр овоолж байлаа. 

	— Юу болов? гэж Эрдэнийн асуухад, Бат гуай надтай дуугаа авалцаад ирж явсан. Гэтэл энд огцом дуугараад уначихлаа. Байдлаас нь үзэхэд цахилгаанд л цохиулсан бололтой. Тэгээд л нойтон шороогоор булж байна гэж Панов хэлэх зуур шороо малтсан хэвээрээ л байлаа. 

	Бүгдээрээ шороо малтаж Батын хөл гарыг булав. Батын бүх бие нь татвалзан, арьсны өнгө нь хөх дэвсгэр суужээ. Нүд нь аниастай бөгөөд уруул нь татална. Нэлээд болов. Гэвч Бат ухаан орсонгүй харин татвалзах нь бага болов. Энэ хооронд нөхөд нь нэлээд гүн нүх ухаж Батын хувцсыг тайлж, тэр нүхэндээ Батыг зөвхөн нүүрийг нь гаргаж булав. Ингээд цаг шахам болсны дараа Батын нүд нээгдэн хэсэг зуур гөлрөн харж байснаа дахин анив. Бас татвалзахаа больсон уруул нь аажмаар хөдөлж эхлэв. 

	Ингэж байсаар орой ч болов. Тэнгэр ч цэлмэж эхлэв. Энэ хооронд Батын амьсгаалах нь бүр мэдэгдэж, урт урт санаа алдаж эхлэв. Бат нүдээ нээж, хэлээрээ уруулаа долоогоод урт гэгчээр санаа алдсанаа, 

	— Бичиг... Бичигт богд... гэж үсэг үсгээр нь цувруулан маш бүдэг шивгэнэн хэлээд дахин нүдээ аньж дуугүй болов. 

	Дараа нь тэд Батын арьсны өнгө нь хэвийн байдалдаа орсон хойно, түүнийг хувцаслаж аваад дамжлан майхан руугаа явав. Замдаа Бат «Бичигт богд... бичиг» гэхээс өөр юу ч үл дуугарна. 

	Тэд ингэж явах замдаа нэлээд хол газар тоглож байгаа хэдэн баавгайг харлаа. Гэтэл тэр баавгайнууд гэнэт үргэж бөөгнөөд газрын уруу харж зогсов. Гэтэл удалгүй дороос нь нэгэн баавгай өгсөн алгуур гарч тэдэн дээр очиход нь баавгайнууд бутран зайлав. Нөгөө очсон баавгай дунд нь зогсоход, баавгайнууд алгуурхнаар түүнд ойртоно. Гэтэл дундах баавгай хөдлөхийн хамт баавгайнууд тал бүхэнд зугтаав. Нөгөө сүүлийн очдог баавгай уул өөд хэсэг явснаа зогсож ийш тийш харснаа, хажуу тийшээ эргэж хадны цаад талаар ороод харагдахгүй болов. Шинжилгээнийхэн үүнийг харж хэсэг зуур амраад цааш явж бүр харанхуй болсон хойно майхандаа очлоо. 

	Шөнө дундаас хойш Батын бие нэлээд сайжирсан боловч ярьж чадахгүй тасархай үгнүүд хэлсээр байлаа. Тэр тасархай үгнүүдийн ихэнх нь «Бичигт богд, бичиг ямар бичиг» гэх зэрэг үгнүүд байв. 

	Ингэж Бат хэсэг тасархай үгнүүд хэлж байснаа унтав. Батыг унтсаны дараа нөхөд нь хоол идэж, цай уув. Тэгээд зарим нь унтав. 

	Өглөө Бат босох гэсэн боловч чадсангүй. Харин яриа нь зүгээр болов. Чухам яаж яваад унаснаа өөрөө мэдэхгүй байлаа. 

	Тэгээд дараа нь бичгийн тухай элдэв зүйлийг Баяраас асууж эхлэв. Гэвч Баяр, Батын асуултуудад олигтой хариу өгч чадсангүй. Харин чулуугаар хийсэн ямааны толгой ямар учиртай юм бэ гэж Баяр, Батаас асуухад, 

	— Урьд цагт монголчууд ямааны толгойг анхаарлын тэмдэг болгож байсан юм гэж Бат хэлээд, чухам ямар баримтад малын толгой, ялангуяа ямааны толгойг анхаарлын тэмдэг болгон хэрэглэсэн байдаг тухай ярив. Бас даваан дээрх овоо, салбар зам зэрэг дээр малын толгой тавьсан байдаг нь бас л анхаарлын тэмдэгтэй холбоотой юм гэх зэргээр ярилаа. 

	Тэгээд дараа нь нөхөд нь ажилдаа явах болов. Гэтэл Бат босох гээд чадсангүй тул, өөрийгөө өргөж, дамжилж яваад, бичигт хадны дэргэд хүргэж өгөхийг гуйв. Нөхөд нь түүнийг хориглож, энэ өдрөө хэвтэж биеэ сайжруулаад маргааш бичигт хадан дээр очихыг гуйв. Гэтэл Бат анхандаа зөвшөөрөхгүй байсан боловч, сүүлдээ зөвшөөрөв. 

	Тэр хадан дээр юу бичсэн, чухам ямар учиртай бичиг гэдгийг мэдэх хүсэл зөвхөн Батад биш, шинжилгээнийхэнд цөмд нь оргилно. Гэвч Батгүйгээр түүнийг уншиж мэдэж чадахгүй юм. Энэ нь бас энгийн сонирхлоос гарсан хүсэл биш, харин тэр бичгийг мэдвэл цахилгааны нууц руу орох замыг нээх түлхүүр олдож магад гэж горьдоно. Гэтэл энэ удаа Бат тэнд очиж бичиг уншиж чадахгүй, түүний биеийг тэнхрүүлэх хэрэгтэй. 

	 


ДОЛОО. БИЧИГТ-БОГД

	 

	Бичигт богд бол Алтайн урт нурууны үргэлжлэл уул юм. Алтай нуруу бол Зөвлөлт улсын нутгаас эхлээд Монголын баруун, баруун өмнөд, өмнөд захаар үргэлжлэн Өмнөговь аймгийн нутаг Гурвансайханд шувтардаг болой. 

	Алтайн өөрийн үргэлжилсэн хэдэн мянган километртээ үүлтэй тэнгэрийг баганадсан Таван богд, Их богд зэрэг олон олон мөнх цаст мөнгөн оргилт богд хайрхнуудаар чимэглэгдсэн билээ. 

	Энэ урт үргэлжлэлдээ маш олон мөчир салбаруудыг зүг бүртээ гаргаж төв ба дундад Азийн нуруунуудтай холбогддог бөгөөд уур амьсгал, ургамал, хөрс, амьтны талаар эрс өөр байдаг юм. 

	Хэрэв Зөвлөлт улсын нутаг дахь Алтай нь ой мод ихтэй, ургамал өндөртэй, ус элбэгтэй ёстой л нэг альпийн бэлчээр газар бол Алтайн шувтрах үзүүр Гурван сайхан нь мянга мянган жилийн наранд түлэгдсэн хар хадаар бүрхмэл шовх шовх хадан оргилууд сүндэрлэсэн говийн хадан уул болдог билээ. 

	Хангайн бүс дэх Алтайн ам бүхэн нь устай баялаг ургамлын хөрстэй, ган болохыг мэддэггүй, хур тунадас ихтэй байдаг бол говийн бүс дэх Алтай нь хуурай сайруудаар огтлогдон хэрчигдсэн маш тачир ургацтай хур тунадсаар туйлын ховор байдаг билээ. 

	Хэрэв хангайн бүс дэх Алтайд модны бор гөрөөсний уран нүд бүлтэлзэж буга согооны урамдсан сайхан аялгуу хангинан ойн хар баавгай бүхнийг анх удаа үзэж байгаа юм шиг тохиолдсон бүхнийг сонирхон явдаг бол говийн Алтайд элдэв гүрвүүл яралзан гүйж аварга эвэрт угалз хадны оройг нь манан данхалзаж элгэн хадыг нь дамжин янгир ямаа давхиж, ирвэс гэтэн мөлхөж говийн хүрэн баавгай өдөр турш газар малтан байдаг юм. 

	Хангайн бүсийн Алтайг зуны цагт ногоон хивс шиг өвлийн цагт цагаан торго шиг өргөн сайхан хөндий хоолойнууд хүрээлж байдаг бол говийн хадан Алтайг хахир хайрга хөрс харжигнан хийссэн элсээр дүүрсэн говиуд хүрээлж байдаг. 

	Алтайн эхэнд өндөр ургасан тариа авч, хүчирхэг заводын яндан хангинаж байдаг бол Алтайн дунд ба адагт нь хэдэн сая мал сүрэглэн бэлчиж байдаг билээ. 

	Алтай бол хөдөлмөрч бүтээлчийн орон юм. Энэ урт нурууны хөрсөнд дуусаж ширгэшгүй эрдэнэс байдаг нь эргүүлэн урвуулж ашиглах эздээ хүлээж байдаг билээ. 

	Алтай нь манай эх орны нуруунуудын хамгийн урт нь бөгөөд хамгийн өндөр оргилтой нь юм. 

	Сүндэрлэсэн шовх орой нь олон мянган жилийн цасаар хучигдаж хөх цэнхэр огторгуйд тулж хөвөн цагаан үүлээр бүсээ хийсэн Таван богдын оргил бол манай орны хамгийн өндөр оргил билээ. 

	Алтайн их нуруу бол манай улсын түүхтэй холбоотой явдлуудаар дүүрэн болой. Энэ их нурууны тухай манай ард түмэн, манай зохиолчид олон сайхан дуу, шүлэг, домог үлгэрүүдийг зохиосон байдаг. 

	 

	Алтай хянганы завсар атар баялаг орон

	Аав ээжийг маань оршсон ашдын заяасан нутаг 

	 

	гэж манай ахмад зохиолч Д. Нацагдорж бичсэн билээ. 

	Бас зохиолч Ц. Дамдинсүрэн шүлгүүддээ Алтайн их нурууны тухай сэтгэл догдлуулсан сайхан бадгуудыг бичсэн юм. 

	 

	Будан хүдэн татсан буурал хангай Алтай

	Бум түмэн амьтны эх болсон Алтай 

	 

	гэж Алтайн малчин ардуудын аялгуут дуунд байдаг. 

	Бичигт богд бол чухам энэ Алтайн хэсэг бөгөөд говийн бүсэнд нь байгаа уул билээ. Энэ уул бол хэдэн зуун хуурай сайруудаар огтлогдсон бөгөөд сүрлэг эгц хаднуудаар бүрхэгдсэн уул юм. 

	Хэдийгээр Алтай нь олон шинжигчдийн анхаарлыг татаж түүний ам жалга, хуурай сайрыг өгсөн уруудан тэмээтэй, морьтой машинтай, явган шинжигчид олонтоо явсан боловч, шинжлэгдээгүй газар бас л их байгаа юм. 

	Дэлхийн зураг дээр цагаан толбо болж үлдсэн Алтайн олон хэсгүүдийн нэг нь Бичигт богд юм. 

	Бичигт богдын тухай өдий төдий домог үлгэрүүд байдаг, бас түүний хуурай сайруудыг дагаж хуучин худгууд байдаг боловч хэзээ хэн байгуулсныг хэн ч мэддэггүй юм. Бас энд хүн нутаглаж байсан эсэхийг мэдэхгүй байлаа. Гэвч худгууд хадан дээр сийлсэн бичгүүд бол бүхнийг бүтээгч хүний гараар бүтсэн нь зайлшгүй юм. 

	Манай өргөн нутгийн 6 аймгийн нутгийг огтолсон Алтайн их нурууны хэсэг Бичигт богд бол зэрлэг газар учраас Эрдэнэ түүнийг «Мөчит дөрвөн хөлтний мөр нь гараагүй, мөгөөрст нимгэн хоолойтны дуу нь хүрээгүй» газар гэж нэрлэсэн билээ. 

	Гэвч Эрдэнээр оройлуулсан шинжилгээний анги энэ Бичигт богдод ирж ажилласнаар тэр нь газрын зураг Дээр «Цагаан толбо» болон байдаг үеэ дуусгахын босгон дээр гараад байгаа юм. 

	Харин одоодоо эрдэнэсийг хураасан өврөө дэлгээгүй байна. Гэвч хадгалж байгаа баялгийг нь нэлээд олон хэсгийг нь дээж шинжилгээнийхний саванд орсон ажээ. Газар нутгийнхаа хөрсөнд хураагдсан их баялгийг алхам алхмаар ашиглаж байгаа монгол хүн Бичигт богдод бумбалагдсан их баялгийг хэзээ нэгэн цагт ашиглах нь дамжиггүй. Энэ удаа хайгуулын анги ирж байна. Ирэх нэгэн өдөр нарийн судлалын анги ирээд түүний маргааш өдөр нь ашиглалтын анги ирэх нь магадгүй хэрэг биш, эргэлзээгүй хэрэг билээ. 

	Эрдэнэ Бичигт богдын оройд ирээд түүнийг ажиглаа нүдэнд нь баяр баясгалангийн гал бадарч байснаа, 

	— Элгэн их хаданд нь бүргэд шувуу хальсан, эрэг жалга бүхэнд нь араатан гөрөөс шивээлсэн, эгц сайхан биед нь эрдэнэсийн баялаг бялхсан, эрэгч хайгуулч, геологичид жаргал болсон ул байна гэж Ц. Дамдинсүрэнгийн шүлгийг өөрийн бадагтай холин хэлсэн юм. 

	Үнэхээр ч Бичигт богд, эрдэнийн тодорхойлсон ёсоор байлаа. 

	Шинжилгээнийхэн энэ хооронд олсон юм их болой. Ер нь шинжилгээнийхэн Бичигт богдын сүрлэг өндөр оргил, эгц хадан цохио, гүн харанхуй хавцлуудыг үзээд өдрийн тэмдэглэлдээ өөр өөр зүйлийг бичсэн байлаа. 

	Жишээ нь, Панов энэ уулын дэргэд ирсэн анхны өдрийн тэмдэглэлдээ: Бичигт богд бол залуу уул гэж бичээд, түүний хөрс, үе тогтцын тухай олон зүйлийг янз бүрийн томьёолол, нэрээр тэмдэглэн бичжээ. Дараа нь Батын ярьсан Эртний Монголын буухианы тухай, түүний зохион байгуулалтын тухай зүйлийг бичсэн байв. Гэтэл Бат Бичигт богдын хормойд ирж хоносон эхний өдрийн тэмдэглэлдээ: «Бичигт богд! бичиг чинь хаа байна?» гэж бичээд дараа нь «Төрийн буухианаас бусад хүмүүс мориноосоо бууж өнгөр! энэ нь Бичигт богдтой холбоотой байх шүү. Тэр өртөө замын чиглэлийг бодвол заавал энэ уулын нэгэн сайраар нь огтлон гарсан байх ёстой. Юу ч болов, бидний өмнө Бичигт богдод явах аяллын зам тодров» гэж бичээд, дараа нь тэр өдрийн аялалд болсон тохиолдсон зүйлүүдийн тухай гурван хуудас шахам юм бичжээ. 

	Хэдийгээр хүмүүс тэмдэглэлдээ, Бичигт богдын тухай янз бүрийн юм бичсэн боловч, тэд нар энэ аглаг уулыг аль болохоор нарийн мэдэж авах, түүний эмнэг онгон нууцыг чадах чинээгээрээ тайлах хүсэл хүн бүхэнд оргилж байсан болой. 

	Тэгээд энэ ууланд нэлээд хоног ч ажиллав. Ажилласан ч үртэй өнгөрөв. Бас өмнө нь ч өргөн зам дэлгэрэн байв. 

	Гэвч энэ өргөн зам бол шинжлэх ухааны зам тул өргөн боловч бартаатай, хэцүү зам юм. Харин зүтгэж авираад байвал гарч болдог зам билээ. 

	Бичигт богд шинжилгээнийхэн хоёрын тулалдаан бас л төгсөөгүй байна. 

	Гэвч энэ тулалдааны дүн удахгүй гарах биз ээ. 

	 


НАЙМ. ЯМАР ҮГ БАЙХ ВЭ?

	 

	Хоёр өдөр болсны дараа Бат Бичигт хад руу явах болов. Энэ хооронд монголд байдаг Бичигт хаднууд, ер нь Монголын түүхтэй холбогдсон сийлмэл бичгүүдийн тухай яриаг зогсолтгүй ярьсаар байлаа. Бас нөгөө замд үзсэн бичгээ заавал Бичигт хадны бичигтэй холбоотой байх гэж элдэв таавруудыг урьдчилан ярина. Аяганыхаа тухай яриа бас зогсоогүй байсан боловч, харин нөгөө шилэн аягатайгаа эвлэрч эхлэв. 

	Геологичид энэ хоёр өдрийн дотор нөгөө л цахилгаантай газрын орчим л ажилласан ба гэвч урьдахаасаа өөр юм олж үзэж чадсангүй. Харин Эрдэнэ Панов хоёр хамт ажиллаж байгаад, алсад хонхны дуу сонссон гэж ярьсан нь шинжилгээнийхэнд маш нэгэн сонин явдлыг бий болгов. 

	Үнэхээр ч тэр хоёр хамт ажиллаж байгаад, маш алсад жингэнэн дуугарч байгаа хонхны жигд дуу сонссон ба тэр дуу нь алсалсаар удахгүй сонсогдохоо больсон билээ. 

	Харин юун хонхны дуу байсныг мэдээгүйгээр барахгүй энэ орчмын дууг самууруулсан хадны цуурайнаас болоод чухам аль зүгт уг дуу гарсныг мэдсэнгүй. Үүнээс өөр юм энэ хооронд болсонгүй ажээ. 

	Шинжилгээнийхэн өглөө эрт босож, цайгаа уугаад Батын хамт Бичигт хад руу явлаа. Бат бүрэн тэнхэрч чадаагүйгээ мэдэхгүй, түргэн явах гээд байхад нь Панов, Эрдэнэ, Баяр гурав элдэв асуудлуудыг зогсоо жолоогүй асууж эхлэв. Бас заримдаа зориуд ямар нэгэн асуудлаар зөрж байлаа. Бат яриандаа болоод овоо удаан явсан ба заримдаа зогсож байгаад өөрийн зөвийг олон арван баримт дурдан батална. 

	Ингэж явсаар ядарсангүй Бичигт хадны дэргэд ирээд зогсов. Баярласан Бат ийш тийшээ бөгтгөнөн гүйж аятайхан газраас нь тэр бичгийг унших гэж оролдоно. 

	Гэвч олон оны салхи бороонд цохигдож хадныхаа өнгөтэй адил болж, баларсан бичиг өндөр насанд дарагдсан Батын нүд хоёр нэг л авцалдаж өгөхгүй байлаа. 

	Нөхөд нь Батын амыг ширтэцгээнэ. Бат хад руу заримдаа гилжийж харна. Заримдаа өрөөсөн нүдээ аньж харна. Гэвч ашиг өгсөнгүй, Бат өвөр хүүдийнүүдээ түргэн түргэн нэгжиж эхлэв. Гэвч өглөө Бичигт хад руу явах гэж баярласандаа сандарч байгаад шилээ майхандаа мартжээ. 

	Бат хэсэг зуур бодолхийлж байснаа, Баярын дэргэд ирж, 

	— Хүү минь, хүний бага нь явдаг... гэхэд нь:

	— Шувууны бага нь жиргэдэг, би таны шилийг авчрах уу? гэж Баяр инээмсэглэн асуухад, 

	— Тэгэлгүй яах вэ, түргэн яваарай гэж Бат Баярын мөрийг алгадан хэлэв. 

	Баяр, Батын шилийг авчрахаар майхан руугаа явлаа. Энэ хооронд Бат бичгийг унших гэж нэлээд оролдов. 

	— Зарим үгээр нь бодоход, энэ бичгийг Чингисийн есөн өрлөгүүдийн нэг, нөгөө Зэв бичсэн бололтой, яасан тусгүй юм бэ, огт харагдахгүй юм. Үгүй та нар ч гэж дээ. Миний шилийг аваад гарахгүй гэж хэлээд санаа алдан бичиг рүү ширтэнэ. 

	— Бат гуай шил иртэл цөмөөрөө сууж, тамхи татацгаа амарцгаая гэж Пановын хэлснээр цөмөөрөө аятайхан газар очиж сууцгаав. 

	Гэвч Бат тогтож ядан өөрөө мэдэлгүй босоод л Бичигт хаданд ойртож, бичиг рүү харж зогссоноо, балархай юмыг «Хадны өнгөтэйгөө адил болчихжээ» гэж харамсан хэлээд буцаж эргэж сууна. Бас Чингисийн есөн өрлөгүүдийн нэг Зэвийн явдлуудын тухай олон зүйлүүдийг нөхдөдөө ярина. Ингэж байтал арай гэж олны хүсэл болсон Баяр ирж Батад шилийг нь өгөхөд Бат Баярын дух дээр нь нэг үнсээд, шилээ түргэн зуур хийгээд, Бичигт хад руу ширтсээр очив. 

	Бат Бичигт хад руу ингээд явж байхыг харахад эсэргүүцэх тэнхээгүй болоод, амьд үлдсэн нэг нь гараа өргөн бууж өгч байгаа дайсны бэхлэлт рүү ганцхан дарахад тажигнахад бэлхэн автомат буу бариад явж байгаа цэрэг шиг харагдав. 

	Бат өөрийн ялалтад итгэн, шилээр зэвсэглэсэн нүдэндээ найдаж, бичгийг уншихаар явж байлаа. Нөхөд нь түүнийг даган бичгийн нууцыг мэдэх цаг юмгүй ойрхон болсонд баярлан алхаж байлаа. 

	Бат Бичигт хадны дэргэд ирж зогсоод, гараа өмнө зөрүүлэн барьж, хадан дээр бичигдсэн балархай таван мөр бичгийг харж байлаа. 

	Батыг хөдлөх бүрд нь нөхөд нь түүнийг ширтэнэ. 

	Ер нь Батад найдахгүй хэнд найдах билээ. Учир нь Бат бол монголд мэдэгдсэн чулуун хөшөө, пайлуурын бичгүүдийг уншиж судлах ажилчид идэвхтэй оролцсоноор барахгүй эртний баримтуудыг судлахад цуутай болсон мэргэжилтэн билээ. Тэр ч байтугай Монгол дахь хөшөө, чулууны бичиг гэдэг зохиолыг бичиж гаргасан хүн билээ. Чухам энэ ч учраас нөхөд нь Батыг итгэлтэйгээр ширтэнэ. 

	— Тэр эхний үг бол «зогс», гэж байна. Дараагийн мөрний хоёр үг огт харагдахгүй байна. Бас гуравдугаар мөрийг эхний үг нь харагдахгүй байгаа боловч, хоёрдугаар, гуравдугаар, дөрөвдүгээр үг нь «Баатар, хамаг иргэд» гэж байгаагаас үзвэл тэр харагдахгүй байгаа гуравдугаар мөрний нэгдүгээр үг нь «Эрхэм» юм уу, «олон», «түмэн» гэх зэрэг үг байж болох юм. Та нар нүд сайтайгаараа хараач гэж хэлээд, тийм үг бол ийм байх ёстой гэж газар дээр хуруугаараа зурж үзүүллээ. Тэгээд «олон» байгаа бололтой гэж нөхөд нь Батын зурсныг хадан дээр бичсэнтэй тулгаж харсны дараа тогтов. 

	— За тэгвэл «олон» гэж бодъё. Дөрөвдүгээр мөрний нэг, хоёрдугаар үг нь «зүүнээс» юм уу, «үүнээс» юм уу сайн харагдахгүй байна. Гэвч дараах үг нь «цааш» гэж байгааг бодвол «үүнээс» гэж байгаагаас гарцаагүй. Дөрөв дүгээр мөрний эцсийн хоёр үг бүр харагдахгүй байна. Харин тавдугаар мөрний эхний үг нь «их», зургаадугаар мөрний эхний хоёр үг нь «Тэнгэрийн» гэж байгаагаас бодвол, тавдугаар мөрний хоёрдугаар үг нь «эзэн», харин зургаадугаар мөрний эцсийн үг нь «хөвүүн» байх ёстой. За долоодугаарын эхний хоёр үг ч яах вэ. «Чингис хаан» гэдэг нь бүр тодорхой байна. Зургаадугаар үг нь «нээгч» гэж байгаа болохоор, дөрөв, тавдугаар нь аргагүй л «өмнийг» байх ёстой. Наймдугаар мөрний эхний үг харагдахгүй байгаа боловч дараагийн хоёр үг нь «тугийн», бүр эцсийн үг нь «Зэв» гэж байгаа, бас урьдах үг нь «өмнийг» гэж байгаа зэргээс үзэхэд «хөх» байх нь эргэлзээгүй. За дөрөвдүгээр үг нь харагдахгүй байгаа боловч «Зэв» «хөх», «тугийн» гэдэг үгнүүдээс үзэхээр «өрлөг» гэдэг нь хэний ч мэдээжийн хэрэг гэж хэлэхэд нь дэвтэр дээрээ бүх гаргагдсан үгийг тэмдэглэж байсан Баяр, 

	— Бат гуай «жанжин» гэж байж болох юм биш үү? гэхэд нь, 

	— Үгүй «жанжин» гэдэг үг бол манайд сүүлд хэрэглэгдэх болсон хятад үг шүү гэж хэлээд Бат шилээ авч ханцуйдаа арчсанаа, дахин хийгээд бичиг рүү харлаа, 

	— За тэгээд гаргагдаагүй үгээ хаяад уншвал «зогс. . олон баатар, хамаг иргэд, үүнээс цааш... их эзэн тэнгэрийн хөвүүн Чингис хааны өмнийг нээгч хөх тугийн өрлөг Зэв» гэж байх шив дээ гэж Баяр дэвтрээ харан уншлаа. 

	— Нөхөд өө, энэ бол маш их олз шүү, хүндэт нөхдөд баяр хүргэе гэж Бат хэлээд нөхдийнхөө гарыг барин заримыг нь үнсэнэ. 

	Тэгээд Бат дахин бичиг рүүгээ харж гаргагдаагүй үгээ гаргахыг оролдож байснаа, 

	— Та нар намайг их өндөр өргөгтүн, тэгвэл уншиж болох юу магад вэ гэж хэлээд маш түргэн зуур цуваа тайлаад, тохиолдсон зүг рүү шидэв. 

	Баяр Панов хоёр Батыг өргөв. Мах нь шуугдсан энэ өвгөнийг өргөхөд амархан ч байв. Хөнгөн ч байлаа. Гэвч бичгийн дутуу үг харагдаж гаргагдсангүй. 

	— Өндөр өргөөрэй, бас дээш гэж Бат хашхиран хоёр аргаараа юмнаас барьж авах гэж байгаа юм шиг урагшаа сунган зүтгэнэ. 

	— Бид хоёр нисэхгүй л бол таныг үүнээс цааш өргөж чадахгүй нь гэж Панов хэлээд хүнгэнэтэл инээхэд, 

	— Нэг жаахан урагш болгож чадахгүй юу? гэж Бат асуув. 

	Тэгээд үлдсэн үгээ гаргаж чадаагүйдээ, Бат маш урамгүй бууж ирээд, эргэн тойрныг харж байснаа, чулуу цуглуулаад өндөр довжоо барих тухай санал гаргав. Гэвч Батын энэ саналаар довжоо барих гэвэл нэлээд хэдэн өдрийн ажил болох нь дамжиггүй тул нөхөд нь хүлээж авсангүй. 

	— Тэр ямааны толгой ч лав анхаарлын тэмдэг бололтой гэж Бат хэлээд, бас л эргэн тойрныг харж бичигт ойртох арга сүвэгчлэн бодно. Тэгээд хаданд ойртож, холдон харж нүдний шилээ дахин дахин арчиж, бичиг рүү гилжийн далжийн харж байлаа. Панов, Батын энэ байдлыг харж талархан инээмсэглэж байснаа, 

	— Бат гуай бид таныг ямар нэгэн аргаар энэ бичигт ойртуулж өгье, харин одоо харьцгаая гэж Панов хэлэв. 

	Бат, Пановыг баяртайгаар харж инээмсэглэснээ

	— Хэзээ? гэж асуув. 

	— Маргааш болно гэж бодож байна. 

	— Яаж?

	— Аятайхан, бас амархан арга бодож олно доо. 

	— Жишээлбэл?

	— Шат хийгээд

	Ганцхан зөв санал байна, харин шатаа өнөө шөнө хийж дуусаад маргааш өглөө эрт ирж, бичгээ уншина гээд Бат хөөрхөн тоглоомтой болсон хүүхэд шиг болоод, арай л алгаа ташиж дэвхэцсэнгүй. 

	Панов элдэв юмаар зүйж байгаад шат хийх гэж бодсон юм. тэгэхдээ чухам юугаар, яаж хийхээ очиж байж болъё гэж бодсон билээ. Харин Бат юугаар яаж хийхийг огт бодсонгүй. Харин Панов л шат хийнэ гэснээс хойш лав бүтнэ гэж итгээд хадан дээрх бичгийн фото зургийг авах зэрэг нарийн ажлаа бодож байлаа. 

	Бат гуай хэрэв шат бүтэхгүй бол? Эрдэнэ асуув. 

	Эрдэнэ шат хийж болоход эргэлзсэнээр нь энэ асуудлыг асуусан биш харин шат хийж болоход Эрдэнэ итгэснээр барахгүй өөрөө оролцоно гэж бодсон болой. Гэвч ингэж асуусны учир бол Батын энэ хөгжилтэй, сонин байдлыг сэтгэлээсээ талархсанаас асуусан болой. 

	— Хүн, ялангуяа Николай Владимирович шиг хүн, хийнэ! гэснээс хойш хийж болохгүй юм байхгүй гэж хэлэхдээ «хийнэ» гэсэн үгийг маш уртаар сунган долоовор хуруугаа гозойлгож эхлэв. 

	Тэгээд тэд майхан руугаа буцав. Явах замдаа Панов, Баяр хоёр хоёрдугаар мөрний эхний үгийг Баяр Ад гэж гаргасан тухай ярьсан чинь Бат зогссоноо эргэж гүйв. 

	— Бат гуай та хаачих нь? Пановын асуухад. 

	— Ад гэнэ ээ ад гэж гаргасан бол... зүгээр, зүгээр та нар харьж байгаарай, би удахгүй гэж явдал дундаа хэлээд улам түргэн алга болов. 

	Нөхөд нь майхан руугаа явсангүй. Батын хойноос эргэж явлаа. Учир нь тэд нар, бас гаргагдаагүй үгийг гаргаж уншихыг хүсэж байсан ба бас Багыг ганцаар нь Бичигт хадны дэргэд орхивол майхандаа харихыг мартаж магад гэж тэд бодсон болой. Бат тэд нарыг очиход газар дээр ямар нэгэн юм бичиж «ад, ад» гэж хэлснээ «энд» гэж чанга хэлээд бослоо. Тэгээд газар дээр бичсэн үгээ зааж, 

	— Хоёрдугаар мөрний эхний үг, үүнтэй адил байгаа биз гэж нөхдөөсөө асуув. 

	Хүмүүс хадан дээрх бичгийг газар дээрх бичигтэй зэрэгцүүлэн харцгаав. Бат нөхөд нь юу гэж хэлэх бол гэж сонирхоогүй юм, учир нь хүн бүхэн «за тийм адилхан байна» гэж хариулна гэж эргэлзээгүй итгэж байсан билээ. Харин хэн урьтаж дуугарах бол гэж тэсгэлгүй хүлээн; хүн бүхний амыг ээлжлэн харж байлаа. Бат хоёрдугаар мөрний эхний үгтэй бичсэн үг нь адил гэдэгт эргэлзээгүй итгэсэн атал чухам ямар учраас нөхдийнхөө саналыг заавал сонсъё гэж бодсон шалтгаан бол хэдийгээр өөрөө мэдэж байгаа боловч аятайхан үгийг хэчнээн дахин сонсоход ч аятай бөгөөд тааламжтай байдаг билээ. Бас шинжилгээний ажилд санал тохирох явдал бол уг зүйлийн зөв болохын нэгэн төрлийн баталгаа байдаг билээ. 

	Гэтэл нөхөд нь дуугарсангүй үүний шалтгаан бол нэгдүгээрт хадан дээрх хоёрдугаар мөрний хоёр үг маш балархай ба хоёрдугаарт Батын бичсэн үг нь хадан дээрх үгийн дүрстэй төсөө ч үгүй байлаа. 

	— Огт адилгүй байна гэж Панов энэ чимээгүй байдлыг эвдэв. 

	Бат, Пановын үгийг сонсоод, түүнийг гайхан харснаа инээж, 

	— Та нар чинь миний эсрэг хуйвалдаан байгуулсан шив дээ. Тэр чинь илэрхий болсон тул эвдэрсэн гэж бодоцгоо. Харин одоо зүгээр л адил байна гэж хэлээд өгөөч гэж хэлэв. 

	Хоёр бичгийн адилд эргэлзээгүй Бат анхандаа Пановын үгийг сонсоод гайхсан боловч, заавал адил байх ёстой гэдэг бодол нь дийлээд нөхдөө тоглож байна гэж бодсон билээ. 

	— Бат гуай бид тоглоогүй шүү. Тэр хадан дээрх үгтэй таны бичсэн үг чинь адилгүй байна гэж Эрдэнэ ямар ч тоглосон шинжгүй хэлэхэд нь Бат, Эрдэнэ рүү нэвтлэн ширтсэнээ, нүд нь алгуур дорогшилсоор газар дээр бичсэн үгээ ажиглаж хэсэг зогссоноо хадан дээрх бичгийг ажиглан дуугүй болов. 

	Тэгж байснаа гэнэт тачигнатал инээн духаа алгадаж

	— Үгүй, бас ингэж мунгинадаг хүн байдгаа. Бүхэл зуун жилээр зөрж байна шүү гэж хэлээд маш түргэн хөдөлж, газар дээр бас нэг үг бичээд за үүнтэй ч гарцаагүй адил байгаа биз дээ гэж хэлэв. 

	Энэ удаа Батын бичсэн үг нь 2 дугаар мөрний эхний үгийн балархай дүрстэй аргагүй төсөөтэй байлаа. 

	Бат нөхдөөсөө салж гүйсээр хадны дэргэд ирээд, хоёр дугаар мөрний эхний үгийг шууд харсан боловч, балархай тэр үг нь хадны өнгөнд замхран мэлийж байлаа. 

	Иймд Бат, Баяр тэр үгийг «ад» гэж гаргасан тул «энд» юм уу, «агт» гэж байна гэж бодсон ба хадан дээрх уул үгийн хэмжээг бусадтай нь зэрэгцүүлэн үзэхэд «агт» биш «энд» байх нь гарцаагүй байлаа. Гэвч нөхдийгөө ирэхийн өмнө газар дээр «энд» «агт» хоёрыг монгол үсгийн хөгжлийн үе тутамд байсан хэлбэрээр бичээд, дараа нь ганцыг үлдээж бусдыг нь балласан нь буруугаа үлдээжээ. 

	Чухам энэ учраас газар дээр бичсэн үг нь хадан дээрх үгтэй адилгүй байсан ба бас Бат өөрийгөө зуун жилээр зөрж гэж зэмлэсэн болой. 

	Хоёрдугаар мөрний эхний үг бол «энд» гэж үг байлаа. Харин хоёрдугаар үг нь мэдэгдээгүй хэвээрээ үлджээ. Дараа нь шинжилгээнийхэн майхан руу явцгаав. Замдаа тэд нар гаргагдаагүй үгнүүд ямар үг байх тухай ярилцсан боловч амжилт олсонгүй. Харин яриа бүхэнд идэвхтэй оролцдог Бат ямар ч дуугүй юм бодсоор явав. Бас майхандаа очоод ч хоол, цай идэж ууж базаасангүй бодол болсоор байлаа. 

	 


ЕС. АРАВТ ЦЭРГИЙН ҮХЭЛ

	 

	Майхан дотор унтсан хүмүүсийн амьсгалах, хааяа хөдлөхөөс өөр ямар ч чимээ аниргүй байлаа. Яриа дуусаад хүмүүс дуугаа хурааснаас хойш бараг хоёроос гурван цаг өнгөрчээ. Гадаа морьдын тургих, манаанд гарсан Идэрийн хааяа хааяа исгэрэхээс өөр чимээ бас л үгүй нам гүм байлаа. Гэтэл энэхүү чимээ аниргүй байдлыг майхан дүүрэн хашхирсан Батын дуу эвдэв. 

	— Та нар сонсоцгоо! Босоцгоо, би оллоо гэж бат дахин дахин хашхирч байлаа. 

	Нөхөд нь түүний чанга дуунд сэрцгээж, Батыг харахад тэр нь бүр өндийж суугаад, нэгэн гартаа лаа, нөгөө гартаа цаас барьжээ. 

	— Нөгөө гаргадаггүй үгийн учрыг ч олов. Бас цааш нь өөр юм ч олдлоо гэж хэлснээ үгээ тасалж нөхдийгөө харав. Бүгд сэрээд зарим нь өндийсөн байв. Тэгэхэд нь Бат үргэлжлүүлэн

	— Чингисийн цэрэг баруун тийш довтлох үед хөх турийн нэгэн арваны цэрэг Алтайн нуруунд аянгад цохиулж үхсэн дараа нь Зэв тусгай баатруудыг уг газарт очуулсан нь бас үхжээ. Тэгэхэд нь тусгай түшмэд явуулж, тэр газрыг онголон бөө буулгаж есөн ес наян нэгэн мал алж тахиулсан тухай би нэг баримт олон билээ. Тэр газар энэ лав мөн шүү. Учир нь хадан дээр бичсэн бичиг, энэ газрын байдал цөм үүнийг баталж байна. За ингээд хоёрдугаар мөрний хоёрдугаар үг бол лав «үхэл» гэж байлаа, учир нь нэгдүгээрт түүний түрүүний нь үг «энд» гэж байгаа ба хоёрдугаарт энэ газар бол маш аюултай газар гэдгийг бид баримтаар мэдсэн. Гуравдугаарт үгийн хэмжээ, бас тэр үгийн дунд нь гүвгэр байсан, энэ гурван баримтаас үзэхэд тэр үг бол гарцаагүй үхэл байх ёстой. Харин дөрөвдүгээр мөрний эцсийн хоёр үг бол «бүү явтугай» гэж байгаа үг бололтой. Учир нь «энд үхэл» гэж байгаа, бас дөрөвдүгээр мөрний дороосоо гурав дахь үг бол «цааш» гэж байсан болохоор үүнээс цааш явж болохгүйг хориглосон үг байх ёстой юм. Тэгвэл эртний бичиг баримтад «бүү явтугай» гэж олонтоо бичсэн байдаг юм. Үүнээс гадна хэмжээ нь ч барагцаалахад «бүү явтугай» байхаас зайлшгүй. За энэ бүхэн ч бас яах вэ. Бид Чингисийн арван хэдэн цэрэг баатруудын хүүрийг олно. Бас малын яс олно. Өнгөрсөн жил би нэг яриа хийхэд надаас нэг хүн «урьдын мал болоод хүн, одоогийнхоос бадируун том байсан гэдэг үнэн үү?» гэж асуусан юм. 

	Ер нь би иймэрхүү яриаг хэд хэдэн удаа сонссон билээ. Үүнээс үзэхэд одоогийн мал, хүнийг урьдынхаас бие бялдар бага доожоогүй гэж бодож ойлгодог хоцрогдмол үзэл зарим хүмүүст байдаг байна. 

	Тэгвэл бид эндээс хүн, малын яс олбол тийм хоцрогдмол үзлийг бут цохиход их л тус болно гэж Бат ярив. 

	Бат энэ бүх яриаг маш хөгжилтэй бөгөөд нэлээд урьдаас бэлтгэсэн үгийг уншиж байгаа юм шиг саадгүй ярив. 

	Бичигт хадны тухай, цахилгааны сонин бөгөөд аймшигт үзэгдлийн тухай яриа зогсолтгүй үргэлжлэн бүгдийг татаж оруулав. Ер нь нэг зүйлийн ярианаас өөр зүйлийн яриа үүсдэг. Нэг зүйлийн баримтаас нөгөө баримт, нэг дүгнэлтээс нөгөө дүгнэлт гардаг билээ. 

	Бичигт хад, цахилгааны сонин үзэгдэл, Батын унатал цохиулсан, галт угалз зэрэг үзэгдлүүд бол цөм холбоотой гэдэг нь хүмүүст тодорхой болсон бөгөөд харин түүний эх сурвалж нь далд хэвээр үлдэв. 

	Гэвч хэрэв арван гуравдугаар зууны үед хагас ертөнцийг жад сэлмийн хүчээр нэгтгэсэн Чингисийнхэн энэ уулын хүчний өмнө арчаагүй сөгдөн, өдий төдий хонь мал алж онголон тахисан бол энэ шинжилгээний ангийнхан Бичигт богдын далд учирт цахилгаанд мөргөсөнгүй, харин нууцыг нь булааж авах дүүрэн зоригтой байв. Учир нь энэ бол хорьдугаар зуны үеийн шинэ Монголын хүмүүс бөгөөд Бичигт богдын онгон тахилгыг эвдэж, түүнд ард түмний хүчирхэг галыг хүргэх, Бичигт богдын баялгийг өөрийн орны ашигт нээж өгөх гэж байгаа хүмүүс юм. Энэ хүмүүс Бичигт- богдын аймшигт бөгөөд гайхамшигт үзэгдлийн нууц эх сурвалж руу алхам алхмаар ухамсартайгаар ойртон дөхөж байлаа. 

	Удалгүй үүр манхайн цайв. Яриандаа шунасан хүмүүс унтсангүй. Гэвч дахин унтах хүсэл хэнд нь ч байсангүй тул цөм босоцгоов. 

	Панов өглөө майхны багана, нурууг авч, элдэв зүйлтэй нийлүүлэн зүйж ягштал хадаад, нэлээд урт бас аятайхан шат хийлээ. 

	Ингээд хүмүүс цайгаа ууцгаасны дараа зургийн аппарат болон бусад хэрэглэлүүдээ аваад бичигт хад руу явлаа. 

	Хүн бүхний сэтгэлийг ямар нэгэн юм бушуу явдалд явдлын бас нэг тал тайлагдсан шүү гэж хөдөлгөн байлаа. 

	Ингэж явсаар хүмүүс бичигт хадны дэргэд ирж чулуу өрж довжоо байгуулаад түүндээ шатаа тавьж Бат шат өөд авиран гарлаа. Цөм баяртайгаар Бичигт хад руу ширтэн хөдлөлгүй зогсож байлаа. 

	Эд нарын байдал нь ямар нэгэн шинэ зүйлийг нээх торгон утсыг хайчлахын өмнөх ёслолын байдалтай маш адилхан байлаа. Батын гар эхний үсэгт хүрэхэд алга ташицгааснаа Идэр төрийн сүлд дууг нургисан бүдүүн хоолойгоор эхлэхэд нь бусад нь түрж дуулав. Эхний бадгийг дахилттай нь хамт дуулав. 

	Бат шохойгоор бичгийг маш хичээнгүй тодруулж байлаа. Панов, Баяр хоёрын зургийн аппаратын чаг чаг гэх дуу бараг зогсолтгүй дуугарч байлаа. 

	Цаг гаруй болсны дараа Бат бичгээ тодруулж гүйцээд бууж ирэн хөлсөө арчин инээмсэглэж, 

	— Цөмийг нь зөв гаргажээ. За та нар сонсоцгоо гэж хэлснээ амьсгалаа дотогш нь урт гэгч татсанаа зогс, энд үхэл, олон баатар, хамаг иргэд үүнээс цааш бүү явтугай. Их эзэн тэнгэрийн хөвгүйн Чингис хааны өмнийг нээгч хөх тугийн өрлөг Зэв» үсэг үсгээр нь таслан өндөр дуугаар уянгалуулан уншихад нь энэ бичгийг хадан дээр анх нийлүүлэн бичүүлсэн түшмэд дууссаныхаа дараа бас л ингэж үсэг үсгээр нь таслан аятай дантай уншсан байх гэж хүмүүст сэтгэгдэв. 

	Гэвч ба тэр үед энэ бичгийг уншсан одоо энэ бичгийг уншиж байгаа хоёрын хооронд их ялгавар байна. Хэрэв тэр үед энэ уулын нууц хүчний өмнө бууж өгөөд ёслон уншиж байсан бол одоо үед энэ уулын нууцыг алхам алхмаар тайлж байгаагийн баяр болгон уншиж байна. 

	Бат монгол бичгийн хэлбэрүүд түүний хөгжлийн тухай ярьсан ба бас монгол нутагт байдаг хөшөө чулууны бичгүүдийн тухай ярив. Идэр, Батын яриа үргэлжлэх тутам түүнд ойртон бүр тулж суув. . 

	— Эрдэмтэй хүн сайхан юм даа, бид Бат гуайтай л явсандаа энэ бичгийг уншиж чадлаа шүү гэж Идэр хэлээд Батыг маш их хүндэлсэн нүдээр ширтсэнээ нүдээ буулгаж өөрийгөө хараад инээх ярвайх нь үл мэдэгдэн санаа алдав. Түүний хэлсэн үгний аялгуунд Батыг бахадсан сэтгэлийн аялгуунаас гадна өөрийгөө ихэд голсон аялгуу тодорхой сонсогдов. 

	Батын бичиг уншсан ба бас хад чулууны бичгийн тухай ярьсныг сонсоод Идэр, Батын мэдлэг эрдэм чадлыг үнэхээр их бахархан биширсэн билээ. Энэ бол бас шалтгаантай юм. Учир нь урьд Идэрийг нутагтаа байхад нь Пайлуур чулуут гэж газар байдаг байлаа. Тэр Пайлуур чулуун дээр хуучин үсгээр бичсэн бичиг байсан юм. Идэр хонь хариулж явахдаа түүний дэргэд удтал зогсон бичиг мэддэг болоод заавал уншиж үзэх юм гэж боддог байсан билээ. Тэгээд Идэр бага сургуульд нэг жил сураад дараа нь унших гэж оролдсон боловч чадсангүй. Бага сургуулиа ч төгсөөд уншиж чадаагүй бөгөөд бас нутгийн бичиг мэддэг хүмүүсээс асуусан боловч гаргаж уншсан хүн байсангүй. Дараа нь Идэр цэрэгт явсан ба цэргээс халагдаад хотод ажил хийсэн. Харин заримдаа нутагтаа амралтаар хариад зориуд Пайлуур чулууны дэргэд очиж бас л удтал ажиглан зогсож байсан билээ. Гэтэл өнөөдөр Бат энэ хадан дээрх бичгийг уншаад зогссонгүй нөгөө Идэрийн гаргаж чадаагүй Пайлуур чулууны бичгийн тухай ярилаа. 

	Энэ бүхний дараа Идэр өөрийгөө маш ялимгүй амьтан мэт санагдсан ба Идэр Бат хоёрын хооронд маш их ялгавар байна гэж бодсон билээ. Чухам энэ ч учраас Идэр «эрдэмтэй хүн ч сайхан юм даа... « гэж Батыг ихэд бахархан хэлсэн билээ. 

	— Энэ бичгийг унших бага хэрэг. Энэ газар ямар учраас цахилгаан хуралддаг вэ, үхсэн цэрэг баатруудын хүүр хаа байна гэдгийг олох зэрэг олон олон асуудал бидний өмнө байна. Ер нь Идэр гуай эрдэм бүхэн сайхан шүү дээ гээд Бат дэргэдээ зогсож байсан Баярын алхыг барьж энэ алх бол геологичдын гарт эрдэм шинжилгээний зэвсэг миний гарт бол сайндаа л энгийн нэг лантуу шүү дээ. Та бодолдоо скрип хөгжим, чаддаг хүний гарт орохдоо ямар сайхан эгшиг гаргадаг билээ дээ гээд Бат шогшрон толгойгоо сэгсэрснээ харин миний гарт бол зомгол шүү дээ. Бас сийлбэрийн хутга уран сийлбэрчний гарт байхдаа ямар сайхан баялгийг бий болгодог билээ. Эрдэм бүхэн мэргэжил бүхэн сайхан, гэвч түүний сайхан нь бол олны хэрэгт зоригдож олон түмний ашигт чиглэгдсэн эсэхээр тодорхойлогддог юм гэж хэлээд нөхдөө харснаа тийм биз дээ гэж асуув. 

	— Чухам үнэндээ нийгэм бол олон түмэн хүний бүтээл хөдөлмөрөөр өсөж хөгжиж байдаг юм. Гэвч бүх хөдөлмөрчдийн дотроос хамгийн их бүтээлч бол ажилчин анги юм. Хүн төрөлхтний бахархал болсон гайхамшигт зүйлүүд цөм ажилчин ангийн гараар бүтсэн шүү дээ. Урьд миний сайн нөхөр, Василов гэж хүн байсан юм. Тэр галт тэрэгний жолооч байсан юм сан. Василов үргэлж «миний гар бол галт тэрэгний хуваарилагчийг барилгүй байж чадахгүй юм. Миний гарыг галт тэрэгнээс салгавал хатаж тахир дутуу болно» гэж ярьдаг байсан юм. Бодвол бас Идэр гуайн гарыг машины жолооноос салгавал бас л хатаж тахир дутуу болох байхдаа гэж Панов хэлэхэд Идэр хариу дуугарсангүй боловч тааламжтайгаар инээмсэглэв. 

	Тэгээд шинжилгээнийхэн хайгуулын ажлаа үргэлжлүүлэв. Тэр өөр шинжилгээнийхэн байрандаа бүр орой болсон хойно буцаж ирлээ. 

	 


АРАВ. БАРАГДАШГҮЙ ШӨНӨ

	 

	Шинжилгээнийхэн бас л хэдэн өдөр ажиллав. Бичигт хадны арын талбайн зүүн үзүүрээс хуяг дуулга зэр зэвсэгтэйгээ үхсэн хүний хүүрийн үлдэгдэл олсныг Бат Чингисийн хөх тугийн цэрэг гэж тодорхойлсон бөгөөд нөгөө аравт цэргийн үхсэн газар мөн гэдэг Батын таамаглал зөв байсан нь баримтаар батлагдав. 

	Энэ олзонд маш баярласнаар Бат алдсан аяга бага ярих болсноор барахгүй нөгөө шилэн аягатайг нь овоо дасаж эхлэв. Хэрэв урьд цай ууж байгаад юм уу, хоол идэж байгаад аягаа санамагц идэж ууж байсан юмаа тавиад алдсан аяганыхаа түүхийг үргэлжлүүлэн ярьж гасалдаг байсан бэл тэр нь бүр цөөхөн бэлжээ. Анхандаа шилэн аягаа «нөгөө муу шил хаа байна?» гэж эрдэг байсан бэл сүүлдээ «миний шилэн аяга» гэж нэрэлдэг болжээ. Юм олдох бүр Батын идэвх дүрэлзэн шатаж яриа нь олширно. Бас заримдаа бүхэл археологийн шинжилгээний анги ирүүлж ажиллуулах тухай төлөвлөн ярина. Ер нь ганц ч Бат биш бүх хүмүүсийн идэвх их болжээ. 

	Эрдэм шинжилгээний хүмүүст ямар боловч эрдэм шинжилгээний олз олох нь сайхан хэрэг болой. Геологич бол түүхэнд холбогдолтой энэ олзнуудаа юунд буцах билээ. 

	Шинжилгээнийхэн өглөө эрт босож Идэр Дамдин хоёроос бусад нь бас л Бичигт хадны зүгт шууд явцгаав. Тэгээд Бичигт хадны дэргэд ирээд орой 6 цагт эндээ нийлэлдэн буцахаар бэлдээд салж явцгаав. Бат энэ өдөр ганцаараа явлаа. Хэдэн өдрийн өмнө нэгэн зэв олсноос хойш Бат өдөр турш нүдээ газраас салгалгүй шагайн явдаг болов. 

	Бат нэг том хүрз бариад торойсон бүхнийг ухах буюу тогшиж үздэг болов. Энэ өдөр бороо зүсрэн орж нөгөө үзэсгэлэнт цахилгаан ч цахилна. Гэвч холоос харахад нөгөө утас мэт татдаг гайхамшигт үзэгдэл дэргэдээс нь харахад тийм гоёмсог биш байв. Харин үргэлжлэн гялтганаж аюултай мэт байлаа. Гэвч Батын унаснаас хойш тиймэрхүү явдал тохиолдсонгүй билээ. Энэ учраас хүмүүс цахилгааны үзэгдэлтэй нэлээд дасаж байлаа. 

	Бат нөхдөөсөө салж явсаар нэлээд тэнүүчлэв. Тэгээд үд өнгөрч байхад зэврээд бараг шороо болох шахсан бамбайн тамтаг олоод ганцаараа хэдэн удаа ура хашхирав. Бат цуваа тайлж олсон бамбайгаа боосон тул бороонд өөрөө шалба цохиулав. Хүйтэн бороонд нэвт цохиулсан бие нь өөрийн эрхгүй чичрэвч Бат цуцалтгүй явж байлаа. Явсаар нэгэн хадан дээр гараад харвал эргэн тойрон нь алган дээр тавьсан юм шиг харагдана. Бат алсыг ширтэн цувандаа боосон бамбайгаа элгэндээ тэвэрч хадны орой дээр цогцлон байгуулсан хөшөө мэт алсыг ширтэн зогсохдоо энэ орчим хэдэн зуун жилийн өмнө болж өнгөрсөн явдлыг санаандаа зохион бодно. 

	Энэ орчмын газраар Чингисийн өмнийг нээгч хөх тугийн ирсэн нь гарцаагүй ажээ. Бас одоо Батын энэ зогсож байгаа хадан дээр цэрэг юм уу, баатар зогсоод эргэн тойрныг ч харж байсан байж болно. Энд Чингисийн цэрэг баруун зүгийн довтолгоонд аялах үедээ буюу 1219 онд ирсэн байх ёстой. Тэр цэрэг нь энд дундад ази орос болон бусад орны хөдөлмөрчдийн хэдэн зуун жилийн хөлсөөр чийглэгдэн ургаж боссон их бүтээлийг нь эвдэж цусан далайд хутгах ялт хэргийнхээ өмнө л энд ирсэн байх ёстой. Энэ үед Чингисийн цэргийн омог тэнгэрт тулж байсан байхдаа. Иймд хэрэв Батын зогсож байгаа энэ хадан дээр тэр үед цэрэг юм уу, баатар зогсож байсан бол ямар бардам омогтой амьтан байгаа болдоо. Хуяг дуулга нь гялалзаад тахир сэлэм нь хажуу руу нь унжиж нум саадаг нь дарсайн дэрсийж нүдэнд нь ямар ч нинжийн сэтгэлгүй шуналын гал оволзож байсан байх ёстой. Гэвч тэд нар Чингис ба түүний шадарчдын гарт нь тоглоом болж байгаагаа мэдэхгүй байсан юм. Чухам энэ ч учраас монголчууд бусад орныг түм буман хүнийг алж сүйтгэхийн хамт өөрсдөө хэдэн олон мянгаараа дайны талбар дээр үхэж янаг амраг үр хүүхдээсээ салсан билээ. 

	Чингисийн цэрэг бол үнэхээр их юмыг эвдсэн юм» Гэвч тэд нар хэдэн үеэр ард түмнийг ноёрхохдоо эвдсэн их зүйлийнхээ өчүүхэн хэсгийг ч босгож чадаагүй юм. Харин тэд нарын эвдсэн эвдэрхийн дотроос хөдөлмөрчийн бүтээл бурзайн ургасаар дахин цэцэглэсэн билээ. Учир нь бүхнийг бүтээгч хөдөлмөрчийн их бүтээл бол хэчнээн устгаж хэчнээн эвдэвч дарагдаж балардаггүй харин өндийн босоод хэдэн мянган жилийн цаана бууралтан хүрдэг юм. Харин эвдэгч устгагчид сөнөж үгүй болдог билээ. 

	Хүн төрөлхтөн эртний Грек Ромын их соёлыг эвдэж сүйтгэсэн варваруудыг аль муу үгээр хараагаад боолчуудын хөдөлмөрийн их бүтээлийг аль сайхан үгээрээ магтан сайшаадаг юмаа. 

	Бат хадан дээр зогсон энэ бүхнийг бодож байв. Түүний сэтгэлд Чингисийн цэргийн аймшигт зэрлэг явдал түүний эвдэн сүйтгэсэн юмнууд бодогдоно. Тэгэхэд нь Батын хөмсөг нь зангиран цувандаа боосон бамбайг гаргаж аваад түүнийг хялайн удтал харав. Түүний дээр үргэлжлэн дуссан борооны ус олон жилийн зэвтэй нь хутгалдаад цус шиг хүрэн зүйл болон урсаж байлаа. Бат барьж байсан бамбайгаа өөрийн эрхгүй биеэсээ холдуулсаар байлаа. Батад энэ бамбайд, Чингисийн цэргийн хөлд үрэгдсэн хэдэн зуун гэмгүй хүүхэд хөгшдийн цус үсрэн наалдаад тэр нь хатаагүй харин урсаж байх шиг санагдав. Бамбайн дээр туссан борооны дусал бөнжгөнөн гялтганах нь бас л нөгөө гэмгүй хүмүүсийн нулимс шиг санагдав. 

	Батын нүдэнд хүүхдээ тэврээд уйлж байгаа эх, таягаа тулаад зогсож ядаж байгаа хөгшнийг хурц жад тахир сэлмээр хатган цавчин алж байгаа хүмүүс харагдах шиг болоод тэдгээр уйлсан алагдсан хүмүүсийн нулимс цус нь барьж байгаа бамбай дээр нь үсрэн наалдаж байх шиг санагдав. 

	Бат барьж байсан бамбайгаа шидэв. Тэгээд хойноос нь царайгаа үрчийлгэн харав. 

	Бат хаднаасаа бууж хаясан бамбайгаа ч харалгүй явлаа. Ингэж нэлээд явснаа Бат зогсоод их л инээв. Учир нь тэр бамбай бол уг бузар хэргийг хийсэн биш харин тэр ялт хэргийн ялын баримт юм гэж бодоод Бат бамбайг шидсэнээ санаж инээжээ. Тэгээд Бат буцаж хаясан бамбайгаа авав. 

	Бат цагаа харвал 5 цаг болж байгаа тул болзсон Бичигт хад руугаа явлаа. Бат явсаар Бичигт хадны орчим очвол Панов, Эрдэнэ, Идэр гурав ирээд хүлээж байлаа. 

	Батын очиход Панов өөрийнхөө ажлын тухай ярилаа. Тэд нэлээд дээж чулуунууд цуглуулснаас гадна бас нэг зэвд идэгдэж цоорсон дуулга олжээ. 

	Бат бороонд нэрсэн дуулгыг үзээд өөрийн бодлын тухай өөрөө бамбайгаа хэрхэн хаясан, бас буцаж авсан тухайгаа ярив. Тэд нар нэлээд ярилцан сууж Баярыг хүлээв. Бороо арилж тэнгэрийн хормой ярагдан үүлс түргэлэн нүүж эхлэв. Тэд нар Баярыг долоон цаг өнгөртөл хүлээсэн боловч ирсэнгүй. Юманд яардаггүй гэвч болзсон цагаасаа огт хожимддоггүй Баярын чанар энэ хооронд нөхдөдөө тодорхой болсон билээ. 

	Энэ ч учраас нөхөд нь түүний хойноос зовж эхлэв. Тэгээд тэд нар, ийш тийш явж хашхиран гууглан дуудаж Баярыг эрцгээв. Гэвч Баярыг олсонгүй. Тэд нар майхан руугаа буцав. Учир нь нэгдүгээрт, саргүй шөнө энэ үргэлжилсэн хар хад асгын дунд хүн олох нь битгий хэл хажуудаа яваа хүнээс салахгүй, халтирч нисэж үхэхгүй явахад хэцүү байлаа. Хоёрдугаарт, тэд нар Баяр майхандаа очсон байж магад гэж ярилцсан билээ. Эд нар пад харанхуйн дундуур зарим газар мөлхөн гулгаж арай ядан явсаар майхныхаа ойр очиход Дамдин, Төмөр хоёр буу барьцгаан угтаж ирлээ. Баяр ирсэнгүй ажээ. Бас үдшийн харанхуйн үед майхнаас баруун тийш хонхны дуу сонсогдсонд Дамдин нөхдөө ирж байна гээд дохио өгөх гэж хашхирсан нь холдсоор тэр дуу тасарсан ба харин тэр хонхыг хэн дуугаргасныг мэдсэнгүй тухайгаа ярив. 

	Дамдин Төмөр хоёр тэр хонхны үл мэдэг дуу сонссоноос хойш ингэж буу саад болсон ажээ. 

	Шинжилгээнийхэн майхандаа очиж, цай ууж, хоол идэцгээв. Энэ завсар тэд алга болсон Баярын хойноос сэтгэлээ тавин, хүрээд ирэх болов уу гэж итгэцгээн байлаа. Баяр одоо л удахгүй хүрээд ирнэ гэж бодоход шөнө их л түргэн өнгөрч байгаа мэт бодогдоно. Гэвч цаг өнгөрөх тутам Баяр яачхав? Түүнтэй ямар саад тохиолдчихов? гэж бодогдоод ирэхгүй бол гэгээ гарахын хамт явцгааж түүнийг олох хэрэгтэй гэж бодоход шөнө нь барагдашгүй урт юм шиг санагдав. Лав Баяртай нэгэн гай тохиолдов бололтой гэдэг бодол хүмүүст дахин дахин бодогдоод Баяр ирэх болов уу гэдэг найдварыг улам улам багасгаж байлаа. Учир нь Баярын явсан газрын аюул маш арвин их нь хэн бүхэнд тодорхой билээ. Байхгүй Баяр хүмүүсийн сэтгэлд эргэлдэх тутам барагдашгүй шөнө сэтгэлийг тарчилна. 

	Шөнө турш нойргүй хүлээсэн боловч хүлээсэн Баяр ирсэнгүй, хүссэн үүр арай гэж цайв. 

	 


АРВАН НЭГ. БАЯРЫН ТЭМДЭГЛЭЛ

	 

	Өглөө эрт Баярыг эрэхээр дөрвөн хүн явлаа. Бат урьд өдөр бороонд нэвт цохиулсандаа бага зэрэг халуурсан авч 200 грамм цагаан архиар өөрөө эмчлээд гайгүй болжээ. 

	Тэгээд Баярын эрэлд явах гэтэл нь Эрдэнэ, Панов хоёр явуулсангүй тул аргагүй болж Дамдинтай хамт майхан сахиж үлдэв. 

	Эрдэнэ, Төмөр хоёр Баярыг эрж нэлээд явлаа. Гэвч түүнийг олох нь байтугай мөртэй нь ч тохиолдсонгүй. 

	— Одоо хаачих билээ?

	— Түүний цаад руу өнгийе. Тэгээд олдохгүй бол зүүн тийшээ эргээд тэр харагдаж байгаа хадны араар гарч цаад газрыг нь нэгжье. Ер нь ийм хол явчихмааргүй л юм даа гэж Эрдэнэ хэлэхдээ явах газраа тодорхой заав. 

	Тэр хоёр дуу шуу ч үгүй эргэн тойрныг ажиглан явлаа. Цаг гаруй яваад нэгэн нурууны орой дээр гарвал цаад руу нь маш эгц агаад хүн орохын аргагүй үхэр асга үргэлжилжээ. 

	Харин тэр эгц уулын хормойноос эхлэн өргөн тал үргэлжлэн цаадах уулыг нь зэрэглээ татан хөхөрч байлаа. Өргөн хөндийн тал бүрээс өндөр эгц уулнууд сүвгүй мэт хүрээлсэн тул тэр нь маш том тогоо мэт харагдана. Энэ тогоо нь ургацаар нэлээд сайн нь тодорхой харагдах бөгөөд бас хэсэг хэсэг хайлааснууд энд тэнд нь харагдана. 

	Эрдэнэ Төмөр хоёр орчмын газрыг дурандсан боловч сэжигтэй юм харагдсангүй. Тэгээд тэр хоёр, зүүн тийш эргэж явлаа. Орой болж салхи сэржигнэн нимгэн хувцсыг нэвт үлээж байлаа. Хадны зай завсраар үлээсэн салхи нь хүн амьсгаадан исгэрэх, шувуу жиргэх, цасан шуурга исгэрэн оволзох шиг янз бүрийн дуу гарч байлаа. Галт уулын доргилтоос тогтсон энэ өндөр хаднууд, олон жилийн салхи ус зэрэгт идэгдэн эвдэрснээс бий болсон завсар зайнууд салхины үлээлттэй хавсарч энэ эзэнгүй аглаг ууланд элдвийн чимээг бий болгодог мм. Үүнийг анх сонсоход хэн энд исгэрэв? юун сонин дуу вэ? гэх зэрэг аргагүй бодогддог байсан боловч одоо шинжилгээнийхэн энэхүү байгалийн исгэрэгчийг сайн таньдаг болсон билээ. Эргэн тойронд байгаа луглайсан хар хаднууд, амжилтгүй эрэлтэд нь гашуудсан мэт дүнсийх бөгөөд жаргаж байгаа нарны сүүлийн туяанаас хагацан ядан байх нь олон зүйлийн гялтганасан өнгийг гаргаж үнэхээр маш үзэсгэлэнтэй харагдаж байлаа. 

	Сэжигтэй бүхнийг ажиглан явсан Төмөр гэнэт зогсож

	— Тэр! гэж хэлээд заав. Эрдэнэ тэр зүг рүү бас л зогсон харвал, нэлээд өндөр эгц хадны хажууд торойн ургасан бутнаас Баярын хар малгай өлгөгдсөн байлаа. 

	Тэр хоёрын царайнд нь баярын оч ч үгүй болоод үг дуугарч чадахгүй царайгаа үрчийлгэн зогсов. Хадны хаа нь Баярын амьсгал хөдлөлгүй бие байгаа бол гэж бодохоос тэр зүг рүү харж чадахгүй нүд нь халтирч байлаа. Гэвч Баяр байна уу? үгүй юу? яагаад ганц малгай нь байгаа юм бэ? гэж бодоход тэр хад руу явах хэрэгтэй байлаа. 

	Тэр хоёрын сэтгэлд элдэв янзын ёозгүй бодол дараа дараалан орж ирлээ. Ер нь ч ямар олигтой билээ. Нөхрөө өдөр турш эрэхдээ за одоо л олно. Лав энэ хадны цаана тэр гүвгэрийн наана байгаа байх гэж хүч тавин явсан хүмүүс өндөр элгэн хаданд өлгөгдсөн малгайг нь харахад хэчнээн муухай байх билээ. Тэр хоёр бие биеэ ч харсангүй явсаар хадны дэргэд очвол өндөр нь 4 метр хэртэй ба малгай нь 2 метр хэр өндөрт өлгөөтэй байлаа. Тэр хоёр хадны нөгөө талд гарлаа. Учир нь энэ талд нь малгайнаас өөр юм байсангүй. Тэгэхэд нь Баяр маань малгайгаа энд өлгөчхөөд авч чадалгүй явсан байх гэж бодогдов. 

	Энэ бодол сэтгэлийг нь тэжээхэд нөгөө олиггүй бодлууд сарнин зайлж эхлэв. Гэвч энэ тэжээл нь тэр хоёрын

	сэтгэлийг удаан хооллож чадсангүй. Учир нь түрүүлж явсан Эрдэнэ зог тусан зогсож, 

	— Энэ... харж байна уу? гэхэд нь Төмөр зэрэгцэн очоод харвал ургаа хадны ёроолоос үргэлжилсэн хавтгай хадны дээр нэлээд цус асгарсан нь хатаад борложээ. Түүний цаад талд нь Баярын тэмдэглэлийн дэвтэр, дугтуйгүй компас нь хэвтэж байлаа. 

	Эрдэнэ эргэн тойрныг ажигласаар очиж дэвтэр, компасыг нь аваад үзэлгүй өвөртлөв. Хад нөгөө тал руугаа нэлээд өндөр боловч энэ тал руугаа хоёр метрээс үл хэтэрнэ. 

	Баяр энэ хадан дээрээс ямар нэгэн шалтгаанаар нам тал руу нь унахад малгай нь нөгөө тал руу нь унасан бололтой. Тэгээд Эрдэнэ Төмөр хоёр бүр харанхуй болтол ойр орчмын газрыг нэгжин эрсэн боловч өөр юутай ч тохиолдсонгүй. Шөнө бүр харанхуй болсон хойно майхандаа очиход Панов, Идэр хоёр амжилтгүй эрэлтээс эргэж ирээд байлаа. Лааны гэрэл сүүмэлзэн шинжилгээнийхэн түүний гэрэлд цугларан Баярын тэмдэглэлийн дэвтрийг үзэж байлаа. Энэ майханд үргэлжлэн гарч байдаг хөгжилтэй яриа инээд үгүй болоод дуугүй хүмүүсийн нүд нь лааны гэрэлд гялалзан байлаа. 

	Дотнын нөхрөөс үлдээсэн үнэт дурсгал болсон энэ дэвтэрт чадамгайгаар татлан зурж хийсэн тэмдэглэл нь Панов Эрдэнэ хоёроос бусдад нь төдий л ойлгогдохгүй байв. Гэвч түүнийг харж байхад нэг л дотнын бөгөөд сэтгэлд дулаахан ажээ. 

	Энэ дэвтэрт элдэв чулуулаг, үе, судал болог газрын урьдчилсан томьёолол зураг, дэлгэлт, уналтын шугам өнцгүүд зэргийг элдэв томьёо хэрэглэж бичсэнээс гадна зарим хуудсанд нь гурав дөрвөн мөр буюу гомдол баярлалын шүлгүүд бичигджээ. 

	Хуудаснуудыг алгуур эргүүлж үзсээр сүүлчийн хуудсанд хүрэв. Нөхдөөсөө салсан өдрөөр өдөрлөсөн тэмдэглэл хүмүүсийн нүдэнд тусав. Түүнд бичсэн нь:

	18-ны өдөр тэнгэр бүрхэг, цахилгаан их Бичигт хадны баруун өмнө гурван километр хагас орчим. 

	Өргөрөг. . уртраг... ... . . 

	Зогс! энд үхэл, олон баатар хамаг иргэд үүнээс цааш бүү явтугай!... (Энэ хэсэг үгийг яг л хадан байдгаар нь хуучин үсгээр дуурайлган бичжээ). Галт угалз, цахилгаан зэрэг нь MoS2-ийн судалтай холбоотой. 

	Тослог, талст нь шомбон хавтгай MoS2! Гурван газраас дээж авахад сүрхий хүчтэй цахилгаан хуралдсан байлаа. Ерөнхий байдал Галт уулын дэлбэрэлтийн чулуулаг, кварцын судал, боржин чулууны интруз... 

	Dnn 330 градус yno <37 градус

	Сульфид нь MoS2 руу ирэх зам. 

	Дээжийн дугаар 80, 81, 82. 

	MoS2 маш их хэмжээтэй байж болмоор гэжээ. 

	Бас энэ хуудсанд урьдчилсан томьёолол зургууд байлаа. 

	— Арван найманд бичжээ гэж Бат хэлэх зуур өврөөсөө харандаагаа сурамгай хөдлөлөөр гаргаж Баярын бичсэн «иргэд» гэдэг үгийн «Р» ба «шүд»-ийг нь засав. 

	— Молибденит... Сонин л юм байна даа гэж Панов хэлээд алгуур Эрдэнэ рүү харав. 

	— Байгальд сонин үзэгдэл мундах биш дээ. Гэвч яаж тогтсон болохоороо цахилгааныг тэгж удаан хуримталж байдаг юм бол доо гэж Эрдэнэ хэлээд Баярын тэмдэглэлээс нүдээ салгалгүй ширтэж байв. 

	Панов, Эрдэнэ хоёр элдэв томьёо нэр хэрэглэн ярив. Тэр хоёр монгол хэлээр ярьсан боловч нөхөд нь чухам юуны тухай ярьж байгааг нь бүхэлд нь ойлгосонгүй. Энэ ч учраас тэр хоёрын амыг гайхан ширтэж байлаа. 

	Гэтэл Эрдэнэ, Панов хоёр яриагаа зогсоод юм бодоцгоов. Панов, Баярын тэмдэглэлийн дэвтрийг ширтэн хумсаа хавиралдуулна. Эрдэнэ хажуудаа сууж байгаа Төмөрийг ширтэн хааяа нүдээ цавчилж байлаа. Баярын тэмдэглэлийн дэвтэрт бичигдсэн зүйлүүд бол аргагүй бодохыг шаардаж байв. Баяр энэ тэмдэглэлд Бичигт богдын баруун өмнө 3 километр хагас орчим газарт MoS2 буюу молибденит гэдэг хүдэр арвин ихээр байна. Энэ судал бол нөгөө цахилгааны хуримтлал галт угалз зэрэг элдэв сонин үзэгдлүүдийн сурвалж байна гэж бичсэн байв. Бичигт хадны орчмын газар ямар ч металлын хүдрийн судал байж болох нь бүрэн боломжтой юм. Тэр орчмын газраас элдэв сульфидууд олдсон нь үүнийг батална. Сульфидууд бол нэлээд олон металлын хүдрийн байгалийн хань, дагалт болой. Чухам энэ ч учраас геологичид ямар нэгэн хүдрийн судал олдох биз гэж найдаж байсан билээ. Молибденит олдсон нь сонирхолтой биш, харин тэр нь цахилгааныг удаанаар хуримталж байдаг нь маш сонирхолтой байв. MoS цахилгааныг ихээр татаж болох авч цахилгааныг удаанаар биедээ агуулж байх нь энгийн хэрэг биш байлаа. 

	Панов, Эрдэнэ хоёрт цахилгаан хуримтлалын сурвалж нь MoS2-ын судал гэдэг нь итгэхэд хэцүү зүйл боловч байгальд итгэгдэмгүй сонин үзэгдэл олонтоо байдаг бөгөөд өөрсдөө ч ингээд тохиолдсон тул тэдгээр сонин үзэгдлийн нэг нь биз гэж бодон эргэлзэх сэтгэлгээгээ баярын тэмдэглээтэй эвлэрүүлж байв. 

	— Баяр минь энэ хуудсанд чухам юу гэж бичсэн байна? гэж Дамдин асуув. Дамдин энгийн үед бол энэ тоо тэмдэг болсон зүйлийн учрыг олох гэж шамдан улайж асуухгүй байсан юм. Гэтэл одоо Дамдинд Баяр энэ хуудсанд чухам юу бичсэнийг мэдэхгүйгээр өнгөрч болохгүй зүйл мэт бодогдов. 

	— Баяр, молибденийн хүдрийн судал олсон тэр нь нөгөө сонин цахилгааны хуримтлалын сурвалж гэж бичсэн байна гэж Пановын хариулахад, 

	— Молибден гэж юу байдаг юм бэ? гэж Дамдин асуув. 

	— Маш ховор, маш үнэтэй төмөрлөг байдаг юм. Түүнийг болдтой хольж бөх бат сайн чанарын болд хийдэг юм гэж Эрдэнэ хэлэв. 

	Молибден бол ертөнцийн тогтоц болсон 90 гаруй элемент (язгуур махбод)-ын нэгэн бөгөөд Оросын их эрдэмтэн Менделеевээс элементүүдийг үелэн хуваасан хуваарийн дөрөв дүгээр бүлэгт орно. Молибден нь уран вольфрам зэрэгтэй, хамт хромын хэсэгт ордог ба хувийн жин (нэгэн шоо дөрвөлжний нь жин) нь 10,02-10,32 грамм байдаг юм. Молибденийг анх 1778 онд Шееле гэдэг хүн олж нээсэн ба 1782 онд Эльм гэдэг хүн цэврээр гарган авчээ. Одоо үед 92-100 хүртэл атомын жинтэй молибдений 7 изотоп байдаг нь мэдэгдсэн ба газрын хөрсөнд 0, 00075% молибден байна гэж шинжлэх ухаан барагцаалан баталжээ. 

	Панов молибдений тухай нөхдөдөө ярьж өгөв. Энэ хооронд хүмүүс Баярын тэмдэглэлийг дамжуулан барьж үзэж байлаа. Төмөрийг үзэж байхад тэр дэвтрийн завсраас жижигхэн фото зураг унав. Шинжилгээнийхэн тэр зургийг бас л анхаарлаа тавин үзэцгээв. Узбек жижигхэн тоорцогтой цагаан платье өмссөн залуу хүүхэн тавтай сэтгэлээр ямар ч хүчдэлгүй инээж байгаа зураг байлаа. Ард нь ногоон чернилээр «Энэ зургийг хараад намайг дурсаж байгаарай. Гэрэл» гэж бичсэн бичгийн дээгүүр бүдэг улаан чернилээр «Тийм байжээ. Зөвхөн санаж байхын тулд» гэж бичсэн байлаа. 

	Бат энэ зургийг аваад бичгийг нарийвчлан ажиглаж байснаа босож чемоданаа уудлан хайрцаг, «Казбек» тамхи гаргаж лааны гэрэлд ойртож суугаад хайрцгийг нээв. Хүмүүс учрыг нь олсонгүй боловч цөм түүнийг үзэцгээв. Хайрцгийн дотор талд нь «Миний сэтгэлийн доторх хямрал хэчнээн их байгааг чи даанч мэдэхгүй байна. Чи надад муу санасан биз ээ. Хүн хүнтэй жаргалаа хуваахаас биш, зовлонгоо хуваасны хэрэг байдаггүй гэж чи бид хоёр ярилцдаг шүү дээ. Хүн хайртай хүнээ өөрөөсөө илүү хүндлэх хэрэгтэй. Ер нь хүн сэтгэлгээгээ ухаанаараа удирдах хэрэгтэй шүү дээ. Гэвч энэ бүхнийг дараа болъё гэж бас л ногоон чернилээр бичсэн бичиг хүмүүсийн нүдэнд тусав. Бас үүнээс гадна Бат хайрцаг дээрх бичигтэй зэрэгцүүлэн зургийн ар дээрх бичгийг тавихад тэр хоёр бичгийн чернилийн өнгө нь адилаас гадна бичгийн хэлбэр нь адил байлаа. 

	Бат өөрөө үл мэдэх шалтгаанаар өвөртөө орсон хайрцаг, «Казбек»-ийн тухай ярив. Шинжилгээнийхэн хайрцаг ба зураг дээрх бичиг нэг хүний бичиг, тэгэхдээ Гэрэлийн бичиг гэж эргэлзээгүй мэдсэн боловч хайрцаг «Казбек» Батын өвөрт яаж орсон ба Гэрэл энэ бичгийг хэнд зориулж бичсэнийг тайлбарлах ч юм олдсонгүй бас тайлбарлая гэж ч оролдсонгүй. 

	Энэ жижигхэн зургийг харахад нааш гарах өглөө уулзаад зогсож байсан Баяр, Гэрэл хоёр Батад харагдах шиг болоод санаа алдав. Түүний гурван атираа улам ч гүн, улам ч үрчгэр болж байв. Хүмүүст Баярын гунихыг мэддэггүй цогтой нүд, хөгжилтэй зан авир үргэлжийн инээдмээр чимэглэгдсэн царай нь санагдахад, Баярын хойноос түргэн явж одоо даруй олох хэрэгтэй гэдэг бодол сэтгэлд нь оргиловч майхны дэлгэсэн амыг хааж тагласан харанхуй бөглөө Баярын хойноос явах гэсэн сэтгэлийг нь хөмрөн дарах шиг болж байлаа. Цөм дуугүйгээр ширээн дээр байгаа зургийг ширтэнэ. Дээшээ хараад байгаа зураг салхины үл мэдэг үлээлтэд сүүмэлзсэн гэрэлд нэг тод, нэг бүдэг болж байлаа. 

	 


АРВАН ХОЁР. МОЛИБДЕНИТ

	 

	Тэр өдөр Баяр нөхдөөсөө салж хад асгуудыг дамжин авмаар зүйлүүдийг цугларуулан явсаар, нэгэн том, хадны дэргэд очив. Борооны усанд нэвтэрсэн нойтон хайрга хөрсөн дээгүүр удтал явснаас гутлын ул нь нэвтэрч хөл нь бүр нойтон болжээ. Бас бороо зогсолтгүй орох тул хувцас нь ч нэвтрэв. 

	Олон онд халуун наранд шарагдаж салхи усанд идэгдсэн хар хаднууд борооны усанд нороод мөлчийн харагдана. Энэ өдөр Баяр кварцын нэлээд үеүдийн судалтай тохиолдож дээжүүдийг авлаа. Баярын дэргэд нь очсон хад бол мөн л давхарлан үелж тогтсон эндэхийн хаднуудын нэг нь байлаа. Баяр алгуур алхаа авч удаанаар хадны нэгэн өнцгөөс нь дээж чулуу авах гэж цохив. 

	Болд алханд бут цохигдсон хэсэг чулуу үсрэн алга болов. Гэвч Баяр үсэрсэн хэсэг чулууны хойноос явсангүй. Учир нь түүний суурь нь Баярын анхаарлыг татлаа. Маш арвин төмөрлөг толбо гялтганан геологичийн нүдийг битгий хэл энгийн хүний нүдийг татахаар тод байлаа. Баяр түүнийг гөлрөн харж нүдэнд нь баярын гал дүрэлзэн зогссоноо гэнэт хөдөлж түүнд гараа хүргэтэл маш хүчтэй цахилгаан цохисонд цочиж гэдрэгээ унав. Баяр босоод гараа сэгсэрч нойтон газар дахин дахин хүргэх зуур орчин тойрноо харвал буталж унагаасан чулуу нь нүдэнд нь тусав. Түүнээ аваад үзвэл толбо нь гялтганан үнэхээр сайхан ажээ. Баяр түүнийг авч өсөгдөг шилээр ажиглан харлаа. Маш арвин харагдах гялгар толбо нь ямар нэг металлыг маш их хэмжээгээр агуулсан хүдэр гэдгийг гэрчилнэ. Баяр инээмсэглэж хажуудаа байгаа хадыг харснаа толгойгоо гилжийлгэн нүдээ цавчилгүй юм бодож эхлэв. Баяр энэ чулуу юуны хүдэр гэдгийг тодорхойлохын тул олон төрлийн төмөрлөгийн хүдрийн онцлог шинж тэмдгийг сэтгэлдээ бүртгэн бодож байлаа. Гэвч энэ хүдрийг чухам түүний хүдэр гэдгийг хармагц тодорхойлж хэн ч чадахгүй болой. Ялангуяа залуу инженер Баярт хүч хүршгүй зүйл билээ. Туршлагын залуу инженер байтугай геологийн шинжлэлийн олон жилийн туршлагатай хүмүүс хүртэл зарим зүйлийг гагцхүү лабораторид авчирч шинжилсний хойно арай гэж таньдаг явдал олон байдаг юм. Гэвч Баяр тэр жижигхэн чулууг ажиглан царайгаа үрчийлгэн бодолхийлнэ. Энэ үед Баярт ертөнц бол гарт нь байгаа жижигхэн чулуу мэт бодогдоно. Баярын сэтгэлд элдэв төрлийн төмөрлөгийн хүдрүүдийн онцлог шинж орж ирнэ. Гэвч гарт нь байгаа тэр чулуу алинтай нь ч тохирч өгөхгүй байлаа. Ингэж нэлээд байснаа аман дотроо шивгэнэн хэдэн тасархай үг хэлж нүдээ түргэн түргэн цавчилж уруул нь хөдөлснөө: Хар тугалга тийм хар тугалга гэж чанга хашхиран хэлээд ухасхийн бослоо. Чулуугаа дахин хэсэг зуур ажиглав. 

	— Үгүй биш биш... Вульфенит Ре Мо о... тийм ээ чи мөн шүү дээ гэж барьж байсан чулуугаа нүүртээ ойртуулан түүнээс асууж байгаа юм шиг асуугаад ажиглан байснаа бас биш байна гээд санаа алдан шилээ маажиж бодолхийлснээ тэгэлгүй яах вэ. 

	Молибдит Ее 2... О3... гэж маш удаанаар цувуулан сүүлчийн үсгийг нь бүр сэтгэл дотроо хэлээд, царайгаа үрчийлгэн зогсов. Гартаа байгаа жижигхэн хэлтэрхий чулууг ажиглан харах тутам, тодорхойлол нь буруу мэт санагдсан боловч, тэр гэж хэлэх үг олдсонгүй. 

	— Биш... андуурч байна, андуурч байна гээд урамгүйгээр ямар нэгэн юманд түлхэгдсэн юм шиг гэдрэгээ паг хийтэл суув. Бас л урьдын адил, гөлрөн хэдэн минут хөдлөлгүй байснаа өндийн явган сууж алхаараа чулуугаа буталж эхлэв. 

	Жижигхэн хэсгүүдийг авч томруулагч шилээр нарийвчлан харж байснаа, 

	— МоS2 гэж хэлээд дахин өөр нэг хэсгийг нарийвчлан харлаа. Баяр, молибденийн гялтгар гэж нэрлэгддэг энэ чулууг нэлээд сайн тогтоосон юм. Учир нь шалгалтад энэ тухай асуулт дайралдаад сүрхий сандарч, чухам л арай чарай гэж давсан билээ. Тэгээд үүнийг бүх амьдралдаа мартахгүй гэж тэр тухай нэлээд ном уншсанаар барахгүй, MoS2-уудын элдэв дүрсүүдийг тусгайлан үзэж байсан юм. Чухам энэ ч учраас гартаа байгаа хүдрийн хэлтэрхийг тэгж зөв танив. Гэвч сургуульд байж байгаад үзэх ууланд ажиллаж байгаад үзэх хоёр эрс өөр ажээ. Хэрэв сургуульд үзэж байсан дээжийг нь хажууд MoS2 гэж том үсгээр бичигдсэн нэртэй байсан бол энэ ууланд «Энэ юу вэ?» гэдэг асуудалтай хамт байв. Бас энэ хүдэр бол олон янз байдаг тул нэг нь нөгөөгөөсөө эрс ялгавартай байдаг байна. Баяр их л баясгалантайгаар бутархай чулуунуудаа цуглуулж авлаа. Бас дахин нэг хэсгийг хэлтэлж аваад, өчүүхэн цагаан хүүдийд хийж, амыг нь боосон уяанд нь хадсан цаасан дээр ная гэж бичээд үүрэг савандаа хийв. 

	Дээж авсан хадаа нарийвчлан үзвэл энэ хаданд кварцын судлын нарийхан үзүүр ирсэн бололтой. Баяр хэмжиж эхлэв. Хэдэн удаа сэрэмжтэй хүрэхэд нь хүчтэй цахилгаан цохилж байлаа. Баяр энэхүү кварцын үед маш их цахилгаан хуралдаж байгааг лавтайяа мэдсэн ба харин чухам яагаад ийм болсныг мэдсэнгүй. Гэвч нөгөө цахилгааны үзэгдлүүд нь үүнээс болж байгаа юм гэж бодсон болой. Баяр тэндээсээ цааш явж, хоёр газраас нөгөө кварцын үеийн үргэлжлэлийг олоод тэндээс дээж авч, нөгөө тэмдэглэлийг хийсэн болой. 

	Энэ үед үд өнгөрч бороо арилах шинжтэй болсон ба хүйтэн салхи үлээж байлаа. Баяр цааш явж нэгэн өндөр хадан дээр гарч ийш тийш нөхдөө ажиглан зогсов. Гэвч нөхөд нь харагдсангүй. Нөхдөдөө очиж сониноо ярих гэж нэлээд хурдан явснаар ихэд халууцсан тул малгайгаа аваад бүсэндээ хавчуулан гараа өмнөө зөрүүлж, алсыг ширтэн цээж дүүрэн амьсгалж байлаа. Энэ үед Гэрэлийн тухай бодогдсонгүй. Гагцхүү молибдений тухай түүнд бодогдож байлаа. 

	Ингэж байтал гэнэт толгой руу нь маш хүчтэй юм цохих шиг болоод Баяр ухаан алджээ. Баяр хадна нам тал руу тонгорцоглон унахдаа сарвалзан бүсэн дэх малгайгаа аваад хадны нөгөө тал руу хаяжээ. 

	 


АРВАН ГУРАВ. ХУЛАН ЖОРОО

	 

	Шинжилгээнийхэн хоёр өдрийн турш Баярыг цуцалтгүй эрсэн авч олсонгүй. Тэд нар өдөр турш эрээд олсонгүй шөнө орой болсон хойно майхандаа цугларав. Өдрийн явдалдаа ядарсан хүмүүс там тум цай ууж хоол идээд бүхлээрээ хэвтэцгээв. Харин Панов, Төмөр хоёр морьдоо манасаар гарцгаав. Сүүлийн өдрүүдэд ойр орчимд морьд тогтохоор муу болсон ба бас бараг юу ч харагдахгүй харанхуй болдог болсноор морьдоо хоёр хүн манадаг болжээ. Шөнө дунд нэлээд өнгөрч байхын үед Төмөр, идсээр холдож байгаа морьдоо эргүүлэхээр явж, харин Панов тамхи татахаар хадны ёроолд суув. Тамхи гаргаж зуугаад чүдэнз зурах гэтэл араас нь юм угзран татах шиг болов. Цочин босоод харвал, юм ч харагдсангүй, харин өндөр хар хад тэврэн авах гэж байгаа юм шиг хөхрөн байлаа. Юу татсаны учрыг ололгүй дахин сууж тамхиа асаан шунаг гэгчээр сорж байна. Ингэж байтал хормойноос нь бүр хүчтэй угзрав. Панов маш болгоомжтойгоор биеэ хөдөлгөлгүй, зөвхөн толгойгоо эргүүлж нарийвчлан ажиглавал давхарлан өмссөн цувны нь хормойноос ямар нэгэн жижигхэн юм угзран байх нь маш бүдэг бүртэлзэн харагдав. Гараа аяархан хөдөлгөн гэнэт барьж авах гэж ойртуулсаар цочмогхон барьж авбал гар руу нь маш хурц зүү мэт олон юм хатгасан тул цочоод нөгөө амьтныг тавив. Тэр амьтан агшин зуур харагдахгүй алга болов. Ер нь энэ харанхуйн дотор жижигхэн амьтан байтугай, аварга том амьтан ч хоёр гурван метрийн цаанаас харагдахгүй болой, Гэвч биеийн хэлбэр, гар руу хатгаж шивснээс бодвол тэр амьтан зараа гэдэг нь эргэлзээгүй мэдэгдэв. Панов дахин тамхи үргэлжлүүлэн татсан ба харин зараа дахин буцаж ирсэнгүй. Ингэж байтал Төмөр исгэрсээр ирлээ. Түүнд Панов хэрхэн зараанд татуулсан, хэрхэн хатгуулснаа ярихад Төмөр толгойгоо сэгсрэн инээв. Төмөрт шинжилгээний анги энэ байранд хоносон анхны шөнө манаанд гараад, хэдэн удаа татуулж гайхсан боловч учрыг нь олдохгүй юм ярьж цуурхагч болохоос сэрэмжлээд нөхдөдөө хэлээгүй, Төмөр, тэр шөнийн татсан хэн гэдгийг мэдсэнээр инээжээ. Үнэхээр ч инээд хүрмээр байсан юм. Тэр шөнө татуулаад чухам юу татсаныг мэдээгүй өнгөрснөөс хойш хэдэн удаа морьд манахдаа давтай сууж чадаагүй юм. Төмөр говийн өлсгөлөн зараа, замбаа гүрвүүл зэрэг амьтад хэвтэж байхад татах нь хүн угзраад авах шиг болдгийг олонтоо сонссон боловч өөрийгөө тэр өчүүхэн зараа татсан гэж огтхон ч бодоогүй билээ. Төмөр, өөрөө хэрхэн зараанд татуулснаараа цуурхагч болохоос болгоомжлоод нөхдөдөө хэлээгүй байснаа ярихад нь, 

	— Шинжилгээний ажлаар явж байгаа хүн, ямар нэгэн юм үзвэл, ямар нэгэн сонин юмтай тохиолдвол түүнээ нөхдөдөө заавал хэлэх хэрэгтэй юм шүү. Ялангуяа өөрөө ойлгож тайлбарлаж чадаагүй юмыг заавал хэлж байх ёстой. Ер нь мэдсэн юмаа бүхэнд мэдүүлж байх, мэдээгүй юмаа бүхний хүчээр мэдэж байх явдал бол шинжилгээнийхний нэг чухал дүрэм байдаг гэж Панов Төмөрийг зэмлэн сургаж хэллээ. Төмөр анхандаа өөрийн болгоомжилсноо зөвтгөхийг оролдсон авч Пановын өмнө тогтож чадсангүй, сүүлдээ аргагүй бууж өгөв. 

	— Болгоомжлох нь сайн хэрэг, гэвч цаг үе заавал байх ёстой. Таны энэ удаагийн болгоомжлол бол цаг үеэ олсонгүй байна даа гэж хэлээд Панов бослоо. 

	Тэр хоёр, идэж байгаа морьдынхоо хоёр талаар явцгаав. Төдий л удалгүй зүүн талаас тэнгэрийн хаяа цайран шуугдаж эхлэхэд нөхөд нь босоцгоов. Удалгүй үүр манхайн цайлаа. 

	Дамдин босож майхны гадна түлсэн галын дэргэд сууж байснаа. 

	— Та минь ээ, Баяр гуай өнөөдөр олдох байхаа, та нар энэ хулан жороог хараач гэж майхны зүүн тал руу заав. Нөхөд нь харвал жижигхэн шар халтар шувуу зогсолтгүй жороолон, шулганан дуугарч гүйж байв. Энэ шувууны тухай говийнхны дунд маш олон үлгэр домог байдаг болой. Хулан жороо гадна нь дуугарахад анхаарлаа тавьдаггүй говийн хөгшид цөөхөн юм. Говийнхон хулан жороо үргэлж «үнэн» хэлдэг гэж ярих нь их л байдаг. Заримдаа хотын нь дэргэд хулан жороо ирээд дуугарахад «Юу болов гэж малдаа явдаг, айлдаа ордог явдал ч олонтоо байдаг. Энэ шувууны «үнэнчид» итгэгчдийн итгэл нь ихэнхдээ талаар хоосон болдог болой. Гэвч нэг хоёр болзошгүй тохиролцоо дайралдвал хэдэн мянган удаагийн талаар хоосон өнгөрүүлснийг нь өршөөн мартаад, тэр тохиолыг нь хэд дахин нэмж өсгөн ярьдгаар хулан жорооны тухай яриа улам л арвижиж байдаг болой. 

	Харин Дамдины хувьд бол хулан жорооны үнэнчээс худалчид нь илүү итгэдэг. Гэвч энэ удаа түүний сэтгэлд хулан жороонд итгэх сохор итгэл төрсөн билээ. Баярыгаа хэдэн өдөр эрээд олж чадаагүй арга нь барагдсан сэтгэл, түүнийг хулан жороонд сохроор итгэхэд хүргэсэн байна. Түүгээр ч зогссонгүй, Дамдин, хулан жорооны тухай нөхдөдөө элдвийг ярьж өглөө. 

	Шинжилгээнийхэн цай уусны дараа хэсэг болцгоон эрэлд гарлаа. Өдөр өнгөрөх тутам Баярын тухай зовох сэтгэл улам их болж, Баярыг амьдаар олох уу, үгүй юу гэдэг асуудал байн байн тавигддаг болов. 

	 

	 


АРВАН ДӨРӨВ. ТАНИЛ ХУТГА

	 

	Баяр ухаан орвол бүр харанхуй болжээ. Зүүн хөл нь тэсвэрлэж боломгүй өвдөөд, хөдөлье гэж бодсон боловч чадсангүй. Бас аманд нь цус амтагдаж, завааран, завж нь хатсан цусанд таталдана. Хүч гарган хөдлөхийг оролдсон боловч хөдлөх сэтгэл нь шаналах өвдөлтөд дийлэгдэн, толгой нь эргэж, нүд нь бүрхэв. Тэгэхэд нь дахин хөдлөхийг оролдсонгүй, нүдээ аньж нэлээд хэвтсэний дараа, зүүн гараараа газар тулж шүдээ зуун өндийв. Бас л толгой нь эргэж, өөрийн эрхгүй урагшаа унаж хөлөө сүрхий хөндөв. Цагаа харвал гурван цагийн орчим зогсжээ. Гэвч одоо барагцаалбал 10 цаг орчим болж байлаа. Бүх явдлаа эргэцүүлж бодсон боловч, хадан дээр зогсож байснаас хойш юу болсноо үл мэднэ. Харин толгой руу нь ямар нэг хүчтэй юм цохисон, гэдрэгээ унах шиг болсон нь там тум бүдэг зүүд буюу барагтаа мартагдсан холын учрал мэт бодогдоно. Баяр ухаан орсон даруйд «Яагаад ингэж унав?» гэдэг асуудлыг өөртөө тавьсан боловч бүрэн гүйцэд хариу өгч чадсангүй. Дараа нь «одоо яах вэ» гэдэг асуудлыг өөртөө тавиад, «явъя, түргэн явъя» гэж хариулав. Тэгээд өндийх гээд бас чадсангүй. 

	— Хэвтээд байх гэж үү, үгүй, хэвтээд юу хийх юм бэ, юу ч гэсэн явах хэрэгтэй гэж бодоод дахин алгуур өндийв. Гэтэл буу нь хүзүүнд нь байгааг мэдэв. Түүнээ аваад тулгуурлан босох гэвэл хөл нь шатах шиг болоод дахин хэвтэв. Гэвч өвчин нь намдсангүй. 

	— Шүдээ зууж байгаад гэнэт ухасхийн босъё гэж бодоод шүдээ хавиравч босох нь битгий хэл хөдөлж чадсангүй. Бас баруун хөлийг нь шилбэ, өвдөг нь нэлээд өвдөж байлаа. Хэдэн минут хөдлөлгүй хэвтэж байснаа шүдээ тас зууж, нүдээ тас анин ухасхийв. Өвчиндөө өөрөө мэдэлгүй, амьсгаадан ёолов. Нүдээ алгуур нээж харвал босоод, бүх бие нь чичирч байв. Нулимс нь дуслан хөмхийгөө зууж түнхэлзэн амьсгаадаж байлаа. Хэсэг зуур зогсож байснаа хөдлөх гээд дахин шургачин унав. Сүүлчийн арван жилийн дотор бараг л дуслаагүй нулимс нь цаламгүй алдагдсан юм шиг урсав. 

	 

	Би босож чадахгүй гэж үү, би босоод явж чадах чадалгүй амьтан гэж үү гэх зэрэг бодоход нь Пановтай хамт элсэн говьд ядарч явсан нь бодогдов. Гэтэл өвчнөө тэсвэрлээд хүчлэн инээмсэглэж байгаа Панов биеэс нь зугтааж байгаа сүүлчийн хүчээ цуглуулан дуу дуулж байгаа Панов харагдах шиг болов. Баяр, Пановын элсэн дээр дуулсан дууг аман дотроо шивгэнэн дуулав. Тэгээд өвчнөө мэдэлгүй босоод буугаа тулж аажмаар хэд алхав. Дуугаа улам чанга дуулав. Гэвч дуу нь тасалдсаар зогсов. Учир нь өвчин нь тэсвэрлэшгүй байв. Гэвч Баяр дахин хэвтсэнгүй, түр зогссоноо нүдээ анин аль ч зүг явж байгаагаа үл мэдэн цааш явлаа. 

	Энэ үед Баярт урагшаа хөдөлж л байвал амжилт байлаа. Баяр, өвчнөө чадвал мартах, ядвал хөдлөхийн тулд элдэв өнгөрсөн ирээдүйн юмыг бодно. Хэд алхаж амарсаар таван цаг гаруй явахдаа бараг хоёр километр явжээ. Баярыг ингэж явахад нь хөл нь мултраад хавдсан боловч заримдаа шүдээ тачигнуулан хавирч, заримдаа бүдүүн дуугаар хүнгэнэтэл инээж, заримдаа дуу дуулж явсан Пановын дүр санагдаж байлаа. Баяр заримдаа Пановын дуулсан дууг дуулна. Тэр өөр дуу дуулсангүй. Учир нь Пановын дуулж байсан дуу л өвчнийг хөнгөлөхөд бүр тусгайлан зоригдсон зүйл мэт санагдаж байлаа. 

	Амарч байхад нь амьдралын нь Гэрэлтэй холбогдсон хэсэг дэс дараалан бодогдов. Гэвч намайг энэ хадан ууланд ингэж явахад Гэрэл ямар нэгэн хүнтэй дурлалын тухай ярилцаж байгаа байх гэж бодоод за дахин Гэрэлийн тухай бодохгүй түүнийг юутай хээтэй нь энд л орхиё, чухам энэ хайрга хөрсөнд хая гэж бодоод үнэхээр энэ хайр чулуун хөрсөнд Гэрэлийн тухай бодлоо булсан юм шиг газар руу хялайн харснаа эндээс түргэн зайлах хэрэгтэй гэж бодоод босож явлаа. Эргэж хармаар санагдсан авч харсангүй. Эргэж харвал нөгөө хөрсөнд гүн гэгч булсан бодол дагаад ирэх юм шиг санагдав. 

	Өвчин нь улам их бэлж байв. Эвгүй хөдлөхөд хөндөж улам хэцүү өвдөхөд бүх бодол сэтгэл нь өвчин рүүгээ шилжинэ. Баярын ам нь цангахад анхандаа тоохгүй боловч сүүлдээ хадан дээр тогтсон усыг шимэн ууна, бас элдэв ногоог идэж үзнэ. Анхандаа зуугаад метр яваад амардаг байсан бол эцэстээ энэ хэмжээ нь улам богино болно. 

	Шаналж ядарсан нүүр нь шарлан цонхийж уруул нь омголтон таталдана. Заримдаа толгой нь эргэн, нүд нь эрээлжлэн өөрийн эрхгүй шургачин унана. Гэвч дахин ухасхийн босоод нүдээ аньж хэсэг зогсоод дараа нь алгуур нээж цааш хөдлөн явна. Явах бүр хүч нь сулран алхам бүр нь маш их хүчлэлийг шаардана. Баяр өмнөө ямар нэгэн баримжаа тавин түүндээ заавал хүрч амрахын тулд зүтгэнэ. Нар жаргахын үед нэг удаа шургачиж унаад дахин босож чадсангүй. Хөдлөлгүй хэвтсээр байтал шөнө болж од түгэв. Тэгээд дахин босох гэж хүчилсэн авч чадсангүй. Цааш мөлхөв. Шөнө дундын үед нэгэн хадны өвөрт очоод үүр цайтал хөдлөлгүй хэвтэхээр шийдэв. Маргааш өглөө нь анхандаа урьдын адил босож явсан боловч үдийн хэрд унтаад түүнээс хойш мөлхөв. Бас тэр өдөр хоёр гүрвүүл хэд хэдэн дэвхрэг идсэн нь өлссөн гэдсэнд нь нэлээд, хоол болж чадал орох шиг болов. Бас нэлээд их ус тогтсон хонхортой тохиолдож ус ханатлаа ууснаар барахгүй, нүүрээ усаар арчиж нэлээд сэргээд дахин босож цаашаа явлаа. Тэр өдөр турш хүчлэн яваад шөнө нь хэдэн цаг хөдлөлгүй унтав. Биеийн ядрал нь өвчнийг дийлж гурван цаг хэр аятайхан унтсан боловч бас өвчиндөө шаналан сэрэв. Үүр цайхын үед цааш явлаа. Чулуутай газар шургачин унаснаар тохой нь шалбарч, дух нь хөхрөн хавдав. Тэгээд бас л хүний хүчнээс хэтэрсэн их хүчлэлийг гарган босов. Үдийн хэрд дахин харуулдан унаж нэлээд шарх олсноос гадна босож чадсангүй мөлхөв. Энэ өдөр Баярт хэдэн дэвхрэгээс өөр хоол олдсонгүй. Хурц наранд хадан дээр тогтсон ус хатаад уух ч юм бараг олдсонгүй. Харин хадны ёроолд байсан шавраас нэлээд хэсгийг авч удаан шимэв. Наран жаргахын өмнө нэгэн балархай жим зам дээр орж ирлээ. Хэдэн өдрийн турш энэ орчмын газрыг нэгжин тэнүүчлэхдээ ийм газар ийм замтай огт тохиолдсонгүй. Баяр ингэж явахдаа үргэлж л майхандаа ойртоод байна. Алхам бүр нь түүнийг нөхөдтэйгөө уулзахад ойртуулж байна гэж бодож явсан ба энэ бодол нь түүнийг зоригжуулагч хүчний нэг байлаа. Гэтэл одоо харвал огт мэдэхгүй газар иржээ. Бие нь сулран хуримтлан чимх чимхээр зарцуулж байсан хүч нь биеэс нь зугтаж байх шиг санагдав. 

	Хэрэв ингээд босож чадахгүй явж чадахгүй бол үхнэ. Энд юу ч хийж чадаагүй амьдралын анхныхаа алхмын үед үхнэ гэдэг аюултай бодол сэтгэлийг нь төөнөн чичлэн орж ирлээ. Үхэж болохгүй. Миний өмнө байгаа амьдралын зам үхэхийг хэрхэвч зөвшөөрөхгүй. Босоод явъя эс болбол мөлхье гэж бодоод шүдээ хавиран орчин тойрныг ажиглан харлаа. Замын нэгэн үзүүр нь өндөр элгэн хадны ёроолоор тойрон харагдахгүй болжээ. Харин нөгөө үзүүр нь Баяраас хэдхэн метрийн цаана байгаа хоёр эгц хадны завсрыг хаасан хаданд тулжээ. Бас Баярын хэвтэж байгаа газраас баруун тийш бүр үл мэдэгдэх шахам болсон нарийн зам явсан байлаа. Баяр тэр баруун тийш үргэлжилсэн замаар арай ядан мөлхөв. Хүчилсээр цааш нэлээд ахиад зогсож замын дагуу харвал зам нь чулуун довжоотой агуйн үүдэнд тулаад зогсжээ. Эргэн тойрныг ажиглавал Баяраас хоёр метрийн зайтай газар өгөршиж бүр хөхөрсөн ясны дэргэд зэвэрсэн том хутга байв. Баяр тэнд мөлхөж очоод хутгыг авч үзвэл хэдийгээр хээр газар олон он хэвтэж зэвэрсэн боловч үйсээр шахаж хийсэн ишийг нь гурван төмөр бүсэн дээр маш урлагаар сийлж хийсэн таван хошуу мал тод харагдана. Баяр түүнийг нарийвчлан харах тутам нэг л их үзсэн хутга мэт санагдав. Гэвч хаана үзсэнээ санаж чадсангүй. Ер нь ч энэ хээр аглаг газар хаягдсан хутгыг үзсэн байх бололцоогүй мэт санагдана. Гэтэл сэтгэлд нь Ганган Төгсийн тухай Дамдины яриа санагдаад гарт нь Дамдины нагац ахын олсон хутга байх шиг бодогдов. Энд тэнд үзэгдэх зарим ясыг үзвэл юуны яс нь бараг л мэдэгдэхгүй болсон боловч шууны салаа яс байгаагаар үзвэл хүний яс гэдэг нь мэдэгдэв. 

	Үүнээс үзэхэд энд ямар нэгэн хүн үхсэн ажээ. Бас тэр үхсэн хүн нь энэ хутганы эзэн байсан бололтой. Баяр Ганган Төгсийнхний хутгыг олсондоо сэтгэл нь нэлээд сэргэж босоод буугаа тулан агуй руу орж үзэхээр тэр зүг хөдөлтөл гэнэт хажуугийн хаднаас чулуу бөмбөрөн өнхрөв. Цочин эргэж тэр зүг харвал өөрөөс нь хэдхэн метрийн зайтай маш том ирвэс биеэ хураан Баяр руу үсрэхэд бэлхэн болоод байлаа. Ирвэсийн гялтганасан хоёр нүд өөрөө хүрч ирсэн идэш рүү цавчилгүй ширтэн ганцхан үсрэлтээр хоолтойгоо залгах завшаандаа улам бүр эвхэрчээ. Амаа бэлтгэн чинээнд нь тултал ангайсан байлаа. Баяр буугаа ирвэс рүү чиглүүлэн буудах гээд тэнцвэрээ алдаж гэдрэгээ унав. Баяр буугаа алдсан боловч бүсэндээ байсан зэвтэй хутганы ишээс барьж амжив. Ирвэс хойд хөлөө хадны ирмэг рүү тийрэн урагшаа сунан нисэх мэт бууж ирлээ. 

	 


АРВАН ТАВ. ИРВЭС

	 

	Панов, Эрдэнэ хоёр Баярыг эрсээр бараг хагас өдөр гаруй явлаа. Өглөө майхнаасаа гурав дөрвөн километрийн зайтай газар үнэгний үүртэй тохиолдоод түүнээс Батын түүхт аягыг олжээ. Тэр аягыг Бат хоолтой хаясныг үнэг аваачиж үүртээ авчран хоосолжээ. Ингээд тэр хоёр өөр юутай ч тохиолдсонгүй, хаднуудын завсар зай үлдээлгүй нэгжин явсаар нэгэн уулын дээр гарч ирвэл цаад руу нь орохын аргагүй эгц элгэн гацаа байлаа. Харин хормой нь үл харагдах шахам энэ гацааны ёроолоос цааш нэлээд өргөн тал үргэлжилжээ. Энэ тал бол нөгөө Эрдэнэ, Төмөр хоёр тулаад буцсан тал байлаа. Тал бүхнээсээ эгц өндөр элгэн гацаа буюу үхэр асгаар хүрээлэгдсэн маш их хонхор юм. Цаад талын уулс нь цэлмэг өдрийн цэнхэр униарт хөхрөн зэрэглэж харагдана. Бас хэчнээн нарийвчлан дурандавч энэ тал руу яваад орох газар үгүй мэт байлаа. Талд ногоон ширэг торой ба хайлсны ой нэлээд харагдах нь энэ талын байгалийн байдлыг орчныхоос эрс ялгаварлажээ. Харин талыг бүсэлсэн гацаанууд нь үелсэн хүрэн хаднаас тогтсон бөгөөд өдрийн наранд гялалзан маш гоёмсог харагдаж байлаа. Барагцаалбал талын дундаас нь баруун хойшхон нэлээд том нуур мэлтгэнэн харагдана. Ер нь энэ орчмын байдал бол юм бүхэн нь зориуд байгуулагдсан юм шиг үнэхээр байгалийн сонирхолтой сайхан бүтээлийн нэг байлаа. 

	Панов Эрдэнэ хоёр энэ бүх үлэмжийн үзэмжит байгалийг гайхан бахдан харж хэдэн минут зогсов. Дараа нь хаашаа явахаа ярилцав. 

	— Энэ нурууг дагаад явбал зүгээр байна гэж Панов хэлэв. Панов чухам энэ нуруу дагаж нэгжин үзье гэж бодсон юм. Учир нь энэ өндөрлөгийг дагаж явахад хоёр талыг нэлээд өргөн хэмжээтэй харж чадах байлаа. Эрдэнэ, Пановын саналыг зөвшөөрч, хоёулаа дорнод талыг хүрээлсэн нурууг дагаж урагшлан явлаа. Хоёр талыг нарийвчлан харвал сэжигтэй юм бас л тохиолдсонгүй. Тэр хоёр зогссон ч үгүй, амарсан ч үгүй явсаар байлаа. Ингэж явсаар нөгөө талын зүүн урьд талд нь ирлээ, Тэгээд цааш нуруугаа даган явж болохгүй болов. Тэр хоёрын замыг маш их үхэр асга таглажээ. Асгын зүүн үзүүрээр тойрон гараад баруун тийш эргэж явлаа. Нөгөө өргөн тал харагдахаа болив. Учир нь асгатай нуруу талыг халхлан үл харагдуулна. Тэр хоёр доошлон явсаар 2 цаг гаруй болоод нэг амрав. Тэгээд тэндээсээ хөдөлж нэлээд явтал маш балархай хуучин жим замд тулав. Хойшоо харвал нөгөө талын зах нь, харагдах бөгөөд урагшаа харахад жим зам эгц хадны хавчлын дундуур ороод харагдахгүй болжээ. Тэр хоёр бас л аль зүг явахаа ярилцан хэдэн минут болоод урагшаа жим замаар явахаар шийдэж хөдлөв. 

	Нар жарган гагцхүү өндөр хадны оройд сүүлчийн гэрлээ тусган түүнээс хагацан ядан байлаа. Явсаар хадан гацааны дундуур нэвтэлж гарсан боловч дахин хадан гацааны дундуур орлоо. Нэгэн гацаанаас нөгөөд шилжин зам нь үргэлжилнэ. 

	— Буцах уу? Аль яваад байх уу? гэж Эрдэнэ өмнөө явсан Пановоос асуув. Панов явдал дундаа

	— Юу ч гэсэн энэ хадан гацааг нэвтэлж гараад харъя, Эрдэнэ гуай орой болж байна шүү гэж хэлэв. Эрдэнэ, Пановын хэлсэн үгийг түргэн яв гэсэн үг гэж мэдээд алхаагаа нэмж зэрэгцэн очив,. Тэр хоёр явсаар бас л нэг хадан гацааг нэвтэлж, эгц ирмэгийг нь тойров. Жижигхэн талбай руу зам нь орсон ба удалгүй хавцал хадыг боосон том хаданд тулаад мухардав. 

	— За одоо эргэх үү? гэж Панов асуухад Эрдэнэ зогсон орчныг ажиглаж байснаа. 

	— Энэ замаар жаахан явъя гэж баруун тийш явсан бүдэг замыг заав. Нар бүр жаргаад оройн сэрүүн салхи сэр сэр үлээж эхлэв. Хоёул зэрэгцэн тэр балархай замаар явтал Панов, Эрдэнийн мөрнөөс нь татан зогсоод, маш түргэнээр буугаа мөрлөн Эрдэнэ чухам юу болсныг ойлгож ядаж байтал. 

	— Ирвэс! гэж шивгэнэн хэлээд гохоо буулгав. Бууны дуу нижигнэн хад уул хангинан цуурайтав. 

	Үсрэлт дундаа буудуулсан ирвэс, олз болгох гэж байсан Баяраас хагас метр газар амьсгаагүй унав. 

	Панов Эрдэнэ хоёрыг хармагц Баярын ам нь таталдан хөдөлснөө ухаан алдан унав. Тэр хоёр очиж аманд нь ус цутгаж өгөв. Нэлээд болсны дараа Баяр ухаан орсон боловч Баяр юу ч хэлж чадалгүй бүх бие нь чичрэн уйлна. 

	Саяхан үсрэх гэж байсан ирвэсийг хэвтээгээрээ зэв болсон хутгаар хатгах гэж нүд цавчилгүй байсан Баяр хүүхэд шиг эхэр татан уйлна. Тэр гурав ээлжлэн үнсэлцэв. 

	Тэгээд Панов Баярыг өргөн мөрөн дээрээ эвтэйхэн тавиад майхан руугаа явлаа. Харанхуй болж хэдхэн метрийн цаадах юм харагдахгүй болов. Гэвч тэд нар зогссонгүй, тэд нар нөхдөдөө түргэн очихын төлөө зүтгэн явцгаав. 

	Хэрэв шатах шахсан халуун элсэн дундуур Пановыг үүрээд Баяр мөлхөж байсан бол халтирвал үхэж болох хад асгын дундуур энэ харанхуй шөнө Панов Баярыг үүрээд явлаа. 

	Их хэргийн төлөө үхэл амьдралын хоорондох хатуужлыг даван зүтгэсэн тэмцэлд үнэнч нөхдийн хайр халамжийн холбоо тогтож батаждаг юм. Чухам хэцүү үед тогтож, хатуу шалгалтыг давсан холбоо бол үнэхээрийн салшгүй мөнхийн холбоо байдаг юм. Баяр Пановын холбоо бол ийм холбоо бөгөөд Зөвлөлт-Монголын ард түмний холбоо бол энэ мэтийн түм түмэн шижмээс тогтон юм. 

	 


ГУРАВДУГААР БҮЛЭГ 

	 

	НЭГ. ХОНХНЫ ДУУ

	 

	Зуны ид халуун болж говийн наран хайр найргүй төөнөх болов. Эндэхийн амьтад хүртэл нарны шаралтаас зайлан өдрийн ихэнхийг уулсын орой, хадны сүүдэрт өнгөрүүлдэг болов. Шинжилгээнийхний нар, салхинд борлосон биед нь үргэлж хөлс дааварлаад, зүлгэсэн хүрэл мэт гялтганан харагдах бөгөөд толгойгоо боосон нойтон алчуур нь удалгүй хув хуурай болдог байлаа. 

	Шинжилгээнийхэн энэ өдөр цөм майхандаа ажээ. Майхны хоймор зассан орон дээр царай нь нэлээд шарлаж уруул нь омголтсон Баяр хэвтэж байлаа. Баяр майхандаа ирсэн анхны өдрүүдэд айхавтар халуурсан боловч Панов тарилга зэрэг эмнэлэг хийснээр нэлээд сайжрав. Бас Панов, Баярын хугарсан хөлийг эвлүүлж боов. 

	Баярыг их халуунтай хүнд байхад нь нөхөд нь бие нь ямар байгааг асуухад «зүгээр» гэхээс өөр үг хэлдэггүй байлаа. Гэвч энэ «зүгээр» гэдэг ганцхан үгийн цаана маш их өвчин, маш их тэсвэр оршиж байсан билээ. Баярт заримдаа ямар нэгэн дуу өвчнийхөө бүх үнэнийг хэлээд бушуухан буцах хэрэгтэй гэж байн байн шаардана. Гэвч Баярын сэтгэлд ганц энэ дуу ноёрхож байсан биш, өөр нэг дуу оршиж байлаа. 

	Тэр дуунь молибден, Ганган Төгсийн байр бас бус өдий төдий зүйлүүдийг чи орхих гэж үү дээ. Тэсвэрлэх хэрэгтэй. Чи өвчтэй боловч нөхдөд чинь ажил их байна. Чи нөхдөдөө битгий саад бол гэж сүрхий ширүүн хэлж байлаа. Өвчин нь намдах тутам энэ хоёрдугаар дуун Баярын сэтгэлд ялсаар, сүүлийн өдрүүдэд нөгөө нэгдүгээр дуун ор сураггүй алга боллоо. 

	Энэ хооронд Панов, Эрдэнэ, Төмөр нар өдөр турш Баярын үүдийг нь нээн молибдений хүдрийг нарийвчлан судлав. Бат өглөө бүхэн хүрз царил аваад л Бичигт хадны орчмын газрыг онгилон, сэртийсэн бүхнийг үзэж байлаа. Гэвч шороо болчихдоо шахсан хэдэн төмөр зэвээс өөр юм олсонгүй. Харин сүүлийн өдөр нэг мөнгөн пайз олж түүнээ «урьд алаад, хойно айлтгах» гэсэн аймшигт эрхийг олгосон Чингис хааны пайз гэж тодорхойлов. 

	Ийм аймшигт эрхийг Чингис хааны гараас авсан баатар түшмэд нь хүн төрөлхтөнд маш их гашуун зовлонг учруулсан нь эргэлзээгүй хэрэг болой. 

	«Урьд алаад, хойно айлтгах» эрхтэнд хүн алах нь шавж алахаас ч ялимгүй хэрэг байсан билээ. 

	Бат, тэр пайзыг нөхдөдөө үзүүлэн хэлсэн нь:

	— Энэ пайз, хэчнээн олон мянган гэмгүй хүний амьтай холбогдож, мянга мянган хүүхэд багачуудыг өнчрүүлэн, өдий төдий эмэгтэйчүүдийг бэлэвсэн болгож, түм түмэн эхчүүдийн хайрын нулимсаар газрыг дэвтээсэн аймшигт гутамшигт явдлуудтай салшгүй холбоотой ялт хэргийн баримт юм гэв. 

	Энэ өчүүхэн пайз бол Чингисийн зэрлэг харгис явдлыг тодруулсан баримт юм. Учир нь энэ бол хэчнээн түм түмэн хүний цус нулимсаар хараагдсан зүйл болой. 

	 

	* * *

	 

	Панов, Эрдэнэ, Төмөр нар нэлээд олон газраас нөгөө молибдений хүдэр MoS2-ын дээжийг олж авснаас гадна ихээхэн хэмжээний газар геологийн зургийг гаргажээ. Урьдчилсан барагцааллаар үзэхэд энэ орчим дахь молибдений хүдрийн бэлтгэл нь маш ихээс гадна хүдрийн чанар нь маш сайн бололтой ажээ. Үүнд, зөвхөн тийм бололтой гэж хэлэхээс илүү гарч болохгүй юм. Учир нь геологичдын ажиллагаа бол үндсэндээ гурван үед хуваагдана. Үүнд, нэгдүгээр нь хайгуулын үе, хоёрдугаар нь нарийн судлалын үе, гуравдугаар нь ашиглалтад орох үе болно. Иймд хэдийгээр молибдений хүдрийн хүчирхэг үе олдсон гэж байгаа боловч хамаг ажил өмнө нь оршиж байгаа болой. Алтайд ажиллаж байгаа шинжилгээний анги бол хайгуулын анги билээ. Ингэхээр олсон зүйлүүд нь лабораторид очиж судлалд орж, маш их хөдөлмөр тэвчээр хоёрыг гаргасны дараа арай гэж хүдрийн чанарын тухай нарийн судлалын анги очиж ашиглах эсэх зэрэг асуудлууд яригдах болно. 

	Бас тэгээд урьдчилсан шинжлэл, лабораторийн шинжилгээ хоёр тохирохгүй удаа маш олон байдаг. Энэ хоёр тохирсон ч нарийн судлалын анги ажилласны дараа урам хугалсан олиггүй цүн бэлэглэдэг явдал олонтоо л байдаг юм. Ер нь л бүх ажил өмнө байна. Байгалийн хуурах чадал маш их шүү дээ. Ялангуяа залуу инженерүүдийг унатал молигодох нь их л тохиолддог юм, Гэвч хүн байгалийн хуурлыг даваад байгалийг албадан өөртөө ажиллуулж чаддаг сайхан хууль байдаг билээ. Энэ ч учраас байгаль хүн хоёр тулалдахдаа хүн давж дийлж гардаг болой. 

	Панов Эрдэнэ хоёр энэхүү олдсон молибдений хүдрийг дэлхий дээр сүрхий алдартай Норвегийн хүдрээс хэмжээгээр ихээр барахгүй бас молибдений агуулалтаар ч баялаг бололтой гэж хэлсэн авч нөхөд нь «Тийм үү?», «Сайхан хэрэг дээ» гэхэд нь «Зөвхөн магадгүй шүү, буруу ч байж болно. Юу ч гэсэн лабораторид очоод л болъё» гэж нөхдийнхөө яг хийсэн үгэнд ёстой л нэг шал хийсэн хариу өгсөн билээ. 

	Молибдений асуудал ийм байхад өөр нэг асуудал нэлээд тодорхой тайлбартай болжээ. Тэр бол нөгөө хүчтэй цахилгаан, галт угалз зэрэг сонин хачин үзэгдлүүдийн сурвалжийн тухай асуудлууд болой. 

	Үл дамжуулагч үед хавчигдан байгалийн гайхалтай бүтээлийн нэгэн болох бичигт хадны орчмын газрын хөрсөнд нуугдсан молибдений хүдрийн судал бэл агаарын цахилгааныг биедээ маш их хэмжээтэйгээр хуримтлуулдаг ба татдаг байлаа. Чухам энэ учраас галт угалз, Зэвийн бичиг зэргүүдийг бий болгосон ажээ. Бас эндэхийн шовх шовх хаднуудыг нэвтлэн гарсан уг судлын үзүүрүүд нь бороотой өдөр хүрэхэд аюултай болдог байлаа. Энэ бүхнийг Панов Эрдэнэ хоёр нэлээд нарийн судалтан бөгөөд молибдений хүдэр бол элдэв сонин үзэгдлийн шалтгаан болсон цахилгааны хуримтлалын эх сурвалж гэдэг нь эргэлзээгүй болжээ. 

	Үүнээс гадна, Баярын олж ирсэн хутга болон, тохиолдсон агуй зэрэг бусад зүйлээс үзэхэд, нөгөө Ганган Төгсийн байр хажууд нь байгаа мэт бөгөөд тэр нь хүний сэтгэлийг угзран татах боловч шинжилгээнийхэн Баярын биеийг гайгүй болохоор нь хамт явж үзье гээд явалгүй тэсвэрлэн байлаа. 

	Энэ өдөр Баярын бие нэлээд сайн болсноор хүмүүсийн сэтгэл ч амгалан тэнэгэр болов. 

	— Бидний сэтгэлийн барометр чинь Баяр болжээ гэж Бат хэлсэн билээ. Үнэхээр ч сүүлийн өдрүүдэд Баярын биеийн байдал нөхдийнхөө сэтгэлийн барометр болсон юм. Баярын бие муу байвал нөхдийн нь сэтгэл давчдан, сайн байвал тэнэгэр байдаг байлаа. 

	Баярт нөгөө ногоон чернилээр бичсэн бичигтэй «Казбек»-ийг өгсөнгүй. Үүний шалтгаан бол хоёр байлаа. Нэгдүгээрт уг бичиг нь гунигтай үгээр бичигдсэн тул, Баярын бие нь муу байхад өгвөл сэтгэлийг нь догдлуулан зовоох биз гэж бодсоноос бэлжээ. Хоёрдугаарт, энэ бичгийг Гэрэл Баярт зориулж бичсэн эсэх нь үл мэдэгдэнэ. Энэ учраас уг хайрцгийг Бат чемодандаа хадгалсаар байлаа. Гэтэл өнөө өглөө тэр хайрцаг гэнэт Баярын гарт оржээ. Өглөө Баярын халуун хэвийн байдалд орсноор тамхи татах гэхэд нь Бат чемоданаасаа тамхи авч өгөх гээд мэдэлгүй нөгөө бичигтэй хайрцагтай тамхиа өгчээ. 

	Баяр, уг бичгийг үзээд түргэн зуур царай нь олон янз болж хувирснаа, уг хайрцгийг дэрэн дороо хийлээ. Харин Батаас үүнийг хаанаас олсныг ч асуусангүй тамхи ч татсангүй. 

	Энэ өдөр шинжилгээнийхэн бүтэн янгираар хорхог хийж идэцгээв. Орой нар шингэхийн үед өтгөн бор шөлтэй үнэр нь хамар сэтэлчих шахсан, үнэхээр салшгүй амттай янгирын хорхог идэж, хүн бүхэн түүний сайхныг гайхан магтав. 

	— Хонины хорхог хоёр идсэн хүн, тэсэхгүй хулгайч болдог юм гэж ярьдаг нь үнэний хувь бий бололтой гэж Бат хэлээд 100 грамм архины хойноос шүүс нь бурзайсан бор махыг зогсоо жолоогүй идэж байлаа. 

	— Нээрэн тэгж ярьдаг шүү дээ. Гэвч хонь бол хорхог хийхэд даанч үнэтэй материал шүү, нэг хургыг хонь болгоход хэчнээн их ажил хэрэгтэй вэ? тэгээд түүнээ хорхог болгож нэгмөсөн устгаж болохгүй юм шүү гэж Дамдин хэлэв. Хорхгийн сайхан амт болон бусад зүйлийн тухай ярилцсаар байтал харанхуй болж, тэнгэрт од гялалзан гарч гөвийн шөнийн сэрүүн салхи салхилав. 

	Хүмүүс унтацгаав. Энэ шөнө Бат манаанд гарлаа. 

	— Би залуудаа отрын хоёр гурван мянган адууг гараараа манадаг байсан юм гэж хэлээд шувууны буу үүрч гарлаа. 

	Бат морьдоо зогсолтгүй тойрон «Хаая» гэж маш уртаар уянгалуулан дуугарч явав. Баяр Батын дууг чагнан «Казбек»-ийн хайрцаг дээрх бичгийн тухай бодож хэвтлээ. 

	Баярын сэтгэлд юуны өмнө энэ бичгийг Гэрэл хэнд зориулан бичсэн бэ гэдэг асуудад орж ирэв. Тэгээд «Надад зориулан бичсэн байх гэж бодоход нөгөө олон дахин орхисон боловч, сэтгэлийг нь өнцөгт оршиж байсан. Гэрэл бол өөр хэний ч биш зөвхөн миний хүн» гэдэг бодол нь амьдран хөдөлж эхлэв. Гэтэл Гэрэл юуны зовлонгийн тухай бичсэн билээ. Түүнд зовлон байхгүй гэх зэрэг бодоход нь энэ бичиг над зоригдсон бол миний сэтгэлийг засах хуурамч үгнүүд байна гэж бодогдов. Гэтэл нөгөө амьдран ядаж байсан бодол нь дарагдан булагдаж, «Гэрэл бол хэний ч байж болно, ганцхан минийх биш» гэдэг бодол сэргэн босож ирээд «Казбек»-ийн хайрцаг дээр бичсэн бичгийн үг бүхнийг муу талаас нь бодож эхлэв. Бас энэ бичиг хаанаас яваад Бат гуайн чемоданд оров гэж бодтол, түүний учрыг асуумаар санагдав. Гэвч асуусан ч үгүй, асуух хүсэл нь ч тэр дороо хулжин үгүй болжээ. Учир нь «Гэрэл бол хэний ч байж болно. Ганцхан минийх биш гэдэг бодол сэтгэлд нь бүрэн ноёрхсоноос зөвхөн энэ бичиг биш, Гэрэлтэй холбогдсон зүйлүүд Баярт падгүй юм шиг санагдав. 

	— Тийм, над огт падгүй хэрэг, тийм шүү дээ?. . гэтэл

	— Та надаас асууж байна уу? гэж Панов асуув. Учир нь Баяр бодолдоо болоод «Тийм шүү дээ?» гэдэг үгээ чанга хэлсэн бөгөөд сэрүүн хэвтэж байсан Панов өөрөөсөө юм асуусны нь сонссонгүй гэж бодоод лавлан асуусан юм. 

	— Та унтаагүй байсан юм уу?  

	— Нойр хулжчихаад унтах дургүй л байна. Харин та халуураад дэмийрээгүй биз гэж Панов асуув. 

	— Үгүй, үгүй, бие ч зүгээр, харин бодолдоо болоод л чанга дуугарчихлаа байна. 

	Унтаж байсан нөхдийн нь нэг янцаглан хөрвөөлөө. 

	— Та бид хоёр нөхдийнхөө нойрт саад болж байна гэж Панов шивгэнэн хэлэв. 

	Энэ хооронд Батын дуу урьдах хэвээр уянгалан үргэлжилж байлаа. Бас морьдын тургих чимээ тодхон сонстоно. 

	Нэг гарч ирээд дахин хэвтвэл нойр хүрч магадгүй гэж Панов бас л шивгэнэн хэлээд, чимээ аниргүй хувцаслан гарах гэснээ майхны үүдэнд зогсож, 

	— Та сонсож байна уу? гэж асуув. 

	Баяр хариу дуугарсангүй чих тавин чагнавал, нэлээд алсад ямар нэгэн төмөр хонхны дуу тасалдан дуугарах нь сонстов. Энэ үед Батын «Хаая» гэж уянгалах дуу тасарч, сонсогдохоо болив. Бодвол хонхны дууг сонссон биз ээ. 

	Баяр Панов хоёр дуугүй хэсэг зуур чагнахад, хонхны дуу улам ойртсоор байлаа. 

	— Хонх байна. 

	— Тийм байна гээд Панов гэнэт эргэж, Баярын өмнөх багана түшүүлэн тавьсан буугаа авч эргэх зуур, 

	— Өмнөх гөвгөр дээр гэж хагас дутуу шивгэнэн хэлээд майхны бааданд хүрэхийн сацуу, буу дуугарч уул хад нурах шиг нүргэн цуурайтав. Панов үг ч дуугарсангүй цааш гүйн явлаа. 

	Панов анх хувцаслаж босоод гарахад нь алсад хонхны тасалдсан дуу гарч байсан учир, түүнийг чагнаж байтал гөвгөр дээгүүр маш том биетэй хүн шиг юм гарч ирээд хөдлөлгүй зогссон юм. Тэгээд буугаа аваад эргэтэл буу тас хийж, нөгөө хүн шиг юм гөвгөрийн цаад руу ороод харагдахгүй болов. Харин хонх нь улам бүр алслан сонстож, бас чулуу нурах нь маш тодорхой дуулдаж байлаа. Энэ ч учраас өмнөх гөвгөрийн цаад руу орсон юмыг бушуухан харах гэж тэр зүг явсан билээ. 

	Бууны дуунаар унтаж байсан нөхөд нь сэрж, Баярынд сэрүүн байсныг мэдээд түүнээс чухам юу болсон, хэн буудсаныг асуусан авч олигтой хариу сонссонгүй тул, түргэн хувцаслаад буугаа авч гарцгаав. Гагцхүү Баяр хэвтсэн хэвээр үлдэв. 

	Нөхөд нь майхнаас гараад юуны өмнө өмнөх гөвгөр рүү харцгаав. 

	Учир нь Пановын дутуу хагас хэлсэн сүүлийн үг бэл гөвгөртэй холбогдсон байж билээ. Гөвгөр дээр хоёр хүн зогсоод чанга ярилцаж байлаа. Тэр хоёр бол өөр хэн ч биш, Панов Бат хоёр байна гэдгийг нөхөд нь амархан танив. Тэгээд удалгүй цөм тэр хоёр дээр очлоо. 

	Бат майхны баруун хойно явж байгаад, хонхны дууг сонссон бөгөөд тэндээ хөдлөлгүй зогсон чагнаж байсан юм. Гэтэл өмнөх гөвгөр дээр хүн шиг юм зогсож байхыг хараад шууд буудаж орхисон агаад дараа нь нүдээ нээж харвал уг юм үгүй болсон байлаа. Ингэхдээ Бат гөвгөрөөс зуу гаруй метр бөглүүтэй байсан тул түүний үрлэн сумын нэг ч ширхэг хүрч чадаагүй нь эргэлзээгүй бөгөөд харин тэр юм бууны дуунаас цочин айснаас алга болсон биз ээ. Бат тэгээд тэр зүг байдаг чадлаараа гүйсэн боловч, Пановоос их л хожимдож очсон юм. 

	Харин Пановыг амархан таньсан тул ямар нэгэн учрал явдал болсонгүй өнгөрчээ. 

	Миний бүх төлөвлөгөөг Бат гуай эвдчихлээ. Тэгээгүй бол би, хэрэв хүн байсан бол барьж авъя. Өөр юм байсан бол буудаж алъя гэж бодсон юм гэж Панов хэлэв. 

	Пановыг гөвгөр дээр гарахад тэр амьтан бүр үзэгдэхгүй болоод байсан ба харин хөлөөр нь нурах чулуу нэлээд алсад сонсогдож байгаад удалгүй чимээ аниргүй болсон билээ. 

	Тэр хүн шиг юм чухам хүн байсан юм уу, аль өөр амьтан байсан юм уу хэн ч мэдсэнгүй. Харин хачин сонин гэвэл, ирэхдээ ч хонх дуугарч ирсэн, зугтахдаа ч хонх дуугарч явсан болой. Ялгавар нь гэвэл, ирэхэд нь хонх нь тасалдаж дуугарч байсан бэл, зугтахад нь хонх нь үргэлжлэн дуугарсан юм. Гэвч энэ бол уг амьтны түргэн удаан явснаас болсон биз. 

	— Бат гуай тийм хол байсан байж дэмий буудах юм гэж Төмөрийн хэлэхэд, 

	— Би түүний чинь мэдээд сумаа заавал хүргэх гэж бууныхаа амыг нэлээд дээгүүр чиглүүлсэн юм байхгүй юу, сум ч яриагүй хүрсэн байх ёстой. Харин оносон уу, аль зөрсөн үү мэдэхгүй гэж Бат хэлэв. 

	Батын ярианаас үзэхэд тэр хэр зэрэг буудагч ба гөвгөр дээр байсан амьтныг хэр зэрэг буудсан нь тодорхой байлаа. 

	Ингээд цөм майхнаасаа буцсан бэ. Бат урьд хэвээр морьдоо тойрон дуугарсаар явлаа. Хүмүүс гөвгөр дээр зогсож байсан амьтан, хонхны дууны шалтгаан зэргийн тухай нэлээд ярилцсан боловч «Юу вэ» гэдэг гол асуудлыг хариулж чадсангүй. 

	 


ХОЁР. ХАДАН ХААЛГА

	 

	Шинжилгээнийхэн Алтайд ажиллах хугацаа нь дуусаж байлаа. Бас Алтайгаас олсон юм, ялангуяа бичигт хадны орчмын газраас авсан дээжээ лабораторид аваачиж судлан үзэх, түүний дүнг сонсох хүсэл хүн бүхний сэтгэлд оргилсноор хот руу явах хүсэл хүмүүсийг татаж чангааж байлаа. Тэр ч байтугай Дамдин, шинжилгээнийхэнтэй хамт хот орж, маш баялаг молибден агуулсан хүдэр олсон сайхан мэдээг Алтайн аглаг ууланд шинжилгээний ажлаар явж дотночилсон нөхдийн хамт сонсож баярлалцана гэж ярьдаг болжээ. 

	Ингээд шинжилгээнийхэн буцах болжээ. Гэвч буцахын өмнө Ганган Төгсийн байрыг үзэхээр шийджээ. Өнгөрсөн өдрүүдэд Панов, Ганган Төгсийн байр руу морьтой очиж болох замыг нээсэн тул шинжилгээнийхэн нэг өглөө маш эрт босоцгоож майхнаа ачаад, морьдоо унацгаан Ганган Төгсийн байр руу хөдөлцгөөв. 

	Зам нь сүрхий бартаатай тул төдий л хурдан явж чадсангүй. Үд нэлээд өнгөрсөн хойно нөгөө хавцлуудын хоорондуур сүлжсэн зам дээр гарч ирлээ. 

	Морьдоо амрааж зогсохын зуур тамхи татацгааж, хуурай зууш идэцгээв. Тэгээд юуны өмнө агуй руу очихоор шийдэж, гүн хавцлуудын дундуур сүлжин явцгаав. Явган явахад маш урт мэт санагдсан зам, мориор явахад богинохон ажээ. Бас Баярыг эрж явсан буюу Баярын мөлхөж явснаас хойш шал өөр болсон юм шиг байлаа. Гэвч үнэндээ энэ газар түүнээс хойш өөрчлөгдсөнгүй, харин энэ үед яваа хүний сэтгэл, тэр үед явсан хүмүүсийн сэтгэлээс шал өөр байлаа. Хүний гараар засагдсан юм шиг эгц өндөр хавцлууд нь элдэв өнгө туяаг гарган гялтганана. Зарим хавцлын дээд үзүүр нь нийлэх шахаад явж байгаа хүмүүсийн бүр толгой дээр харагдана. Шинжилгээнийхэн, орчны байдлыг гайхан сонирхон ханан өндөр гацаануудын үе судлын тухай ярилцаж явсаар удалгүй жижигхэн талбайд гарч ирцгээв. 

	Гэтэл өмнөх зам нь ханан хадны уулзварыг хаасан маш том бул хаданд тулжээ. 

	Хүмүүс буцацгааж, энэ нарийхан хавцлын амыг хаасан чулууг үзэцгээв. Энэ бол нөгөө Дамдины нагацын дав к гарч байсан хадан үүд мөн ажээ. 

	Төмөр, хадан хаалган дээр авирч гараад, 

	— Дамдин гуайн нагац лав ингэж гараад л лусын хааны орон харагдах байх гэж тэр ханан хад руу ширтэж байсан байх даа гэж хэлэв. 

	Шинжилгээнийхэн хадны хоёр талаас нь ажиглан үзэцгээв. Гэвч хэрхэн нээж байсныг олсонгүй. Харин энэ хадыг ямар нэг аргаар хагас эргүүлбэл ачаатай тэмээний дан эгнээ багтан гарч болмоор ажээ. Учир нь энэ хад нэлээд өргөн боловч харин нимгэн байлаа. 

	Энэ хадан хаалгыг хэрхэн нээж байсан бол? гэдэг асуудлыг нэлээд ярилцсан боловч ингэж нээж байсан гэдэг хариултыг олж чадсангүй. Хүмүүс юу ч болсон агуйд орж үзэхээр явцгаав. Тэгээд замдаа Баяр хутга олсон газар байсан ясыг үзэцгээв. 

	Баярт энэ газар маш аягүй харагдахаас гадна сэтгэлд нь бас нэгэн ирвэс аль нэгэн талаас дайрах гэж байгаа юм шиг бодогдоод орчин тойрныг нарийвчлан ажиглаж байлаа. Энэ үед нүдний нь сэжүүрт үсрэх гэж байгаа ирвэс харагдах мэт болоход нь цочиж харахад лүглийсэн хар хад өмнө нь гайхсан мэт үрчлээ болон гөлөрч байлаа. 

	Шинжилгээнийхэн тэндээс агуй руу явцгаав. Идэр хүмүүсийн агуйд орохын өмнө чүдэнз зурж агуйн үүдэнд хаясан нь маш их тэсрэлт болоод үүдний дэргэд зогсож байсан Идэр цочиж гэдрэгээ унасан ба нөхөд нь ч сүрхий цочжээ. Тэсрэлтийн учир бол Дамдины яриаг сонсоод Пановын хэлсэн таавартай яг тохирчээ. Үнэхээр ч агуйд тэсрэмтгий (агуйн) хий ихээр хуралдаж байгаад гал орохын хамт их дуу гарган дэлбэрдэг ажээ:

	Дараа нь агуйд орцгоовол юу ч харагдахгүй харанхуй тул агуйн доторх байдлыг гар чийдэн барьж харцгаав. Агуйн цаад тал нь үл харагдана. Харин шал дээр нь гурван төдий л бүдүүн биш авч нэлээд урт мод байлаа. Түүнийг гаргахаар өргөхөд сүрхий хүнд байв. Гадна гэрэлд гаргаж, үзвэл дундуур нь төмөр гол хийснээс гадна нарийн үзүүрүүдийг нь зузаан төмрөөр бөгжилжээ. 

	— Энэ гурван мод нь хадан хаалганы түлхүүр байх шив дээ гэж моднуудыг нарийвчлан үзэж байсан Пановын, хэлэхэд, . 

	— Тийм л бололтой гэж Пановын үгийг баталж Эрдэнэ хэлэв. 

	— Энэ түлхүүр гэж үү? гэж Дамдин асуув. Панов Эрдэнэ хоёр энэ гурван модыг хадан хаалга нээх түлхүүр гэж хэлэхэд Дамдин тоглож байна гэж бодоод харахад тоглосон байдлын тэмдэг алинд нь ч үгүй байлаа. Тэгэхэд нь энэ хоёр миний мэдэхгүй байтугай, миний бодолд орж чадахгүй зүйл олныг мэдэх тул нэгэн учрыг мэдсэн нь эргэлзээгүй гэж бодоод «Энэ түлхүүр гэж үү» гэж асуусан билээ. Иймд Дамдины асуудал бол гайхаж эргэлзсэн хүний асуудал биш, чадвал учрыг нь мэдэх юм сан гэж бодсон хүний асуудал байлаа. 

	Ер нь Дамдинд энэ орчмын газар нь нэг л дотно, нэг л аятайхан санагдаж байв. Энэ бол миний нагацын явж байсан газар, нагац маань лав үүгээр л түүнийг хараад явж байсан байх. Энэ хадан дээр ингэж гишгээд л явж байсан байх гэх зэрэг олон янзын бодол сэтгэлд нь бодогдоно. Хүний сэтгэл бол сонин байдаг билээ. Дамдин нагацынхаа байтугай ижий аавынхаа бүхэл насандаа явж байсан нутагт явахад ингэж бодогддоггүй байсан атал нагацынхаа ганц удаа явж байсан газар нь явахад нагац ахыг нь тухай түүний зан байдлын тухай ялангуяа Ганган Төгсийн байранд очсон тухайгаа ярьж байсан байдал нь тодорхой бодогдож байлаа. Учир нь энэ газар бол нагац ах нь амьдралд тохиолдсон соргог явдалтай холбогдсон юм. 

	— Дамдин гуай эрт урьд, үүнээс олон мянган жилийн өмнө Архимед гэж нэг алдартай эрдэмтэн байсан. Тэр зогсох газартай бол дэлхийн бөмбөрцгийг хөшүүргээр эргүүлнэ гэж хэлсэн юм. Хөшүүрэг бол бага хүчээр их юмыг эргүүлж өргөж болдог зүйл шүүдээ гэж Пановын хэлэхэд олон жилийн амьдралын сургуульд нэвт дэвтэгдэн амьдралдаа нэг биш удаа хөшүүргийг хэрэглэж явсан Дамдин, 

	— Тийм ч юм даа энэ моднуудаар хөшөөд хөдөлгөж болно шүү гэж хэлэв. 

	Шинжилгээнийхэн гурван модоо аваад хадан хаалга руу явцгаав. Тэд нар очоод шууд хөшүүрдсэнгүй, учир нь хөшүүрдэхийн өмнө яаж хаанаас нь хэрхэн хөшихийг олох хэрэгтэй байсан юм. Панов хадан хаалганы хоёр талд нь гарч өнцөг булан бүхний нь удтал ажигласны дараа агуйн талын нэгэн ирмэгээс нь хөшүүрдэх болжээ, хажуугийн хаднаас дорсойж гарсан үзүүр хөшүүргийн зориуд байгуулсан тулгуур мэт байлаа. Хөшүүргийнхээ үзүүрийг лав хийж Панов Идэр хоёр хүчлэн түлхвэл хадан хаалга хөдөлж байв. Гэвч нээгдсэнгүй, Төмөр олуулаа хүч нийлүүлэн хөшүүрдэх санал гаргасныг Панов хүлээж авсангүй. Учир нь нэгдүгээрт, Ганган Төгсийнхөн хоёр хүн ирээд л нээж байсан, хоёрдугаарт, хүч илүүдвэл бүх хэргийг эвдэх удаа байдаг болой. Иймд хөшүүрдэхээ больж хүрз, царил, авчруулан хадан хаалганы ёроолд хуримталсан шороог ухав. Энэ хадан хаалга нээгдээгүй олон жил болсон тул ёроолыг нь зузаан гэгчийн шороо даржээ. Шороог цэвэрлээд дахин хөшүүргээ урьдах ёсоор хийж түлхвэл хадан хаалга хөдөлж нэлээд зай гарлаа, 

	Чулуун хаалганы нээгдэх нууц тайлагдсанаас гадна энэ хаалга чухам ямар учиртай юм гэдэг нь тодорхой болов. Энэ бол шовх үзүүртэй чулуун дээр тэнцэж тогтоод олон мянган жилийн турш идэгдэж хонхор гараад эргэлддэг болсон хад ажээ. Ийм хад байгальд нэлээд олон тохиолдсон бөгөөд үүнийг дүүжлэгдэгч хад гэж нэрлэдэг юм. 

	Тэгэхдээ тулагч шовх чулуу нь тулагдагч чулуунаас хатуу байдаг билээ. 

	Шинжилгээнийхэн дахин хөшиж чулуун хаалгыг бүр морьтой хүн чөлөөтэй гарч болох зай гарган нээв. Дараа нь төдий л их хүч гаргалгүйгээр хэд дахин хааж хэд дахин нээв. Тэгээд цааш явахын өмнө энэ хадан хаалгыг нээсэн хэвээр үлдээх үү, аль хаасан хэвээр үлдээх үү гэдэг асуудлыг ярилцав. Үүнийг нээж үлдээх болов. . 

	Ганган Төгс энэ чулуун хаалтаар өөрийгөө бүх ертөнцөөс хааж өдий төдий гэмгүй олон хүмүүсийг дээрэмдсэнээр барахгүй олон «хүмүүсийг жинхэнэ тэмцлийн замаас салгажээ. 

	Иймд шинжилгээнийхэн энэ чулуун хаалгыг энэ газар эх газартай амьд холбоогоор нийлсний бэлэг тэмдэг болгон нээж орхив. Харин хөшүүрэг модуудыг нь агуйд буцаан хийлээ. 

	Ингээд шинжилгээнийхэн Ганган Төгсийн байр руу явцгаав. Орчин тойрны байдлыг ажиглан гайхан шагшин ярилцаж явсаар оройн наран жаргаснаас нэлээд хойно талын дундах нуурын дэргэд хүрч ирлээ. Эргэн тойрон эгц гацаа өндөр хэрэм шиг сүндэрлэн хүрээлээд, сэрүүн бөгөөд жигүүн салхи баруун хойноос сэр сэр үлээж байлаа. 

	Нуур нь маш их зэгстэй бөгөөд ус нь их л тунгалаг ажээ. Энэ бол галт уулын оргилоос тогтсон нуур ажээ. 

	Шинжилгээнийхэн тэнд унтах болж майхнаа барьж морьдоо тавьцгаав. Удалгүй утаа савсаж ааг нь үнэртсэн хар цай буцалж эхлэв. 

	Өдөр туршийн морин аялалд ядарсан хүмүүс цай ууж хоол идсэний дараа Идэр манаанд гараад бусад нь унтацгаав. Нуурын сэрүүн салхи чийг татан үлээж зэгсний шуугих дуун сонсогдох нь хангай газрын голын эргийн бургасанд байгаа мэт сэтгэгдлийг төрүүлнэ. 

	Шинжилгээнийхэн хэвтэртээ ороод унтахынхаа өмнө өдрийн үзсэн харсан юмсынхаа тухай болон зарим хүмүүс сайн эр гэж нэрлэдэг боловч үнэндээ балмад хэргийг дэгдээж ашиггүйгээр барахгүй маш их хортой хэргийг үйлдэж явсан Ганган Төгс мэтийн хүмүүсийн завшаангүй өнгөрүүлсэн амьдралын тухай ярилцав. 

	Хүн гэдэг бол эрхэм сайхан нэр билээ. Гэвч хүн гэдэг нэрийг тодорхойлогч зүйл бол хоёр хөл, хоёр гар биш юм. Учир нь хүн бол нийгмийн төлөө байдаг бөгөөд нийгэмгүйгээр хүн байхгүй, хүнгүйгээр нийгэм байхгүй. Иймд хүний амьдрал үйл хэрэг бол нийгмийн амьдрал үйл хэрэгтэй яг холбоотой байж чадсанаар хүн гэдэг сайхан нэрийг гавьяатайгаар хадгалж чадах бөгөөд хүн гэдэг бол агуулгын нэр болохоос биш хэлбэрийн нэр биш болой. Энэ учраас хүн нийгмээс тасарвал хүн гэдэг сайхан нэрийг агуулгын хувьд алдаад малаас зөвхөн хоёр хөлөөрөө ялгаварлагдана. Хүн гэдэг гайхамшигт бахархалтай нэрийг гавьяатайгаар хэрэглэж явахын тул нэгдүгээрт нийгмийн амьдралтай өөрийн амьдралыг холбох хэрэгтэй. Хоёрдугаарт, нийгмийн төлөө тэмцэж Зүтгэх хэрэгтэй. Гуравдугаарт нийгмийн агаараар амьсгалах хэрэгтэй билээ. Тэхгүй бол нийгмээс салж Ганган Төгс шиг амьтад болоод араатны аймагт шилжиж хүн төрөлхтний заналт дайсан болно. 

	— Ер нь хүн агуулга хүн дүрс хоёрын хооронд маш хол зайтай байдаг шүү дээ. Ганган Төгсийг хүн гэж болох уу? Үгүй, тэр өөрийгөө хадан хаалга өндөр хадаар хааж ертөнцөөс салгаснаар хүний нийгмийн агуулгыг алдаад хүн гэдэг эрхэм нэрийг зүүх гавьяагүй болжээ. Гэвч нийгмийн дотроо амьдарч байгаа боловч нийгмээс өөрийгөө ямар нэгэн үл харагдах хаалтаар хаагаад хүн гэдэг сайхан нэр хүний агуулгыг алддаг явдал бас л байдаг шүү дээ. Та нар бод л доо хувиа бодсон явцуу зан, шунаг сэтгэл мэт үл харагдах боловч нээхэд маш хэцүүгээр барахгүй, нөгөө Ганган Төгсийн хадан хаалга, ханан хэрмээс илүү хортой, илүү аюултай хаалтаар өөрийгөө олны амьдрал, олны үйлээс тасалж, нөгөө сайхан хүн гэдэг нэрийг алддаг явдал мундахгүй байдаг шүү дээ. . Нийгмээс ингэж тасраад, нийгмийн дайсан болж хувирсан, харахад хүн дүрстэй боловч мал буюу бүр цаашилбал араатан агуулгатай амьтдыг капитализм олноор төрүүлэн бойжуулдаг шүү дээ гэж Бат хэлснээ дахин үргэлжлүүлж, энэ бол хоёр хоёрын дөрөв гэдэг шиг маргаангүй зүйл гэж хэлэв. 

	— Гэвч Ганган Төгс тэмцэж байсан шүү дээ гэж тэр хэлэв. 

	— Тийм ээ, тэмцэж байсан, гэвч тэмцэл нь буруугаар барахгүй, хортой байсан, Ганган Төгсийг хадан хаалга, хэрмэн гацааны цаана цоожилсон дүлий хар цоож бол үндэсний явцуу үзэл байснаар, тэр нь үе үе энэ хадан хайрцгаасаа сугаран гарч, гэмтэй хүмүүсийн завсраар өдий төдий гэмгүй хүмүүсийг сүйтгэж, харин гэмтэй хүмүүсийг гэмгүй хүмүүсээр халхалж байсан юм гэж Бат хэлэв. 

	— Ер нь Монголд байсан хятадуудын арав нь шулагч, мянга нь шулагдагч байсан, бас Ганган Төгс зөвхөн монгол гэдэг үгээр халхавч хийгээд хөндөлгүй орхиж байсан ноёд бол арван шулагчийн нөхөр болохоос биш, харин манай ард түмний дайсан байсан юм. Мянган шулагдагч хятад хөдөлмөрчид бол Монголын ард түмэнд сайн нөхөр байсан билээ. Энэ учраас Ганган Төгс зөвхөн хадан хайрцагт сууж, олны сэтгэл санааны хөгжилд хор болж байснаар зогсохгүй, Монголын ард түмэн, өөрийн дайсан хэн бэ, өөрийн нөхөр хэн бэ? гэдгийг ойлгоход сүрхий саад тотгор болж байсан юм гэж Эрдэнэ хэлэв. 

	Ингэж Ганган Төгсийн тухай нэлээд ярилцсаны дараа хүмүүс унтацгааж, маргааш нь өглөө маш эрт хөдөлж, Ганган Төгсийн байр руу явцгаав. Аажим ;явсан боловч төдий л удалгүй талын хойд зах дахь байрт хүрлээ. Аглаг уулын хөндийд үндэсний явцуу үзэлд цоожлогдон буруу замаар будаа тээгээд, нэгэн төрлийн бяцхан хаан болон сууж байсан Ганган Төгсийн байраас юу ч үлдсэнгүй. Гэрийн өгөршсөн мод, бүрээсний тасархай навтас, дээл хувцасны тасархай, зэвэрсэн төмөр эдлэлүүд, эвдэрч хэмхэрсэн авдар савын хэсгүүд энд тэндгүй хэвтэх нь маш уйтгартай сэтгэгдлийг хүмүүст төрүүлнэ. Энэ бүхий л сэтгэл дарсан ёозгүй байдал, өглөөний жигүүн салхитай нийлж, сэтгэлд тавгүй орчныг бий болгоно. Энд тэнд хүний цагаан ясан толгойнууд нүд нь онгойн, шинжилгээнийхэнтэй атаархсан мэт байх нь шинжилгээнийхэнд эндээс бушуухан зайлах бодлыг аргагүй л төрүүлж байлаа. Бичигт богдтой ажиллах зуур зэвэрсэн төмөрт их л дуртай байсан Бат хүртэл энэ хогоос юм авахыг хүссэнгүйгээр барахгүй, харин мориноосоо буулгүй, эндээс шалавхан явъя гэж нөхдөөсөө шаардаж байлаа. 

	Хүмүүсийн сэтгэлд Ганган Төгсийнхний завшаангүй амьдрал хэрхэн дууссан бол гэдэг асуудал орж ирсэн боловч тэд царайгаа барзайлган юу ч дуугаралгүй явснаа буцацгаав. 

	Хүмүүс, энэ эзэнгүй новширсон хар нутгаас холдон нэлээд явсан боловч хоорондоо үг ч солилцсонгүй, бас эргэж харсангүй. Шинжилгээнийхэн бүлх үмхчихсэн юм шиг дув дуугүй явсаар нуурын дэргэд ирж хоноглов. 

	 


ГУРАВ. БААВГАЙН МӨРӨӨР

	 

	Энэ шөнө бол Бичигт богдод хонох хамгийн сүүлчийн шөнө байлаа. Хүмүүс нэлээд орой болтол юм ярьж байгаад унтацгаав. Дамдины төлөвлөгөөгөөр бол маргааш орой Бичигт богдын хязгаараас гарч хонох ёстой байлаа. Хүмүүс хоёр хоногийн өмнө Ганган Төгсийн байрын гутамшигт байдлаас бий болсон хүнд дарангуй сэтгэгдлээсээ арай л гэж салж байлаа. Шинжилгээнийхэн ажлаа нэлээд амжилттай бөгөөд сонирхолтой дуусгасан тул хот руу явахад ч урамтай байлаа. Эд нар хоосон гартай гуяа ганзагалж буцахгүй юм. Авч яваа өдий төдий дээжүүдээс молибденит гарахгүй ч гэсэн ямар нэгэн өөр төмөрлөг гарах биз гэж найдвартайгаар бодогдоно. Энэ учраас олсон авсан дээжүүдээ лабораторид очиж судлан үзэх, ажлынхаа дүнг харах хүсэл бол хүн бүхэнд аргагүй оргилж байлаа. Ирсэн шувуу буцдаг, явсан хүн эргэдэг тул тэд ажлаа дуусгаад хот руу чиглэх болов. Иймд энэ шөнө бол Бичигт богдоос түр салахын өмнөх сүүлийн шөнө, хот руу аялах урт аяллын эхлэлийн шөнө байлаа. Гэвч геологичид Бичигт богдод дахин ирнэ. тэгэхдээ нэгжих гэж ирэхгүй сийчих гэж, олон зүйлийн гайхамшигт үзэгдлээр цоожилсон эрдэнэсийг авах гэж ирнэ гэж бодож байлаа. Харин эргэж айлчлан ирэх замыг лаборатори зааж өгнө. 

	Лаборатори хот гэдэг хоёр үг өдөр шөнөгүй тэд нарыг уриалж байлаа. 

	Тэгээд өглөө эрт босож, шүд хага ташсан сайхан хуагийн уснаас сав суулгаа дүүргэж аваад, алсын замд хөдлөв. Хязгааргүй мэт үргэлжлэн мушгиралдсан сайрыг баяр хөгжилтэй яриануудыг зогсолтгүй ярин инээлдэж явцгаав. 

	Хэдий түргэн явавч энэ өдөртөө энэхүү хуурай сайраас гарч чадахгүй болой. 

	Үдийн хэр бууж амарцгаав. Энэ үдлэгийн завсар Панов Идэр хоёр анд явлаа. Тэр хоёр чадвал нэг янгир алж, орой нөгөө сайхан амттай хорхог хийж идэхийн тулд явсан билээ. Гэвч таван цагт хөдлөх болзоотой тул юу боловч түүнээс өмнө ирэх ёстой байлаа. Газар маш их бартаатай тул тэд явган явлаа. 

	Тэр хоёрыг явснаас хойш нөхөд нь морьдоо усалж чөдөрлөн тавиад, тавтай унтахаар хадны сүүдэрт ор дэр засаж хэвтэцгээв. Тэд нар юм ч ярьсангүй, сайхан унтацгаав. Панов Идэр хоёр ирж нөхдөө сэрээхээр ярилцсан тул унтсан хүмүүс цагтаа сэрэх тухай ч бодсонгүй гүн; нойрт дарагдан унтацгаав. 

	Баяр, хүмүүсээс түрүүлэн сэрвэл, Панов Идэр хоёр ирээгүй байсан ба цаг харсанд б цаг өнгөрч байлаа. Тэгээд нөхдийгөө сэрээсэнд Панов Идэр хоёрын тухай яриан болов. Тэр хоёрын цагаасаа хожимдсон шалтгааны тухай ярилцсаар байтал бүр 7 цаг өнгөрч эхлэв. Бас бушуухан ирэх дохио болгож хэд дахин буудав. Гэвч хариу буу дуугарсангүй. Ингэж байсаар нарыг өндөр хадан уул халхлав. Ингээд тэр хоёрын хойноос явах тухай ярилцсан боловч чухам тэр хоёр хаана яваа баримжаагүй тул бас л бага зэрэг хүлээх болов. 

	Оройн 9 цагийн үед баруун талын хадан уулыг давж Панов Идэр хоёр гарч ирлээ. Удалгүй тэр хоёр, нөхөд дээрээ ирээд Панов хүмүүсийн өмнө маш сонин бөгөөд гайхалтай зүйлийг тавив. Пановын тавьсан тэр гайхалтай сонин зүйл бол өөр юу ч биш, нөгөө ор сураггүй алга болсон төмөрлөг хэмжүүрийн эвдэрхий байлаа. 

	Панов Идэр хоёр янгир алах гэж нэлээд явсан боловч юмтай тохиолдсонгүй. Дөрвөн цаг өнгөрч байхад хадны сүүдэрт хэвтэж байгаа янгирыг холоос харсан боловч янгирууд тэр хоёрыг бас олж харснаар агшин зуур элгэн улаан хад өөд үсрэн цахилж алга болжээ. Дараа нь өөр юмтай тохиолдсонгүй, бас тэгээд харих цаг болсон тул урамгүйгээр түр амарч, тамхи татаад буцахаар нэгэн хадны сүүдэрт амрав. Янгир олох гэж бараг нүд цавчилгүй явахдаа ядраагүй мэт байсан боловч цаг болж аргагүй буцах болоход морин ба явган явдалд туйлдан ядарсан бие нь амрахыг шаардаж байлаа. Панов хайрга элсэн хөрсөн дээр малгайгаа дэрлэж, тэнгэр харж хэвтээд, маш удаанаар тамхиа сорж байлаа. Идэр хажуулдан хэвтэж тамхиа сорох завсартаа маш унжралдсан аялгуутай нэгэн дууг хоолойгоо өндөр нам болгон аялж байлаа. Ингэж байтал байгаа газраас нь хойд зүгт хонхны дуу сонстов. Нөгөө босох гэхэд ь дараад байх шиг байсан ядрал нь эгшин зуур алга болоод, хоёулаа тамхиа хаяад өндийлөө. Тэр хоёр хонхны дууны тухай шивгэнэн ярилцаж, хэдэн минут болоход нь хонхны дуу улам ойртсоор байлаа. Босож чимээгүй гэтэн явсаар нэгэн хадны орой дээр гарч харвал дуу нэлээд цаана сонсогдох ба тэд нараас 330 гаруй метр зайтай газар их бага нийлсэн 6 баавгай тоглож байлаа. Панов Идэр хоёр тэр баавгайнуудыг ажиглаж байтал нэг том баавгай гэнэт сэрэмж аваад зүг бүхэн рүү ажиглан харлаа. Гэвч тэр баавгай хоёр анчны чимээг авсангүй, харин хонхны чимээг авчээ. Хонхны дуу гарч байгаа зүг харж сэрэмжлэн зогслоо. Панов Идэр хоёр хонхны жигд дууг чагтан, байдлыг ажиглаж байтал, тэр баавгайнуудаас баруун хойно байгаа нэг хадны араас нэгэн асар том хүрэн баавгай, маш удаанаар их л ядарсан бололтой дөрвөн том хөлөө дуртай дургүй солбин тавьсаар гарч ирлээ. Түүний явахад нь хонх дуугарч, зогсоход нь хонх дуугарахаа больж байгаа тул хонхны дуу ирж байгаа баавгайтай холбоотой гэдэг нь эргэлзээгүй болов. Баавгайнууд хонхтой баавгай руу харцгаан, сонирхон сэрэмжилж байснаа түүнийг дэргэдээ ирэхийн хамт тал бүхнээ сарнин бутрав. Хонхтой баавгай дунд нь орж ирээд, тал бүр рүү шиншлэн харж, арга нь барагдсан байдалтай зогсож байлаа. Тэгээд хөдлөхөд нь хонх гэнэт дуугарсан тул гайхан сонирхож байсан баавгайнууд тал бүхэн рүү сарнин зугтав. Хонхтой баавгай өөрөөсөө зугтаж байгаа нөхдийнхөө зүг гунигтайгаар харж, нэгэн удаа маш гашуудалтай хахиран дуугараад, хойд хоёр хөл дээрээ оцойн суув. 

	Панов буудах гэхэд нь Идэр хааш явахыг нь үзье гээд буудуулсангүй. Баавгай хэсэг оцойн сууж байснаа босож Панов Идэр хоёрын нуугдан сууж байгаа хадны зүг ирлээ. Тэр хоёр улам ойртуулан, буудах болоод байтал нөгөө баавгай гэнэт ухасхийн нэгэн хадны цаад талаар ороод хонх нь түргэн түргэн дуугаран алга болов. Хоёр анчин буудсангүйдээ гашуудан хаднаасаа бууж, хонхны дуугаар нь баавгайг мөрдөн явлаа. Ингээд баавгайг мөрдөн наг гаруй явахдаа хонхны дууг үргэлж сонсож явсан авч харин баавгайг дахин олж харсангүй. Бас хонхны дуу улам холдсоор байлаа. Анчид зогссонгүй. Хад асгыг дамжин явсаар л байв. Гэтэл улам бүр алслан дуугарч байсан хонхны дуу сонсогдохоо болив. Тэр хоёр нэгэн хадыг тойрч зогсоод цаадах энгэрийг ажиглавал, хонхтой баавгай нэгэн чулууны дэргэд оцойн суугаад толгойгоо ийш тийш нь алгуурхан хөдөлгөж байлаа. Буудахад «нэлээд хол бөглүү байсан учир алдалгүй найдвартай буудахын тулд ойртох хэрэгтэй болжээ. Гэвч ойртох газар нь баавгай ил байсан тул Идэр байрандаа үлдээд Панов, ганцаараа чулуу, хонхор зэрэг аль халхавч бэлж болмоор бартаануудыг ашиглан мөлхөв. Идэр Пановын хөдөлгөөн бүхнийг нүд цавчилгүй ажиглан буугаа бэлтгэн, Пановын ойртохыг хүлээж байлаа. Панов ойртсоор л байв. Тэр нэгэн том чулууг таширлалдуулан босож явснаар баавгайд бүр зуугаад метр ойртов. Тэгээд нөгөө том чулууныхаа дэргэдээс буудахаар шийдэж шагайв. Оцойн суугаад толгойгоороо тоглож байгаа баавгайн хажуугаас нь харж байгаа тул, дал хавсарч буудах болов. Хичээн шагайж байгаад алгуур гохоо дарахад бууны дуу нижигнээд, хонхтой баавгай босож, хэд дахин найгаснаа, алдаагүй буудсандаа итгээд, том чулууны дэргэд ил зогсож байсан Панов руу дахин ирлээ. Гэтэл дахин буу дуугарч, сүүлчийн хүчээ шавхан явсан баавгай тонгорцоглон унав. Энэ бол Идэр буудсан байжээ. Баавгай руу хоёр анчид гүйн очлоо. Тэр хоёрыг очиход баавгай бүр үхээд байлаа. Барьсан газартаа алдаагүй туссан хоёр суманд бүрмөсөн үхсэн баавгайн хүзүүнд нь багширсан даахинаас нөгөө хэмжүүр дэгээгээрээ зууралдаад, яваандаа улам ширэлдэн ороолджээ. Энэ ширэлдэн ороолдсон хэмжүүр, хонх болон дуугардаг байснаар Бичигт богд ууланд бас нэг үл мэдэгдэх сонин явдал бий болжээ. 

	Панов Идэр хоёр хэмжүүрээ салгаж байгаад, нөхдийн зүг буцжээ. Тэр хоёр ингэж баавгайтай хөөцөлдсөнөөр болзсон цагаасаа хожимдсон ажээ. Панов Идэр хоёр хонхтой баавгайтай хэрхэн тохиолдсон, түүнийг яаж алсан зэргээ ярьж өглөө. Шинжилгээнийхэн, цаг нэлээд орой болсон авч, сэрүүнд газар дөхөхөөр шийдээд хуурай сайрыг дагаж хөдлөв. 

	 


ДӨРӨВ. ХЭНИЙД УРЬТАЖ ОЧИХ ВЭ?

	 

	Шинжилгээнийхэн, эзгүй цөлийг саадгүй туулж, айл нутагладаг нутгийн захад шөнийн арван цагийн үед орж ирээд буудаллав. Эндээс 4-5 километрт нутгийн айлууд байгаа ажээ. Тэд нар морьдоо чөдөрлөн тавьж, майхнаа бариад, цай хоолоо ууж идээд, дараа нь лаа барьж хөзөр тоглоцгоов. Тоглоом нь их л сонирхолтой, өрсөлдөн тоглосоор цаг өнгөрч байгааг мэдсэнгүй. 

	Эндээс сумын төв ортол бүтэн хагас өдрийн аялал үлджээ. Иймд хэцүү зам, хүнд аян, шинжилгээний ажил ард үлдсэн тул хүмүүсийн сэтгэл баахан тайвширсан байлаа. Цаг өнгөрч байсан авч хүмүүс улам шуналтайгаар тоглож байлаа. 

	Гэтэл алсад өдий төдий хүн шуугилдан,. «Энд байна», «Гал нь улалзаж байна», «Нөхдөө наашаа яваарай!» гэх зэрэг дуу гарсаар майханд улам ойртон, морин туурай хайрга хөрсөнд тачигнан ирлээ. 

	Шинжилгээнийхэн, чухам юун улс ирж байгаа, юу болж байгааг мэдэж ядаж байтал морьтой хүмүүс хэдийн майхны үүдэнд ирээд бууцгаав. 

	— За сайн явцгааж ирэв үү? гэж ирэгсдийн нэг нь бүдүүн дуугаар хүнгэнүүлэн мэндлэв»

	— Сайн, та бүхэн сайн байна уу? гэж Бат гуай хариу мэндлэв. Өдий төдий хүмүүс майхны аманд зайгүй ярайлдан зогсож, лааны бүдэг гэрэлд цаадах эгнээ нь үл харагдана. Хүмүүс шивгэнэлдэн «Аль вэ», «Хаа байна», «Тэр үү», «Байхгүй байх шиг байна» гэх зэрэг бие биеэсээ асуун ярилцаж байлаа. Хүмүүсийг зүсэж нэг хүн майханд орж ирээд шинжилгээнийхнийг мэндлэв. Энэ бол тэдний хуучны танил Га авгай байлаа. Шинжилгээнийхэн Га авгайг таньж хүндлэн угтаж очвол Га авгай их л албан ёсны байдал үзүүлэн хоолойгоо засаад өвдөг дээрээ сөхрөн сууж, эсгий малгайгаа урагш духдуулан засаж тавиад, жигд бөгөөд бүдүүн хоолойгоор, 

	— Бид Панов гуайг нөхдийн нь хамт урихаар ирсэн тус сумын 6 дугаар багийн ард олны төлөөлөгчид байна. Эрхэм орос ах та, бидний урилгыг тогтоон болгоож, нөхдийнхөө хамт морилон соёрхохыг хүсье гэж Га авгай гараа хавсарган бөхөлзөж их л ёсорхон хэлэв. Панов, Га авгайг сугадан босгож, инээмсэглэн, 

	— Ийм урилгыг хүлээж авалгүй яах вэ гэж хэлэв. 

	Шинжилгээнийхэн Бичигт богдод явсны дараа энэ суманд Пановын ирсэн тухай, түүний явдлын тухай яриа дэлгэрч, хөгшин залуу бүхэнд Пановтай уулзах хүсэл оргилон оволзжээ, хүн бүхэнд Пановтай уулзах аргагүй хэрэгцээтэй мэт байлаа. Пановын тухай яриа хүүхэд хөгшид зэрэг хөгжсөн ярианд таалалтай хүмүүсийг өргөнөөр татаж оролцуулсан тул зарим хүмүүсийн сэтгэлд Панов бол нэг л хүн бүхнээс гойд хүн байгаа байх гэж бодогдох болжээ. 

	Ингээд сумын хэмжээгээр хэний ч зохион байгуулалтгүй Пановыг угтаж урих хөдөлгөөн баг бүхэнд өрнөснөөр барахгүй тусгай төлөөлөгчид томилогджээ. Ийм төлөөлөгчдийг толгойлсон хүний нэг бол Га авгай байсан билээ. Төлөөлөгчдийн даргын хариуцлага бол маш их байлаа. Учир нь баг бүхэн Пановыг бусдаасаа түрүүлэн урьтаж аваачихын тулд тэмцэлдсэн билээ. Пановыг бусдын өмнө аваачиж чадах эсэх нь төлөөлөгчдийн даргын ажиллагаатай холбоотой байсан билээ. Энэ үүргийг амжилттай гүйцэтгэхийн тулд Га авгай юуны өмнө төлөөлөгчдийнхөө бүрэлдэхүүнийг өргөн болгосон юм. Шалтгаан нь бол нэгдүгээрт, шинжилгээнийхний замыг олон газраар угтаж, ямар нэгэн болзошгүй шалтгаанаар зөрөх аюулыг үгүй болгожээ. Хоёрдугаарт, олон төлөөлөгч бэл цөөхөн төлөөлөгчөөс хүчтэй бөгөөд хүндтэй юм гэж боджээ. Үүнээс гадна Га авгай төлөөлөгчдөө дуран, хурдан морь зэргээр сайн хангажээ. Га авгай төлөөлөгчдийн дарга болоод, өөрийн хариуцлагыг маш өндрөөр үнэлэн юуны өмнө би бол олны хүсэл, тэдний даалгаврыг биелүүлэх гэж байна, олны найдварыг хүлээсэн албан ёсны хүн гэж бодоод, уг даалгаврыг биелүүлэхгүй бол зөвхөн ичгүүртэйгээр барахгүй, гэмтэй хэрэг гэж бодсон юм. Чухам энэ ч учраас хэлэх үгээ хүртэл урьдаас бэлтгэж, биеийн байдлаа хүртэл урьдаас хэрхэн байлгахаа бодож боловсруулсан билээ. 

	Га авгай урилгынхаа урт үгийг хэлж, ёс дэглэмээ гүйцэтгэж дуусаагүй байтал бас л морин туурай тачигнан, майхны өмнө хүмүүс ирээд, майхны амыг хаан зогссон хүмүүсийг зүсэж орох гэсэн боловч чадсангүй. Гэтэл майхны хаяагаар нэг хүүхэд шурган орж ирлээ. Энэ бол Дамдины хүү байсан бөгөөд эцэгтэйгээ ч мэндэлсэнгүй шууд, 

	— Панов ах аа! Манай 4 дүгээр багийнхан таныг урьж ир гэж бид нарыг явуулсан. За одоо бушуухан явъя гэж хэлснээ хялалзан ширвэж байгаа Га авгайг хараад, танай баг дараа нь аваачаарай мэдэв үү гэж хэлэв. 

	— Түрүүлж ирсэн морь түмэн эх болдог, давж гарсан бөх аварга болдог болохоор урьтаж ирснээрээ өвгөн ах нь урьдаар аваачъя гэж Га авгай хэлэв. 

	Өвгөн хүүхэд хоёр Пановыг урьтаж аваачих эрхээ булаацалдан ярилцав. Га авгай элдэв уран хошин үгээр Пановыг түрүүлэн аваачих эрхээ гарцаагүй батална. Харин Дамдины хүү «Би заавал түрүүлж аваачна» гэдэг ганц хариуг үргэлжлэн дурдаж, Га авгайн чадвартай бөгөөд дамжиггүй тайлбар баталгааг мохоож байв. 

	Дамдины хүүгийн оройлсон төлөөлөгчид бөл цөөхөн хүнтэй байсан билээ. Эд нар бол хөнгөн гавшгай төлөөлөгчдөөр бусад багаас урьтаж Пановыг урина гэж бодсон юм. Гэвч Бичигт богдоос ирэх замыг мэдэхгүй будилснаар Ла авгайгаас хожимджээ. 

	— Бид түрүүлж таныг аваачна, тэхгүй бол би эндээс явахгүй шүү гэж хэлээд Дамдины хүү уйлав. Гэвч Га авгай бууж өгөхгүй, улам хурцаар өөрийн урьтаж аваачих эрхийг г хамгаална. 

	Панов хүүг тэвэрч авч өргөөд, 

	— Олныг төлөөлсөн төлөөлөгч хүн уйлж болохгүй, уйлах явдал бол хүчгүйн нэгэн тэмдэг байгаа юм шүү! гэж хэлээд нуруу руу нь зөөлөн алгадаж нулимсаа арччих, түрүүлж очих асуудлыг яаж ийгээд шийдвэрлэж болно гэж хэлэхэд нь Дамдины хүү, 

	— Яаж ийгээд ч биш, манай багт л очих хэрэгтэй гээд ханцуйгаараа нулимсаа арчих гэснээ болиход нь Панов алчуураа гаргаж нулимсыг нь арчив. 

	— Очно, битгий уйл гэж Панов хэлээд толгойг нь их л тааламжтай илж байлаа. 

	Ингэж байтал 3 дугаар багийн төлөөлөгчид ирээд түүний дарга нь Га авгай руу довтолж эхлэв. Учир нь өчигдөр орой Га авгай зам угтан хамт байж байгаад, говь руу угалз болж байх шиг байна. Шинжилгээнийхэн ойрын өдрүүдэд ирэхгүй гэж хэлээд хамт буцсан боловч бас баг руугаа явах гэж ам салаад явсан чинь Га авгай өөрийн төлөөлөгчдийн хамт нууцаар эргэжээ. 3 дугаар багийн төлөөлөгчдийн дарга эвлэлийн гишүүн нэгэн залуу, Га авгайг элдвээр хэчнээн зэмлэж, гомдол мэдүүлэвч. Га авгай хашир суух хэрэгтэй гэж хариулаад, ямар ч гэм хийгээгүй л юм шиг сууж байлаа. 

	Гэтэл бас нэгдүгээр багийн төлөөлөгчид ирсэн нь түүнийг нэгэн хөгшин авгай оройлжээ. Авгай орж ирээд уривал зохих хүн маань аль вэ гэсэн бололтой, шинжилгээнийхнийг гайхан хэсэг зуур харснаа. Панов руу очиж, 

	— Би 10 хүүхдийн эх, нэг хүү 1939 онд Халх голын байлдаанд эх орноо хамгаалж байгаад амь алдсан. 2 хүү үйлдвэрийн ажилчин, 2 охин, 1 хүү багш, 1 охин хүний эмч, нэг хүү малын эмч, 4 хүү охин малчин, гурван хүү охин бага дунд сургуульд ном үзэж байгаа гэж үргэлжлүүлэн тоочоод дараа нь олон хүүхдийн эх болсон бүсгүй намайг төлөөлөгч болгож манай багийн ардууд таныг урихаар явуулав. Та миний урилгыг тогтоож, манай багт морилон очно уу гэж хэлээд Пановт нэлээд урт хадаг барьж өгөв. 

	Панов, авгайд бас л сандал болгон хайрцаг тавьж өгөөд түшин суулгаж, 

	— Таны урилгыг хүлээж авлаа гэж хэлэв. 

	Бас л төлөөлөгчид цувралдан ирцгээв. Гэтэл нэг ба долоодугаар багийн төлөөлөгчид Га авгайд гомдол гаргаж, түүнийг зэмлэж эхлэв. Га авгай бас л тэд нарыг аргалан буцаасан ажээ. 

	Ингээд төлөөлөгчдийн дарга нар зөвлөн ярилцаж байгаад юуны өмнө хэд хэдэн багийн төлөөлөгчдийг хуурч буцаасан Га авгайн Пановыг урьтаж аваачих эрхийг хасав. 

	— Га авгай ёозгүй зан гаргасан тул, 6 дугаар баг хамгийн сүүлд аваачих хэрэгтэй гэж нөгөө 3 дугаар багийн төлөөлөгчийн дарга хэлэв. Га авгай энэ шийдвэрийг эсэргүүцсэн боловч амжилт олсонгүй. 

	— За тэгвэл, энэ жилийнхээ төлөвлөгөөг сайн биелүүлсэн баг нь урьдаар аваачъя гэж майхны үүдэнд зогсож байсан 6 дугаар багийн нэг хүн хэлэв. 

	— Чи тусгүй санал гаргаж байна. Болохгүй гэж Га авгай их л татгалзан хэлэв. Гэвч ярилцсаар байгаад уг саналын ёсоор болох болжээ. 

	— Тэгвэл баталчихъя гэж Га авгай хэлээд дарга нараар батлуулсан нь бараг л зөвшөөрөв. Га авгай энэ саналыг баталсны дараа их л инээж, 

	— За манай баг аваачих болжээ. Хүүхдүүд ч гэнэн байна даа. Өвгөний урхинд орчихлоо шүү гэж хэлтэл. 

	— Яагаад, дөрөвдүгээр баг аваачих ёстой. Танайх уртын ноосоор дутуу яваа шүүдээ гэж нэг хүн хэлэв. Га авгай өврөөсөө нэг боодолтой юм гаргаж, түүнийгээ задалж нэг тамгатай бичиг гаргаж ирээд, 

	— Энэ байна. Манайх 3 хоногийн өмнө уртын ноосныхоо төлөвлөгөөг биелүүлсэн, үнэмшихгүй байвал тамгатай бичиг байна гэж хэлээд бичгээ Пановт өгч хашир хүн гэдэг чинь хаширсан хүнийг хэлдэг юм гэж хэлээд үнэхээр хөөр болон хүд хүд хийж, сахлаа шувтран инээв. 

	Га авгай Пановыг урих ажлыг угтаж бүх төлөвлөгөөгөө давуулан биелүүлэх ажлыг зохиосноор барахгүй, тухай багийн захиргаанаасаа тамгатай бичиг авчээ. Бас энэ саналыг ч зохион байгуулалтаар гаргуулсан юм. 

	Харин бусад дарга нар, тэр саналыг дэмжсэн шалтгаан бол янз бүр байжээ. Дамдины хүү, өөрийн баг, сумын хэмжээн дээр түрүүлж яваа гэдгийг арваад хоногийн өмнө сонссон тул уг саналыг дуртай зөвшөөрсөн болой. Авгай 4 дүгээр багт очихын тулд өөрийн нь багийн нутгийг урьдаар дайрах тул зөвшөөрөн дэмжинэ. Эвлэлийн гишүүн залуугийн баг нь саяхан шиг 2 дугаар суурь эзэлж байсан тул дэмжсэн юм. Бусад хожимдож ирсэн төлөөлөгчид, энэ мэт шалтгаанаар уг саналыг дэмжсэн билээ. Харин хэн ч арваад хоногийн өмнө болсон уралдааны дүнгээр уртын ноосны төлөвлөгөөгөө биелүүлээгүй байснаар 4 дүгээр суурь эзэлж байсан зургаадугаар багийг нэгдүгээрт урих эрхийг авчихна гэж бодоогүй билээ. 

	Ингэж ярилцсаар байтал үүр бүр цайв. Хүмүүс шөнө турш унтаагүй боловч хөгжилдсөөр байлаа. 

	— Би та нарын цөмийнх нь урилгыг маш баярлан хүлээж авч байна. Энэ бол энгийн нэгэн хэрэг биш. Энэ бол Зөвлөлт Монголын ард түмний салшгүй нөхөрлөлийн үр юм. Иймд юуны өмнө сумын олон түмний төлөөлсөн та нартай уулзалтаа хийж ярилцъя. Ингэж эхэлбэл нөгөө урьтаж аваад чих уралдааны асуудал дуусна. Учир нь та бүхэн цөм урьтаж уулзсан болно шүү дээ гэж Панов хэлэв. 

	Бүх хүмүүс энэ саналыг маш баяр хөгжилтэйгөөр дэмжив. Ингээд хүмүүс тойрон сууцгааж Пановын яриаг сонсов. Панов өөрийн тухай ярьсангүй. Тэр хэдэн сая зоригт хүмүүсийнхээ амь цусаар хүн төрөлхтнийг фашизмын боолчлолын аюулаас аварсан Зөвлөлтийн ард түмний тухай, коммунизмыг байгуулахын төлөөх тэмцэлд олж байгаа амжилтын нь тухай ярив. 

	Пановын тухай урьдчилж дэлгэрсэн яриануудаас Пановыг нэг л гойд хүн гэж сэтгэж байсан хүмүүс төлөөлөгчдийн дотор байсан билээ. Тэгж бодож байсан хүмүүс, бие нь л бусдаас бага зэрэг том Пановыг хараад заавал л гойд хүн байх ёстой юм шиг голж байсан билээ. Гэтэл Пановын яриаг сонсох тутам тэр нь улам томрон харагдахаар барахгүй, Зөвлөлтийн хүмүүс бүхэн л ийм гойд хүн байх хэрэгтэй гэж бодогдож байлаа! Энэ хүмүүсийн дотор Зөвлөлтийн ард түмний их амжилтын тухай нарийн биш боловч багцаалан сонсоогүй хүн байхгүй юм. Гэвч тэр үлгэрийн гэмээр их юмыг бүтээж байгаа ард түмний тухай, түүний нэг нь болсон Пановаас сонсох нь үлэмжийн сайхан санагдаж байлаа. 

	— Бидний өмнө манай үнэнч хайрт ах болсон Зөвлөлтийн ард түмний нэг нь зогсож байна. Надад хэлмээр юм их байна. Гэвч эвлүүлж хэлж чадахгүй байна. Бид Зөвлөлт улстай нөхөрлөхийн өмнө юутай байлаа, юу ч үгүй байсан. Зөвлөлт улстай нөхөрлөснөөс хойш юутай болсон бэ юм бүхэнтэй болсон. Бид Зөвлөлт улстай анх нөхөрлөсөн түүний ууган нөхрөө, Зөвлөлт улс, нөхрөө муу юманд оруулахгүй. Түүнд хязгааргүй итгэж болно гэж би хорвоогийн олон хүнд хэлж байна гэж нэгэн өвгөн амьсгаадан сүүлийн хэдэн үгээ үнэхээр ертөнцөд сонсгох гэсэн юм шиг маш өндөр дуугаар хэлээд хажуу тийшээ харснаа дэргэдээ сууж байгаа залуугийн бүснээс нэг ном сугалан авч энэ ном байна. Энэ бол Оросын цэцэн мэргэн бичгийн хүн Пушкиний зохиол байна. Би хөгшин, би үүнийг гаргаж уншиж байгаа чинь хэний ач вэ? Зөвлөлт улсын минь ач, Сталины минь ач аа! гэж хэлээд босож Пановын дэргэд очоод түүнийг тэврэн үнсэв. Хүмүүс алга ташив. 

	— Энэ нөхөртэй холбож өгсөн ардын нам, эцэг Чойбалсан минь баярлалаа гэж өвгөн хэлээд маш тавиунаар урт гэгч нь амьсгалаад Пановын дэргэд суув. . Ингээд дараа нь яриа асуудал үргэлжлэв. 

	 


ТАВ. БАЯН ХАНГАЙ 

	 

	Шинжилгээнийхэн суман дээр 7-8 хоножээ. Энэ хооронд Панов нөхдийн хамт багуудаар айлчлан очиж яриа хийлээ. 6 дугаар багийнхан «Баян хаан» гэдэг урьд цагт тайж байсан бөгөөд янз бүрийн домогтой холбогдсон нэгэн ууландаа Панов гэж нэр өгчээ. «Баян хаан»-ы нэрийг «Панов» болгож солиход, 

	— Энэ уулын тухай олон домог байдаг юм. Түүний нэгийг би ярихыг хүсэж байна, гэж Галдан Өвгөн хэлээд бараг энэ сумын хүн бүхэн мэддэг бөгөөд ярьдаг нэгэн домог үлгэрийг ярив. 

	— Урьд эрт цагт, энэ нутагт хэдхэн хонь ямаатай нэг ядуу хүү байжээ. Тэр хүү хэдэн хонь ямаагаа хариулаад л энэ ууланд өдрийг өнгөрөөдөг байсан гэнэ. Хүү хоосон боловч хосгүй сайхан дуулдаг хүн агсан ажээ. Ингэж байтал нэг жил, нөгөө хүү чинь нэгэн ядуу хүний боловч гуа сайхан охинд сэтгэлтэй болсон гэнэ. Тэгээд тэр хүүхэнтэйгээ айл гэр болж амьдрах гэж байтал нөгөө хүүхний нь хааны хүү авах болжээ. 

	Хүүхэн хааны хүүгийн эхнэр болох дургүйгээ үглэж, хүү, хүүхнээ өгөхгүй гэж оролдсон боловч болсонгүй. Хүү агаарт гаръя гэвч далавчгүй, газарт оръё гэвч увдисгүй тул арга барагдан, амрагаа алдах болоод, энэ ууланд хонь, ямаагаа хариулан дуулж байтал хаанаас ирсэн нь үл мэдэгдэх, үнэхээр хорвоод хосгүй, нэг сайхан хүүхэн түүе дээр иржээ. Тэгж тэр хүүг гэртээ урьж гэнэ. Хүү дагаж явсаар оосор бүчгүй, орог цагаан гэрт орж гэнэ шүү. 

	Хүүг амттай идээгээр дайлж, алтан түшлэг дээр суулгаад, аятай дууг нь дуулуулж гэнээ. Орой хүү тэдний гэрээс гарч хэдэн хонь ямаан дээрээ ирвэл түүний нь хоёр арслан хариулж байгаад, хүүг хармагц алга болжээ. Үүнээс хойш амрагаа алдсан ядуу хүү өглөө бүхэн энэ ууланд ирээд л хоёр арсланд хэдэн хонь ямаагаа тушаагаад, хүүхнийд очиж дуулдаг болжээ. 

	Нэгэн өдөр дуулж байгаад хүү тэр гуа хүүхэнд хааны хүүд амрагаа булаалгаснаа яриад удтал уйлжээ. Гэтэл тэр хүүхэн нэгэн нэр дуудсан нь, алтан хуяг дуулга өмсөж, далан үхрийн эврээр зүйж хийсэн шар эрээн нум агссан, тунгалаг толь шиг гялалзсан болд илд барьсан, далан барсын хүчийг даландаа Шингээж, галзуу арслангийн чадлыг гартаа хуримталсан баатар эр орж ирж гэнэ. Тэр бол энэ гуа сайхан хүүхний нөхөр ажээ. Харин тэр гуа сайхан хүүхэн бол «Баян хааны эзэн байжээ. Ингээд тэр аварга хүчтэн эр эм хоёр, ядуу хүүгийн амрагийг булаасан хааныхыг үнсэн товрог болгож, ядуу хүүд амрагийг нь авч өгөөд дөрвүүлээ ах дүү болжээ. Дараа нь тэр хүү шиг баян хүн энэ нутагт байгаагүй юм гэнэ билээ. Тэгээд хэдэн жил өнгөрсний дараа уулын эзэн эр эм хоёр, алс юманд явахДаа «Баян хаан» уул бол бидний ах дүүгийн холбооны бэлэг тэмдэг болог. Бидний эзгүйд та хоёрт гамшиг зовлон ирвэл ингэж дуудаарай гэж нэг үг зааж өгөөд явсан юм гэж ярьдаг билээ. Иймд «Баян хангай» ууланд Панов гэдэг нэр өгч, Зөвлөлт Монголын найрамдлын бэлэг тэмдэг болгоё гэж манай 6 дугаар багийн ардууд шийдэв гэж Га авгай хэлсэн юм. 

	Бусад багууд дээр Пановыг очиход бас л их хөгжилдөөн болж, морь уралдах, бөх барилдах зэрэг янз бүрийн наадам хийжээ. Сумын олон, Панов ирсэн их баярыг тэмдэглэж, энэ оны бүх төлөвлөгөөт ажлаа давуулан биелүүлэх илэрхийлэлтийг гаргаж Пановт өгчээ. 

	Ингэж хэдэн өдөр хөгжилдөөн баяр болсны дараа шинжилгээнийхэн, машиндаа сууж Улаанбаатар руу хөдлөв. Шинжилгээнийхэнтэй хамт Дамдин хэлсэн ёсоор явлаа. Машин дээр хүмүүс хөгжилтэйгөөр инээлдэн, кабин дотроос дуу дуулж яваа Идэрийн дуу өндөр нам, урт богино болж явлаа. Улаанбаатар гэдэг замын нь угт тодроод, хүчээ авсан ЗИС машины мотор үргэлжлэн хүнгэнэж дуугараад, талд бэлчээрлэн яваа хулан, сүүлтэй зэргийг сочоон үргээнэ. Хайрга хөрс нь машины дугуйн эргэлтэд тоос гарахгүй боловч шарчигнан дуугарах нь бүхэнд тодорхой байлаа. Шинжилгээнийхэн, энэ өдөр ганц хоёр удаа хэдхэн минутын зогсоц хийснээс өөр саатсангүй ажээ. Зогсолтгүй довтлон явсаар бүр харанхуй болохын үед нөгөө шөнийн дайн, хөгжим, дуу зэрэг чимээ сонссон газраа ирж буугаад, майхнаа ч барьсангүй, брезент дэвсэж цай хоолоо чанаж эхлэв. 

	Энд хонож сонирхолтой чимээ сонссоноос хойш яг 62 хоножээ. Шинжилгээнийхэн энэ шөнө бас л чимээ сонсогдох бол уу гэж горьдож, салхины шуугиан зэрэг ямар нэг л чимээ гарвал нам гүм болон чагнаж байлаа... 

	Цай ууж хоол идсэний дараа цөм унтахаар хэвтсэн боловч хэн ч унтсангүй. Цөм ямар нэгэн дуу сонсох байх, гэж хамаг л анхаарлаа зангидан чих тавина. 

	Ингэж дув дуугүй чагнасаар байтал шөнө дунд бүр өнгөрсөн боловч дуу чимээ гарсангүй. Хүмүүс цувралдан унтацгаав. Гэвч элдэв чимээ сонсож зүүдлэх зэрэг сэрвэлзэн сэрсээр байлаа. Шөнө өнгөрч үүр цайв. Хүмүүс босож дахин цай хоол чанаж, ууж идсэний дараа ачаалж хөдлөх болов. 

	Гэтэл хажуугийн гөвгөрийг давж тэмээ унасан нэг хүн ирлээ. Шинжилгээнийхэн асаасан машинаа унтрааж ирж байгаа хүнийг хүлээв. 

	Энэ хүн бол нутгийн нэгэн ард байсан бөгөөд тэмээгээ хураах гэж явсан юм. Гэтэл машин зогсож байгааг хараад, тэр рүү нэлээд түргэн алхлуулсаар ирлээ. 

	Тэмээтэй хүн ирээд шинжилгээнийхэнтэй мэнд амраа мэдэлцсэний дараа нутаг усаа асуулцав. Ирсэн хүний гэр баруун хойно ойрхон ажээ. 

	— Та нар чинь урд сумаас ирэв үү? гэж тэр хүн машинаасаа бууцгаан, ярианд оролцох буюу чагнахаар ирж байгаа шинжилгээнийхнийг ажиглан харах зуур асуув. 

	— Тийм ээ! бид урд сумаас өчигдөр гараад л явж байна гэж Эрдэнэ хариулахад ирсэн хүн баяртайгаар инээмсэглэн тэмээнээсээ үсрэн буугаад, бүснээсээ тушаа авч тэмээгээ тушиж орхиод, хүмүүсийн дэргэд ирж гараа барилцах зуур:

	— Тэгвэл би та нарыг мэдэж байна. Та нар урд сумын нутагт шинжилгээ хийсэн хүмүүс байна шүү дээ гээд Пановтай гараа барихдаа энэ ахын нэрийг Панов гэдэг шүү дээ гэж инээн хэлжээ. 

	Энэ суманд Пановын тухай яриа бас л дэлгэрсэн ажээ. Тэр хүн Пановын тэгж байлдсаныг сонссон, ингэж явсныг мэдэж байна гээд л өдий төдий зүйлийг их л хөгжилтэйгөөр ярив. Гэтэл энэ хүний ярианаас сонсоход, Пановын явдал нь бүр шал өөр хүний тухай үлгэр мэт зүйл болжээ. Панов нь заримдаа нисгэгч, заримдаа танкчин, заримдаа их бууч ч байсан мэт ярьж байв. Зөвлөлтийн баатарлаг арми хүн төрөлхтнийг фашизмын боолчлол доромжлолоос аврахын тулд үйлдэж байсан онцгой баатарлаг явдлуудын заримыг Пановын явдал болгон ярьж байв. Жишээлбэл: 1941 оны өвөл Москвагийн дэргэд гайхамшигт тулалдаан явуулсан 28 баатрын нэг нь Панов байсан юм шиг ярьж байлаа. Гэвч энэ ярианд оргүй худал юм байсангүй. Цөм л үнэхээр болсон явдлууд байлаа. Гагцхүү бүхий л явдлыг Пановын явдал болгон ярьсан нь сонин юм. Харин ингэж Пановтай бүхнийг холбож ярьсан нь буруу, ор үндэсгүй худал зүйл гэж хэн ч хэлж чадахгүй биз ээ. Учир нь Панов бол Зөвлөлтийн ард түмний төлөөлөгч бөгөөд Зөвлөлтийн ард түмний аварга хүчин бол нэгний үйл олны байдаг, олны үйл нэгний байдагт оршдог билээ. Александр Матросов өөрийн ангийг давшуулахын тулд түүнд саад хийж байсан пулемётын амыг таглаж баатарлагаар үхсэн явдал бол түүний ганцаарыг нь баатарлаг үйл биш, бүх Зөвлөлтийн ард түмний баатарлаг үйл байсан юм. Чухам энэ учраас зөвлөлтийн арми бол баатрын арми биш, баатруудын арми байсан билээ. 

	— Би таны бүх явдлыг сайн мэдэж байна. Та Майданикийн үхлийн лагерьд хоригдож байсан хэдэн арван зуун хүнийг үхлээс нь чөлөөлж, аварсныг хүртэл би мэдэж байна. 

	Тэгэхэд та өөрийнхөө хүчирхэг танкаар лагерийг хүрээлсэн өргөстэй төмөр утсыг зад татаж таслан хаяад, аврагдсан олон хүний дэргэд очиж зогсон танкнаасаа гарч «Зөвлөлтийн арми, Сталины арми ирлээ. Та нөхөд зовлонгоос чөлөөлөгдөж үхлээс аврагдсан гэж хэлснийг хүртэл би тогтоосон шүү гэж хэлээд, Пановын амьдралын аль нарийн зүйлийг мэдэж байгаа юм шиг ихэмсэг зогсож байлаа. 

	— Та ч миний ард түмний хийсэн баатарлаг үйл явдлыг миний үйл болгож, хэдийгээр аргагүй түүхт явдал боловч, би ганцаараа хүлээж авч болохгүй зүйлийг ярьчихлаа даа. Манай арми Майданикийг чөлөөлж явахад би Дунайн эрэгт байлдаж явсан юм сан даа гэж хэлээд Панов инээмсэглэв. 

	— Та Майданикийг чөлөөлөлцөөгүй гэж үү? гэж ирсэн хүн асуухад Пановаас урьтаж Бат, 

	— Чөлөөлөлцсөн. Зөвхөн фронт дээр байлдаж байсан Панов битгий хэл Чукотка дээр ажиллаж байсан хамтралчин оролцсон шүү дээ гэж хэлэв. 

	— Та мар манай хотод оч л доо. Манай хот эсгийгээ хийгээд олон хүмүүс цуглараад байгаа, бас өнөө шөнө шинэ кино гарна. Түүнийг очиж үз. Би та нарыг урья гэж ирсэн хүнийг хэлэхэд нь, 

	— Кино гэнэ ээ гэж Эрдэнэ их л сонирхон лавлаж асуув. Эрдэнэ энэ говьд кино гарна гэсэнд сонирхсонгүй. Учир нь кино бол Монголын ард түмний амьдралд нэлээд гүн нэвтэрсэн зүйлийн нэг байлаа. Харин энд кино гарна гэдгийг нөгөө сонин чимээний тайлбар байж магад гэж бодсоноос тэгж сонирхон асуужээ. 

	— Тиймээ кино «сүүдэр зураг» гэж ирсэн хүн «Сүүдэр зураг» гэдэг үгээ их л тод хэлэв. Тэр хүн «Кино» гэдэг үгийг буруу хэлснээс ойлгосонгүй юу даа гэж бодсоноор «сүүдэр зураг» гэдэг үгийг хэгж тод хэллээ. 

	— Үүнээс хоёр сарын өмнө танай энэ говьд кино гарсан уу? гэж Пановын асуухад, 

	— Хоёр сарын өмнө өө гээд ирсэн хүн нэлээд бодсоноо, 

	— Энэ зун таван удаа л манай багт кино гарсан юм даг, харин чухам хэд хоногийн өмнийг нь би санахгүй байна гэж хариулав. 

	— Эхний хэсэг нь дайнтай, дараах хэсэг нь хөгжимтэй, гуравдах хэсэг нь монгол хөгжим дуутай, тийм кино гарсан уу? гэж Эрдэнийг асуухад, ирсэн хүн бас л нэлээд бодож байснаа. 

	— Энэ зун, дайнтай кино гараагүй байхаа, санахгүй байна. Үгүй ер нь гараагүй дэг гэж хариулав. 

	Киноны тухай яриа бол шинжилгээнийхэнд, нөгөө элдэв чимээний шалтгааныг олох эргэлзээгүй горьдлогыг төрүүлсэн юм. Гэтэл дайнтай кино гараагүй байхаа гэж ирсэн хүний хариулсан үг нь тэдний горьдлогыг таслав. Гэвч тэр хүний урьсан ёсоор тэдний хотод очих болов. 

	Шинжилгээнийхэн урьсан ёсоор нь очих болсонд ирсэн хүн маш их баярлаж тэмээнийхээ бурантгийг хүзүүнд нь эвхэж сул тавиад машин дээр сууж хамт явлаа. Нутаг орны байдал зэргийг ярилцсаар бараг 7-8 километр яваад нэгэн худаг дээр очиж Идэр машиндаа ус хийхээр зогслоо. Машин зогсож байхад хамт явагч хүн нэг л юм их л бодолхийлж байснаа, 

	— Тийм тийм, би огт мартчихаж, дайнтай кино гарсан гэнэ билээ. Яг л та нарын асуудаг шиг тийм кино гарсан гэнэ билээ. Би сум руу жин тэгээд явсан тул үзэж чадаагүй юм даг гэж хэлэв. 

	— Хоног нь 62 хоногийн өмнө тохирч байна уу? гэж Баяр асуув. 

	— Өнөөдөр хэдэн билээ? гэж хамт явагч хүн асууснаа хүмүүсийн хариултыг сонсолгүй өөрөө тийм шүү дээ гэж хэлээд хэсэг зуур дуугүй болж нүдээ эргэлдүүлэн бодсоноо 62 хонож байгаа байх шүү би мягмар гаригт сум руу яваад ням гарагт гэртээ будаж ирэхэд кино баасан гарагт гарсан гэж ярьж байсан юм сан, та нар мөн үү, биш үү бодолдоо гэж хариулав. 

	 

	 


ЗУРГАА. ГЭРЭЛ

	 

	Туул голын урсах чимээ бургасны шуугиан шувууны жиргээтэй хөг нийлэн сонсогдож байв. 

	Эргэн тойрон бутлан ургасан бургасан шугуй үргэлжлэн түүний дээгүүр урт настай өндөр улиаснуудын орой цаадах ууланд дэвсгэрлэн харагдана. Өндөр улиаснуудын оройн навч нь нарны гэрэлд гялалзан жирэлзэх нь зөөлөн салхинд үл мэдэг найгаж байгааг гэрчилнэ. Алсад амралтын хүмүүсийн шуугилдан баясах дуу тасралтгүй сонсогдон хааяа хүчлэн цохисон бөмбөгний пид хийх дуу дуулдана. Гурван талаас нь маш шигүү бургасаар нарны тусалтаас сүүдэрлэгдсэн сандал дээр Гэрэл ганцаараа ном уншиж байлаа. 

	Гэрэлийн энэ байгаа газар бол Улаанбаатар хотын ойр байдаг нэгэн амралтын газар юм. Гэрэл энд бараг сар шахам амарчээ. Уншиж байсан номоо алгуур хамхиж урт гэгч нь санаа алдаад номоо хажуудаа тавьж мөр рүү нь унжсан бургасны мөчрийг барин оролдож бараг л нүдээ цавчилгүйгээр гөлрөн гүн бодол болж байлаа. 

	Гэрэлийн сэтгэлд Баярын тухай бодол эргэлдэнэ. Энд амарч байхад нь Баярын тухай бодол түүний сэтгэлээс салсангүй. Бас зүүдэнд нь Баярын дүр үргэлжлэн ордог байлаа. Баярын тухай бодол бол сэтгэлийг нь бүхий л баярыг ганцаараа эзлээд өөр бодол орох зай завсаргүй болгосон юм шиг санагдаж байлаа. Гэрэл нь Баярт дуртай хайртай юм. Гэрэл, Баярт дурласан өөрийн дурлалыг Баяр өөрт нь дурласан дурлалаас их илүү гэж боддог байв. Баяр, Гэрэлийг багын найз гэж бодож явахад Гэрэлийн сэтгэлд Баярт хязгааргүй дурласан дурлал оволзож явсан юм. Гэвч Баяр ладад дурлалын үгээ заавал хэлнэ гэж итгэдэг байсан тул өөрийн дурлалын тухай урьтаж хэлэхгүй гэж хатуу шийдэн бөгөөд үүнээс эхлэн Баярын байдал бүхнийг нарийн ажиглаж түүний сэтгэлийн гүнд мэдэгдэхгүй орохыг хичээдэг болов. Харин Баяр дурлалын тухай хэлэхийн хамт би дэмжиж өөрийн дурлалаа нээнэ гэж бодсон билээ. Ийм бодолтой байхад нь Баяр анхдугаар удаа үнссэн Гэрэл тэр орой Баяртай цэцэрлэгт сууж байхдаа Баярын догдолсон байдлыг мэдсэн юм. Тэгээд Баяр юу хэлэх бол гэж горьдон, түүний хөдөлгөөн бүхнийг ажиглаж байсан билээ. Баярыг уруул уруулд нь хүрсэн тэр минут Гэрэлд хэзээ ч мартагдахгүй юм. Тэр орой гэртээ хариад юу болсон бүхнийг цөмийг нь эхнээс нь аваад эцэст нь хүртэл дахин дахин бодоод өдрийн тэмдэглэл дээрээ «Энэ бүхэн үнэхээр гэж үү, тийм энэ бүхэн бол үнэхээр болсон хэрэг гэж бичээд толинд Баярт үнсүүлсэн уруул минь ямар байна гэж хараад өөрийн уруулаа их л хайрлан зөөлнөөр илж үзсэн билээ. 

	Гэвч би Баярын сэтгэлийг дэмжиж чадаагүй. Юунд би хэрэггүй хэрэггүй гэж хэлэв гэж бодоод өөрийгөө зэмлэсэн юм. Тэгээд Баяртай очиж уулзаад л ярилцъя гэж бодоод гэрээсээ гарсан боловч удалгүй буцаж ороод шүлэг бичмээр санагдаж хэдэн мөр шүлэг бичсэн юм. Баяртай дахин уулзахаас ичээд зугтаадаг ч болсон юм. Гэвч Баяртай уулзсан уулзахаар ч барахгүй, Баяраас тасархай боловч сайн ойлгогдсон дурлалын үгийг сонссон. Тэгээд түүнийг нь нөгөө боддогоороо дэмжсэн үү гэвэл үгүй дэмжиж чадаагүй. 

	Орой нь гэртээ буцаж ирээд юу гэж хэлснээ бодоход өөрийн мэдэлгүй, охин хүний даруу нэрэлхүү сэтгэлээс гарсан «бодъё» гэдэг үгийг хэлсэн нь санагдаад, «Чи юугаа бодох гэсэн амьтан бэ? Баярыг чи аль багаас нь мэднэ шүү дээ. Одоо л дурсахын нь хамт үнэн сэтгэлээ нээж өг гэж өөрөө өөртөө тушаал өгсөн болой. 

	Гэтэл Баяр уг яриагаа ярихаа болив. Гэвч ямар учраас Баяр ярихаа болив гэдэг шалтгааныг Гэрэл мэдсэнгүй. Энэ нь Гэрэлийн сэтгэлийг улам ч маажиж өөрийгөө зэмлэх явдлыг нь улам ч их болгожээ. Нэгэн дуу Гэрэлийн сэтгэлийг чи Баярт үнэн сэтгэлээ нээж өг, Баяр нэгэнт өөрийн «сэтгэлийг чамд зөвхөн дохиогоор биш, үгээр мэдрүүлсэн тул одоо Баяр дахин хэлэхгүй, тэр бол уйлагнуур хүн биш гэж шаардана. Гэтэл өөр нэг дуу Баярын яриа зогссон явдал бол их салхины өмнөх нам гүм байдал Баяр чамд дуртай болохоороо заавал дахин бүр тодорхойгоор үгээ хэлнэ. Чи эмэгтэй хүн шүү тэвчиж үз, Баяр бол нэг хүссэн зорилгоо биелүүлэхгүйгээр буцахгүй хүн шүү гэж сэтгэлд нь хэлдэг байлаа. 

	Ингэж Гэрэлийн сэтгэлд хоёр дуу зогсолтгүй мөргөлдөн тулалдаад Баяраас хол байхад нэгдүгээр дуу нь дийлж Гэрэл, Баяртай уулзмагц л сэтгэлээ нээж өгөх болдог ба Баяртай уулзаж түүнтэй ярихын хамт хоёрдугаар дуу нь дийлж Гэрэл, Баярын хэлэхэд нь л сэтгэлээ нээх болдог байв. Энэ хооронд энэхүү хоёр дууны тулалдааныг шийдвэрлэсэн нэгэн явдал болжээ. Энэ явдал бол Гэрэлтэй нэгэн ангид байдаг залуу бүсгүй нөхөртэй болсон бөгөөд дараа нь жирэмсэн болсноор сургуулиас нэгэн жилийн чөлөө авчээ. Энэ явдал Гэрэлийн сэтгэлийг их л хөдөлгөснөөр Гэрэл сургуулиа төгсгөх буюу ядахдаа сүүлийн ангид орсон хойноо Баяртай сууна гэж шийджээ. Гэрэл хүүхдэд дургүйдээ ингэж шийдвэрлэсэн биш, үнэнийг ярилцвал Гэрэл хүүхдэд дуртайгаар барахгүй хүүхэдтэй болох явдал бол жаргалтай амьдралын нэгэн онц зүйл гэж боддог юм. 

	Гэвч нөхөртэй болж хүүхэдтэй болохын өмнө амьдралын бас нэгэн чухал зүйл буюу амьдралын замын бичиг дипломтой болох дээд сургууль төгсгөж дээд мэргэжилтэй хүчин болох хэрэгтэй байлаа. Дээд сургууль төгсөх явдал бол нөхөртэйгөө, хүүхэдтэйгээ жаргалтай амьдрахад нь бас л их хэрэгтэй зүйл юм. 

	Иймд хэрэв өөрийн өмнө тавьсан зорилгыг биелүүлж чадаагүй байж яаран сандран нөхөртэй болбол гэр бүлийн жаргалыг гэр бүлийн балчгаар сольж эцэстээ гашуудавч барахгүй явдалд орж болно. Энэ учраас амьдралын асуудлыг дэс дараатайгаар яарахгүй шийдвэрлэх хэрэгтэй. 

	Ийм бодол Гэрэлийн сэтгэлийг эзлээд ирэхийн хамт нөгөө нэгдүгээр дуун дийлж хоёрдугаар дуун номхорсон билээ. Гэвч өөрийн амьдралын жаргалыг Баяртай холбож үздэг байсан юм. тэгэхдээ Гэрэл, Баярыг өөрийн жаргалтай холбож үзээд Баяр надад жаргалыг өгөгч, би Баярт жаргалыг өгөгч байх ёстой гэж боддог байснаас биш, харин Баяр надад жаргалыг өгөөд би Баярт зовлонг өгөгч байж хэрхэвч болохгүй. Хэрэв ингэвэл ялтай хэрэг гэж үздэг байлаа. Учир нь Гэрэл бол хүн сэтгэлгээгээ ухаанаараа жолоодох хэрэгтэй гэж хатуу итгэсэн хүн юм. Иймд дурлал сэтгэлгээний хувьд ухаанаар жолоодогдох хэрэгтэй бөгөөд дурлал ухааны удирдлагаас холдож орхивол дурлал биш, амьтны догдлол болно гэж боддог юм. 

	Гэрэлийн сэтгэлд сургуулиа төгсгөж байж Баяртай амьдралаа холбоно гэдэг бодол ноёрхоод байхад Баяр түүнд гэр бүл болох тухай шаардлагаа дахин тавив. Гэрэл тэгэхэд, нь сургуулиа төгсье, ядахдаа би сүүлийн ангид оръё бодъё, энэ бол амьдралдаа ганц удаа шийдвэрлэх асуудал тул бодъё, сайн бодох хэрэгтэй гэж хэлсэн юм. Энэ үгийг урьдахтай адилхан ухамсаргүй хэлсэн биш бүр хэлье гэж ухамсартайгаар хэлсэн юм. Бас дараа энэ үг хэлсэндээ өөрийгөө зэмлээгүй. Баяр надад дуртай болохоороо бид хоёрын хүлээх жилүүд бол бидний хамтран эдлэх жаргалыг арвижуулж өгөхөөс биш, харин таслах буюу багасгахгүй тул миний хариу зөв бөгөөд Баяр ч талархан хүлээж авсан гэж боджээ. 

	Үүнээс хойш Баяр ч дахин шаардсангүй. Гэвч тэр хоёрын холбоо улам ч дотно бэлжээ. Хоёулаа хэдэн цагаар сууж яривч уйдахгүй шөнө орой гудамжаар ярих буюу ярилгүйгээр хэдэн цаг үргэлжлэн явавч ядардаггүй байлаа. Ингэж байсаар Баяр ч сургуулиа төгсжээ,. Гэрэл ч сүүлийн ангид оржээ. 

	Гэтэл нэгэн удаа Гэрэл ханиад хүрээд эмчид очив. Тэгээд эмчид орохын өмнө ширээн дээр байсан нэгэн хуучин жижигхэн товхимлыг авч уншив. Хоол болтол шийр зугаа гэгчээр авч уншсан тэр ном нь маш сонирхолтой бөгөөд үнэхээр ч мэдвэл хэрэгтэй зүйл мэт санагдав. Тэр жижигхэн товхимол бол уушгины сүрьеэ өвчний тухай жш байв. Сүрьеэ өвчин бол нийгмийн халдвартай өвчний нэг бөгөөд үе дамжин өвчилнө... гэж бичсэн нэг мөр нь Гэрэлийн сэтгэлийг хазаад базаад авах шиг санагдав. Энэ нэгэн мөр би чиг Гэрэлийн сэтгэлд ингэж гүн нэвтрэн орсны шалтгаан бол Гэрэлийн хөнгөн сэтгэлээс гарсан хэрэг огтхон ч биш бөгөөд учир нь Гэрэлийн эцэг бол уушгины архаг өвчинтэй учир тэр нь заримдаа хөдөлж эцгийн нь ажлын чадварыг алдагдуулж байсныг Гэрэл мэддэгээр барахгүй энэ явдал Гэрэлийн сэтгэлд тогтмол байртай байдаг юм. Гэрэл энэ нэгэн мөр бичгийг хэд дахин уншив. Нүдний нь хоорондох арьс үл мэдэг хэдэн зураасаар хуниралдан нүд нь хөдөлгөөнгүй болон гөлрөөд сүүлдээ нөгөө мөр бичгээ харахаа больсон авч «үе дамжин өвчилнө... « гэдэг үг хангинан сонсогдох шиг болоод сүүлдээ барьж байгаа жижиг товхимлоо өөрийн мэдэлгүй хумхин базав. Чанга атгасан гарыг нь судас шөрмөс нь улам тодроод сэтгэлд нь «Би Баярт жаргалыг өгөгч байх ёстойгоос биш зовлонг өгөгч байж болохгүй» гэж ямар нэгэн дуу маш алсад шивгэнэх мэт болсон боловч энэ бодол нь улам тодрон ойртсоор байв. «Үе дамжин өвчилнө... « тэгвэл би бас л уушгины өвчтэй шүү дээ... гэж бодоод босож эмчид ч орсонгүй шууд явж гэртээ ирлээ. Яаж яваад гэртээ ирснээ ч мэдсэнгүй. Ирэхэд нь гэрийнхэн нь эзгүй байлаа. 

	«Би уушгины өвчтэй, би жаргал өгч чадахгүй, тэгвэл яах хэрэгтэй вэ, сэтгэлгээгээ ухаанаараа жолоодох хэрэгтэй гэж бодоод шургуулгаа уудалбал нэг шил цагаан архи «байхад нь нэлээд том хундаганд хийгээд хоёр уув. Хоолойг нь зүсэн орсон цагаан архины амтыг ч мэдсэнгүй. Харин гэдэс нь халуу оргиж байснаа нүүр нь чинэрч эхлэв. Тэгээд сандал дээр сууж духаараа ширээ түшиж байхад нь Баяртай холбогдсон амьдралын нь аль сайхан хэсгүүд ээлжлэн бодогдоно. Би өөрийн минь өмнө дэлгэрсэн амьдралын сайн сайхан бүхнийг эдлэх завшаангүй хүн гэж үү дээ гэж бодоход «Чи өөртөө өөрийн дурлалдаа дэндүү хайр найргүй байна шүү» гэж ямар нэг дуу шивгэнэн хэлэх шиг санагдана. Гэвч бас нэг дуу «Чи Баярт зовлонг өгөхөөс биш, жаргалыг өгч чадахгүй шүү» гэж хэлнэ. Гэрэл хэвтэхээр босвол хөл нь гуйваад нүд нь эрээлжлэн золтой л унасангүй, арай гэж тогтоод найган ганхан явсаар орондоо хүрч хэвтсэн нь дороо унтав. 

	Чухам хэчнээн унтсаныг ч мэдсэнгүй. Харин сэрэхэд нь толгой нь нэлээд өвдөж байв. Юу болсноо мэдэж чадалгүй байтал дахин нөгөө «Үе дамжин өвчилнө» гэдэг муухай бодол орж ирэв. 

	Ингэж Гэрэлийн баяр бахдалаар чимэглэгдсэн амьдрал нь хар гинж ороон бүсэлж цаг өнгөрөх тутам улам шигдэн орсоор байлаа. Үүнээс хойш Баяртай уулзахаас үргэлж зайлан зугтахаар барахгүй ангидаа хүртэл ганцаараа зожиглон суудаг болсон ба хүний өмнөөс эгц хардаггүй болжээ. Заримдаа уйлмаар бодогдовч Гэрэл дусал нулимс ч гаргасангүй, би энэ сэтгэлгээгээ ухаанаараа жолоодох хэрэгтэй гэдэг бодол Гэрэлийн сэтгэлийг тэтгэн тэжээж байснаар Гэрэл энэ аймшигт явдалдаа бууж өгсөнгүй харин сэтгэл санааныхаа бүхий л хүчийг дайчлан тулалдаж байлаа. 

	Нэгэнт Баярт жаргалыг өгч чадахгүй болохоор Баярт шилжүүлсэн дурлалаа ухаанаараа Баярт үргэлж сайн сайхныг хүсэж байдаг сэтгэлээрээ татан авах хэрэгтэй гэж бодсон юм. Энэ шийдвэр нь Гэрэлд санаа сэтгэлийн их ялалт мэт санагдаж байлаа. Харин Баяр өөрийн нь энэ байдлыг мэдэх ёсгүй, учир нь хэрэв тэр энэ байдлыг мэдвэл намайг өрөвдөж надад дуртай хайртай сэтгэл нь өрөвдөх сэтгэлтэй нийлж улам хүчтэй болоод Баяр надаас салахгүй болно гэж бодов. Иймд уг хэргийг ийм байдалд хүрвэл надад ялтай юм. Би түүнд жаргалыг өгч чадахгүй шүү дээ гэж бодсон бодол нь уг шийдвэрийг нь улам итгэлтэй, улам хатуу болгоно. Гэтэл сэтгэлд нь бас нэг асуудал орж ирэв. Хэрэв Баяр уушгины өвчтэй болсон бол чи яах вэ? гэдэг асуудлыг өөртөө тавьдаг болов. Гэвч энэ асуудлыг нь Баяр чамд дурласан дурлалаас чи Баярт дурласан дурлал хүчтэй гэдэг сэтгэл нь хариулдаг болов. Нэгэнт чиний дурлал Баярын дурлалаас хүчтэй болохоор хэрэв Баяр уушгины өвчтэй байсан бол чи түүний улам ч дотнын эхнэр нь болох ёстой гэж өөрөө өөртөө хариулдаг байлаа. 

	Энэ бүхний дараа юуны өмнө Баяраас холдох хэрэгтэй байлаа. Учир нь Баяраас холдох явдал бол Баярын зовлонгийн тул биш, Баярын жаргалын төлөө хэрэг тул үүнийг удаашралгүй гүйцэтгэх ёстой гэж боджээ. Гэтэл өөрийн сэтгэлийг түүнд мэдэгдэлгүйгээр холдох арга олдсонгүй хэд хонов. 

	Энэ хооронд Гэрэлийн сэтгэлд өөртөө дэндүү хайр найргүй байгаа юм биш үү, чи Баярт дурласан тэр ариун цэвэрхэн дурлалгүйгээр яах юм бэ гэдэг асуудал орж ирдэг байв. Заримдаа энэ асуудлаа аргагүй зөв асуудал гэж боддог байсан авч хариу олдоггүй байв. Гэвч хоног өнгөрөх тутам «Чи Баярт жаргалыг өгөгч байж чадахгүй тул түүнд жаргалыг нь замыг нээж өгөх ёстой. Баяр бол геологич тэр Монгол орноор хайгуулчлан явж эрдэнэсийг нээх дэлгэр замтай хүн тул чи түүнд дөнгө болж болохгүй гэдэг дуу оволзон гарч ирээд чи Баяраас байдлаа мэдэгдэхгүй холдохын тулд дурлалаасаа урвасан байдлыг үзүүлэх хэрэгтэй. Тэгж байж өөрийн дурлалыг хурааж ав гэж хэлдэг болов. 

	Энэ бүх сэтгэлгээний тулалдааны дараа Гэрэл, Баяртай уулзаж Сүхбаатарын хөшөөний дэргэд түүнтэй ярилцахдаа эхлээд «Би чамд сэтгэлгүй, дурлал хоёр талаасаа бол жаргалтай байдаг. Энэ учраас чи бид хоёр амьдралаа холбох боломжгүй, үүнээс хойш хоёулаа дурлалын тухай ярихаа больё гэж шууд хэлье гэж бодож байсан боловч тэгж хэлж чадсангүй, харин өөх ч биш, булчирхай ч биш юм хэлсэн билээ. Учир нь Гэрэлийн сэтгэлд шууд үг хэлэх бодлын хамт өөрийн дурлалыг хайрлан харамлах гашуудал оршиж байсан юм. Гэтэл Баяр, Гэрэлийн энэхүү өөх ч биш, булчирхай ч биш үгийг бултаж ядсан урвалт гэж хүлээн авлаа. Баяр, Гэрэл бол өөр хэний ч биш зөвхөн миний хүн гэж бодож байсан бөгөөд Гэрэлийн над хэлэх үг бол тод бас тэгээд бид хоёрын дурлалын дагуу болохоос биш сөргүү бус байх ёстой гэж хатуу итгэж байсан юм. Иймд Гэрэлийн учир нь олдохгүй үгийг урвасан дурлалын далдалсан булталт гэж хүлээн авсан юм. 

	Гэвч энэ бүх явдал нь Баяр, Гэрэлийн сэтгэлээс салгаагүй юм. Баярын зургийг өмнөх ширээн дээрээ тавиад хэдэн цагаар түүнийг ширтэж Баяраас нуун далдалж байсан бүхий л явдлаа түүнд учирлан хэлж жинхэнэ Баяртай л ярьж байгаа юм шиг дүнгэнэтэл ярьдаг байлаа. 

	Хөшөөний дэргэд Баярт хэлсэн үгээ бодох тутам Баярын сэтгэлийг гомдоосон байх гэж бодоод очиж Баярт хамаг учраа тоочин ярья гэж заримдаа санадаг байсан авч нөгөө чи Баярт жаргалыг өгч чадахгүй гэдэг дуу «нэгэнт чи Баярт зовлонгоос өөр юм өгч чадахгүй болохоор Баярын сэтгэлийн тэр гомдол бол бага зүйл шүү гэж хэлдэг байснаар Баяртай уулзаж үнэн учраа хэлж ярьсангүй. 

	Харин явах нь өглөө ядахдаа түүнийг нууц газраас боловч хармаар санагдаад болохгүй байсан тул энэ сэтгэлдээ хөтлөгдөн очиход өлгүүрт хоёр хар цув байсны нэгийг нь өвөрт тамхины хайрцаг дээр юм бичээд хийсэн нь андуурч Баярын цувны өвөрт биш, Батын цувны өвөрт хийжээ. 

	Баярыг явснаас хойш Гэрэл аймшигт хар бодолд дарагдсаар хэдхэн хоногийн дотор турж эцэн царай нь цонхийв. Бас үргэлж онц сурдаг Гэрэл нэг хичээлдээ дунд шалгуулав. Гэтэл Гэрэлийн энэ байдал сургуулийн эвлэлийн байгууллагын нүдэнд тусаж нэгэн өдөр Гэрэлийг эвлэлийн үүрийн нь дарга Чулуун дуудав. Гэрэл анхны удаагийн дуудалтад үнэн явдлаа хэлсэнгүй. Учир нь эвлэлийн үүрийн дарга Чулуун бэл Баярын сүрхий танил хүн байсан тул хэлчих байх гэж эмээсэн юм. Гэтэл хэд хоногийн дараа нөгөө дарга Гэрэлийн гэрт нь ирж элдэв зүйл ярьж эргүүлэн тойруулан асуусаар байгаад Гэрэлийн үнэн явдлыг мэдэв. Тэгээд хэсэг зуур бодолхийлэн Гэрэлийг ажиглаж дуугүй байснаа, 

	— Гэрэл чи эмнэлгийн комисст очиж шалгуулах хэрэгтэй гэж сүрхий тушаангуй хэлснээ Гэрэлийн дэргэд очиж их л найзархгаар хацрыг нь илэн ямар сайхан сэтгэл бэ? Манай үүрт ийм цэвэрхэн ариун сэтгэлтэй хүн байгаад би бахархаж байна. Өвгөн минь эмнэлэгт заавал очиж шалгуулах хэрэгтэй. Уушгины өвчин хэдийгээр үе дамждаг боловч үе дамжихгүй явдал бас байдаг байх шүү! За тэгээд чи эмнэлгийн баяртай сайхан гэгчийн баримтыг надад аваачиж өгөөрэй гэж хэлээд явсан юм. 

	Гэрэл хариу юу ч дуугарсангүй. Тэр бас эмнэлэгт очих нь өөрийн байдлыг өөрчилнө гэж ч бодсонгүй. Харин одоо баяр ирээд бүх явдлыг мэдвэл яана, би юунд үнэн байдлаа хэлэв дээ гэдэг бодол сэтгэлийг нь зовоодог болов. Харин эмнэлэгт очсонгүй. 

	Гэтэл эвлэлийн үүрийн дарга Чулуун хэдэн удаа шаардсан ба сүүлд нь тэр эвлэлийн гишүүний хувьд даалгав. Ингээд Гэрэл эмнэлгийн шалгалтуудыг тууж эхлэв. Гэтэл Гэрэлийн бодож байснаас шал өөр дүн гарч уушгины өвчин нь үе дамжин өвчлөх явдал заавал биш байдгаар ч барахгүй бас уушгины өвчнийг эдгэрүүлж болдог юм гэдгийг Гэрэл мэдэж авлаа Гэрэлд эмнэлгийн шалгалтын дүнгийн тухай баримт хийж өгсөн эмчээс Гэрэл уншсан номынхоо тухай асуувал тэр эмч инээмсэглэж, 

	— Та хэдэн онд хэвлэгдсэн ном уншсан юм бол? гэж асуув. 

	— 1930 онд хэвлэгдсэн ном байна билээ гэж Гэрэлийн хариулахад, 

	Тэр номыг хэвлэгдэн гарснаас хойш шинжлэх ухаан үүнд бас эмнэлгийн шинжлэх ухаан маш урагшаа хөгжсөн шүү дээ гэж хэлэв. Ингээд Гэрэл үнэхээр ч Чулуунд түүний ерөөсөн ёсоор эмнэлгийн сайхан баримт аваачиж өгөөд

	— Та надад хаячхаад олох ч үгүй, олохыг ч хүсэхгүй явсан жаргалыг минь олж өглөө гэж хэлээд эвлэлийн үүрийн даргаа үнссэн юм. Дараа нь дунд шалгуулсан хичээлээ ч дахин шалгуулж онц дүн авсан билээ. 

	Тэгээд хичээл дуусаж зуны амралт эхлээд Гэрэл амралтад явсан билээ. Энэ бүхий л явдал бол Гэрэлийн сэтгэлгээнд сүрхий шалгалт байсан бөгөөд Гэрэл энэ хатуу шалгалтыг нэртэй давсан юм. Гэвч Гэрэлд энэ бол өөрийн боломжгүй тэнэг явдал гэж санагдаад гэнэн тэнэг явдлаараа Баярыг гомдоосноо уучилж боломгүй бодогдож байлаа. Баяр надад голоосоо гомдсон гэж бодох тутам сэтгэл нь өвдөж өөрийгөө зогсоо жолоогүй зэмлэдэг байлаа. 

	Гэрэл Баяр над гомдсон тэр надаас бүрэн холдсон гэж итгэлтэйгээр мэдэж байсан авч үнэн явдлаа учирлан хэлэхэд бас л найдлагатай гэж горьдон сэтгэлээ засдаг байлаа. Гэвч Баяр, Гэрэлийн тухай бодлоо хязгаар нь үл Мэдэгдэх элсэн говьд хадан хавцлаар бүслэгдсэн хайрга хөрсөнд хаяж булсныг мэдээгүй билээ. 

	Гэрэл, Баярыг ирэхэд түүнтэй хэрхэн уулзах юу гэж ярихаа бодоход Баярыг чи даанч хайргүй гомдоосон шүү гэж ямар нэгэн дуу хэлээд сэтгэлийг нь зовоодог байв. Иймэрхүү эргэлдэж зовсон элдэв бодол болоод бургасан шугуйн доторх сандал дээр гөлрөн сууж байтал алсад Гэрэлээ Гэрэлээ, Чи хаа байна? гэж дуудах сонстов. 

	Гэрэл хажуудаа тавьсан номоо ч авалгүй мартаад босож хүний дуу гарч байгаа зүг рүү түргэнээр хэд алхсанаа зогсов. Бургасны завсраар хоёр хүн Гэрэл рүү шууд ирж явлаа. Ирсэн хоёр хүн бол өөр хэн ч биш, энэ бол Баяр, эвлэлийн үүрийн дарга Чулуун хоёр байв. Явахдаа өрөөсөн хөл дээрээ сүрхий доголж байгаа Баяр, бүдүүн модон таяг барьжээ. Түүний наранд гандсан бор царайд нь баясгалангийн туяа гэрэлтэж байв. 

	— Баяр минь намайг өршөөгөөрэй, 

	— Би цөмийг дуулсан гэж хэлээд Баяр Гэрэлийг хүзүүдэн авлаа. 

	Гэрэлийн нүднээс нь нулимс тусч үг дуугарч чадахгүй хоолой нь зангирч байсан боловч нүүрт нь баярын оч тодорч байлаа. 

	 

	 


Төгсгөл

	 

	Энэ явдал болсноос хойш жил чухам өнгөрсний дараа зуны нэг өглөө эрт, Улаанбаатарт 10 гаруй машин нэлээд олон хүнтэйгээр Алтай, Билигт богд руу гарлаа. Эдгээрийн машины кабинд Билигт богдын молибдений хүдэртэй газрыг нарийвчлан судалж шинжлэх ангийн дарга Баяр сууж явлаа. 

	Өнгөрсөн жил авчирсан хүдрийг лабораторид шинжилсний дүн сайн гарсан юм. Гэвч нарийн судлалын дүн юу гэж хэлэх бол доо!

	Эрхэм уншигч аа! Нарийн судлалын дүн нь сайн байгаасай гэж зохиогч нартай хамт Баярт ерөөж Алтай орохоор хурдлан яваа машинуудыг үдэж өгөөд хоёрхон өдрийн өмнө гэр бүлийг бүртгэх товчоонд бүртгүүлэн амьдралаа холбосон дотнын хүндээ их амжилтыг хүсээд зогсож байгаа эмэгтэйд Улсын их сургууль амжилттай төгссөний баяр хүргэхийг хүсье. 

	 

	Төгсөв. 

	1951 оны 3 дугаар сарын 22

	Улаанбаатар

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 

	 

	 


1951 оны хэвлэлийн Хэвлэн нийтлэлийн мэдээлэл:

	 

	Монголын зохиолчдын эвлэл

	 

	Ч. ЛОДОЙДАМБА

	 

	АЛТАЙД

	 

	Редактор Д. Цэгмид 

	Тех. редактор Ц. Дамбадорж

	Хянагч Б. Дугарсүрэн. 

	 

	1951 оны 5 дугаар сард өрөлтөд

	Мөн оны 8 дугаар сард хэвлэлд шилжүүлэв. 

	 

	Хэв, хуудас 11,2 

	Захиалсан №298 

	 

	Сүхбаатарын нэрэмжит, Улсын Хэвлэх үйлдвэр, 

	Улаанбаатар. Их сургуулийн гудамж 28

	 

	
Заметки

		[←1]
	 Дуурь хэмээх орос үг (ЦБ)




	[←2]
	 ЗСБНХУ – гэсэн нэр оросоор (ЦБ)




	[←3]
	 Бүрх малгай




	[←4]
	 Сумка — цүнх гэсэн орос үг (ЦБ)




	[←5]
	 Луужин (ЦБ)




	[←6]
	 Хаягаа (ЦБ)




	[←7]
	 Үрлэн сумаар бууддаг буу




	[←8]
	 Францад байсан аймшигт шоронгийн нэр. 




	[←9]
	 Найрал хөгжмийн удирдаач (ЦБ)

